
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу. 

ГУРАВДУГААР БҮЛЭГ

	I

	Люсиэн гэрлийг нь далдалсан хот дундуур явж байлаа. Алхаа гишгээ нь ер бусын бөгөөд дайсагналт газарт хөлөө хүргэж үзэж яваа мэт санагдана. Бороо шивэрнэ. Модны бараан навчны сиймхийгээр хөх өнгийн чийдэнгүүд сүүдгэнэн харагдана. Люсиэний уур хүрнэ. Тэр уржигдархан дайн болохгүй бөгөөд аав л сайдын хямрал гаргах бас нэг жаа нээж байгаа биз гэж бодож байсан бил ээ. Гэтэл санаанд ороогүй юм болдог байна. шүү!.. Мажиногийн шугаман дээр буудалцаан гарлаа хэмээн ярилцах боллоо. Маргааш орой Люсиэн цэрэг татлагын салбар дээр хүрэлцэн очих ёстой. Мань хүн юуны төлөө дайтах юм бил ээ дээ? Бекийн төлөө юу? Аавынхаа хэлдгээр «хүн» гэсэн нэрийнхээ төлөө юм уу? Өөрийг нь алчхаж болох шүү... тэр ч яах вэ, харин нуувчинд сууж бага даргад хараалгаж, дөчин километр явган таваргах л айхтар бодогдоно. Уйтгартай л даа!

	Люсиэн чанга дуугаар эвшээлээ. Түүнийг нэг эмэгтэй хүн дуудаж: 

	— Унтмаар байна уу? гэж асуув. 

	Яасан их завтай мондиуд вэ! гэж бодоод Люсиэн инээд алдлаа, гудамжны буланд хорт утааны баг зүүсэн янхан хүүхнүүд зогсож байх аж. Люсиэн: 

	— Байлдаанд бэлэн болчхоод байгаа нь энэ үү? гэж асуув. 

	Тэдний нэг нь хараалаа. 

	Цонхны хөшигний цаана гэрэл гарч байгаа харагдсан тул Люсиэн жижиг гуанзанд орлоо. Тэнд хүн олонтой бөгөөд ууж, шуугьж байв. Эзэгтэй нь уйлсан царайтай байх ба хүмүүстэй хундага тулгаж байлаа. 

	— Танай нөхөр яасан бэ?.. 

	— Өнөөдөр явлаа. 

	Ногооны мухлагийн эзэн ром ууж, ингэж агсарч байлаа: 

	— Та минь надад хэлээд аль, энэ муу дайн хэнд хэрэгтэй юм бэ? Польш нарыг нулиммаар санагдаад байх юм. 

	Бусад хүмүүс дэмжиж: 

	Англичууд дайтмаар байгаа бол дайтаж л байна биз! Тесс сая фунт авсан нь илэрхий л дээ.. гэлцэнэ. 

	Люсиэн ярианд оролцолгүйгээр архи ууж, дотроо уурлан, дуугүй сууна. Дараа нь Женнийнд очиж салах ёс хийх далимд хэдэн мянган франк аваад одно. Маргааш нь өдөржин архидах ажээ. Бас тэгээд цэргийн бантангаар дагнаж дийлэхгүй тул ганц мянган франктай явах хэрэгтэй байжээ!.. 

	Женни түүнийг уруу царайтай боловч сэтгэл хөдөлсөн байдлаар угтлаа. Люсиэн эрх чөлөөг хамгаалагч байхад Парис сүйдэж, Лувр устана гэх мэтийг бодохоос Женнид хачин санагдана... Тэр Люсиэнийг тэвэрч хэлсэн нь: 

	— Бүх дэлхий хөдлөх ёстой... Би чамд дулаан хувцас авсан... 

	Үстэй хантааз авсан байхыг нь хараад, Люсиэн инээд алдаж

	— Хонгор минь, үүнийг чинь офицер хүн өмсдөг юм, гэтэл би хоёрдугаар зэргийн цэрэг шүү дээ. Бас тэгээд одоо есдүгээр сар байна, өвөл болтол нэг тийш болох юм байгаа биз гэв. 

	— Люсиэн ээ, чи хорт утааны багтай биз? Өнөөдрөөс л нисээд орж ирэх байх... Би хорт утааны багт очлоо, гадаадын харьяат нарт олгохгүй байна. Эмийн пүүзэнд нэг шингэн юм зарж байна, хий тавихаар нь нусныхаа алчуурыг үүгээр норгоод үнэрлэдэг юм гэнэ. Харж байна уу?

	— Хөөрхөн лонхтой юм. «Молина» сүрчгээс ялгах юм байна уу? Ерөнхийдөө л ганган байдал мандтугай! Нуувчинд тохиолдох бөөс ч ганган байна байх гэж би найдаж байна. 

	Тэгээд Люсиэн «Парис хэвээрээ байх болно» гэдэг дууг урвуулан дуулав. Женни чихээ таглалаа. Дараа нь дүмбэгэр царай гаргаж: 

	— Люсиэн минь чи хэл, айгаад байна уу? гэв. 

	— Үгүй ээ, дургүй хүрээд байна. 

	— Гэвч үнэн манай талд байгаа биз дээ?

	Люсиэн жижиг гуанзанд дөрвөн жүнз архи хөнтөрсөн нь инээдээрээ танигдлаа! Ямагт цагаан байдаг царай нь улайжээ. 

	— Үнэн үү?.. Байз. би чамд одоо бүгдийг нь тайлбарлаад өгье. 

	Тэгээд орон дээр байсан сүлжмэл бүтээлгийг хуу татан авч мөрөн дээрээ тохоод Женнийн бүрх малгайг өмсөж, алгаа хавсраад, ийн бувтнав. 

	— Хүүхдүүд минь, сайн зүгийн тэнгэр Боннд бууж Тессийг тэтгэжээ. Бид зовлонгоо эдэлсэн Бекэд тусална. Тэр цагаан сэтгэлтэй амьтан чехийн Тешенд байх гэж бод оо биз. Бас тэр Беловежийн шугуй дотор энэ дэлхийд Геринг маршал хэмээн нэрлэгдсэн ариун Себастьянтай манаанд зогссон юм. Гэтэл одоо болохоор, Вельзевул тэр Бекээс Данцигийг нь булаачих гээд байна. Зовсон зүдэрсэн амьтад наманчлагтун! Тесс гуай тэнгэр нарын авсыг суллахаар явж байна. Дашийн шоог!

	Женни гайхшаа барлаа. Люсиэн ямар Бекийг яриад байна? Тешен гэдэг хот нь хаана байдаг юм бол?.. Тэр сонин үл унших бөгөөд улс төрийг ойлгохгүй. Гэвч Люсиэний маяглалаас болж сэтгэлд нь гуниг төрөв. Хоёулаа дуугүй сууж хүрэн цай уулаа. Сүүлд нь Женни айсан янзтай: 

	— Тэгвэл эрх чөлөөний төлөө дайтах нь худал юм шив дээ? гэв. 

	— Ямар эрх чөлөөний төлөө?

	— Мэдэхгүй л дээ... Ер нь л эрх чөлөөний төлөө... Гэвч сонинд юу ч гэж л бичнэ л дээ... 

	Люсиэн эвшээлээ. 

	— Жолио өчигдөр улаан байсан бол өнөөдөр дун цагаан болж, маргааш өтгөн ягаан болох хүн. Уйтгартай байна?

	Женни юм бодоод, дараа нь гэнэхэн байдлаар

	— Тэгвэл хувьсгал хийх хэрэгтэй шүү дээ гэв. 

	Люсиэн энэ үгээр ядартлаа хөөцөлдсөн учраас уур нь хүрэв! Соёлын ордон, өгүүлэл, ном, аавтайгаа хийсэн маргаан тун их ажээ... Гэтэл өчүүхэн нэг америк хүүхэн: «хувьсгал хийх» энэ тэр гэж хэлнэ гэнэ!

	— Өөрийндөө л байгуул. Бид дөрөв дахиж байгуулсан. Би ч больё чи минь! За тайч, унтмаар санагдаад байна. 

	Люсиэн түгшүүрийн дохионы дуугаар сэрэв. Женни айн чичирсэн учраас өргөн нөмрөгийнхөө ханцуйг олж гараа шургуулж чадахгүй байв. Гэтэл Люсиэн: Яршиг байна даа! гэж бодоод нөгөө тийшээ харан хэвтэв. Женни түүнийг доошоо газар давхар луу бууя гэж сөгдөх шахан гуйсан нь талаар боллоо. Бүр сүүлд нь хаалгыг нь тогшиж: 

	— Буугаарай! гэв

	— Яршиг аа!

	— Би агаарын түгшүүр эсэргүүцэх хамгаалалтын дарга байна. 

	Буухаас өөр аргагүй боллоо. Газар давхарт халуун, зайгүй бөгөөд эрэгтэйчүүл гэрийн судалтай нөмрөгтэйгөө, эмэгтэйчүүл үс толгой нь арзайж, нүцгэн шахам байцгаав. Өөрийгөө «дарга» хэмээн нэрлэх, сахал сармайгаа хусаагүй нэгэн этгээд: «Хорт утааныхаа багийг зэхээд, чимээгүй байцгаа» хэмээн хашхична. Нэг хаалгач эмэгтэй тэр хүний командаар хана руу ус цацаж гарлаа. Бас нэг эмэгтэй хүн хүүхдээ элгэндээ наалдуулан тэвэрч уйлна. Хажуугийн гудамжинд бөмбөг уналаа гэж ярилцана. Женни нөгөө шидэт шингэнээ барин сүлжмэл алчуур зэхнэ. Нэгэн гоё цээжтэй хүүхэн байхыг хараад Люсиэн нүд салгахгүй гөлөрч, бусдыг яран зүтгэсээр яваад дэргэд нь очив Үзэсгэлэнт хүүхэн зайлсхийв. Люсиэн ярдаг зангаар

	— Хатагтай минь, одоо чинь дайны цаг болоод байна шүү... гэв. 

	Женни түүнийг хардаж байгаа, айж байгаа, мөдхөн хагацалд учрах гэж байгаа тул нүднээсээ нулимс гаргав. Гэтэл Люсиэн ажиг ч үгүй байн байн эвшээнэ. 

	Нойр нь ханаагүй хоносон учраас Люсиэн маргааш өглөө нь нойрмог, уцаар байдалтай гарлаа. Гадна хаалган дээр нэгэн эмэгтэй хэрүүл хийж байх бөгөөд тэр дарсны дэлгүүрийн эзэн юм санжээ, тэгээд дарсны нь зоориор бөмбөгнөөс хорогдох байр хийх гэж уурыг нь хүргэсэн ажээ!

	— Би сайдад бараалхана шүү! Тэд дандаа л франц улс чадалтай байх ёстой гэж хашхичдаг улс байгаа юм. Тийм байтлаа худалдааг яагаад цохиж байгаа юм? Би зоорио суллаж өгөхгүй ээ. Та дуулж байгаа биз? Намайг алчхаад, хүүрэн дээгүүр минь алхаж ороод аваарай!

	Люсиэн атирсан бүрх малгайгаа сөхөж: 

	— Болж хуна!.. Та Расины зохиосон «Иргэд ээ, зэвсгээ барьцгаа!..» гэдгийн шилдэг эмэгтэйчүүл шиг л байна. Мөн ч аятайхан ший болж байна!.. хэмээв. 

	 

	 

	II

	Парисынхан шөнө бүр түгшүүрийн дохионы дуугаар сэрдэг боллоо. Нурж сүйдсэн байшин сав харсан хэмээн энэ тэр хүмүүс ярилцана. Гэтэл Тесс: «жирийн л нэг болгоомжлол юм шүү. Германчууд нисээд орж ирлээ гэхэд бид ийм л түгшүүр зарлана. Энэ бол Парисынханд хатуужил суулгаж байгаа хэрэг...» гэж жуумалзана. Олонх хүмүүс тайван бус байдалтай болсон нийслэл хотоосоо зайлахыг эрхэмлэнэ. Чинээлэг хороод эл хуль болж, Нормандийн ба Бретаний амралт сувиллын газруудын хүн олширч байв. Бэлтгэл хүмүүс дорно зүг одож, дотроо бодолтой буржуй нар өрнийг тэмүүлнэ. 

	«Хачин сайхан газар! Тэнд зуун километрээс дотогш ганц ч завод байдаггүй юм...» гэж Монтини гэр бүлийнхнийгээ Оверни руу явуулжээ. Тэр гэрийнхнээ амар жимэр газар илгээчхээд хөрөнгө мөнгөө америк руу гуйвуулах өөр нэгэн ярвигтай ажил хөөцөлдөх болов. Дюкан түүнийг мэдчихээд «Муухан франц хүн» гэдэг өгүүлэл бичлээ. Тэр өгүүллийг хэвлэл хянах газраас хориглосон тул нэг сонины хоёр үеийг хоосон орхиж, үйлийн хайч зурсан байлаа. Дюканы тийнхүү дайрч байгаа талаар хүмүүсийн ярилцахад Монтини зэвүүцэж «Та минь ээ, Дюкан чинь Дантон юм!.. Би өөрийнхөө л юмыг хамгаалахыг хүссэн хүн. Намайг ядуурлаа гэхэд Франц улсад ямар ч ашиг гарахгүй» гэнэ. 

	Полет хийнээс зугтаж, Морванд байдаг авга эгч дээрээ очихоор шийдлээ. Ийм үед энхрийлэн таалах эмэгтэй хүнгүй хоцрохоосоо айж Тесс байж ядав!

	— Чи намайг ганцаарsг нь хаяад явах нь үү?

	— Тесс минь ээ, би баатар хүн биш шүү дээ. 

	— Чамд айх юм алга. Парис руу онгоц ирэхгүй. Энэ бол чимээ үл гарах хуйвалдаан юм шүү... Хэрэв тэд Парисыг хөндөх юм бол манайхан Берлинийг бөмбөгдөөд эхэлнэ. Ингэхлээр тэднийд хохиролтой болно. 

	Полет уйлж: 

	— Та нар яах гэж энэ хар дайныг дэгдээв ээ?

	— Би юү? хэмээн гомдсондоо хоолой нь чичрээд: — Чи бас ингэж хэлдэг байжээ? Чи мэдэж байна уу? Би бол гагцхүү амгаланг л хүссэн хүн. Гэвч бид яах юм бэ? Германчууд л өдөөд байгаа юм гэлээ. 

	Полет уйлсан хэвээрээ: 

	— Хүн ардыг хядаад яах юм бэ? хэмээн асуув. 

	— Хүн алж байгаа хэрэг биш ээ. Польшчууд дайтаж байгаа юм. Яв явсаар, энэ бол тэдний хэрэг. Данциг бол Страсбург биш юм. Харин Мажиногийн шугаман дээр ганц нэг хүний гарз гарах гай таарч магадгүй нь мэдээжийн хэрэг. Гэвч жирийн цагт автомашины ослоос болж хүний амь бишгүй л сүйддэг шүү!.. Хонгор минь, юм бүхэн өөр болчхоод байгааг ойлго л доо. Хуучин байдлаар ойлгож болохгүй. Энэ бол миний мэддэг дайн биш юм. Манайх Мажиногийн шугамтай. тэднийх Зигфридийн шугамтай болчхоод байна. Аль нь ч гэсэн ганц километр давшиж чадахгүй. Тэгэхээр бие биеийгээ хараад л, гайхшаа барж сууна гэсэн үг. Ийм байдлыг талийгаач Амали минь: «Номын тавиур дээр тавьсан шаазан нохой шиг л...» гэж дүрслэн хэлдэг сэн. Польшчууд хачин сайхан тэсэж байна. Би дандаа л: «Морьтон шинжийн хүмүүс!» гэж хэлдэг байсан юм. Эд лав л хавар болтол тэснэ, аягүй бол зун ч болгочих байх. Тэр болтол нь бид зэвсгээ базаагаад авна. Бас тэр цагт бид германчуудтай ч яриа таарчхаж магадгүй. Ийм учраас айх аюулгүй байгааг ойлгож байгаа биз дээ. 

	Энэ бүхэн муухай юм... Би харанхуй гудамжинд гарахаараа л... Бас шөнийн цагт... Бүрээ дуугарахаар... 

	Полет уйлсан байхдаа улам ч аятайхан царайтай санагдана. Тесс бяцхан шувуун толгойгоороо цээжийг нь налав. 

	— Миний хонгор битгий яваарай! Би даанч хөөрхийлөлтэй байна... Намайг хэчнээн их ажилтай байгааг чи яаж мэдэх вэ. Энэ хэдэн долоо хоногийн дотор л нэг тийш болчихно гайгүй... гэв. 

	— Чи чинь юу ч болохгүй гээ биз дээ... 

	Тесс инээд алдаж

	— Томоогүй хонгор минь ээ, юу ч болохгүй нь мэдээж л дээ. Би дотоод явдлын талаар л ярьж байгаа юм шүү дээ. Танхимын ихэнх нь бүтчихлээ. Харин чи коммунистуудыг устгана гэдэг юу гэсэн үг болохыг ойлгодог уу? Энэ бол цагдан сэргийлэхийн жирийн нэг ажиллагаа биш. Энэ бол ёстой л өндөр жанжны кампанит ажил. Наполеон шиг л байх хэрэгтэй болно. Гэвч бид коммунистуудыг устгаад өгнө дөө!

	Тессийн царай мэлрэнг байдалтай болов. Ариун үйлст иргэний жишээ үзүүлж байгаа мэт санагдсан ажээ. Тесс Дениздээ хэчнээн хайртайг хэн яаж мэдэх сэн бил ээ! Гэвч Денизийг Францын дайсан этгээдүүдтэй нийлсэн гэж үзээд өширхөх болсон юм. 

	Тэгснээ Тесс гэнэт инээж

	— Би чамд нэг юм ярьж өгье... хөгийн юм шүү! Маргааш надад ямар явдал тохиолдох нь вэ гэдгийг таахад бэрх. Ер нь таадаггүй юм даа. Би засгийн тавиланг бараан баринтагтанд даатгах ёстой болоод байна. Чи миний өвдөг сөхрөн мөргөх гэж байгааг таамаглаж байна уу? Энэ явдлыг чи хөгтэй биш гэх үү? гэв. 

	Гэтэл Полет уйлсаар байлаа. 

	Тесс бага наснаасаа сүмд орж байгаагүй юм санжээ. Мань хүн шашны талын юмыг харж чаддаггүй ажээ; хүнийг дооглохоороо: «гүгэл ханхлуулж байна» гэдэг бөгөөд санваартнуудыг «хар хэрээнүүд» гэж хочилдог учраас Амалийн сэтгэлийг багагүй шаналгадаг байсан бил ээ. 

	Тэр зөвхөн чавганц нар л сүмд ордог байх гэж боддог байсан тул эрэгтэйчүүд бас мөргөл хийж, тэдний дунд цэргийн хүмүүс байхыг хараад гайхав. Амалийн авсан дээр зул асаасан байсан шиг бүүдгэр гэрэлтэй байв... Нэг л аягүй санагдсан ажээ. Нарийн хоолойгоор ном ягнах чимээ, ягаан шилийг нэвт туссан нарны цацраг тэргүүтнийг харахад өөр ертөнцөд байгаа юм мэт санагдана. Энэ үед Тесс нэлээд хал үзсэн байлаа, өөрөөр хэлбэл, ханилсан хань, төрсөн үрс, тайван байдлаасаа хагацсан байлаа. Бүх зүйл дэмий ёсорхол гэдэг нь илэрхий боллоо, гэвч аар саар зүйлийг мартаж, сэтгэл хуурах нь зарим үед зугаа мэт санагдсан ажээ. 

	Тэр бандгар биетэй, нүүрэндээ гүргэр улаан судалтай, уйтгартайхан бөгөөд ухаалаг нүдтэй хамба тийш харлаа. Мань хамба ч гэсэн хутагт лам, их хамба, сүсэгтэн нартайгаа таарамжтай байхаас эхлээд зовлон ихтэй л байдаг биз. Амьд явах гэдэг нь арга мэх бил ээ. Тэгээд л эцэст нь дашийн шог болоод өгнө дөө... 

	Хонх жингэнэлээ; хүмүүс цөмөөрөө өвдөг сөхрөв. Хүмүүсийн дуураймтгай байдлыг хараад Тесс жуумганан инээмсэглэв... Гэвч дуулгавартайгаар өвдөг сөхрөн суугаад, бусдын хамтаар босож зогслоо. 

	Яршигтай санагдав!.. Тесс эвшээхгүйг хичээлээ. Тэгсэн атлаа урт бараан хувцастай, тэнэгэр магнайтай, нимгэхэн жимбэгэр уруултай, залуу хүүхэн баруун талд нь зогсож байхыг хараад нүд нь гэнэт сэргэв. Бронзины зурсан флоренц хүүхний хөрөг мэт санагдсан ажээ... Иймэрхүү хүүхнүүд тачаангуй, тун их тачаангуй байдаг даа гэж бодов... 

	Тэгснээ Бретейлийн ширүүн харц өөр дээр нь тусаж байгааг мэдээд, зүрх нь ёг хийсэн тул мөргөл хийж байгаа хүний дүр үзүүлж, амаа хөдөлгөв. Бретейли германтай түншлэхийн төлөө хүн байтал түүнийг тэнэг хүмүүс хоргүйд боддог юм. Харин Бретейли л газар авах хүн гэдгийг Тесс ойлгож байлаа. Хүн бүр л Ардын фронтыг хараана; ийм учраас засгийн мэдэлтний ихэнх нь баруун тийшээ хэлбийнэ гэсэн үг. Бас тэгээд дайн мөнх биш юм!.. Ер нь Гитлертэй тохирч чадах хүн Бретейлиэс өөр хэн байх вэ? Тэгэхлээр энэ яргачинтай эвтэй л байх хэрэгтэй!

	Бишгүүрийн дуу хангинаж Тессийн сэтгэлд дахин гуниг төрүүллээ. Бишгүүрээр тэд үнэхээр чадамгай тоглож байлаа... Арван долоон онд гай нь таарч «бертийн» сум сүм дотор туссан юм. Асар олон хүн үхсэн. Гай болж одоо бөмбөг унавал яана! Арай тэгэхгүй биз дээ, тэд түрүүлж гар хүрэхээсээ эмээх байлгүй. Дайнд дуртай хүн яаж байх вэ... Илэн далангүй хэлэхэд, польшчууд бол зэрлэг бүдүүлэг амьтад. Германчууд Польшид колонийн дайн явуулж байгаа юм. Харин францчуудыг тэд хүндэтгэдэг... Ярьж тохироогүй байгаа явдал л харамсалтай байна! Муссолини л бүгдийг нь эвлүүлээд өгөх байх даа. Учраа олцгоохгүй л байна... Тэгээд л дайн гаргачихлаа... Гамелен ой дотор нэг явдал тарих санаа сэдсэн байх юм. Гэтэл тэнд мина булаатай байгаа... Хүний амийг дэмий үрэгдүүлж байна. Люсиэнийг алчхаж мэднэ. Түүнийг Тесс штабт байлгаж дөнгөх л байсан, гэвч тэр салбадай хаана яваа нь үл мэдэгдэх тул олоход бэрх юм. Муу л хэрэг! Ер нь сайн юмаар бага л болоод байна... Энэ будилаан хэдийд дуусдаг бол?

	Генерал де Висс тэр харагдана... Юутай их бишрэнгүй мөргөж байх юм бэ! Үүнийг чинь Фужийн найз, улаантан гэж ярилцдаг шүү дээ... Инээдтэй юм. Цэргийн жанжин хүн хөдөөгийн авгайн адилаар мөргөл хийдэг байна шүү. Энэ хүн бурхан шашинд итгэнэ гэж үү? За яамай тэгж л байг!.. Фужтэй нийлснээс ингэж байсан нь дээр л дээ. 

	Мөргөл дууслаа. Бүүдгэр гэрэлтэй сүмээс гарсан учраас Тесс намрын цэлмэг өдрийн бараа харж, сэтгэлийн жаргал эдлэв. Туулайн бөөр алт мэт шав шарлан харагдана. Елисейн талбарт нарны туяа усны атираа лугаа адил гялтганана. Авгай хүүхнүүд улам ч гоё юм шиг үзэгдэнэ. Хотод оршин суугчид бөмбөгдөлтөөс айхынхаа эрхэнд цонхныхоо шилэнд гонзгой цаас наасан тул тэр нь угалз мэт хачин харагдана. Тесс: «Бас л нэг чамин гоёл болж дээ!» гэж бодоод инээмсэглэв. 

	 

	 

	III

	Аравдугаар сар гарлаа. Бороо татрахаа байлаа. Тесс парламентын гонхонд ингэж хашхирч байлаа. 

	— Польшчууд ганц сар ч тэсэж чадахгүй ээ гэж би дандаа хэлдэг шүү! Тэд чинь хулгай дээрэм хийдэг архины туламнууд шүү дээ. Гэвч бид өчүүхэн ч хохироогүй байна. Харин хожиж байна... Гитлер дайныг Дорнод явуулж германчуудаа зугаацуулж байна. Одоо тэд Мажиногийн шугам гэж юу болохыг мэдэж авна даа. Долоодугаар сарын арван дөрвөнд, манайхан гэрэл цацарсан гудамжиндаа үүр цайтал бүжин цэнгэнэ дээ, харж л байгаарай!

	Дээрээс бөмбөг бус, харин хуудас унаж гарлаа. Чамин янзын хороод сэргэлээ. Монтини эл хуль газар бороонд норж байгаад яах юм гэж бодоод гэрийнхнийгээ дуудуулав. Гэргий нь хоол ундны зүйл хязгаартай болсны улмаас үглэдэг байсан юм. 

	— Юу болж байна аа, та минь?.. Хүн юугаа идэх нь засагт ямар хамаа байна вэ? Хоол ч захиж болохоо байлаа: Даваа гарагт хонины махан гонзгой шанз захихлаар өгөхгүй юм, мягмар гарагт үхрийн шарсан сээрний мах худалдахыг хориглосон байх юм, лхагвад болохоор тоорт хийхээ больчихож... энэ бол доромжлол!

	Хүрэн цай тасраад хэд хонолоо. Монтинийн гэргий цухалдаж хэлсэн нь: 

	— Би Корел дээр ч очлоо, Кардам дээр ч очлоо, ерөөсөө л алга... Польшчуудаас болоод ийм болчхож гэнэ дээ! Англичууд цайгаа уусаар л байгаа байх гэж би бодох юм. Тэд биеэ жаргааж чаддаг хүмүүс шүү. Даладьегээс л болж байгаа юм, энэ бол ерөнхий сайд биш, харин хүний адаг, дэглээчин!.. 

	Төдхөн хүрэн цай залгахад Монтинийн хатагтайн сэтгэл овоо тайвширсан бил ээ. 

	Сарлаг үхэхээ шахахаар оодон хатгана гэгчийн үлгэрээр аж байдал илтэд сайжирлаа. Зоогийн газар сул ширээ олдохыг байлаа. Сайвангийн газрууд урьд урьдаасаа илүү ажиллах боллоо. Эмэгтэйчүүлийн бүрх малгай цэрэг малгайрхуу болоод ирлээ. Дэлгүүрийн цонхон дээгүүр танкны дүрстэй хатгуур зүү, английн далбаатай ооны сав, дээрээ: «Тэр хүн францад л хаа нэгтэй байгаа» гэсэн бичгэн хээтэй зангиа, торгон алчуур харагдах боллоо. 

	«Францад хаа нэгтээ» гэдэг үг тойв болсон N гэдэг үсгийг орлосон томьёо боллоо. Сонинд ч гэсэн: «Өчигдөр францад хаа нэгтээ Сикорский генерал жагсаал хүлээж авав» гэж мэдээлдэг болсон юм. Бас цонхны ёроолд нэгэн тэнэмэл дуучин: «Францад хаа нэгтээ үнсэж явснаа дурснам!..» хэмээн гуншаатан дуулах сонстоно. 

	Цэргүүд уйдаж байгаа тул эгшигт хайрцаг, хөл бөмбөг. хөзөр, даалуу, цагдан сэргийлэхийн холбогдолтой зохиол цуглуулж байна хэмээн ярилцана. Цэргийн дарга нарын хайртай эхнэрүүд тэдэндээ тэмээн гөрөөсний ноосоор нэхсэн хантааз, наполеон шарз, нийслэлийн шилдэг тогооч нараар хийлгэсэн лаазтай мах тэргүүтэн илгээж байлаа. 

	Гадаадын хэвлэлийнхний дайллага дээр Тесс: 

	— Манайхыг хуучин янзаараа л аж төрж байгаа гэдгийг дэлхий дахинд сонсгоорой. Их бууны хүрхрэх дууны хариуд манайхан: «Парис хэвээрээ л байх болно» гэдэг дууны үгийг хэлж байгаа шүү гэжээ. 

	Дайныг дагаж гуниг зовлон ирнэ гэж боддог байцгаалаа. Гэтэл намрын улирал сайхан эхэлж, ший жүжиг, дайллага цайллага, үзэсгэлэн, ашиг сайтай үнэ хаялцааны наймаа нээгдэв. Тэрчлэн амны хишигт Гранделитэй энд тэндгүй уулзаж болох байлаа, учир нь Гранделийн оролцдоггүй дайллага ер үгүй байв. 

	Дайн гарсан эхний хэд хоногт Грандели: «Би тулалдмаар байна!» гэж фронтод явах сан гэдэг шаардлага тавьж байсан юм. Депутатууд «Та эндээ байх нь улсад илүү ашигтай» хэмээн эсэргүүцэж байв. Гранделийн нэр хүнд тун их цартай болсон учраас нөгөө нэг алдагдсан бичгийн талаар Дюканы дурсах төдий болоход хүмүүс зэвүүцэж: «Амин хувийн аар саар явдлаас болж үндэсний нэгдлийг задалж болохгүй ээ!» гэцгээнэ. 

	Грандели тун саяхан болтол буулцаан хийх талд байснаа нуухгүйгээр ингэж хэлж байлаа: 

	Есдүгээр сарын нэгний орой бүх зүйлийг няцааж болох байсан юм. Чиано гүнтэй Бонне утсаар ярьсан. Би дөрвөн ерөнхий сайдын уулзалт хийлгэе гэж зүтгэсэн. Манай бүлгийн депутатууд миний саналыг дэмжсэн. Гэтэл үйл явдал дэндүү түргэн тарчихсан юм... Хүн бүрийн буруу түүхэнд үлдэнэ. Харин одоо бол маргах цаг биш. Нэгэнт дайн зарлачихсан болохоор ялах л хэрэгтэй болоод байна. 

	Үйл явдал буруугаараа эргэж дайн гарсан учраас Гранделийн санаа талаар болов. Тэгээд мань хүн тулалдахад бэлхэн болсон ажээ. «Ялах хэрэгтэй болоод байна» гэж хэлэхэд нь түүний дуунд яах аргагүй догдолсон шинж илэрнэ. 

	Депутатууд Гранделийн эх оронч байдлыг гайхан шагшиж байсан бөгөөд үйлдвэрийн эзэд мань хүнийг «эрүүл ухаантан» хэмээн нэрлэж, язгууртны авхайчуул түүнийг сэтгэл уяруулсан яриа хөөрөөтэй, харахад амгалан атлаа зүрх зоригтой, сайхан хүнд тооцон сэтгэл өгч байв... 

	Тэр ч байтугай. Бретейли: монди чинь бусдын ов мэхэнд автсан юм биш байгаа гэж тээнэгэлзэхэд хүрлээ. Өөрөө хөнгөн хэнээрхэлд биширсэн Люсиэнд итгэж явсан юм. Гэтэл Грандели өө гаргаагүй ажээ... 

	Бретейлид дайн жүжиг байсан юм. Эхнээс нь аваад эцсийг нь хүртэл боловсруулан бодохыг оролдох боловч үл чадна. Заримдаа мань хүн: «энэ дайнд дийлэх хэрэгтэй» гэж аман дотроо хэлнэ. Тэгснээ төдхөн инээмсэглэж: «засгийн эрхэнд бүлэг хэдэн депутат байгаа энэ үед дийлэхгүй л дээ. Ер нь тэгээд дийллээ гэхэд францад ямар ашиг байна?.. Парламентыг тарааж, чалчаа амьтдыг шоронд хорино гэсэн л үг! Дайны галд франц орон хайлчих ч магадгүй...» гэнэ. 

	Гранделийн чамархайны үс бууралтаж, нүдний нь гал буурчээ. Бретейли түүнийг хараад: «Миний л ижил сэтгэлийн зовлон эдэлж байгаа амьтан юм...» гэж боддог байлаа. Хоёулхнаа үлдсэний дараа Бретейли түрүүлж Гранделитэй гар бариад

	— Сайн муу саналцахаа больё! гэв. 

	Бретейли Грандели хоёрын дуугарахаа болиод жил гаруй болж байгааг, бас буцаж эвлэснийг хэн ч мэдээгүй тул депутатуудаар үл барам франц улс даяар мань хоёрыг нэг үзэлтэй найз нөхөд гэж үздэг байсан юм. Бретейли Гранделиэр цэргийн үйлдвэрийг удирдуулах санал оруулж, түүнийг том тушаалд дэвшүүлсэн нь гарцаагүй гэдгийг хүн бүхэн мэдэж байсан юм. 

	Гранделийг цагаатгуулах талаар Бретейли Тесстэй хэчнээн их маргаж байснаа мартаагүй бөгөөд одоо ч гэсэн зүдэрнэ гэдгээ таамаглаж байгаа хүн. Гэвч Тесс тэр мэтийг дурсахтай манатай байгаа ажээ. Люсиэний хулгайлсан тэр нэгэн бичгийн асуудал улиран хуучирч, сонь нь буурсан зүйл мэт санагдах болжээ. Гранделийг хэн сэрдлээ? Фуже Дюкан хоёр бил ээ. Фуже Москватай хэлэлцээр хийх үеэр Чемберленийг муучилж байгаад Парис Лондон хоёрыг хэрэлдүүлчих шахсан учраас радикал бүлгээс хөөгдсөн юм. Харин ээрүү Дюкан нь Гамбетта болохыг ядан уран үг донгосдог болж хамаг амьтны дургүйг хүргэсний улмаас түүнийг Виар «илжирсэн шовинист» гэж нэрлэсэн бөгөөд Бретейли түүнийг гүтгэлэг тарааж байна гэж шүүхэд бичсэн юм. Үгүй ээ, Гранделид өширхөгч нарт итгэлтэй хүн байхгүй юм... Түүнээс гадна юманд зөв талаас нь хандах хэрэгтэй юм шүү. Грандели коммунистуудыг харж чаддаггүй юм. Мань хүн тэдний дунд байсан учраас тэднийхээ байдлыг андахаа больсон юм. Жирийн хүмүүсийг харахад тэр «хоёр зуун өрхийг» муучлах дуртай бөгөөд америкийн цөөнхийн эзэрхлийг эсэргүүцсэн товхимол бичсэн, зүүнтэн хүн юм. Гэтэл цэргийн үйлдвэр нь коммунистуудад гол цохилт өгч чадах фронт бил ээ. Грандели хүнийг шорон гянданд хийж, ажлын долоо хоногийг уртасгаж, цалин хөлсийг багасгаж л байг. Хэрэв тэр нь нугалаа болчихвол өөрөө хариуцна биз, харин Тессийн болон радикалуудын нэр үл бузардах биз. 

	Би л лав охиноо Гранделитэй суулгахгүй гэж Бретейли саяхан Тессэд ярьж байсан юм. Энэ яриаг хоёулаа мартсан ажээ. Дайн болж байгаа энэ үед намын маргаанд алгадуулчихгүй л байх хэрэгтэй!.. Ийм учраас Тесс

	— За яах вэ, чиний саналыг сайшаая гэжээ. 

	Үйлдвэрийн томоохон эзэд (Дессерээс бусад нь ) Гранделийг дэмжив. Монтинийн «Цаадах чинь ядаж л журам тогтоочхож дөнгөнө. Ар талдаа замбараагүй бол яаж дайтах вэ? Ажилчид яагаад ч үгэнд орохгүй. Хэл мэдэх ч үгүй, иймд чангахан л гар хэрэгтэй» хэмээн хашхичиж байлаа. 

	Үйлдвэрийн эздийн холбоог Меже толгойлж байв. Мань хүн мөн л Гранделийг өргөмжилж байсан юм. Дюкан нэг өдөр Межег Швейцараар дамжуулан германчуудад хөнгөн цагааны хүдэр нийлүүлсээр байна гэсэн юм. Цаадах нь: «энэ бол гүтгэлэг. Харин над нэг бодол бий...» гэж хариулдаг байлаа. Түүний бодол нь Берлинтэй бус, харин Москватай дайн явуулах л агуулгатай юм санжээ. Межегийн дуртай юм нь «гуравдугаар интернационалын эсрэг загалмайтны дайн» явуулахад оршино. Тессийн: «Ээ халаг, бид Германы эсрэг дайтаж байна шүү дээ» хэмээн татгалзахыг завдахад Меже «Байзна, энэ бол зөвхөн эхний алхам...» гэж бөөрөнхийлсөн хариу хэлдэг байв. Дайн зарласны дараа тэр Мадрид орлоо, мань хүнийг тэнд германы элчинтэй уулзсан гэж ярилцдаг боллоо. 

	Гранделийг томилсныг мэдмэгц Дессерийн уур шатаж: «Энэ ажилд техникч, мэргэжилтэй хүн хэрэгтэйгээс биш улс төрийн самуун дэгдээгч хэрэгтэй биш...» хэмээн уцаарлав. Гэвч Дессерийн байдал саяын нэг жилийн дотор хачин өөрчлөгдсөн юм. Санхүүчдийн дунд түүнийг барагтайхан дамчин гэж ярилцах болсон байлаа. Дессер Ардын фронтыг дэмжиж, дайныг үндэстний холбооны шийдвэрээр зогсоохыг горилж байсан учраас мань хүнийг депутатууд балай амьтанд тооцож байсан юм. Бретейли түүнийг: «эмэгтэй хүний шүршүүл барьсан гал сөнөөгч л гэсэн үг...» хэмээн цэцэрхэж байв. Тэр ч байтугай Тесс Дессерийг урагшгүй амьтанд үзэх болсон ажээ. 

	Түүнээс хойш сар боллоо. Грандели сүрхий чармайлттай ажилтан гэдгээ харууллаа. Тэр Бретейлитэй өдөр бүр уулзаж, зөвлөж, мэдэгдэл хийдэг байлаа. Грандели: «коммунистууд... Дессер... энэ бүгд нь бантан юм. Юуны өмнө хайр найргүй цэвэрлэгээ хийх хэрэгтэй байна!» гэнэ. 

	«Сэн» заводын ажилчдын дөнгөж гуравны нэг нь үлдээд байлаа. Дессер учраа ярихаар шийдэв. Мань хүн дурамжхан царайлан Гранделийн өрөөнд том булцуутай таягаа бүрх малгайтайгаа барьсаар орж, таягаа ёрдгонуулан байж ярив. Гэтэл Грандели ширээн дээрх бичиг сэлтийг сөхөн харж, тун саяхан Бриан, Бонкур нарын тэтгэгч байсан Дессер гэдэг мундаг хүнийг тахар адил мөхөлзүүлэн байгаадаа тав нь ханаж, инээмсэглэн байв!

	Дессерийн амьсгаа давхацна; бие өвчтэй бөгөөд уг өвчин нь хүнд гэдгийг өөрөө мэдэж байсан боловч эмнэлэг хөөцөлдөхгүйгээр архи уух болсон юм. Хувийн нь амьдрал ажил явдал шигээ урууд доройтож, хааяа хааяа Жанеттай гунигтай царайлан уулзах бөгөөд үнэхээр өрөвдөлтэй, түгшүүртэй харагдахаас гадна хотын захад орших ханхай нэгэн байшинд хойд насны бодол болон ганцаардсан байдлаар шөнийн хоногийг өнгөрөөнө. Үхнэ гэхээс айх тул айхгүй байхыг хичээх боловч үл чадна. Франц орон сүйрэлд учирч байгааг харсаар атлаа яах ч чадалгүй болсондоо харамсан тарчилна. Тун саяхан чадалдаа аархаж явж бил ээ. Гэтэл одоо гангаа барсан хэт газраа барсан гахай болсон байна. Түүний үгийг хүмүүс хүлээцтэй сонсох боловч үгэнд нь орох хүн үл олдоно. Тэр бэлэвсрэн хоцорсон хатан хаан, панзны гэрээний газрын академич, амгалан цагийн хэлтэрхий мэт болсон амьтан юм. Хүмүүс орилоо өвчтэй тэнэг Монтини, төрсөн эхийгээ хэдхэн сая франкаар зарчихаасаа буцахааргүй Меже ба бас бус хүний үгэнд орох атлаа Дессерийг үл ойшооно. 

	Мань хүн Гранделид

	— Арван нэгдүгээр сард дуусгаж өгөх захиалгыг хийх ажилчнаар дутагдаж байгаа намайг та яа гээв? Дайн гаарчхаагүй байхад хамаг мэргэжилтэн ажилчдыг мань фронтод хөөчхөөд байна гэв. 

	— Муу л хэрэг болж дээ, гэвч өөр арга алга. Бид ажилчин хүмүүсийг ямбалуулахтай манатай болоод байна. Манайх бол газар тариалангийн орон юм. Ингэхлээр тариачид юу гэх вэ? Ажилчид хувь илүү цалин аваад л тариачид алагдаж байх ёстой болж байна уу? Жирийн шударга ёсыг баримтлахгүйгээр дайнд ялалт хийж болохгүй шүү. 

	— Дөчин настнууд яасан юм? Тэд фронтод яваагүй байхад механикч хүн цэргийн байрны цонх угаагаад зогсож байна. 

	— Бид ажилчдыг онцлон ялгаж болохгүй шүү... 

	— Би танаас асууя, бидэнд мотор хэрэгтэй юү, үгүй юү? Сонин юм даа, та нисэх онгоцгүйгээр яаж дайтах гээд байна вэ? Манайд мотор хэрэгтэй л байгаа бол ажилчдыг маань буцааж ирүүл. Өчигдөр «Сэн»-ээс бас л хоёр зуун хүнийг баривчиллаа... 

	— Цахлай өвчнийг гүгэлээр эмнэдэггүй шүү дээ. Одоо бол бид Ардын фронтын үеийн уршгийг арилгах гэж л ингэж байна шүү дээ... 

	— Ардын фронт ямар хамаатай юм бэ? Та чинь өөрөө Ардын фронтоос нэр дэвшигч болж байгаад танхимд орсон шүү дээ... хэмээн Гранделийг цохих гэж байгаа мэтээр таягаа ёрдгонуулан хэлэв. 

	— Ноён Дессер та Ардын фронтыг ялуулахын тулд хөрөнгө мөнгөө хайр найргүй зориулж байсныг би мартаагүй байна шүү. 

	Дессер Гранделийн царай өөд харлаа; жирвэгэр хөмсөгтэй, хянгандуу хамартай, мэдэгдэх төдий хүйтнээр инээмсэглэж байгаа сайхан царайг нь хараад, улам ч уур нь шатав. 

	— Би ч мартаагүй байна... цөм л миний санаанд байна... Фужегийн бичгийг ч мартаагүй байна... 

	Гранделийн царай ч хувьсхийгээгүй бөгөөд инээмсэглэсэн хэвээрээ ингэж хэллээ: 

	— Дайны цагт халз тулалдалтай биш дээ. Ийм учраас танаас эндээс зайлахыг гуйя. 

	Дессер гарангуутаа малгайгаа унагаж, ханиав. Грандели рапорт уншиж байгаа царайлж суулаа. 

	Орой Гранделийнд цайллага боллоо. Урилган дээр нь: «Цэрэг маягийн оройн хоол» гэж бичжээ. Гургуул загасны махан хоолыг боольхой хийцтэй пойлоос тавагт хийж өгсөн бөгөөд тэргүүн зэргийн «Оспис де бон» архи сэнжтэй аягаар ууж байв. Зочдыг Муш дайллаа. Люсиэнтэй эвдэрснээсээ хойш Мушийн бие муудаж Альпад яваад ирсэн юм. Царайлаг хэвээрээ боловч үл ялих овор суух шинж орсон бөгөөд хөдлөх бүрд нь уруу царайтай, эмзэглэнгүй байдал харагдаж байв. 

	Хүмүүс тарж гүйцсэний дараа Грандели хүрэм, хантааз хоёроо тайллаа. Нарийхан хар мөрөвчин татуурга нь цав цагаан цамцнаас нь өнгө ялгаран зурайж харагдав. Тэр гэргийдээ

	— Моро хурандаа чамд жаал сээтгэнэх шив дээ. Нэртэй цуутай хүн дээ. Түүнийг штабын дарга болж гэнэ гэхэд би гайхахгүй гэв. 

	Мань хүн ядарсан учраас эвшээлээ. Өмдөө нямбай байдлаар тайлаад, гэнэт ингэж хэллээ: 

	— Ямар ч гэсэн л манайх дийлнэ... 

	Муш түүний хэрэгт үл оролцоно. Тэр ч байтугай нөгөө нэг гайтай хөөтэй бичгийн талаар үл дурсана. Эцсийн удаа Люсиэнтэй нарийн учрыг ярилцсанаас хойш Муш дол цохисон юм. Дайн дажин, Мажиногийн шугам, бөмбөгдөлтийн тухай яриа, нөхрийн нь албан тушаал хөөцөлдөж байгаа зэрэг нь бяцхан дэлгэцэн дээр гарч байгаа сааргар зураг мэт бодогддог ажээ. Тийн атлаа одоо болохоор санамсаргүйгээр ингэж асуулаа: 

	— «Бид» гэж хэн бил ээ дээ?

	Эв хавгүй дуугарчихлаа гэдгээ тэр дорхноо ухаараад, хариу хэлэхийг нь хүлээн буруу харав. Грандели тайван янзаар ингэж хариуллаа;

	— Бид л, францчууд л байхгүй юу. 

	Грандели зальжин хүн учраас бүх л ажил төрөл нь хичээнгүй шивнээн эмээсэн сэмхэн гэтэлт мэт санагдана. Өдий төдий бузар явдал гаргаж, сульдаж үхэх шахаж байсан тэр хэдэн аймшигтай сард ч тийм л байсан юм... Мань хүн найман түмэн франкаа гарзадсан бил ээ. Вернон л түүнд тус болсон юм. Кильмантай уулзах учиртай ч болж байсан юм... Германчуудад зориулсан бичиг баримт олох гэж... Ер нь тэгээд үүнийг дурсаад яах юм? Одоо томоохон намын хүн болчихлоо. Тэр Бид ялна» хэмээн аман дотроо шивнэх боловч ямар ялалт бодож байгаагийнхаа нарийн учрыг үл ойлгоно. Мушид хэлж байгаа, өөртөө хэлж байгаа нь үл мэдэгдэх байдлаар

	— Тэнэг асуудал!.. Тавиланг өөрчлөх санаатай мангуу амьтад байх юм. Энэ бол дэмий хэрэг, эргэж эргэж л нуга хийнэ. Харин сольж хольж байгаад хувь заяа хаана байгааг бодож аваад, түүн тийш тэмүүлэх хэрэгтэй... чухам үүнд л хамаг учир оршино... гэв. 

	 

	 

	IV

	Тэр ч байтугай Монтини: «коммунистуудыг баривчлах нь нэг хэрэг, харин настайчуулыг цэргийн байр луу илгээх нь өөр явдал юм. Надад ажилчин дутагдаад байна хэмээн бувтнаж байлаа. Танхимын гонхонд цэргийн үйлдвэрийн тухай асуудал ярих нь бараг чамирхал болсон бөгөөд уг асуудал нууцгай маягтай болж ирсэн бил ээ. 

	Грандели Дессертэй «шударга ёсны» талаар ярихдаа Бретейлийн хэлснийг давтаж байв. Грандели тариачдыг үзэн яддаг бөгөөд тэднээс айдаг учраас: «Эд бол хүн биш, харин газраас ургасан сармаг юм...» гэдэг байсан юм. Гэтэл Бретейли нь аж үйлдвэрийн тэлэлт ба хот газрын олшролт франц улсад гай болж байна гэж даамай итгэж байв. Хөдөө газарт үзэх киногүй уйтгартай, ажил хүнд тул залуучуул тэндээс дайжна... Суух хүнгүй болсон тосгон франц оронд юутай олон! Байшин сав нь нурж, чингэлэг пүнз нь өмхөрч, жимст цэцэрлэг нь атаршиж байлаа. Үүнээс эхэлж л коммунизм, Ардын фронт, бурхангүй ёс, задрал гээч юм үүссэн юм. Бретейли тариачдыг дайн тэргүүн байранд гаргана байх гэж бодоод Гранделид: «Ажилчдын толгойг илж тун болохгүй шүү» гэж хэлсэн ажээ. 

	Гэвч ухрах хэрэгтэй болсон юм. Аравдугаар сарын эцсээр цэргийн үйлдвэр дээр ажилладаг дөчин насны ажилчдыг буцааж илгээх засгийн газрын шийдвэр гаргав. 

	Тэдний дотор Легре оржээ. Дайн үүсмэгц түүнийг өмнө зүг илгээлээ. Мань хүнээр Тулузийн дэргэд орших бөгөөд дээр үед нарийн төмөр зам гардаг байсан нэгэн гүүрийг мануулсан юм. 

	Төмөр замыг нь авчихсан тул тэр гүүр анхилмал шар бутанд хучигдсан байв. Гэвч тэр нэг цэргийн тойргийн жагсаалтад орсон тул тэнд сарын турш тарлан үхэр бэлчсэн намгийг ширтлээ. 

	Энэ завсар мань хүний сэтгэлд олон янзын юм орсон бил ээ. Түрүүчийн дайн, Аргоны ой, нуувч шуудуу, цэргийн эмнэлгийг сэргээн бодов. Өчигдөрхөн юм шиг санагдана. Гэтэл саяхны юм бараг мартагдсан байх ажээ. Хоёр дайны хооронд нэг л хоног өнгөрсөн мэт бодогдоно... Түрүүчийн дайны үед хүмүүс ухаан орсон тул дайн дэгдээсэн буруутан этгээдүүдтэй данс бодно гэж боддог байжээ. Зарим нь Вильсонд итгэх бөгөөд зарим нь «Ленин... Ленин...» хэмээн дурсаж байсан ажээ. Хэрэв тэр цагт тэдэнд хорин жилийн дараа дахиад дайтна гэж хэлсэн бол яана даа!.. 

	Легре Жозетыг байнга бодно. Аз жаргал гэгчийг үзэх тавилангүй юм байх аа даа! Зун нийлэхээр шийдээд, сууц хайж байсан юм санжээ. Одоо ч өнгөрөх нь тэр л лээ... Жозетын эцгийг баривчилж аваад явчихсан. Жозет Безансонд байдаг эгч дээрээ очсон бөгөөд гунигтай, богинохон захидал бичдэг ажээ. Шөнийн цагт өмнөд нутгийн шигүү оддыг ширтэж, Жозетын энхрийллийг дурсан санагалзаж, нозоорсон байдлаар эвшээнэ. 

	Заводод нь хуучин танилаас нь байхгүй болсон байв. Мишо Пиэр хоёр фронтод байлаа. Легре орой таних улсаа хайхаар одсон бөгөөд нөхдийнхөө цуглардаг гуанзанд орлоо: хаалттай байгаа номын сангийн наагуур цаагуур жаахан явлаа; тэндээсээ Монружмд очоод, дараа нь Вильжюив рүү явав. Таних хүнтэй ер дайралдсангүй: зарим нь баривчлагдаад, зарим нь бүгчихсэн ажээ. 

	Легре ганцаардмал, тавгүй байлаа. Нам ямар ажил явуулж байгааг үл мэдэх тул таг сохор мэт байв. Коммунистуудыг урвагчид гэж, оросуудыг Зигфридийн шугамд тулалдаж байна гэж, Морис Торезыг Герман руу оргосон гэж бичсэн сониныг Легре үзэж ядан хумхиж хаяна. «Юманите» сониныг нууц хэвлэлээр гарч байгаа гэж Тулузэд ярилцаж байсан юм. Гэтэл түүнийг яаж олж үзэх вэ?.. Легретэй хамт шинэ хүмүүс ажилладаг бөгөөд цагдан сэргийлэхийн нууц тагнуул байж ч магадгүй еэ дээ? гэсэн янзтай нэг л сэжигтэй янзаар ажиглана. 

	Легре зожиг байдалтай бөгөөд дэмий л суухаас өөр аргагүй болсондоо тавгүйрхэж байв. Энэ байдалд дөрөв хонолоо. Маргааш нь түүнийг бариад авчээ. 

	Давчуу гянданд нэг шөнийг өнгөрөөв. Тэнд янз бүрийн хүмүүс байх аж. Улс төрийн хэрэгтэн, завхуул амьтад, герман цагаач нар, Польшоос ирсэн еврей хүмүүс, Даладийн тусгай жорт архийг буюу Тессийн завхай явдлыг шоолсон яриа гаргасан шооч хүмүүс, цухалдахынхаа эрхэнд: «одоо сүү олдохгүй ээ» гээд буюу «аягүй бол арван долоотныг татна даа» гээд хэлчихсэн бэртэгчин нар байх юм. 

	Өглөө нь Легрег байцаалтад аваачив. Невилли комиссар масон бүлэгт багтдаг учраас Эдуард Эрриог Даладигаас дээр гэж цагдан сэргийлэхийн ажилтанд ахадмаар үг хэлэхээс айдаггүй байсан юм. Легре «Сэн» заводын коммунист байгууллагын удирдагчдын нэг гэдгийг Невилли мэдэж байв. Легре няцвал нөлөө үзүүлэх юм. Сонинд: «Бас нэг хүн ухаарлаа» гээд л бичээд орхино. Тэрчлэн Невиллийн зүтгэлийг Тесс үнэлж, хоёр зуун нүгэлтнээс давуу үнэтэй хүн... гэж үзэх болно. Тийм учраас Невилли маш эелдэг хандаж Легред тамхилаад, 

	— Би түшмэл хүн учраас санаа бодлоо илчлэн дурдах эрх над алга гэсэн хэдий боловч намайг фашист хүн биш гэдгийг та итгээрэй. Ардын фронтын ялалтад би чин зүрхнээсээ баярлаж байсан юм шүү. Тэр үед бид түүнийг бат бэх эвлэл гэж боддог байсан. Гэтэл өөрөөр эргэчихсэн... Ер нь тэгээд, одоо бол намын тэмцэл ярихтай манатай л болоод байна. Франц хүмүүс бүгдээрээ л нэгдэх ёстой байна. Та коммунист боловч франц хүн. Та дайнд шархдаж явсан. Таныг би урвагч этгээд гэж үзэхгүй ээ гэв. 

	Тэгээд Легрегийн юу хэлэхийг хүлээсэн боловч Легре саравчтай малгайгаа хумхиж бариад, цэнхэр хавтас овоолсон ширээг ажиглан харлаа. 

	— Та яагаад дуугарахгүй байна?

	— Үнэндээ би юу гэж хэлэхээ мэдэхгүй байна. Та өөрөө хэллээ... Би бол коммунист байсан хүн, одоо ч хэвээрээ. 

	— Таны хөшүүн байгаагийн учрыг би ойлгож байна, та нөхдөөсөө урвахгүй гэсэн ариун бодолдоо хөтлөгдөөд байна. Гэвч одоо бол тэгж нялуурдаг цаг биш ээ, найз минь. Танаар тоглож байсан хэрэг. Эх оронч үзэл, фашист нартай тэмц, энэ тэр гэж таныг хуурч байсан хэрэг. Гэтэл одоо юу болж байна? Морис Торез нь оргодол болчихлоо. 

	— Тийм болог, гэвч бид оргодол болчхоогүй шүү. Морис Торез гэдэг хүн одоо хаана байгааг би мэдэхгүй. Харин танай сонинд бичсэнчлэн түүнийг Германд байгаа гэдэг нь л худал! Тэр хүн «Юма» гаргаж байгаа гэж би бодож байна. Тэр бол ёстой сайн хэрэг. Харин оргодлууд хаана байгааг би мэдэж байна. Мюнхен гэсэн шиг санагдана. Испанийн л өрөөсөн дугуй болсон юм... Манайхан тэнд фашистуудтай тулалдаад л, Бонне Францын дайсанд туслаад л байсныг хүүхэд ч андахаа байсан юм. Таныг: «фашист» гэж ярихыг сонсоод би гайхлаа... Та нар чинь бороохой бариад фашистуудыг ямагт хамгаалж байдаг улс шүү дээ. Гэтэл одоо засгийн эрх фашистуудын гарт байна. 

	Невилли тоомсор муутайхан инээмсэглэж

	— Та дөчин гурван настай байтлаа залуу хүн шиг шаралхуу байна. Энэ бол магтууштай юм. Гагцхүү нүдээ нээх дурамжхан байгаа чинь л харамсалтай байна. Нам тань таныг мэхэлсэн шүү дээ. Германы ялалтын төлөө л ажилладаг шиг байна гэв. 

	— Үүнийг би яасан ч үнэмшихгүй!

	— Тэгвэл яах гээд байгаа улс вэ?

	Легре хөмсгөө зангидаж

	— Одоо ямар лоозон тавьж байгааг би мэдэхгүй байна. Харин та нарын ачаар «ЮМА» сонин хаагдаж, хамаг шударга хүмүүс баривчлагдсаныг л таамаглаж байна. Тэгээд одоо миний толгойг эргүүлэх гэж байна. Гэвч би бага сага юм гадарлана. Ингэхэд одоо коммунистуудыг хэн хорлож байна вэ? Далади, Тесс, Виар, Бретейли, Лавали нар, нэг үгээр хэлэхэд бүлэг дээрэмчид цөмөөрөө. Иймд коммунистууд урвасан биш, байдгаараа л байгаа... Харин Лавали: «Коммунистууд сайн байна!» гээд хашхираад орхих юм бол би эргэлзэхэд хүрнэ. Гэтэл одоо бол юм бүр ёсоороо л байна. 

	Невилли татаж байсан тамхиа дутуу хаяад, утсаар«Аваачаад хийчих» гэлээ. 

	Легрег бусад коммунистуудын нь хамтаар хорих лагерьд илгээв. Нуазиле-Сек хэмээх зангилаа өртөөд дээр хоригдол ачсан галт тэрэг цаг гаруй зогслоо. Цагдаа нар: «Оргодол хүмүүс авч яваа» гэж хэлээд галт тэргэнд хүн хавьтуулахгүй байлаа. Цэргүүд, эмэгтэйчүүл, тэр галт тэрэгний зүг хялайж хараад: «Амиа бодсон шаарнууд! Эд оргож зайлаад л, бусад нь эдний оронд амь алдаж байх хэрэг үү?..» гэлцэнэ. Нэг хүн: «Хулчгар хар оргодлууд!» хэмээн хашхирав. Тэгэхээр нь Легре «Интернационал» гаргалаа. Тавцан дээр байсан хүмүүс гайхшаа барж, гөлрөн зогсов. Гэтэл галт тэргэн дотроос: «Бид оргодол биш ээ! Бид ажилчин, коммунистууд байна» гэж хашхирцгаалаа. «Интернационалын» дараагаар «Марсельез» дуулцгаалаа. Тавцан дээр байсан цэргүүд дууг нь түрцгээв. Цагдаа нар хүмүүсийг зайлуулах гэж оролдоод хүч хүрсэнгүй. Легре цонхоор толгойгоо цухуйлгаад

	— Би түрүүчийн дайнд шархдаж явсан хүн, сорви нь миний нүүрэнд илхэн байгаа, эд түүнийг баллаж чадахгүй ээ... Намайг нисэх онгоцны заводоос гаргаж хаясан юм. Одоо бэлнээр жорлон цэвэрлүүлэхээр ачаад явж байгаа нь энэ. Бонне, Тесс, Фланден гэх мэтийн урвагч нар их байна шүү!.. Харин бид францынхаа төлөө амиа гартал зүтгэнэ ээ!.. гэж хашхирлаа. 

	Тэр гараа зангидан өргөж, гучин зургаан оны тэмцэл, биелж өгдөггүй аугаа том зорилгынхоо бэлэг тэмдэг болгож, мартагдах шахсан заналыг илэрхийлэв. Цагдаа нар түүнийг гэдрэг нь татлаа. Галт тэрэг ч хөдөллөө. Гэтэл эмэгтэйчүүл цэргүүд тэдгээр хоригдол хүмүүсийг үдэж мянга түмэн гараа сарвалзуулан хоцров. 

	 

	 

	V

	Хүмүүсийг нэрсийн жагсаалтаар, хов живээр, хардлага сэжиглэлтээр баривчилж байлаа. Баривчлагдагсдын зарим нь зангидсан гараа гозойлгоно, зарим нь «Интернационал» исгэрнэ, бас зарим нь Кремлийн дүрстэй тэмдэг энгэртээ хадсан байна. Тесс, цагдан сэргийлэхээс ирүүлсэн нэгтгэсэн мэдээг уншиж үзээд гараа алдлан гайхаж: «шургалаагүй газаргүй байх нь ээ!» гэж бодлоо. «Загас агнуур сонирхогчдын Ньевер дэх холбоо», «Гуанзны департаментын шатрын бүлгэм», «Греноблийн уулчдын нийгэмлэг» тэргүүтэн бүгдээрээ коммунист намын салбараар дүүрсэн байв. Тесс: «Их хүч юм! Гэнэн томоогүй Денизийг татчихаж дөнгөхтэй нь одоо л ойлгогдож байна шүү» гэж амандаа үглэжээ. 

	Бретейли коммунист депутатуудыг буудаж алахыг шаардаж байв. Хариуд нь Тесс: «Найз аа, болгоомжтой бай! Тэд чинь ямар ч гэсэн л ард түмний сонгуультай улс шүү» гэнэ. Тесс хараалын бай болохоосоо эмээнэ... Мань хүн баривчлагдсан депутатуудад энэрэнгүй хандахыг эрхэмлэх тул тэднийг аврахыг эрмэлзэж: «Та нар гуравдугаар интернационалыг дагахгүй гэдгээ хэлээд л гарын үсэг зурцгаачих, тэгээд л депутат хэвээрээ үлдчих» гэдэг байлаа. Хэрэгтнүүд түүний нь зөвшөөрөхгүй байгааг мэдээд уур нь бадарч: «Ээ өвчний хөрөнгөнүүд! Би чадлаараа л тусаллаа, одоо яана гэх вэ» гэж хэлж байсан юм. 

	Фужегийн дайралтыг даах хэрэг тулгарлаа. Марсельчууд гараа хэчнээн гозгонуулсан боловч хэнээ туссан тэр хүнийг номд оруулж огтхон ч чадаагүй тул тэр: «Коммунистуудыг мөрдөж мөшгөх явдал цэргийн дотор санал сэтгэлийн муу нөлөө үзүүлж байна» гэжээ. Тесс: «Та чинь Гитлерийн талын хүн байх нь ээ?» гэж хашхирлаа. Депутатууд алга нижигнүүлэн ташихад Фуже индэр дээрээс буусан ба энд тэндээс исгэчих дуун зэрэг зэрэг гарч байлаа. 

	Тесс ийм завгүй байж ер үзээгүй бөгөөд Полеттой уулзах ганц цаг хааяа нэг гаргаж ядаж байв. Ядарч цөхөхийн эрхэнд: «Боливол яадаг юм? Ингэж жүжиглэж байгаад яах юм? Би хөгшин хүн. Хэзээ ч үх ээ бил ээ?» гэж дотроо бодно. Тэгсэн атлаа энэ бодлоо дорхноо орхино. Клемансо насныхаа эцэст франц орныг аварч байгаагүй гэж үү?... Иймд Тесс өөрийгөө Клемансогийн залгамжлагч гэх маягаар боддог ажээ. Тэр бас хөшөөг нь гудамж талбайнуудад сүндэрлүүлнэ байх гэж горьддог юм санжээ. Мань эр нэг өдөр Полетод: «Тессийн гудамж» гэсэн нэр байвал тийм ч муухай дуулдахгүй юм шүү...» гэж хэлсэн удаатай бил ээ. 

	Тессэд стратегитай, эдийн засагтай, тэр ч байтугай механиктай ноцолдож, хөвөнгийн нөөц, шинэ маягийн бөмбөгдөх онгоц, Венесуэлтэй хийх худалдааны хэлэлцээрийн талаар ярих хэрэг гарна. Хүн бүхэн журам тогтоолгох талаар гомдол мэдүүлж, эсэргүүцэл тавьж хэл ам татална. Мань хүн үүний өмнө депутатууд буюу санхүүчдэд л хамаардаг байсан бил ээ. Одоо болохоор цэргийн хүмүүсийн илтгэл сонсож, нэр томьёог нь ойлгож ядан гайхаж, ямар хүнд яаж хандаж, юу гэсэн хариу өгөхөө мэдэхгүй суух ёстой болжээ. Тэр «цэрэг гэдэг чинь өөр ертөнцөд гэсэн үг юм» хэмээн хэлдэг ба дотроо: «адгийн юм» гэж боддог байв. 

	Де Виссе генерал морилж ирэх гэж байгааг сонсоод, Тессийн царай барсхийлээ. Тэр нь үг хэлээ ололцоход бэрхтэй., нойтон хамуу шиг амьтан ажээ!.. 

	Де Виссе генерал арван таван онд дэвшсэн Шемен-де-Дамд бригад командалж байжээ. Хөл нь шархтай боловч командлах ажлаа орхиогүй юм санжээ. Жаран дөрөвтэй атлаа цовоогоор үл барам цогтой хэвээрээ хүн бил ээ. Ширүүн шар сахалтай, аяншсан дүгрэг нүүр нь бульдог нохойн хоншоортой төсөөтэй харагдана. Тэр зан сайтай боловч түрэгдүү авиртай тул эхнэрээ зандарч, туслахаа харааж загнана. Цэргийн ажил, цэцэрлэг тарих хоёрт л дуртай учраас зав л гарвал шавшуур барьж, саргай цэцэг тордож, танаж явдаг хүн бил ээ. 

	Де Виссе генерал улс төрийн талаар огт дуугарч үзээгүй бөгөөд өөрөөс нь ямар нэгэн сайдын талаар ямар бодолтой байгааг нь асуухад мань хүн: «цэрэг бол таг дүлий зүйл» гэдэг байсан юм. Зарим нь түүнийг монархист бөгөөд өрсөлдөгчийн нууцгай даалгавартантай холбоотой хүн гэж ярилцана; зарим нь бас (Пикар генерал) бараг коммунист бөгөөд Фужегийн үгнээс гардаггүй учраас зөвлөлтийн нисэх хүчнийг сайшаадаг хүн гэж ярилцана, де Виссегийн мөргөл үйлдэж байхыг хараад, Тесс үнэн сэтгэлээсээ гайхаж: «Фужегийн чинь найз энэ дээ!» гэсэн юм. 

	Тэр юунд ирээ юм бол? Цэрэг хүн зүүнтний сонин уншихыг хориглосон Пикар генералтай заргалдах гээ юм уу? Эсвэл цэргийн хороодыг санваартантай болгож аль гэж шаардах гээ юм уу? Бүү мэд дээ. 

	Тесс мань генералыг хүнхэр сандалд суулгаж, хайрцагтай янжуур гаргаж тамхилаад

	— «Партагас» шүү, бодвол шинэхэн байх. Усан онгоц өөр төрлийн ачаанд дарагдаж байгаа болохоор энэ тамхи тасалдах вэ гэж л айх юм. Хүндэт генерал та ямар хэргээр морилж явна даа? гэв. 

	Де Виссе энэ ярианд удтал бэлдэж, эх оронч ёсны талаар, түрүүчийн дайнд амссан хал зовлонгийн талаар цэргийн хүний үүргийн талаар ярих хэлэх зүйлээ гэртээ сууж бодож боловсруулсан байв. Гэтэл одоо болохоор хэлэх үгээ олж ядан, зуусан янжуурынхаа ишийг тас хазан нулимаад ум хумгүй ингэж бурлаа: 

	— Байдал зэвүүн байна, дутагдах явдал их боллоо! Нэг батальонд хэчнээн пулемёт хэрэгтэйг та мэдэж байна уу?.. Би нисэх онгоцны талаар яриагүй байна шүү. Жишээ нь: Би аравхан бөмбөгдөгч онгоцтой байна. Тийм шүү, та сайн дуулсангүй бололтой, аравхан л онгоцтой! Өмсөх гутал, нөмрөх хөнжил алга. Гэтэл өвөл хаяанд ирээд байна. 

	Тесс мухардсан янзаар толгой дохиод: 

	— Мэдэж байна аа, мэдэж байна... энэ чинь Ардын фронтын л уршиг, бас үнэгүй амралт гэх мэтийн л гай. Гэвч байдал мөдхөн өөрчлөгдөнө. Америкаас бага сага зүйл худалдаж авна... гэв. 

	— Авах л хэрэгтэй, бушуулаач ээ!

	— Та эдийн засагч хүн биш гэдэг нь илхэн харагдаж байна. (Тесс давамгай царайлан инээмсэглэв) Америкаас нисэх онгоц худалдаж авна гэдэг чинь ямар ч ашиггүй юм. Харин төхөөрөмж авбал хамаагүй дээр байна. Бид мотор бүрээс хэмнэлт гаргах ёстой. Бас тэгээд үйлдвэрийн эзэд санаа нь зовж байна. Меже үүний эсрэг байх юм, үндэснийхээ үйлдвэр лүү довтолж болохгүй гэх юм. Гэвч би танд давтаж хэлье, бид Америкаас жаал жуул юм авах нь л авна. Италид жаахан захиалга өгсөн, дөчин нэгэн оны хавар бүтэх вий... 

	Генерал үгийг нь тасалж

	— Хэрэв дайсан дөчин оны хавар пижигнээд эхэлбэл яах вэ? гэв. 

	— Мажиногийн шугамыг эзлэх боломж байхгүйг та надаас илүү мэднэ. 

	— Боломжгүй юм гэж байдаггүй юм. Харин хэчнээн хүний амиар наймаалах вэ гэдгээс л шалтгаална. Түүнээс гадна Мажиногийн шугам манайхыг умар зүгээс хамгаалж байгаа юм биш шүү дээ. 

	— Тэгвэл Лижийн бэхлэлт, Альбертийн суваг чинь юу бил ээ? Хэрэв бельгичүүлийг хөндвөл тэд арслан барс мэт үзэлцэнэ, тэд гэдэг чинь үзэж тардаг ард түмэн шүү дээ. 

	— Магадгүй дээ. Гэвч бусдад даатгаж болохгүй л дээ. Бид умарт хилээ өөрснөө зузаатгах л ёстой. 

	— Үүний тулд хэдэн жилийн хугацаа шаардагдана. Бас эдийн засгийн ёсыг баримтлах үүрэгтэй. Бэлээр давуу нь л дайнд ялна. 

	Тесс түүнийг тоомсоргүй хараад: хүүхэд шиг амьтан юм! гэж бодов. Генералын царай улайлаа. Энгэр дээр нь одон тэмдгийн тууз ярайна. 

	— Би цэргийн хүн учраас үүргээ л биелүүлэхийг эрхэмлэнэ. Гэвч дуугүй сууж бас чадахгүй... Пикар генерал бол Зигфридийн шугамыг авахын тулд дөчин хоёр оноос нааш хүнд их буутай болох хэрэгтэй гэдэг юм. Ер нь та Польшид яаж байгааг харсан биз дээ? Мотоорчилсон анги хэчнээн ихтэйг нь хар аа биз дээ? Тэд фронтыг сэт цохихыг оролдох магадгүй шүү. Хэсэгхэн газраар шүү. Танк эсэргүүцэх буу үйлдвэрлэх нь өсөх байтугай буурсан гэж ярилцах юм. Яагаад тэр вэ гэвэл үйлдвэрийн ажилчдыг хорих лагерьд илгээсний гай. Тэд тэнд шуудай хэрж байхыг би нүдээрээ харлаа. Чихрийн хайрцаг хийх ажилд өгөөгүй нь л яамай. Би Гранделитэй уулзсан. Тэр: «Дөчин хоёр оноос нааш амжихгүй...» гэж байх юм. Аюулд учрах нь ээ, ноён сайд минь! Ямар учраас мэргэжилтэй ажилчдыг... 

	Тесс уурлаж: 

	— Та Фужегийн амыг дэмий дагаж байна. Хорих лагерьд коммунистуудыг л илгээж байгаа. Би стратегид оролцдоггүй хүн, та улс төр ярихаа боль! гэв. 

	— Юу яасны улс төр вэ? Би буу зэвсэг, нисэх онгоцны тухай ярьж байна шүү дээ. 

	Тесс босон харайж, өрөөн дотуураа жаахан яваад шүүхийн төлөөлөгчдөд өчиг өгөх мэтээр гараа сунган зогсож

	— Би таны бурханд мөргөж байхыг харсан. Гайхаж байснаа нуугаад яах вэ. Би хувьдаа тэнүүн бодолтой гэр бүлд өссөн юм, гэвч би шашныг ч хүндэтгэдэг, сүсэгтэн хүмүүсийн сэтгэлийг ч ойлгодог. Та католик мөргөлтөн атлаа коммунистуудыг яагаад өмгөөлж байгаа юм бэ гэв. 

	— Би коммунистуудыг өмөөрч байгаа юм биш ээ. Би цэргийн хүмүүсийн хувь заяаг хариуцсан хүн. Шашин огт падгүй. Хэн хариуцах вэ? Бид, цэргийн албан хаагч нар юм. Герман хүн хараад миний нүд хорсдог шүү. Та ойлгож байна уу? Тэд аягүй бол Парист ороод ирэх магадгүй юм. Учир иймд би зэвсэг базаахын тулд коммунистуудыг байтугай чөтгөрийг ч заводод ажиллуулмаар л байна!.. 

	— Та дэмий бухимдаж байна. Та энэ дайны өвөрмөц чанарыг харгалзахгүй байна. Үүнийг зэвсэглэсэн ертөнц л гэж үзвэл таарна. Бүү мэд дээ, Варнадтын ойд Гамелен юунд тийм олон хүний амийг сүйтгэсэн юм. Франц бол хүн амын өсөлт багатай орон учраас бид хүнээ нэн их хэмнэх ёстой... Манж зангаар юуг ч аварч болно. Тэгэхлээрээ, дайныг өөр янзад оруулж ч болно. Манайд бүслэлт л зэвсэг гэсэн үг! Бас тэгээд англичууд өшөөгөө авцгаана. Германчууд хэнийг балбаж байна? Англичуудыг шүү дээ. Энэ нь бидэнд ашигтай юм. Англи махлуулж махлуулчихсаныхаа дараагаар энх цагийн бага хуралд оролцог л доо. Бүслэлт бол хачин сайн шахуурга бөгөөд бид түүнээ аяыг нь тааруулан чангалаад байх болно. Харин германчуудын аазгайг хөдөлгөвөл алдаа болно. Тэгвэл л харин Манжиногийн шугам руу дайрч мэдэх юм. Цэрвүүдүүхэн л байвал байн байсаар ярьж хөөрдөг болно. Яагаад бид Германы эсрэг дайтах болсон бэ? Энэ бол эрт урьдын л хонзон юм. Уучлаарай, би түс тас ярьж сурчихсан хүн шүү. Цэргийн хүмүүс зайлчхаж бас чаддаг байх ёстой: энэ дайнд генералууд ялалт хийхгүй ээ, харин дипломатууд ялалт хийнэ. 

	Сайдтай ярьсан тухайгаа хожим дурсаж ярихдаа де Виссе: «Та нарын мэддэг ажил биш гэсэн царай гаргаад, намайг зарцаа хөөж байгаа мэтээр хөөгөөд гаргасан шүү!.. Бас Америкаас зэвсэг худалдаж авахад үнэтэй гэж дургүйцэж байх юм. Гэтэл манайд ажил хийх хүн алга, ажилчид нь коммунист юм гэнэ. Түүнээс гадна дайтахгүй гэнэ, цэрэг гэдэг чинь зүгээр л суух ёстой юм гэнэ. Ер нь яах санаатай улс вэ? Юу гэж бодвол таарах байна?..» хэмээн хашхирчээ. 

	Тэр орой Тесс орон даяарт хандаж радиогоор үг хэллээ. Мань хүн микрофоноор ярих дургүй бил ээ. Учир нь: Ярианд нь зоригжин сэргэж байгаа буюу уяран уйлж байгаа нүд харагддаггүй ажээ. Операторууд ирэхэд Тесс нэгэн хөгшин элчийг дуудаж

	— Морис оо, намайг үүнийг уншиж дуустал энд сууж бай. Чиний царайны хувирал надад урам зориг оруулаг гэв. 

	Морис инээмсэглээд, таг дуугүй боллоо. Тэгэхэд нь Тесс инээмсэглээд өндөр дуугаар ингэж хэлэв: 

	— Айх аюулгүй болсоон! Бидний дайн бол хорьдугаар зууны загалмайтны аян юм шүү. Бид ариун тунгалаг үзэл санааны төлөө, христосын хүнлэг үзлийн төлөө, хатуу ширүүн зэвсэг техникийн үзүүрийг алсуур даялуулахын төлөө илд мэсээ хуйнаас нь сугалж байгаа юм. Манай илд аймшигтай илд юм шүү. Францын тэнгэр франц орныг ийм хүчирхэг нисэх хүчинтэй байхыг хэзээ ч үзээгүйг дурдаж дайсан этгээдэд цэргийнхээ нууцыг задруулаад яах вэ. Франц нутаг ийм олон танкны улаар доргиж байгаагүй юм. Бид аварга том хуягаа улам зузаатгахын тулд өдөр шөнөгүй, зогсоо зайгүй ажиллаж байна. Бидэнд манай ялгуусан холбоотнууд тусалж байна. Тухайлбал: Англичууд ба Америкийн аугаа их ардчилал. Гэвч манай хамгийн гол хүч бол зориг төгс сэтгэл, олон намын хүмүүс, олон ангийг барилдлагатай болгосон ахан дүүсэх ёс, ялалтыг зөгнөх тэмүүлэлтэй үндэстний нэгдэл юм. Франц хүмүүс ээ, бид хүний соёлын заналт дайсныг дарахаасаа нааш илдээ хуйлахгүй!

	Морис хөдлөхөөсөө айна. Тэр сандлын сэжүүр дээр худал инээмсэглэн суух тул зургаа авхуулж байгаа хүн шиг харагдаж байлаа. 

	 

	 

	VI

	Армийн штаб Эльзас нутгийн үйлдвэрийн баян эзний сууцанд байрлажээ. Тэр нь өвлийн цэцэрлэгтэй. ширээний бөмбөг тоглох тасалгаатай, зай ихтэй том байшин учраас офицерууд оройн цагаар ширээний бөмбөг тоглодог байлаа. Тэд бас номын сангийн өрөөнд хөзөр тоглоно. Хүүхдийн тасалгаа байсан өрөөнд нь контор байрласан тул бичгийн машины дуу зогсоо зайгүй тачигнах бөгөөд хананд нь хадсан хальсан хулгана хуучин хэвээрээ байхаас гадна сүрлэн шаргал гэзэгтэй, ягаан туяа суулгаж будсан урт сормуустай машины бичээч хүүхэн түүний өмнө сууж ажиллана. Генералын тааллыг хүлээсэн Леруа хошууч тэр хүүхэнд сээтгэнэнэ. 

	Энэхүү сууцны эзэн чамин юманд дуртай хүн байсан учраас Леридо генералын суудаг бичгийн ширээн дээр Пизагийн цамхаг дүрстэй янтай, Копенгаген хийцийн шаазан шувуу, Парис, Сан-Франциск, Токиогийн цагийг заадаг янз бүрийн нүүртэй хэдэн цаг байдаг бил ээ. Генерал ажил хийж суухдаа тэр шувууг унагааж, эвдлэхээс айж цааш нь болгодог байв. Тэр асар нямбай хүн тул шалан дээр бэх асгахыг ба тарьсан зүлэг гишгэчиж яваа цэргийг харж чаддаггүй байсан юм. 

	Леридо генерал иймэрхүү авиртай учраас өөр төрлийн алба эрхэлмээр санагдах атал гэрийнхэн нь цөмөөрөө цэргийн газар албан хаана. Леридо арван дөрвөн онд хороон дарга байсан бөгөөд зүтгэл сайтайгаа харуулсан учраас генералын зэрэгт хүрсэн бил ээ. Дээд доод хүмүүстэйгээ таарамж сайтай тул түргэн дэвшдэг бөгөөд өөрийгөө Фошийн шавь хэмээн нэрлээд: «Бидний ажилд тайван байхаас гадна юмны хэр хэмжээг тохируулж байх явдал хамгийн гол нь юм» гэж хэлдэг байлаа. Үнэхээр эелдэг зантай бөгөөд сахлаа мөлчийтөл хусаж, сүрчгийн үнэр ханхлуулж байдаг учраас хэн хүний сэтгэлд таалагдаж, хүн бүхнийг тайван байдалд байлгаж чаддаг хүн байлаа. Өө нь л намхан нуруутай байсан тул хүнтэй зэрэгцэж зогсоод зураг авхуулахыг зөвшөөрдөггүй аж. 

	Леридогийн ажлын амжилтад ая зан сайтай байдал нь нөлөөлдөг байлаа. Мань хүн депутатуудыг үзэн яддаг атлаа өөрийн нь дэргэд энгийн хүмүүс улс төр ярихад: «Би үндэснийхээ сонгогдогсдод итгэдэг хүн» гэж хариулдаг байв. Леридо нь Бретейль, Дюкан, Виар нартай бүгдтэй нь таарамжтай бил ээ. Тэр далан таван миллиметрийн амтай буу Марискад ялалт хийхэд хэчнээн их үүрэг гүйцэтгэсэн талаар буюу сонгодог яруу найргийн сайхны талаар тэдэнтэй дуртайяа ярилцдаг ба Расин Корнель нарын гоёмсог номыг худалдаж авдгаар үл барам гучаад жилийн өмнө «Парм орон» гэдэг зохиолыг цэргийн шинжлэх ухааны талаас задлан шүүмжилж «Стендалийн үйлдсэн аар саар нүглийн тухай» гэсэн өгүүлэл бичиж орон нутгийн нэгэн сэтгүүлд нийтлүүлсэн бил ээ. 

	Леридо эрхэлсэн албандаа дуртай боловч гаднаас нь харахад болсон бүтсэн мэт санагдаж байсан зүйлийг замбарааг нь алдуулж, мянга түмэн санамсаргүй тохиолдолтой учруулах дайн дэгдэж байгаад гутарч байлаа. Тэгээд саяын өнгөрсөн хоёр гуравхан сарын дотор эцэж турж царай алдаж гүйцсэн байна. Биеэ үзүүлэх болов. Эмч хэлэхдээ «элэг» гэх атал өөрөө бол ажлаас л боллоо гэж бодно. Леридо гайхшаа барна: фронт охорхон тул цэргийн ангиудаа яах ч учраа олохгүй «илүүдлийн гай болох нь энэ дээ...» хэмээн дурдана. Хүмүүс гадаа унтах болсон учраас арван нэгдүгээр сарын хэрд ханиад гарлаа. Дарга нар нь цэргүүдээсээ айх тул сургууль хийлгэхээ больсон бөгөөд цэргүүд нь хийх юмаа олж ядан архидан хөлчүүрч байв. «Гамелен Зигфридийн шугамын эсрэг дайралт хийх их буу хуримтлуулж байгаа гэнэ» хэмээн ярихад Леридо санаа алдаж: «Дарга нарт гар буу байхгүй байхад уу, мөн дөө...» гэж хэлдэг байлаа. 

	Мань хүн штабын өдөр тутмын цагийн хуваарийг нарийн хянадаг байв. Бүгд зургаан цагт босдог байлаа. Моро хурандаа рапорт авдаг байв. Леруа хошууч тойв болсон сонин уншиж, Люсийн машин дуугарч байгаа өрөө рүү шагайх далим хайна. Жизе хошууч аж ахуйн албаныхныг загнана. Жавог хурандаа газрын зураг судална. Халзан толгойтой, хянуур царайтай Санже ахмад Парис хотын архины мухлагуудыг мөрөөдөн санаа алдаж генералд: «Цвинкорт хоёр цэрэг шархаджээ... Арван зургаадугаар дивизийг эсэргүүцэх хүч нэмсэн байна. Германыхан зуун наян зургаадугаар хороогоо ойртуулсан байна. Өчигдөр дайсны нисэх хүч довтлоогүй бололтой... Танвиллд арьс өнгөний өвчтөнд зориулсан эмнэлэг нээсэн байна...» гэж илтгэв. Генерал оцон шувуугаа цааш нь түлхээд: «уухайс даа!..» гэж бувтналаа. Яг арван хоёр цагт хоолоо иддэг байлаа. 

	Тэр өдөр галууны элгээр хийсэн Страсбург маягийн таташ өгөв. Моро хурандаа

	— Эндхийн бурхдын хишиг гэв. 

	Генерал санаа алдлаа: мань хүнд эмч цагаан хоол бичсэн юм санжээ. Тэгээд сэтгэлээ хуурахын тулд

	— Шанцай шиг сайн юм хаана байх вэ. Хүн өтлөх тусмаа л ногоосог болоод байх юм. Тийм жамтай юм биз... гэв. 

	Санже ахмад таташнаасаа яаран нэг үмхээд, түүний үгийг дэмжиж

	— Мэдээж л дээ... гэв. 

	Гитлерийг цагаан хоол иддэг юм гэнэ бил ээ гэж ярьцгаав. Тэр яриаг генерал гайхаж: «Тийм л байдаг байж дээ... Хачин шинж байна шүү...» гэж хэдэнтээ давтан хэлэв. Дараа нь Леруа хошууч сонины тоймоос дурдаж гарлаа. 

	— Анхаарлын төвд Финлянд орон байгаа юм байна. Оросууд яах гээд байна гэж бүгд л ажиглаад байгаа юм байна. 

	Генералын сэтгэл сэргэж хэлсэн нь: 

	— Маш сонин байна! Тэд чинь Хельсинкийг Швецээс таслахын тулд Ботнигийн тохойд хүрэхийг оролдож, тойрох аялал хийж магадгүй нь илэрхий. Бас Маннергеймын шугамд халз цохилт хийх ч магадгүй. Харж л байя... (түүний бодлоор бол Финляндад болж байгаа дайн стратеги зорилготой бөгөөд Парисын танхимынхны сэтгэлийг амрааж болох мэт санагдах тул мань хүн нозоорсон байдлаар санаа алдсан юм) Гэтэл бидний явдлын талаар юу гэж бичиж вэ?

	— Бага байна. Хэвлэл хянах газраас «Эпокод» хоёрхон үе гаргасан байна... 

	— Зөв л байна даа. Кериллисын юм уу, эсвэл Дюканы бичсэн л өгүүлэл байх даа. Яагаад тэднээр юм бичүүлээд байдгийг нь би ойлгохгүй юм!

	Моро хурандаа Пикар генералын дотно нөхөр байсан бөгөөд хэн хэн нь Дюканыг үзэн яддаг бил ээ. Чингээд хурандаа Дюканыг наашаа ирэх гэж байна хэмээн надад хүмүүс бичиж байна. Тэр л дутаад байсан юм байж дээ!.. гэв. 

	Генерал уурлахаараа уруулаа дандаа долоодог юм. Одоо ч гэсэн бас л уруулаа долоогоод

	Түүгээр дутаагүй байна! Далади биднийг иймэрхүү янзын гэнэтийн юмнаас ангижруулж чадах хүн. Харин Дюкан бол хэнийг боловч аймхай болгож дөнгөх хүн... Түүний «Германчууд хавар болоход шийдвэртэй довтолгоо хийх болно...» гэж хашхирч байхыг нь би чихээрээ сонссон юм. Яая гэх вэ, дээр үед нисгэгч байсан боловч стратеги мэддэггүй тул хоцрогдоод, юу ч харахаа больсон хүн юм. Мажиногийн шугамыг энэ хүн Энийн буюу Сомлын задгай бэхлэлт мэтээр ойлгоно... (мань хүн шилж сонгон байж нэгэн лийр авч, болсон эссэнийг нь шалгаж баахан барьж үзээд, дараа нь бяцхан хутгаар халсыг нь болгоомжтой авч анхилам үнэртэй шүүс наалдсан хуруугаа арчлаа) Хутгаар зүсэхэд тос мэт зөөлөн байвал тэр лийрийг сайнд тооцдог юм. Хошууч та амс л даа. 

	(Санжед лийрийнхээ талыг өгөв) Ер нь Дюкан чинь де Голль хурандаагийн нөлөөгөөр л дэмий чалчаад байх шиг байна шүү. Би түүний бичсэн зурвасыг уншсан... Гамелений зөв юм. Мань хүн зөгнөөч шүү. Германчуудын бардамнаж байгааг л ухамсарлахгүй байна. Хамаг бурууг л байнгын цэргийн эсрэг анархистуудын тулалдаж байгаа Польш, Испани, манай фронтод өгөөд байх юм... Ер нь цэргийн шинжлэх ухааны сонгодог хүмүүсийн үгэнд орохын оронд сонинд гарсан зүйлийг дагаж байгаа нь л базаахгүй хэрэг. Де Голль ийм хүн атлаа өөрийгөө шинийг санаачлагчид тооцож байна. Чухамдаа тэр нь гэм биш зан болсон явдал юм. Тэр Седен буюу Наполеоны дайн айсуй мэт бодож байгаа ажээ. Дэлхийн дайны гашуун туршлагыг мартаа биз. Танкийг дээр үеийн морин цэргийн адилаар Европ дундуур давхиулах санаатай бололтой. Яах ийхийн зуургүй тулалдаад өнгөрдөг дайны цаг биш ээ. Бид удтал хориглодог дайны үед байна. Энэ бол Трояны л дайн гэсэн үг шүү дээ, тэгээд л тэр... гэв. 

	Тэгээд амныхаа алчуурыг аятайхан эвхэж, нэг үзүүрт нь бөгжөө углаад бослоо. Зочны өрөөнд ороход нь хүрэн цай барив. Моро хурандаа

	— Моне генерал лавлажээ... Тэд цэргийг шумбан дайрах онгоцыг эсэргүүцэх явдалд дасгах зорилгоор маневр маягийн сургууль хийлгэх санаатай юм байна гэв. 

	«Маневр» гэдэг үг Леридод амгалан цагийн байдал санагдуулсан боловч: гайхал Моне бас л нэг уршиг тарих нь дээ!.. Гайхуулаач хүн ямагт бусдаас түрүүлэх дуртай байдаг юм!.. гэж бодоод, тэр дорхноо хөмсгөө зангидлаа. Гэтэл Моро хурандаа цааш нь 

	Захиргаа дургүйцнэ. Мюнстерээс цаашхи нутгийн хүн ард дүрвээгүй байгаа бөгөөд тариачид нь үзмийн модоо хатаачихаас айгаад байгаа юм... гэв. 

	Генерал толгой дохиж

	— Би захиргааны саналыг долоон зөв гэж үзнэ. Бид Эльзасчуудад ихээхэн анхаарал тавих ёстой шүү. Энэ бүхэн нь шал дэмий түйвээл юм... «Шумбан дайрах онгоц гэнэ!..» Энэ чинь агаарын буугүй Польш юм уу Испанид л хамаарах яриа... Тэд бол германчуудын урхинд орж, элдэв үгэнд итгэн сүрдэж байгаа амьтад юм. Моне генералд ингэж л мэдэгдээрэй. Ерийн л албан ажил, өөр онцын юм биш... Бас хүн ардыг амар жимэр байлгах хэрэгтэй юм гэв. 

	Өглөөний цайны дараа генерал Санже ахмадын хамтаар цэргийн байрлал тийш мордлоо. Леридогийн жолооч нь үйлдвэрийн эзэн Межегийн хүү болох биен тамирч залуу бөгөөд эцгээрээ түрээ барин арын хаалгадаж байгаад төв штабт хуваарилагдсан хүн бил ээ. Жолооч нь хурд мэдэн давхих тул Леридо: «Аяар, найз минь, аяар...» гэж байн байн хэлж явав. 

	Гадуур дотуур юу болж байгааг Меже анддаггүй тул Леридо жолоочтойгоо ярих дуртай бил ээ. 

	— Сонин юу байна даа, найз аа?

	— Тайван л байна даа, ноён генерал аа. Би Мюнстерт нэг нотариатын хүнтэй ярьж хөөрлөө. Тэр юм хүмээ авах гэж Перигээс ирсэн хүн юм. Эльзасчууд Россегийн явдлаас болж айхтар ихээр санал алдагдаж байна гэж тэр ярилаа. 

	— Би тэгж л бодоод байсан юм (Леридо Санжед хандаж). Парисынхан нүд нь сохорчээ. Хэрэв тэр Россе германы тагнуулын газартай холбоотой байсан бол одоо түүнийг сөхөх цаг биш болоод байна... Улс төрийн хагарлыг гүнзгийрүүлж яах юм? (генерал жолооч тийшээ эргэж) та цэргийн байрлал руу хурандаатай яв луу? гэв. 

	— Явсаан, генерал аа. Эрштейнд очсон. Хошууч Лесаж тэндхийн цэргүүд ах захаа алдаж гүйцлээ гэж гомдол мэдүүлж байна бил ээ. 

	Жолооч нь тэндхийн цэргүүд Лесаж хошуучийн нүүрэнд үхрийн баас түрхэж байсныг ярихыг завдсан боловч генералын уурыг хүргэхээс айгаад, амаа татав. Харин хөөрхий тэр хошуучийн яаж шуу чарлаж байсныг санаж, мэдэгдэх төдий жуумалзав. Гэтэл Леридо

	— Яая гэх вэ, уйдсан амьтдын л ажил. Аятайгаар зугаацуулах л ажил зохиох хэрэгтэй юм гэв. 

	Тэд Страсбургт хүрч очлоо. Хот эл хуль байв. Мухлагийн цонхны шилний цаад талд наймдугаар сарын хуучаар гарсан сонинууд тохоостой харагдана. Гуанзны саравчинд гантиг ширээ, сийрсэн сандлууд хүн ирэхийг хүлээсэн байдалтай ярайж үзэгдэнэ. Сүмийн хаалган талд шуудайтай элс овоолжээ. Талбайн цагууд хоорондоо нийлэхгүй болжээ. Дэлгүүрийн цонхонд тавиастай цэнхэр өнгийн уужийг хараад: Софи ийм уужтай шүү дээ... гэж бодоод генерал санаа алдав. Леридо дөрвөн жилийн өмнө цэргийн эмчийн залуухан охинтой ханилсан ажээ. Хоёр дахь удаагаа гэрлэсэн нь энэ ажээ. Софи хорин зургаахан настай боловч ухаалаг, ажилсаг хүүхэн бил ээ. Леридог юм хийж суухад гэрийнхэн нь өлмий дээрээ чимээгүй явдаг юм. Софи түүний дуртай хоол болох тугалын толгой чанаж алаг шанцайнд хийж өгдөг байлаа. Энэ хүүхэн «Корсикийн мэлрэг» гэдэг сүрчиг түрхдэг байсан юм... 

	Хянах салбар нь ганганы ирмэгт орших шилмүүсэнд хучигдсан сэрүүвчид байв. Леридо дурандаад, бэхэлгээт хуарангийн дэргэд хүмүүс байхыг харлаа. Мань хүн өөрийн эрхгүй: «Дайсан этгээд...» гэж бодлоо. Дараа нь: «Франц иргэд ээ, Англи улс бол бид бүхний дайсан мөн!» гэсэн үгтэй том ухуулах хуудас байхыг олж харав. Хажууд нь Гитлер, Жанна д’Арк хоёрын зураг харагдана. Леридо: яасан бүдүүлэг юм бэ! гэж бодоод ярвайлаа. Дайнд бэлдэхийн оронд нэг муу ятгалга хадсан байв. Дайн бус, харин сонгуулийн өмнөх кампанит ажил шиг санагдлаа... Бас цаана нь бор дээвэртэй байшингууд, хөх утаа, үзмийн мод үзэгдэнэ... яриагүй л хөгийн дайн юм! Тэр бүхнийг харваас маневр шиг л санагдмаар бөгөөд хөхийнхөн нь мөрнийг гаталж гарахыг оролдож байх мэт бодогдоно... Гэтэл арван зургаан онд өөр янзтай байсан юм... Леридогийн сэтгэлд Пероннын эвдэрсэн балгас, сайр чулуу, нүх нуувч, яс үс орж байлаа. Дахин үл тохиолдох үзэгдэл биз. Тэр цагт бид «пью пью» хэмээх улаан өнгийн өмд өмсөж, дуу дуулаад дайнд орж байсан юм. Одоо бол Мажиногийн шугам төдий л юм. 

	Леридо усанд идэгдсэн зам даган алхаж явлаа. Нойтон шорооны үнэр ханхална. Өвөл цагийн ёлтгор наран цухуйв. Гэв гэнэт Шубертийн хөгжим дуугарах сонстов. Үүнийг Софи тоглодог ажээ... 

	— Энэ чинь юу бил ээ?

	Хороон дарга

	— Чанга яригчаар германы ятгалгыг дүйвүүлж байгаа юм. Гэтэл дайсан этгээд мэддэг хөгжмөө сонсож байгаа юм. Бид германчуудад ямар ч гэмгүйгээ харуулж байгаа юм хэмээн илтгэв. 

	Леридо сайшаан өгүүлсэн нь: 

	— Тун сайн боджээ. 

	Хөгжим дуугаргахынхаа завсарт герман хэлээр богино богинохон үг хэлээд байгаарай гэсэн юм. Хорин долоодугаар дивизийнхэн ч бас тэгдэг юм. Гэвч би үүнийг төдий л тохиромжтойд үзээгүй шүү. 

	— Зөв л байна, дайн бол дайтахын л нэр шүү дээ. Улстөр бол улстөрч нарын л ажил. Ингэхэд, та нар чинь өдөржингөө л концерт явуулдаг юм уу?

	— Өнөөдөр өглөөний долоон цагаас долоон цаг дөчин минут хүртэл их бууны тулалдаан хийсэн. Дайсны их буу... 

	— Мэдсэн, мэдсэн... Хохирол гарсан уу?

	— Гурван цэрэг алагдаж, нэг түрүүч хүнд шархадсан... 

	Нэг минут хэртэй дуугүй болцгоолоо. Гэтэл тэртээ эргийн зүгээс франц хэлээр ингэж хэлэх сонстов. 

	Англиас машин авч, Франц цусаа өгөхөөр

	Танайхан цаана чинь гэрээ хийчхээд байна... 

	Цаашаа хорин долоодугаар дивизийн штаб тийш явлаа. Леридо тэнд үнэхээр улс төрийн ятгалга явуулж байдаг эсэхийг нь шалгая гэж бодсон ажээ... Гэвч чанга яригчийн тухай мартсан бөгөөд тэр өглөө Эрштейний орчим германы сөнөөгч онгоц унасан талаар сонин мэдээ сонсгожээ. Нисгэгч нь амь үрэгдсэн ба дэслэгч Карл Фон Ширау гэдэг хүн байсныг биед нь явсан бичиг баримтаас мэджээ. 

	Леридо ёслолын байдалтай оршуулга зохиох тушаал өгөв. 

	— Ингэвэл л ёстой ухуулга болно! Бид дайсан этгээдээ ч хүндэлж чаддагаа үзүүлье. Би Моро хурандааг нааш нь ирүүлэмз. (Тэр жаахан бодоод) Фон Ширау гэв үү та?.. Фон гэнэ ээ... язгууртан гэр бүлийн л хүн байх нь... Энэ явдал Герман оронд ихээхэн таашаагдах вий... Би ч ирэхийг бодно... 

	Леридо госпиталийг шалган үзлээ. Цэргийн байранд орлоо. Цэргүүд тоглож байсан хөзөр дээрээ шинель хаяв. 

	— За хүүхдүүд минь амарч л байцгаана уу?

	— Жа тийм ээ, ноён генерал аа. 

	Леридо хэлэх үг эс олон гарч одлоо. Хаалгаар гарч явахдаа

	— Генералшуу юмны тамтаг!.. гэж хэлэхийг нь сонсов. 

	Леридо энэ нэгэн доромжилсон үгийг үүний урьд Парисын гудамжинд нэг удаа сонссон ажээ. Гэвч фронтод ингэж доромжлох зүрхтэй хүн тохиолдоно гэж даанч бодоогүй юм санжээ. Коммунист л байх... мань хүнийг уруулаа долооход Санже ахмад: өнөө орой гурав хоног амаръя гэж ярих гэж байснаа бодон санаа алдав. 

	Буцаад явлаа: Леридо доромжлуулсандаа гомдсоор явав. Үүдний тасалгаанд том толь харагдахад генерал нүүрээ буруулан өнгөрлөө. Моро хурандааг дуудав. 

	— Хорин долоодугаар дивизийнхэн замбараагаа алджээ. Цэргүүд нь ой гутмаар болсон байна, тэгээд л тэр... Бас Моне генерал цэрэг захирахын оронд ятгалгын ажлаар хөөцөлдөх болжээ... Германчуудад улс төрийн яриа хийдэг гэнэ, бодвол цагаач юм уу коммунистуудаар хийлгэдэг биз... Одоохон ерөнхий командлагчид бичиг зохиож, нэг хувийг нь Даладид илгээе... 

	Хурандаа өнөөдөр Жизе хошуучтай зуун нүдээр хоёр хөлөг тоглож хонзонгоо авах гэж байсан тул санаа алдлаа... Гэтэл Леруад ахмад ингэж хэллээ... 

	— Уруул амаа долоолоод л байна... Тэнд нэг нь «... тамтаг» гээд хашхирчихсан юм... Гэтэл би маргааш Парис орох бодолтой байсан юм. Мөн сайхан хөө еэ!.. 

	Зургаан цаг болжээ. Захиргааныхан тарчихлаа. Люси л юм хийж байв. Тэр ч бас: «Дюбуа Пиэр, түрүүч» гэж машиндаж дуусаад, хортой цаасаа эвхэж, машиндаа бүрээсийг нь углаж орхиод, болгоомжтойгоор ийш тийш харсаар, Леруа хошуучийн хүлээж байгаа өрөө рүү шатаар авирлаа. 

	— Хонгор минь ээ, хоёулаа өөрсдийгөө Венецэд, дүүжин сагсан дотор байгаа юм шиг бодоод л... 

	 

	 

	VII

	Өглөөнөөс эхлэн бороо асгах нь өөд муутай өвөл цагийн урт шамарга гэлтэй байв. Хавагнасан юм шиг байдалтай, халиун өнгийн тэнгэрийг харахаас уйтгар хүрэм байлаа. Пиэр нэвт норсон шар ширэн гутлаа ширтэнэ. Ер нь сүүлийн үес ямар нэгэн зүйлийг харж гөлрөх болсон юм гэвч харж байгаа зүйлээ ойлгохоо больсон бил ээ. Юм бодохоо ч больсон юм. Орчин тойронд болж байгаа явдал ямагт бүдэг бадаг байх тул биеэ барьж үзэж, хашхирч, унтаа байгаа сэрүүн байгаа хоёрын алин болохыг шалгаж үзмээр санагдах болжээ. Байдгаараа л байх шиг бөгөөд гучин есдүгээр хорооны жагсаалын цэрэг Пиэр бороонд норж, заримдаа Листийн уран аялгууг, заримдаа их бууны дуунд хааяа хааяа тасалдан байх түрүүчийн хараалыг сонсоно. Энэ бүхний цаана ямар нэгэн аймшигтай зүйл байх боловч тэр талаар бодож эс чадна. 

	Энэ явдал наймдугаар сарын нэгэн халуун өдөр эхэлсэн ажээ. Маргааш өглөө нь сэрэхэд Аниэс хүрэн цай чанаж, Дуду шалан дээр тоглож, тоглоомон хонгор морин дээр нь нарны гэрэл тусаж, улам хөөрхөн харагдаж байсан тул баясалтайгаар суниаж байсан юм. Гэтэл одоо Пиэр дурсан санахаас өөр юмгүй бил ээ... 

	Тэр цагаас хойш мань хүн дүйнгэ уруу царайтай, дуу цөөтэй болсон юм. Ер нь нэлээд дэвэргэн зантай төрсөн хүн шүү дээ. 

	Пиэрийн төрсөн нутагт одоо дулаан бөгөөд аравдугаар сарын хондон ягаан сарнай дэлгэрч, алс тэртээд Канигу уул түлэнхий боов мэт ухааран харагдаж байгаа үе ажээ. Тэр нэгэн цагт мань хүн түүн дээр гарч байж бил ээ... Гэтэл энд бороо асгаад л байх юм, маргаашжин, нөгөөдөржин асгарна. Бас тэгээд, мөдхөн үүлтэй тэнгэрийн мандалд лха нар чанга яригчийн адилаар: «Диваажин юутай сайхан» хэмээн шагшрах юм байгаа биз. 

	Дайнд мордохынхоо өмнө Пиэр ял заагдсан хүн мэт дэмий тэнэх болж бил ээ. Аниэс түүний гутарч байгааг мэдээд, арга чарга хийж байлаа. 

	— Пиэр ээ, хоёулаа нэг тийшээ хол газар яваад өгье. Америкт ч яадаг юм. Амь зууна л биз. 

	Пиэр толгой сэгсэрч

	— Нийтээрээ зовж байна. Би л хар амиа бодох гэж үү? Урдын сайхан байдал ч дуусаад явчхав бололтой гэжээ. 

	Ингэж хэлээд, Ардын фронт байсан цагийг дурсан бодов. 

	Урьд өмнө мань хүн өөрийгөө сайн үйлд оролцож, түүнийг хариуцаж байгаа мэт санадаг байсан юм. Тэр ч байтугай, Виарын шарваачийг ойлгосныхоо дараа: «би онгоц илгээчихнэ дээ...» гэж хэлэх тэнхээтэй байсан юм. Гэтэл одоо сүхэнд хавчуулсан мод гэмээр юм уу, машиныг зогсоох мэдэлгүй өчүүхэн нэг дугуй гэмээр болчхоод байгаа юм. 

	Гэрээсээ гарах өдрөө бараг хэрэлдэх шахсан юм. Аниэс хөмсөг зангидан байж

	— Чи явах л гэж явж байгаа хүн... гэсэнд

	Пиэр уурлаж

	— Тийм биш ээ! Энэ бол бидний төлөөний дайн биш шүү гэжээ. 

	Аниэст дайн л бол дайн учраас: бууны дуу, шавар намаг, цус нөж, үхэл хагацал л бодогдох ажээ. Гучин есөн оны есдүгээр сар, гучин найман оны есдүгээр сар хоёрын ялгааг Пиэр түүнд ойлгуулж яахан чадах бил ээ? Аниэс: «Софизм, улс төр, тоглоом» гэдгийг эсэргүүцнэ. Гэтэл тэр нь Пиэрт үнэн бодит зүйл санагдана. Бэлтгэл цэргийн хөлийн чимээ ч өөр. Дуулах ч хүн алга. Аргагүйн эрхэнд л цэрэгт орсон царайтай хүмүүс харагдана. Пиэр ч гэсэн өөрийн эрхгүй л явж байгаа нь энэ бил ээ. 

	Пиэр Мишогоос ямар ялгаатайгаа одоо л ойлголоо. Урьд өмнийн маргаан зөрөөн талаар явдал биш байсныг ч ухаарлаа. Мишо хатуу хүн юм, түүнийг хугалбал л өчигдрийн Жюли шиг унаад өгөх хүн байх нь. Гэтэл Мишог гулзайлгаж болохгүй хүн: инээмсэглэн байж «мөн ч бэрх ээ» гэж хэлээд л, шулуун хэвээрээ зогсож байх хүн. Одоо хаана яваа бол? Бороонд нороод л байгаа бол уу? Шоронд хийчихээ бол уу? Пиэр түүнтэй ярилцахыг хэчнээн их мөрөөдөж байна вэ! Тийм биш ээ, Мишо түүнд туслах ч үгүй... Мишо: «Урагшаа л харах л хэрэгтэй, . үйл явдлын уялдаа юм шүү...» гэж л хэлэх байх. 

	Пиэр ганцаардмал байлаа. Мань хүнийг Бретоны тариачид, сүсэгтэн ба аймхай хүмүүсээс бүрдэл болгосон суманд хуваарилаад, Пиэр бол сүсэг бишрэлгүй, анархист үзэлтэн учраас Испанид сүм хийдийг галдан шатааж байсан хүн гэж хэлээд өгчихсөн юм санжээ. Эстерель дэслэгч гэж нэг муухай царайтай бөгөөд Бретейлийн «хуягтан» байсан аймхай амьтан байлаа. Тэр яруу найрагт биширдэг ба «ядуу байхыг уран зөгнөлтэйд» үздэгээс гадна фашизмд байвал зохих «ид шидтэй мөн чанарт» тооцдог байв. Энэ дэслэгч цэргүүдээ хөлсөө ханхлуулсан, францаар муу ярьдаг, Геноли гэгээний зурагтай сахиусанд итгэдэг амьтад хэмээн доорд үздэг бил ээ. Пиэрийг: «Иймэрхүү этгээд дагзанд сум шигтгэж дөнгөнө...» гэж боддог тул түүнээс айдаг, бусад офицеруудын төлөө санаа зовдог байсан юм. Бас Пиэрийн инженер бөгөөд «Урлал» театрт очдог, Элюарын шүлэг уншдагт нь атаархдаг ажээ. 

	Пиэр хийн заводод ажиллаж байсан бөгөөд энэ суманд Парисаас ирсэн цорын ганц хүн болох Жюлитэй найзалж байлаа. Тэр нь яадгаа алдсан алиа монди байв. Пиэрийг: «хэмжээ дамжаагүй гутарч болохгүй ээ гэж зэмлэхээс гадна үүнээс цааш бас юм үзнэ... Морис Торез гуай нэг юм бодож л байгаа. Бас түүнээ өөрчилж бодно. Харин би анд мордоод ирье, энд тахианы баас үнэртээд байна. Сайхан шарсан өндөг идэлгүй хэчнээн ч удав даа хэмээн алиална. Бас: «Би оптимист хүн. Үйл явдлыг гахайны үүднээс харъя. Дайнаас өмнө гахайг өдөр бүр нядалдаг байсан. Харин одоо даваа, мягмарт гахайн мах худалдахыг хориглочхоод байна. Ингэхлээр зуу орчим жилийн дараа гахай төгс эрхт иргэн болох нь, харж л байгаарай чи!..» гэж Пиэрийн инээдийг хүргэнэ. Пиэр эгшин зуур унтаахай байдлаа мартаж инээд алдсан юм. Гэтэл тэр Жюли алагдчихав. 

	Пиэр Аниэст юу дурдахаа мэддэггүй тул товчхон захидал бичдэг байсан юм. Борооны талаар бичих үү? Жюлийн алиаллын талаар бичих үү? Жюли амиа гарахын хэрд «Манжин» гэж дахин дахин хэлсний талаар бичих үү? Валерийн шүлгийг уншдаг бөгөөд цэргийн хажуугаар гарахдаа шинельд нь хүрэхээсээ ч айж явдаг Эстерель дэслэгчийн талаар бичих үү? гэж боддог байсан юм. Аниэс бол Пиэрийн биеийн эрүүл мэнд, Дудугийн томоогүйтдэг байдлаас эхлээд л өдий төдий юм бичдэг байв. Хэн хэндээ хэлүүштэй юм хэчнээн их байсан боловч хэн хэн нь дурсдаг ч үгүй байсан юм. Пиэр Аниэсийг байнга санадаг тул долоодугаар сарын цэлмэг өдөр ч шулуухан замыг үздэггүй байв... Яваад л өгвөл хүрээд л очих сон доо... Гэтэл мань хүн замаа алдаад... Учраа олохоо байжээ!.. Төөрчихсөн л хэрэг... 

	Бас бороо огт үл завсарлана! Бороотой нэгэн орой Тулузийн онгоцны буудал дээр байсан нь Пиэрийн санаанд орно. Тэр орой мөн ч зүдэрч бил ээ хөөрхий! Гэтэл одоо өвчингүй атлаа хлороформонд утуулж үхэх нь. Шинелиэс нь нойтон үстэй нохойны үнэр ханхална, Амьд юмны үнэр байгаа нь харин ч овоо, дараа нь юу ч үнэртэхээ болиод өгөх вий. Эгшигт хайрцаг дуугарна... Германчуудыг зугаацуулж байгаа нь тэр гэнэ... Томоогүй мондиуд бол!

	Эстерель дэслэгч Пиэрийг дуудлаа. 

	— Үүнийг Жемье ахмадад аваачаад өг

	— Мэдлээ, ноён дэслэгч ээ. 

	Өгсөн номыг нь авлаа. Пиэр коммунист хүн учраас пролетарийн найрагчдад л дуртай байх гэж бодоод зориуд дургүйг нь хүргэх гэж тэгсэн ажээ... Салхинд ч жаахан гараад ирэг! гээ биз. Их буучдын байрласан ферм хүртэл дөрвөн километр бил ээ. Жемье ахмад бас л гоо сайхныг биширдэг учраас: «Унших ном өгөөч. Уйдахынхаа эрхэнд толгой холболтын толь бичиг зохиож сууна» хэмээн гуйсан юм санжээ. 

	Пиэр нэгэн саравчинд орж, тэр номыг нээж харав. Шүлэг юм.. ямар хүний зохиол болохыг нь ч харсангүй. 

	 

	Баясах цаг цөөхөн байдаг бил ээ

	Бадрах цаг түүнд үгүй бил ээ 

	Байсаар байх л жамтай бил ээ. 

	 

	Номыг хамхив. Аниэс дуудаж, дэргэд нь ирээд, нойтон хацрыг нь илбэх шиг санагдав. Гар нь халуун байх шиг бодогдов... Гэтэл нүүрийг нь даган борооны ус урсана. 

	Тэгээд үзмийн модон дундуур гарсан огцом замыг даган цаашаа явлаа. Ферм бяцхан төглийн тэртээ орших тул үл харагдана. Баруун гар талд нэг сүм өнгөрөв... Гонхон дээрх тахиан толгойг нь булга цохичихсон байв. Пиэр шуудуу тойрч гараад: «Энд буудалцаж дээ...» гэж сэрхийн бодлоо. Дорхноо замаас гарав. 

	Харалган нүдтэй, хамжааргатай байрын ахмадад номоо өгөөд, их буучидтай нийлж нэг домбо шинэхэн нэрсэн исгэлэн дарс хувааж уугаад буцан одов. Хачин хэрэг шүү, бороо тогтчихсон байлаа!.. Чанга яригч ердийнхөөсөө нэг цагийн өмнө дуугарахаа байчихлаа. Нам талд их буу пин хийсэн боловч өөдөөс нь буудах чимээ гарсангүй. Чив чимээгүй болов. Пиэр «Баясах цаг цөөхөн байдаг...» гэсэн үгийг бүдэг бадаг давтан хэлэв. Аниэсээс өнөө орой захидал ирнэ. Дараа нь пин дотор малын адил эхүүн бүгчимд шаргал Ив шиг тавтай нойрсоно... 

	Гэнэт аниргүй байдлыг цочоож нижигнэх чимээ гарлаа. Хоногт хоёр удаа ингэдэг боловч анхны нижигнээнд Пиэр дасаж тун ч чадахгүй бөгөөд тэгэх үед орчин тойрон эрс өөр болж, агаар хуйлрах шиг болдог байлаа... Одоо манайхан өөдөөс нь дэлсэнэ... гэж бодов. Пиэр хажуу тийш зайлж, нойтон газар явган суулаа, ., нэг цаг суух хэрэгтэй боллоо. Гэлээ ч гэсэн өнөө орой захидал ирнэ дээ... 

	Дараачийн нь нижигнээнийг мань хүн учрыг нь олсонгүй босон харайх зуурт нь сумны хэлтэрхий цавинд нь оржээ. Хагас цаг болсны дараа их буучид түүнийг олж авсан бил ээ. 

	Маргааш өглөө нь ухаан орсон бөгөөд бүрхүүлгүй чийдэнгийн хачин хурц гэрэл тусаж байхыг хараад, нүдээ тас анив. Аажмаар нэхэн бодоход: ном, их буучид, дарс, буун дуу санаанд нь орлоо... шархадсан шиг байна... үхэж байгаа юм уу? Үгүй юм аа... унтаж байгаа бил үү.. гэж бодов. Сурсан заншлаараа унтах санаатай зөв тийшээ эргэх гэснээ чарлаж орхилоо. Үхэж байгаа юм байлгүй... нэгэн зүйл маш чухал юм санах хэрэгтэй... чухам юу болохоо эс мэдэх атлаа хамаг чадлаа шавхан бодов. Саравч дотор байхад харагдах шиг болсон янзаар нь Аниэсийн дүрсийг тодруулан бодохыг оролдсон боловч царай нь санаанд нь орж өгөхгүй тул эс чадав. Биеэ тайвшруулахын тулд: «Аниэс ээ!..» гээд л нэрийг нь дуудаад байлаа. Сахиулын сувилагч ирж, дэрий нь засаж өгөв. Сахиул хүүхэн зураас мэт урт зууван царайтай тул: «хүний л хүн юм» гэж бодов. Дараа нь хөнжил дээр хурц өнгийн тоглоом байхыг олж харав. Тэр нь тод шар судалтай улаан өнгийн элсний сав байсан ажээ. Өөрөө овоолсон элсэн дээр суух шиг ч бодогдоно. Элсний саван дотроос хуушуур цуваад байх шиг ч болно. Биш ээ, загас юм... Эсвэл урт сахалтай одой хүн юм бол уу?.. Элс нь янз бүрийн хэлбэртэй бөгөөд хуурай мэт санагдав. «Яагаад хуурай байгаа юм бэ?..» хэмээн бархирав. Сахиул эмэгтэй нойтон алчуур авчирч, магнай дээр нь тавихад, Пиэр юу ч үл ойлгон дахин ухаан алдав. 

	Гэтэл цонхны дэргэд хөгжим хангинаж, амь алдсан герман нисгэгчид гуравдугаар батальон ёслол үйлдэж байлаа. Леридо генерал үг хэллээ: 

	— Энэ дайчны шарилын өмнө бөхийцгөөе... эх орондоо хайртай хүн юм... үүргээ ойлгосон хүн юм... 

	Бас дахин өчигдрийнхөөсөө ширүүн бороо цутгасан тул завсарласнаа нөхөх гэж байгаа юм шиг санагдана. 

	Аниэсийн бичсэн захидал Пиэрийн бодож байсан ёсоор оройхон хүрч ирлээ. Тэр захидал захиргааны газар гурав хоног хэвтсэн бөгөөд дугтуй дээр нь: «авах хүн нь нас барсан» гэж бичээд буцаан илгээсэн бил ээ. 

	 

	 

	VIII

	Хэвлэл хянах газрыг «Анастаси ахай» хэмээн нэрлэдэг бөгөөд энэ ахайгаас болж л талийгаач болох нь гэж Жолио гоморхдог бил ээ. Вогезод маш хүйтэн байна, италичуул германы элчин сайдад ура хашхирлаа, чилийн засгийн газар испаниас оргосон хүмүүсийг бүгүүлж байна гэх мэтийг ч бичиж болохоо байсан ажээ. Жолио гараа сарвайлгаж

	— Бром гэдэг л ганц сэдэв үлдээд байна!.. гэв. 

	Цэргүүд эхнэрээ санахгүйн тулд хүрэн цайгаа бром хольж уудаг юм гэнэ хэмээн ярилцдаг байв. Тэгээд сониндоо ийм нэгэн бадгийг гаргасан байна: 

	Гретхон минь ээ, Гэрийн чинь гадаа байна би, Гэм нь л бромгүй яваа шүү!.. 

	Дессерийн наран шингэснээс болж Жолио бас нэг нөмөртэй хүн хайх болов. Бретейли түүнийг Монтинитэй баазлуулж өглөө. «Ла вуа нувель» сонин анх удаа хойд эхийн гар харж байгаа нь энэ биш боловч энэ удаад Жолио «Дессер бол аж төрж чаддаг, юмыг тоглоом шоглоомоор аргалчихдаг, мөнгөний чекийг янжуур мэт өгчихдөг хүн байсан юм, гэтэл Монтини нь зарцын адил зандарч, хэвлэлийн ажилд хошуу дүрж, ямар нэгэн радикал буюу социалист хүний хуримын тухай гэм хоргүй мэдээ бичихэд дургүйцээд байх юм» гэж бодоод гутарч байлаа. Хөөрхий Жолио хүн бүртэй эвдрээд байлтай биш дээ? Монтини ч гэсэн мөнх бусыг үзүүлнэ шүү дээ. 

	Сонины нэг ажилтан найруулалдаа германчуудыг хорин таван жилийн өмнө дуудаж байсан хочоор нь «бош» гээд биччихсэн байв. Монтини асар их уурлаж

	— Зэвүүтэй юм! Та нар хамгийн адгийн юм гаргаж байна. Бид германчуудтай дайтаж байгаа нь мэдээжийн хэрэг, гэвч энэ бол эрийн ёсны тулалдаан юм. Өөрөөр хэлбэл, түүхэн эмгэнэл юм. Гитлер гэдэг чинь төрийн том ухаантан шүү! гэв»

	Герман нисгэгчийг ёслолын байдалтай оршуулна гэж сонсоод Жолио хэчнээн их баярласныг ойлгоход хялбар юм. Ёслол ба Леридогийн хэлсэн үгээр бүхэл бүтэн үе эзлүүлэв. Гэвч маргааш нь: За одоо юугаа бичдэг бил ээ? гэж санаашрах байдалд дахин оржээ. Дайн эхлээд гурван сар гаруй болж байгаа боловч дайтах нь үл харагдах тул далдын дайн гэлтэй байлаа. Цэргүүд ханиадаар үхэх нь их болов. Рейн хотоор дамжих төмөр замын харилцаа германтай хийсэн гэрээг өчигдөр Танхимаас мэдэгдэхэд: Рейн орох замын гүүрнүүд дэлбэлэгдсэн учраас энэ талаар аль зун оруулсан төсөл нь хуучирсан байна гэж санал хураах үеэр нэг хүн хэлэв. Дайныг: «Мөн ч дайн юм даа» хэмээн дооглов. «Мөн ч дайншуу юм санагдаж байгаа биз?» гэж ярилцдаг байлаа. Энэ дайн тэгж санагдах боловч бичих юм үл олдоно... 

	Аль нь дайсан болох нь үл танигдана. Германы онгоц хуудас, товхимол хаялна. Түүж авсан хүмүүс: «Сайхан хэвлэсэн байна...» гэлцэнэ. Штутгартаас радио нэвтрүүлэг чагнана: нэвтрүүлэгч нь франц хүн ажээ. Жолио түүнийг: «штутгартын урвагч» гэж хочилдог юм. Тэр хоч газар авав. Гэвч «Штутгартын урвагчийг» л голчлон сонсох боллоо. Депутатууд; «Штутгартын урвагч» Танхимд болсон хаалттай хуралдааны талаар юу гэж ярив?.. гэж бие биеэсээ асуудаг байлаа. 

	Тэгтэл гайхалтай нэгэн явдал гарав. Монтини бүр үдэш болсон хойно бандгар Жолиог дуудаж аваачсан ба сайхан зантайгаар үл барам эелдэг байдал гаргахын хамт түүнд хэлсний нь зоргоор мөнгө олгож, баясуу янзаар ингэж хэлжээ: 

	— Улстөрийн талыг нь Бретейлид даалгаарай. Тэгээд л баатарлаг явдлын хэсэглэл, шог үг, ёгт үлгэр нэмүүхэн оруулаарай... цэргийн олигтойхон сурвалжлагч нараас явуулаарай... 

	Яван явсаар дайсан илэрлээ. Хоёр хоногийн дараа цэргийн сурвалжлагч нар Хельсинкийн зүг мордов. 

	Тесс Италийн элчин сайдыг өглөөний хоолонд урьсан бөгөөд ром хоол пьемонт дарс, Веронезийн уран зураг төрийн суут хүн Муссолин тэргүүтнийг ам мэдэн магтлаа. 

	— «Фашист нарын толгойлогчийг» оролцуулсаар байтал дайн гарчхаад миний сэтгэл ямар муухай байсныг та бараг таамаглахгүй биз дээ! Тэр хэдэн сар намайг яаж зовсон гэж санана. Европын бүх соёлт хүмүүсийн л нэгэн адил зовсон юм... За наад зах нь л иймэрхүү байна. Москвагийн хэлж байгаа үгийг шинжихэд бас ч арай балраад өгөх болоогүй байна. Миний хувьд Италийн бодлого сайшаалтай байна. «Миний л хувьд» шүү ерөөсөө би латин орнуудын эвслийн талд байдаг хүн. Бид аугаа их ромын удам шүү дээ. Соёлын хувь заяатай жишиж үзэхэд Данциг болон Польш орныг бүхэл бүтнээр нь аваад үзсэн ч юу ч биш. Шууд хэлэхэд: Бид бүхний бүгдийн нь дайсан Москва юм шүү. Карелийн хүзүүвч дээр болох мөргөлдөөнөөс л Парис Ром хоёрын байтугай Берлиний ирээдүй нөлөөлнө. 

	Бүгдийн нь царай сэргэлээ. Монтини хатагтай «умардын мягмар гараг» зохиосон бөгөөд дээдсийн хатагтай нар цугларч Сибелиусийн дуу чагнан Финий цэрэгт зориулж оймс, чихэвч нэхэх болсон юм. Меже гуай Маннергеймын «лоттод» сая хагас франкаа гарзадсан ба түүний чекийг Финий нэгэн маршалын охинд ёслолын байдалтай гардуулав. Марселийн нэг зальхай этгээд Москвагийн гудамжийг Гельсингфорсын гудамж гэж өөрчлөн нэрлэхийг шаардлаа. 

	Мадлен сүмд Финий ялалтыг түргэсгэх даатгалтай мөргөлийн хурал үйлдэв. Бретейли үнэн голоосоо мөргөл үйлдэв. Тэр сүмээс гараад «Ла вуа нувель» сонины газар шууд очлоо. Жолиог сандраав (мань бандгар барагтай юманд сандардаггүй сэн дээ)

	— Одоохон Виар дээр хүрээд оч. Финляндын талаар хэд хэдэн өгүүлэл бичүүлээд ав. 

	Монтини Виарт асар муу бөгөөд: «Ажилчдыг задрааж. хаялганад тарвалзаж хэвтэх муу зан сургасан хүн чинь Виар шүү дээ!» хэмээн хашхирдаг юм. Жолио шинэ нөмөрлөгчийнхөө санаанд юм хийхгүйн тулд Виараас зугтдаг байлаа. Нэг өдөр Бурбоны ордны дэргэд орших «Мариус» гэдэг зоогийн газар түүнтэй дайралдав. Виар гоморхонгуйгаар санаа алдаж

	— Та намайг мартжээ... гэв. 

	Жолио

	— Та намайг бурхны шидтэн гэж бодож байна уу? Би бол бурхны элч төдий амьтан шүү. Монтини гэж нэг сайхан өмбүү байдгийг та мэднэ шүү дээ! Дессерийн наран шингэсэн явдал надад байтугай, франц улсад гарз боллоо... Одоо би Бретейлийн хэлсэн үгийг бичдэг болоод байгаа. Мань хүн ёстой л хүний адаг, хөхүүрийн бөглөө л дөө. Манан Марселид ийм хүн байдаг ч үгүй. Галлийн тахиа германы хоньч нохой хоёрын л эрлийз байх. Би түүнд Виар яагаа вэ?.. гэж хэд дахин хэлсэн юм. Халаг даа, үндэсний нэгдэл гэдэг чинь үгнээс цаашгүй зүйл юм! Би хувьдаа таныг үнэлдэг, хүндэлдэг, түүгээр үл барам, танд хайртай байдаг юм! гэв. 

	Виар гунихан инээмсэглэсээр сул ширээнд очиж суув. Өглөөний хоолыг эмчийн заасантай тааруулж захих нь түүнд үнэхээр ярвигтай явдал боллоо. Виар хориотой хоолныхоо нэрсийг биедээ авч явсан бөгөөд хурган чих, улаан лооль хориотой, лууван хориогүй байв... 

	Гэтэл Жолиог Бретейли Виар дээр оч гэв. Мань бандгар мэгдүүхэн явсан тул очих замдаа ямагт ганцаараа ярьж явлаа. Мөн ч цаг байна даа! Өдөр бүр л өөр нэг юм гараад ирэх юм. Хэнтэй инээж, хэнийг зэмлэх нь зөв бэ? Бүү мэд... 

	Одоогоор Виар олон ном, зураг дунд зожигдуухан аж төрж байгаа бил ээ. Болж байгаа явдлыг мань хүн дурамжхан ажиглах тул өөдгүй жүжигт орчхоод, явъя гэхэд явж болохгүй, үзье гэхэд уйлчхаад суугаа үзэгч шиг болчхоод байв... Тэгээд: «Миний л харахад лав зөв явдал алга байх юм..» гэж хэлдэг байлаа. Бас: «Хаа очиж, би л азтай юм! Ёстой л цагаа олж Тессэд ширээгээ шилжүүлжээ. Яаж л заваарцгаана, өөрснөө л мэдэг!..» гэж тайтгаран бодох болжээ. Парламентад Виар засгийн эрхтний төлөө саналаа өгч, эх оронч агуулгатай үг хэлсэн нь илэрхий бөгөөд түүнийг хэлэхдээ утга дутмаг зүйлээс иш татаж байгаа мэт тоомсор муутайхан байсан бил ээ. «Мөн ч дайн юм даа» нь түүнд шал дэмий үймээн мэт бодогдоно. Хятад оронд хүнийг алаад байдаг гэнэ. Ямар хэрэг байна?.. 

	Коммунистуудыг мөшгөж эхлэхэд мань хүн нэлээд сэргэсэн юм. Өөрийгөө коммунистуудын гайгаар ялагдсанд тооцдог учраас тэдэнд хонзон санаж явдаг байсан ажээ. Коммунистуудыг тэр ажил хаях явдалд бусдыг хатгаж, мухлагийн эздийн зэвүүцлийг хөдөлгөж, Даладийг Бретейлийн гарт хийсэн гэж үздэг байсан юм. Тэрчлэн эх оронч үзлийн талаар хашхиралдаж. Мюнхенээс татгалзаж байгаад, дайн гараад ирэхээр далд орчихсонд тооцдог бил ээ. Ажилчид одоо: «коммунистууд л дайны эсрэг байна...» гэж ярилцаж байгаа юм. Үүнийг Виар сонгууль угтсан зальт арга гэж үздэг бөгөөд: эд сая хүний саналыг ч талдаа татна шүү гэж аяндаа боддог болсон юм... Мань хүн коммунист депутатуудыг илрүүлэх талаар гарсан саналыг дэмжиж байгаа нь мэдээжийн хэрэг учраас: «Яая гэх вэ, жамаараа орж байна» гэдэг байв. Тийн атлаа Кашен сенатчийг хориогүй гэнэ гэдгийг сонсоод дурамжхан байсан юм. Кашеныг мань хүн харж чаддаггүй байсан бөгөөд дээр үед мань хоёр нэг намд багтаж, хурал хуй дээр хамт үг хэлж явсан хүмүүс бил ээ. Залуу коммунистуудыг өөр ертөнцөөс ирсэн хүмүүс мэт үзэхийн гадна Кашеныг тэр талд урвасан бөгөөд боловсон байдалтай, хүнлэг царайтай, ардчилсан үзэлтний галбиртай хэвээрээ байсаар байгаад, коммунистуудын талд шингэсэн хүнд тооцдог юм санжээ! 

	Өдөрт л хэдэн зуун хүн баривчилдаг боллоо. Зарим нэгэн хөдөө газарт социалистуудыг ч барьдаг байлаа. Виар: «Хөгөө ч тарих нь дээ!» хэмээн бухимддаг байлаа. Тэр өөрийгөө уламжлал сахидаг, догширсон нигүүлсэнгүй хүнд тооцно. Нэг үг хэлдэг юм бил үү? гэж бодсоноо, төдхөн биеэ барьж: коммунистуудад далим гаргаад өгчихвөл түвэг гэж санана. 

	Тэгээд л дуугарахаа байчихдаг юм. Харин Сезанны зурсан чийгтэй тосгуур дээр тавьсан хоёр алим харуулсан жижиг хэмжээний зураг худалдаж авсан ажээ. Виар түүнээ хэдэн цагаар ширтэнэ. Алим нь байгальд заяасныхаа төгс хэмжээнд хүрч чадсан бөгөөд материйн мөн чанар мэт мөнхийн жинтэй санагдана. 

	Тэр биеэ зугаацуулах тэнхээгүй хүн юм гэж өөрийгөө боддог байсан нь талаар болж, Финлянд оронд үйл явдал гарснаас хойш залуужих мэт болсон бил ээ. Мань хүн Танхимд очиж эгдүүцэл дүүрэн үг хэлсэн ба тэгэхэд нь хорин жилийн өмнөх галбираараа дөвчигнөсөн тул нүдний нь шил санжганаж байлаа. «Коммунистууд бол империализмын нууцгай арми!.» хэмээн хэлсэн тул явагдаж байгаа дайн утгагүй зүйл биш гэдэг нь танигдав. 

	Жолио очиж Бретейлийн хүсэлтийг дамжуулахад Виар

	— Тэгье ээ найз минь тэгье нас минь ахисан ч гэсэн өвчтэй зовлонтой байгаа ч гэсэн биелүүлье. Эмч намайг юм битгий хий гэсэн юм. Гэвч чадалгүй амьтдаа зүдэрч байхад туслахыг бодолгүй яах вэ. Харин Бретейли намын талаар муудалцаж явснаа мартсан нь яамай даа. Бид хоёр үндэсний нэгдэл гээч юмаа одоо л ёстой хоосон юм биш болгож биелүүлж дөнгөмөөр болж байх шив гэв. 

	Тэгээд нэг өгүүлэл хэлж өгч бичүүлэв. Онгод нь орсон учраас хоолой нь чичирч байв. 

	— Эгдүү хөдөлж байна. Дээр үед фон-Гольцын цэрэг зөв хэргийн төлөө тулалдаж байсан юм... Маннергейм маршал бол шударга ёсны төлөө тэмцэгч... 

	Дараагаар нь Жолиод ингэж хэллээ: 

	— Та нар чинь харин Жавар генерал гэж нэг айхтар холбоотонтой юм даа. 

	Жолио хоёр гараа сарвайлгаж

	— Чин үнэнийг хэлэхэд: тэр Финлянд гэдэг нь хаана байдгийг ч сайн мэдэхгүй юм. Жигтэйхэн хүйтэн газар байдаг л гэлцэх юм. Манай цэрэг тэнд очвол хөлдөөд үхнэ шүү нээрээ! Ингэхэд та Италийн бодлогыг юу гэж үзэж байна? Би бол Марсель нутгийн хүн юм... Марсельд ороод ирэх вэ дээ гэж л бодох юм... гэв. 

	— Яасан ч тэгэхгүй! Тэд бидний л нэгэн адил Москвад эгдүүцэж байгаа. Одоо Италийн талын аюул өнгөрсөн. 

	Маргааш нь Виар дээр өөрийн нь охин Луиза хүрч ирлээ. Нөхрийг нь цэрэгт татсан ажээ. 

	— Тэр газар нь үнэхээр замбараа алга... Бас танк эсэргүүцэх буу гэнэ үү юу гэнэ ээ тийм юм байдаггүй гэлцэх юм... Цэргүүд нь гуталгүй юм. Цэргүүдийн санал алдагдаж байна. Би эдэнтэй дуугарахаас ч айдаг гэж Гастон бичжээ. Аав аа франц орон юу болох гээд байна вэ?

	Виар түүний үгийг сандруухан янзаар сонсоод

	Ой гутмаар юм! Энэ дайнаас хожоо гарахгүй ээ гэж хэчнээн хэлдэг байлаа. Хамгийн гол нь ямар ч агуулгагүй шүү. Финлянд бол ч харин өөр хэрэг ээ... гэв. 

	Мань хүн Карель дахь тулалдааны талаар, цаначдын ба «лоттуудын» талаар шуналтайяа ярьж гарлаа. Луиза үгийг нь тасалж

	— Би өглөөний дөрөв таван цаг болтол унтаж чадахаа болиод байна. Бодох л юм бодох л юм... Германчууд дийлчихвэл яана? гэж асуув. 

	— Дийлж ч мэднэ. 

	Энэ үгийг маш тоомсоргүй хэлсэн тул охин нь сандарч ингэж асуулаа: 

	— Аав аа та юу гэв ээ?

	Луизагийн уруул өмөлзөж байхыг хараад уйлаад унах нь гэж мэдээд тайтгаруулах гэж

	— Битгий ай. Манайд Мажиногийн шугам гэж нэг юм бий.. гэв. 

	Тэгтэл сонин авчирч өгөв. Виарын өгүүлэл гарсан байлаа. Түүнийг анхааралтайгаар толгой дохин уншиж хэлсэн үгээ таашаав. Дараа нь нэг гэрэл зураг харлаа: цасан дотор бээрчихсэн хоёр цэрэг байв. Хоёулаа буу барьсан аж. Дайнд орж яваа л бололтой юм бээрчихсэн учраас бэвтнээ байдалтай харагдана. Виарт өрөвдөх сэтгэл төрсөн тул: яая ч гэх вэ дээ хөөрхий... гэж бодов. 

	Луиза яваад өглөө. Мань хүн түшлэгтэй сандалдаа лаглайн суугаад амгалангийн жаргал эдлэв. Тэгээд хэнийх нь ч дийлсэн өөрт нь адилыг анх удаа ойлгов. Финляндад ч гэсэн л... ямар ялгаа байна?.. Зарим нь гүйлдээд л унаад л бээрээд л байх юм... Энэ нь жам юм. Гэтэл түүний өрөөний гадна зураатай байгаа алимын адил амгалан оршино. Санаа зовж, үг хэлж үймэрч явах нь яршиг ажээ! Амрах цаг нь болсон юм биз!

	Тэгтэл «Ла вуа нувель» сониноос гэрэл зурагчин ирж амгалан байдлыг нь эвдсэн бөгөөд тэр нь цовоо цогтой Жолиогийн нутгийн хүн байв. 

	Дур зоргоороо орж ирснийг минь уучлаарай. Финляндад байгаа явдалд зориулж таны хөргийг нэгдүгээр нүүрт тавих гэсэн юм. Та бол эрх чөлөө шударга ёсны төлөө мятаршгүй тэмцэгч хүн!.. 

	Виар нүднийхээ шилийг засаж зүүгээд эрэлхэг тэмцэгчийн янз гаргахыг хичээсэн бил ээ. 

	 

	 

	IX

	Охин нь үсээ тануулан буржийлгаж тогооч маягийн шовгор бүрх малгай өмсөж ягаан хөх туузаар ороосон морин цаас бариад, ганган хувцастай захиалагч нарт хийлгэсэн хувцсыг нь тараан олгож явдаг час улаан уруул гаргасан сээтэн зантай, уран хүүхэн болчхоод байгааг Тесс одоо бараг танихгүй биз. 

	Дениз нь Мализербын цэцэрлэгт гудамжинд орших загвар хувцасны газар ажиллаж байсан юм. Оёдолчин хүүхнүүд янгууны хувцас оёдог юм. Оёдлын танхим дотор урт толь тавьсан байна. Захиалагчид цөөн ирэх тул тус үйлдвэрийн эзэн орлогоо чамлан гоморхоно. Энэ нь богинохон буурал сахалтай гуниухан харцтай ахимаг насны хүн байлаа. Тэр заримдаа «загварын цоморлог» буюу «исгэвэр» сэтгүүлийн хуудас эргүүлж сууна. Хиймэл хүмүүс нь бүрэнхий үед ёстой хүмүүс шиг санагдана. Оёдлын машины дуу тачигнаж цахилгаан индүүнүүд бүжиглэх мэт эргэлдэж харагдах бөгөөд урт ургуулсан хумсаараа оёдол дагуулан шурхийтэл шувтрах тул хачин их чимээтэй байдаг юм. Цаад талын өрөөнд хазгар Южен америк машин дээр хуудас дарна, тэр нь нууц хэвлэлийн өрөө бил ээ. Үйлдвэрийн эзэн нь хувцасны загварыг төдий л сайн мэддэггүй ба хуудас бичдэг хүн юм. Харин Дениз бол уг хуудсыг гоёмсог ороолттой морин цаасанд агуулан явж тараана. 

	Өнөөдөр Денизийн хувьд баярт өдөр юм. Тэр Беливили рүү яарч явав. Хаяг нь харагдлаа... энд Мишотой уулзах учиртай. Дөрвөн сар болоод анх уулзах гэж байгаа нь энэ ажээ. 

	Мишо усан флотын бэлтгэл цэрэг учраас анхандаа түүнийг Брестэд явуулсан юм. Штабынхан дагавар бичгийг нь уншиж үзээд: энэ муу «самуун дэгдээгчийг» чинь яая даа байз гэдэг бодолд орцгоов. Тэгээд хоёр долоо хоногийн өмнө мань хүнийг Арраст байдаг явган цэргийн хороонд өгчээ. Тэр хуарангийн шал угаадаг боллоо. Батальоны комиссар нь дарга нартаа итгэдэггүй улс төрийг ойшоодоггүй Фабр гэж нэг моншийн зантай архичин байсан бөгөөд: «энэ яваа насны хамгийн сайхан нь тогтмол цалин, кактус хоёр юм» гэж хэлдэг байв. Анхандаа тэр Мишог хулгайч биз гэж боддог байснаа хожим нь Испанид байлдаж явсан «гэмт хэрэгтэн» гэдгийг нь мэдээд өөр сэтгэлтэй болж «Кихот ноён» гэж хочлоод түүнд сайн болсон юм санжээ. Тийм учраас Парис орох хоёр хоногийн чөлөө өгсөн ажээ. 

	Денизийн сэтгэл догдлох бөгөөд бусад хэдэн арван гудамжтайгаа адилхан бүүдгэр гэрэлтэй нарийхан гудамжийг хайж явж оллоо. Нэг авгай хаалга тайлж өгөв. Мишо ирээгүй байв. 

	— Суу хонгор минь. Би одоохон хүрэн цай чанаад орхиё. Даарав уу? Мишо мөдхөн ирнэ. 

	Гэтэл Мишо алга л байлаа. Авгай

	— Та манай хүү Жаног таньдаг байсан уу? Түүнийг завод дээр фашист нар алчихсан шүү дээ гэв. 

	Мишо Клеманс гэдэг авгайн талаар ярьж байсан нь Денизийн санаанд орлоо. 

	— Тэр чинь танай хүү байсан юм вий?... 

	Клеманс хормогчоороо нулимсаа арчиж Жано минь!.. гэж хэллээ. Тэгээд Дениз энэхүү жижиг тасалгааны учрыг ойлгов. Хананд нь нэг дэлдэн бандийн зураг хадаатай байна. Шургуулга дээр ном, дэвтэр хэвтэнэ. Хуучирсан эрүү малгай байна... Клеманс гуай хүүгийнхээ юмыг хаядаггүй ажээ. Бас найз нарт нь халамжилж унд хоол өгч уранхай цоорхойг нь хатгадаг юм. Дайн үүсэхэд Клеманс гуай бүгдийг нь татчихлаа! гэж бодоод оройжингоо уйлж суудаг байсан юм. Гэтэл арван нэгдүгээр сард тэднийд нэг танихгүй хүн иржээ. 

	— Мишогийн зарлагаар яваа би. Танайд хоноод явж болох уу? Би баригдчих гээд байна.. 

	Клеманс гуай коммунистуудыг гэртээ бүгүүлдэг аж. Хэн юу гэж ирсний нь асуухгүйгээр хооллож ундлаад, ор дэвсгэр засаж өгнө. Тэр энэ хэрэг явдлын талаар ярилцана. Хүмүүсийн итгэл хүлээж байгаадаа бахархдаг бил ээ. Дениз

	— Хүн ардыг төөрөлдүүлэхийн тулд Финляндын тухай юм санаагаараа гаргаж яриад байгаа юм... гэв. 

	Клеманс Денизийг ажиглаж хараад инээмсэглэн

	— Чи яагаад ганц бие явдаг юм бэ? гэж би Мишогоос аль хэзээний асуудаг юм. Харин та түүнтэй тохиолдсон нь сайн байна томоотой хүү юм шүү. Хүний мөс сайтайг нь яана! Ухаантай. Мөдхөн Морис Торез шиг болох хүн. Харин ханьгүй л байвал хэцүүднэ. Жанод бол би түшиг болж байсан юм гэв. 

	Цочоогүй зантай Денизийн царай нь ч хувираагүй элгэн садантайгаа ярьж суугаа мэт байв... 

	Мишо хүрээд ирлээ! Цэрэг хувцастай байх нь инээдтэй санагдана!

	— Хүрээд ирлээ!

	Мишо Клеманс гуайг тэвэрч авлаа. Клеманс түүнд хүрэн цай өгөв. 

	— Би ажилтай байна. Намайг ирэхээс өмнө явцгаавал хаалга цоожлоорой түлхүүр хивсэн доогуур бий. Мишо чи мэдээтэй байгаарай, хүнд битгий алуулчхаарай! «Дайн болсон юм алга» л гэлцэх юм тэгэвч хүн алаад л байх юм байна шүү дээ. Чамайг бүр ч хайрлахгүй биз. Би чамайг Морис Торез шиг хүн болно гэж энэ бүсгүйд ярьж байгаа юм. 

	Авгайг гармагц Мишо Денизийг тэвэрч аваад

	— Тун их саналаа шүү! Мөн ч бэрх ээ! гэв. 

	Нэгдүгээр сарын огцом өдөр төдхөн өнгөрлөө. Бүрэнхий болсон тул өрөөн дотор утаа мэт саарал болов. Клеманс гуай мөдхөн ирэх байв. Гэвч мань хоёрын яриа дуусаагүй л байлаа. 

	— Сүйрсэн... Бид Бельгийн хилийн дэргэд байсан юм. Бэхлэлт ухахыг завдсан байв. Хурандаа «сэтгэлээр үхсэн хүмүүс л тэднийг ирнэ гэж яриа байх!..» хэмээн зандарч байгаа дуулдана. Тэд ингэж хэлэх дуртай байдаг юм. Сэтгэлээр үхсэн хүмүүс гэж хэнийг хэлж байгаа юм бэ? Тэднийг хэлж байгаа нь тэр. Герман ирээд биднийг бутлаад өгөөсэй гэж тэд мөрөөсдөг байсан юм. Өөр засагтай бол тэгэхгүй нь мэдээжийн хэрэг... Тэсээд байж болно... Ниргэчихсэнийхээ сүүлд л за та нар «Аварцгаа» гэх вэ гэж би айж байлаа. Цэргүүд «коммунистууд яах бол?..» гэж асуудаг байсан юм. Намайг хуудас авахад над дээр шавчихлаа... Офицер л бол фашист шүү дээ. Гитлерчүүд гэсэн үг шүү дээ. Миний нөгөө офицер л кактусаас өөр явдалгүй хүн.. Бусад нь: «Ардын фронтын төлөө залхаагч». «коммунистуудын урвалт» гэх мэтийн долоон жорын юм донгосогч нар шүү. Цэргүүдээсээ ухаан алдчихна. Гэтэл цэргүүд хэзээ яах гэж байгааг үл мэдэх тул дэмий л хүлээнэ. Буу олон байвч буудах урам нь байдаггүй. Гэвч Парист үүсгээд өгсөн бол ч дэмжээд өгөх байсан... 

	— Энд ч адил аа... заводууд дээр эгдүүцэн оволзох боловч үл дуугарна. Гагцхүү Финлянд л гэж нэг зугаа гарсан. «Финляндын фашистуудад нисэх онгоц хийлгэх юм гэнэ ээ! Гайгүй байлгүй..» л гэцгээх юм. Ажил хаялт дэгдэж магадгүй байгаа. Тэгвэл ч зад тавьчихна л даа. 

	Мишо гадаадын мэдээ ба Москва ямар хандлагатай байгааг баахан шалгаалаа. Дениз хариу хэлээд л байв. Мишо гэнэт инээмсэглэн

	— Чи ч чухал хүн болж гүйцжээ! Анх чамайг би эхний хуралд дагуулж очсоныг мартаагүй биз! гэв. 

	Тэр хоёр анх сэтгэлтэй болж ам нээж чадахгүй, ичиж зовж байснаа дурсан ярилцав... Биед хүрсэн хүмүүсийн бодлыг уруул нь ч гар нь ч нүд нь ч илчилж дийлээгүй ажээ. Гэтэл одоо бас л салж одох болно... 

	— Би нэг ахмадын талаар сонинд гарсныг уншсан. Англи хүн юм бил ээ. Шинэ жилээр юм санжээ. Оройн хоол идэж байж гэнэ. Гэнэт германы шумбадаг онгоц ирж тэсэлгээ хийжээ. Эхнэр нь болох залуухан хүүхэн тэнд нь байж гэнэ. Мань ахмад түүнд бүс бүслүүлээд хашлага дээр чирч гаргажээ. Тэр хүүхэн түүнийг голын хий тусаж гэж бодоод. ум хумгүй тийчилж гэнэ. Тэгэхээр нь мань хүн түүнийг ус руу шидэж орхижээ. Гэтэл тэр хүүхэн амь гарсан байх юм. Юутай самбаатай! Юутай зоригтой вэ! Чи ойлгож байгаа байх... Мишо минь одоо амь зуух зориг хэрэгтэй болсон байна. Надад хатуужил суулгах талаар юм хэлж, засаж залруулж байгаарай. Би аюулаас айж байгаа юм биш ээ, намайг занасан зүйл байхгүй... Гагцхүү чамаас холдохоороо л дахиж уулзахгүй байгаа? гэж ямагт бодоод байх юм. 

	— Одоо цөм хөвж байна. Хөлөг онгоц живчихсэн... Гэвч бид байж л байна. Хүрэх л газартаа хүрнэ шүү. Дениз минь. Харж л байгаарай!

	Тэр хоёр шөнө цагийн мөрөн мэт бараантан харагдах анир чимээгүй, өргөн хоёр гудамжны булан дээр салав. Мишо бөөн хуудас. «Юманите» сонины хоёр дугаар тэвэрчээ. Гурван цагийн дараа буцаж очих ёстой ажээ. Галт тэрэгний өртөө тийш явган алхлаа. Гэрлийг нь далдалсан Парис хот үл ойлгогдох үл таних хот мэт санагдана. 

	Зарим газарт модны нүцгэн мөчир харанхуйн дунд ёрдойн үзэгдэнэ. Харин байшин барилгууд сайн харагдахгүй тул алсын уулсын бараа мэт дүнхийнэ. Хүүхэд багачуулын инээх эмэгтэй хүний: «Би бээлийгээ унагаачихлаа» гэх автобусны чагнаалын чимээ сонстож, тамхины гал ёлтойх нь харагдана... Харанхуйн дээгүүр униар хөвж чийг үнэртээд хотын үл ойлгогдох дүнгэнээн тэнгисийн долгион мэт шуугина. Мишо Денизийн талаар хэн хэнийхээ сэтгэлийг зовоохгүй гэж яаран салан одсон тухай бодож явлаа. Дениз: «халаасанд чинь тамхи хийсэн шүү..» гэсэн ба Мишо: «хүзүүгээ ороо, салхи цохичих вий...» гэж хэлсэн ажээ. Мань хоёр дахиад хэзээ уулзах бол? Ер нь уулзах бол уу даа?

	Бараантан цэлийсэн гудамж мөрөн гол мэт санагдана... Дэнлүү барьсан нэг хүн явна. Түүний бүдэг гэрэл хурц юм шиг бодогдох бөгөөд чулуу модны ёроолын тор хүний хөлийг гэрэлтүүлнэ. Энэ гудамжнуудад хурц гэрэлтэй байсан бил үү? Нөгөө хүн булан тойрсон тул гэрэл ч харагдахаа байлаа. Хайр сэтгэлийг энэ дэнлүүний гэрлийн адилаар энэ бяцхан галын адилаар гэрэл нь унтарсан он жилүүдийг гатлуулж болдог ч болоосой!.. 

	 

	 

	X

	Андрег Пуатид илгээсэн юм. Тэдний хороог Мажиногийн шугам руу явуулах яриа өдөр тутам гарах боловч үнэн худал нь үл мэдэгдэнэ. Дөрвөн сар өнгөрлөө. Бэйсийн хатан де Ниорын зочдын өрөөний дотно хүн болсон хурандаа Бакугийн эсрэг явуулах ажиллагааны талаар Гранмезон өвгөнтэй зөвлөн хэлэлцдэг бөгөөд нутаг орны хуучны судлаачид Пуатид агаарын бөмбөгдөлтийн аюул тохиолдох эсэхийг шалгаадаг байлаа. Офицерууд нь тус бүрдээ зугааны хүүхэн нэжгээдтэй болсон байв. Цэргүүд нь садар явдлын газруудаар сэлгүүцэж архины мухлаг бүрд өр ширтэй болжээ. Андре өврийн хуанли дээрээ орой бүр нэг тоог дардаг байлаа. Түүний найз Лорье

	— Бид хоёр өнөөдрийг ашигтай өнгөрөөв үү? Ашиггүй өнгөрөөв үү?.. гэнэ. 

	Амьдрал гянданд байгаа мэт тойвтой бөгөөд хөл гарын сургууль хийж урт хашаа шүүрдэж сармагтай шөл идэж хотоор тэнэж худалдагч нартай танилцаж хуучин кино үзэж аперитив архи ууна, дараа нь ширмэн пийшингийн хажууд нусаа татан зогьсуулж үүрэглэн сууна. Аливаа явдлаа аяндаа мартаж унтах байдалд орж байгаа хүмүүсийн царайг Андре ажиглан сууна. Тэдний царай байгалийг санагдуулна. Тийм учраас Андре хүн байгаль хоёрын төсөөний талаар ваарчин шавар хоёрын барилдлагын талаар бодолхийлнэ. Ийм үед зураг зуралтай санагдана. Гэтэл Андре: «Парист байхдаа юм зурдаггүй атлаа энд ирчхээд будгаа санаж суух юм...» гэж өөрийгөө шоолно. Лорье: «Долоо хоногийн дараа хөдлөх биз» гэж хэллээ: Андрегийн бодолд бөөн их утаа үүрийн жавар, зангуун төмөр сараалж наран үл үзэгдэм бөгөөд юм бүхний өнгийг гутаасан муухай өдөр мэт үнэ муутайхан үхэл орно. 

	Андре хүнтэй түргэн танилцдаг байлаа. Парист тэр тагтааны байрны дээд талд орших зураг ихтэй тасалгаанд гав ганцаараа сууж байсан бил ээ. Энд бол олны дунд яриаг нь сонсож ярьж инээж тоглоом хийж байдаг болсон юм. Ялангуяа Лорьетэй сүрхий найзална. Тэр нь Авиньонд гуанзны хөгжимчин байсан хүн ажээ. Өмнөд нутгийн гаралтай, хүүхдэрхүү шальдар тэр залуу: «Цөм л сайхан байна. Бэйсийн хатагтай минь» гэж дуулаад ганц минутын дараа: «зуун жилийн дайн биз» гэж хэлээд дараа нь инээд алдан: «Мань хурандаа шархдахгүйн тулд дар эх бурханд булбарай зөөлөн гар хөл өргөсөн юм» гэж хэлэв. 

	Ив гэдэг бретон хүн санаа алдаж: «Энэ сайхан нутаг юм! Ямаа ихтэй юм. Манай нутагт ямаа байхгүй. Ингэхэд ер нь дайтах санааг хэн сэдэв ээ?.» гэлээ. Энэ хүн мод бүрийн дэргэд зогсох тул нутгийнхаа хүнтэй уулзаж байгаа мэт санагдана. Андре түүнтэй бордооны ба арвайн талаар удтал ярилцлаа. Ив эхнэр хүүхэд гэр оронгоо санах бөгөөд зарим шөнө мэгших нь сонстоно. 

	Нивели гэж бас нэг томоохон гуанзанд зөөгч байсан хүн байв. Тэр госпитальд шалгуулж хоёр сар хэвтжээ. Эхнэр нь түүнд тарлан цэцэг авчирч өгдөг байлаа. Хүмүүс Нивелид: Тарлан цэцэг хандалж уувал зүрхний өвчин олдог учраас мөдхөн чамайг халаад явуулчихна гэж хэлдэг байсан ажээ. Гэтэл тарлан цэцэг гай тарьжээ. Нивели уурлаж: «Яагаад эд намайг байлгаад байна вэ? Би өдөрт наян франкийн орлого олж байсан хүн. Гучаар үржүүлээд үз. Одоо ажиллавал бүр сайн байна. Өчигдөр надад «Бооцоо гуанзны» зөөгч орлого хуучнаасаа хоёр дахин илүү болсон гэж ярилаа. Тэгэхээр хоёр мянга дөрвөн зууг хоёроор үржүүл л дээ. Намайг эд огт ойшоохгүй байгааг би мэдэж байна. Хэрэв би мэдэлтэй сэн бол эднийг бас ойшоохгүй юм шүү... Ер нь над шиг хүн хэчнээн байна вэ? Багаар бодоход л гурван сая бий. Тэгээд дөрвөн мянга найман зууг гурван саяар үржүүлээд үз (халааснаасаа мөлчийчихсөн харандаа гаргалаа) Арван дөрвөн сая дөрвөн зуун мянгын тоо гарлаа. Бас арван хоёроор үржүүл гэв. 

	Нягтлан бодогч Лабон нисэх онгоцноос айдаг тул: «Зүгээр л буудаад алчихдаг болоосой. Гэтэл дээрээс...» хэмээнэ. Харин эхнэрээсээ хол бөгөөд янхны газраас гарахаа болиод: «Алуулахаасаа наана л дураараа дургина гэгчийг чинь үзээд авъя» гэж сэтгэлээ хуурдаг хүн байлаа. 

	Бас дорой биетэй Живер гэдэг залуухан хөвгүүн шившигт гудамж ба солиотой баян хуурчийн тухай шүлэг бичнэ. 

	Эдгээр хүмүүс цөмөөрөө дэмий холхиж архидаж байлаа. Бас нэг нь гүйж ирээд: «Маргааш хөдлөх нь!..» гэдэг байв. Тэгэхээр нь хөл болж захиа занаа бичиж хүүхнүүдтэйгээ тэврэлдэнэ. Тэгтэл: «Хуурамч дохио өгчээ» гэж хэлнэ. Мань Ив санаа алдаж «Яаж байна вэ?.» гэнэ. 

	Андре нэг өдөр Лорьед

	— Ойлгохын эрх алга! Будилж гүйцжээ. Аль нь ч хэний талд юм бэ? Шавааралдаад л байх маягтай юм харин эндээс явж байгаа хүн л ер алга. Юу ярьж байгааг нь сонсдог уу? Ганц ч үнэн үг хэлэхгүй шүү. Ов мэх гаргаад л нэг нь нөгөөгөө залилах гээд л байх юм. Нэг юм зурах гээд суулаа гэж бодъё. Олгойтой будгаа авна. Шунх гоожихын оронд хар будаг гарна, цагаан будгийн оронд хондон будаг гоожих юм. Болъё, юу ч бодоогүй нь дээр юм байна! гэв. 

	Радиогоор зугаатай хөгжим дамжуулж дуусаад мэдээ нэвтрүүлэх гэхээр: за яамай Далади соёлын төлөө тэмцэж байна, фронтод гойдын өөрчлөлт гарсангүй германчууд бас дахин арван долоон мянган тонныг живүүллээ л гэнэ биз, тойв болоод байдаг юм гээд хаачихдаг байв. 

	Энэ хот дайныг мартжээ. Цэрэг татлагын үеэр жаахан хөл болсон боловч дараа нь хэвийн байдалдаа орсон бил ээ. Шардон гэдэг үсчин хонжворт сугалаанаас хоёр зуун мянгыг хожжээ. Афганистанд явуулсан малталтад зориулсан хуучны судлал сэтгүүлийн ээлжит дугаар тарав. Бэйсийн хатан де Ниор юм бүхний үнэ нэмэгдээд байна гэж гонгинох бөгөөд цэцэрлэгчийнхээ орон тоог хасаж жолоочоороо тордуулж байх давхар үүрэг оноожээ. Цэцэрлэгч нь түүний цаг хоолны мөнгөн хэрэглэлийг хулгайлсан аж. Тэгээд түүнийг уулзааны газраас барьж авсан байв. Орон нутгийн сонинууд Уругвайн эргийн дэргэд болж байгаа тэнгисийн тулалдааныг бичихээсээ тэр нэгэн хулгайн тухай бичих нь илүү байлаа. Том талбарт цирк байрлав. Зовлонд учирсан гурван ирвэс нэг сандал дээрээс нөгөө сандал дээр үсрэн бууж байлаа. 

	Ивийг хурандаа нэгдүгээр сард: «Та цэрэгтэй адил бус, харин хөдөөгийн гал сөнөөгчтэй адил байна шүү...» гэж загнасан бил ээ. Хуаранг цэвэрлэсэн байлаа. Гол гудамж дээгүүр гурван өнгийн туузаар хэц татжээ. Пуатьегийн депутат сайд ирсэн бөгөөд хотын дарга баяр хүргэж үг хэлэхдээ Тессийг эртний цуутай эрчүүл ба Клемансотой зүйрлүүлж ярив. Тесс таашаангуйгаар толгой дохин сонсож байгаад дараа нь 

	— Надад итгэлээ хайрласан энэ хотод би өнөөгийн энэхүү түүхт өдрүүдэд хүрэлцэн ирэхийг хүссэн бил ээ. Пуатьегийн хөвгүүдийн цээжин дотор ариун галын дөл дүрэлзэж байгааг би мэдэж байна. Тэр гал дээр цагт Пуатьегийн нөмөр болж явсан Илларион гэгээнийг зоригжуулж байсан бол өнөөдөр Мажиногийн шугамыг хамгаалагчдыг зоригжуулж байна. Бид бүхний оюун санаа ялалт гээч л нэг юманд тэмүүлж байна... гэв. 

	Мань Тесс Вьенний департаментад хэсэг газар худалдаж авахаар ирсэн ажээ. Урьд өмнө нь мань хүн мөнгөө хамаа намбаагүй үрдэг байжээ. Одоо мөнгөөрөө юу хийхээ мэдэхийг байсан байна. Гэтэл өөрийн нь оролцдог олон төрлийн хувь нийлүүлсэн нийгэмлэгүүд хагартлаа баяжиж байлаа. Мөнгөө Америк руу гуйвуулж болох нь мэдээжийн хэрэг. Гэвч яалаа гэж тэгэх бил ээ?.. Мөнгөө хийсвэр хэдэн тоо л болгохын нэмэр биз. Ер нь тэгж байх алба ч алга... Тесс одоо хувь нийлүүлсэн акцад ч долларт ч итгэхээ болиод байгаа ажээ. Газарт л бишрэлтэй болсон юм. Гоёмсог сайхан эдлэн газар худалдаж авч болох бөгөөд улаан өндөгний баяраар Полетыгоо тэнд аваачаад дайн Бретейли генералуудын тухай бодох ч үгүй байж болох байна... Тесс саяхан л Лавалийг: Оверньяк газар худалдаж авахыг л мэдэх юм, хэмээн дооглодог байж бил ээ. Гэтэл одоо нотариатын конторт байгаа янз бүрийн зураг сэлтийг хорхойтон ширтэж сууна. Энэ нь муугүй юм: арван наймдугаар зууны үеийн нүүртэй цэцэрлэг нь Бага Трианоны маягийн юм байна... гэж бодно. 

	Маргааш нь Тесс өөрийн шохоорхон сонгосон Пре-де-Дэн гэдэг эдлэн газарт хүрч очлоо. Мань хүн дотуураа ноосон хувцас өмсөөд дээрээс нь хоёр нэхмэл хантааз давхарлав. Ховорхон хүйтэн өвөл болсон юм. Тесс Люсиэн юу болж яваа бол? Даарч хөрж яваа байх даа гэж бодно. 

	Яг л Финляндад байгаа юм шиг байна. Ингэхэд та өнөөдөр сонин уншив уу? Герман нэртэй тэр нэг маршал мөн ч сүрхий хүн ээ! Би хувьдаа ялна гэдэгт итгэж байна... гэж нотариатын хүнд хэлэв.

	Унжсан мөс нь жад мэт сарайсан хүрэл домбо барьсан лусын дагинын нүцгэн дүрс байлаа. Тэр лус ч даараад байх шиг санагдана. 

	Тесс

	— Тун сайхан байшин юм. Зохицоо нь надад аятайхан санагдаж байна; ХV Людовикийн үеийн зүмбэрдмэл таазтай бөгөөд түгээл халаагууртай юм гэв. 

	Тэгээд хотод оройхон буцаж ирэв. Нарийн боовны дэлгүүрээс Дениздээ чихэр худалдан авч байснаа бодоод жаахан гуньхрав. Түүнээс хойш бараг дөрвөн жил болжээ... Дайн болоогүй сэн бол сонгогчидтойгоо нүүр учрах цаг дөхөж байгаа бил ээ. Гэтэл одоо өөр ажил гараад байна... цаг сайхан байжээ! Өөрөө л цорын ганц нэр дэвшигч нь учраас хүн бүхэн түүнд буулт хийж бил ээ. Амали нь, багачуул нь гэртээ түүнийг хүлээж байлаа. Дениз нь инээмсэглэж байснаас гадна Люсиэн нь ч их л сайхан зантай байсан сан. Хэрэв Амали амьд байгаад, Пре-де-Дэнийг худалдаж авсныг сонссон бол юутай их баярлах сан бол! Тэр тахиа шувуу идэшний ногоотой хөдөөгийн аж төрөлд дуртай сан... Гэтэл энэ эдлэнг одоо хэнд зориулах вэ? Полетод уу? Энэ хүүхэн Межегийн хүү шиг баян жаалтай болохтойгоо зэрэг л хаячихна шүү. дээ. Иймд өөртөө л зөвхөн өөртөө л зориулсан газар байж таарна. Мань хүний санаанд өөр бас нэг газрын тухай бодол гэнэт орж ирсэн бөгөөд тэр нь Амалийг оршуулсан Пер-Лашезын оршуулгын газар бил ээ. Уйлмаар санагдсан боловч өнөө орой бэйсийн хатан Де Ниорынд өөрт нь зориулсан дайллагатайг бодож сэтгэлээ хуурав. 

	Түүнийг бэйсийн хатан угтаж, сэтгэл хөдөлсөн байдлаар шулганан 

	— Би танайтай хөрш болох гэж байгаадаа баяр хүргэхэд сэтгэл ханамжтай байна... Та Пуатыг сонгож авсан нь сайхан хэрэг!.. гэв. 

	Тесс зочдын тасалгаанд нь ороод тэр нутгийн хэсэг язгууртан хуучны судлаачид цэргийн хэдэн дарга нар ба урьд өмнө өөртэй нь өрсөлдөж явсан Гранмезон өвгөнтэй уулзсан бөгөөд тэр өвгөн

	— Муусайн мондиудыг хашраах хэрэгтэй шүү! Англичуудын манж авирыг би ойлгодог ч үгүй. Хар тэнгист орвол л гүйцэх нь тэр... гэж хашхирлаа. 

	Тессийг тойрон чих тавьцгаалаа. Мань хүн шингэн цай балгаж, ихэмсэг байдлаар 

	— Юм бүхэн л төлөвлөгөө ёсоороо явж байгаа юм. Герман улсыг бүхэл бүтэн зүйл гэж үзэж болохгүй. Өвлийн улирал германчуудад овоохон гашуун туршлага болсон. Фон Тиссений оргосон явдал дайны ялалтаас эрхэм юм болсон юм. Рейхсверийн эгдүүг хүргэсэн... Германчуудтай сүрхий яриа гаргах боломж гарсныг би таамаглаж байна. Геринг айхтар хүн болохоороо уг байдлыг нэвтэрхий мэдэж байгаа... Харин Гесс л!.. хэмээн тайлбарлав. 

	Тесс «өртөө дайсагнагчдын тавиланг тодорхойллоо. Бретейлийн гар хөл болсон агрономч Дюгар цэрэгт татагдсан бөгөөд бензин нийлүүлэх ажил эрхэлж байлаа. Харин засварчин Дидийг Ре арлын хорих лагерьд илгээсэн байв. Тесс санаа алдаж 

	——Ийм арга хэмжээ авахад хүрнэ гэдэг тун муухай! Гэвч дайсан этгээд францын хилд тулж ирчхээд байгаа болохоор яана гэх вэ гэв. 

	Тесс маргааш нь явлаа. Батальон ёсолж мордуулсан юм. Аавынхаа талаар Люсиэний ярьж байхыг Андре олонтоо сонссон боловч Тессийг огт үзээгүй ажээ. Яасан шувуу шиг жижигхэн хүн бэ гэж тэр гайхав... Гэтэл Тесс цэргүүдийн дэргэдүүр ёсорхуу өнгөрч гараад маажиндмал бээлийтэй гараараа унжуу хамраа арчив. «Марсельез» эгшиглэлээ. 

	Цэргүүд Тессийн ирсэн тухай ярилцаж байсан бөгөөд эдлэн худалдаж авсны нь цөм мэдэж байлаа. Ив сүүрс алдан

	— Муухай нохой юм даа, сайхан газар байгаагийн үнэрийг аваад орхижээ! Үнэ ч хайрласангүй шүү. Эндхийн газрын үнэ сүрхий нэмэгдэж гурван франкийн газрыг арван хоёроор өгдөг болсон гэж сонссон юм... гэсэнд

	— Энэ хүн түүнд ажрахгүй ээ. Бууны сум тус бүрээс хонжоо гаргаж байгаа хүн биз. Би ч гэсэн аяга пиво бүрээс ашиг олж байсан л юм. Харин намайг халчих санаа л энэ хүнд төрөхгүй байх... гэж Нивели хэлэв. 

	Лорье

	— Их уруу царайтай хүн юм. Ийм хүн хөлсөө гоожуулаад л оршуулгад явж байгууштай. Гэтэл: «Ялалт!».. гэж хашхираад байх юм. Цирк очиж үзэх үү? гэв. 

	Циркт нүүрний оо, араатны шээсний үнэр ханхалж байлаа. Морьч эмэгтэйн банзал дээр шилэн жинжүүнүүд гялтганана. Тэгэхэд Андрегийн сэтгэлд долоодугаар сарын арван дөрөвний өдөр морин тойруулга цэнхэр заан бодогдов. Жаннет одоо хаана яваа бол? Үрэл магтаад л байгаа бол уу? Уйлж суугаа бол уу? Аз дутжээ! Урьд нь түүнийг өөртөө оногдоно гэж бодож байсан юм одоо хүн бүхнийх гэдгийг нь мэдэж байлаа. Лорьегийн хэлдэг үнэн дээ дахиад хүмүүс амгалан оршихыг үзэхгүй ээ. Ганц хоёр жилийн хэлэлцээр хийлээ ч гэсэн дараа нь бахь байдаг л болно... 

	Ив өөрийнхөө явдлын талаар бодож байгаад

	Гойдын сайхан өвөл! Эндхийн тариачид зальтай юм. Тушаахгүйн тулд тариандаа шар будаа хольсон байх юм. Малаа хядаад л байна. «Цаасаар яах юм?..» гэлцэх юм. Хүний үгийг ч итгэдэггүй юм. Ийм учраас л газар нь үнэд орчихсон юм байна шүү! Энэ явдлыг хэн гаргаа бол? гэв. 

	Ирвэсүүд нь хурц гэрэлд гялбаж, нүдээ анивчиж, чихээ хулмалзуулна. Хөх ягаан хувцастай, хорчгор биетэй сургагч нь тамираа тасартал шилбүүр тачигнуулна. 

	Эдэнд сандал дээр суух эвгүй байдаг байх шүү гэж Живер хэлэв.

	Баян хуур дахин дуугарлаа... Андре Лорьетэй гараад

	— Хэнэггүй байх нь хамгийн аймаар юм. Циркт очиж л байдаг. Гуанз бүхэнд хүн дүүрэн л байдаг. Тесс газар худалдаж авч л байдаг. Тариачид нь тариагаа нуугаад л. Гэтэл маргааш юу ч болоо бил ээ?.. Өмнөх дайны үед хүмүүс арай тэнэг байсан байж магадгүй боловч хүний чанараар илүү байжээ. «Берлин үү!..» гэж хашхираад л. герман мухлагуудыг яйр цохиж хаяад л: «Новшнууд!» гэж хочлоод л байсан юм. Балбалцаж байжээ. Зоригтой ч байж. Клемансо ханан дээр гарч зогсоод: «Бид Парисын босгон дээр ч дотор нь ч, цаана нь ч үзэлцэхээ л үзэлцэнэ...» гэж хэлж байжээ. Дараа нь: «Ленин... гэж хэлсэн юм» гэсэн тунхаг гаргаж байжээ. Ёстой л оргилж байсан юм. Гэтэл одоо бол чимээ анир ч үгүй тул хий хашхирмаар санагдах юм. Өөрийгөө би энэ ирвэсүүдтэй зүйрлэмээр бодогдож байна. Зарлал дээрээ: «Догшин амьтад» гэж бичсэн байх атлаа энэ амьтад нь амьдаас цаашгүй сүгүүд байх юм. Муухай санагдаж байна шүү Лорье минь гэв. 

	Тэгэхэд нь Лорье

	— Над ч бас тийм байна гэж хариу өчлөө. 

	 

	 

	
XI

	Цэргүүд Люсиэнээс: «Чи садан төрөл юм биш биз?» хэмээн тохуурхан асууна. Тэр «Аминдай юм аа?!» гэсэн хариу хэлнэ. 

	Тэглээ ч гэсэн овог нь сэжиг төрүүлээд байх тул хянамгай хошууч зэрлэг суманд алуулчихгүйн тулд Люсиэнийг госпитальд асрагчаар илгээсэн бил ээ. 

	Хийд байсан дуганд сэтгэл мэдрэлийн өвчтөн байрлаж байв. Догшин заримыг нь хүлж, дорой заримыг нь хооллуулах ажил Люсиэнд тохиолдож байсан юм. Нэг түрүүч жадаар дүрэх гээд байсан тул оронд хүлээстэй хэвтэнэ. Цэрэг Беран хараал тавих бөгөөд сойз, тантан эмчийн нүдний шилнээс айна. Бас нэг цэрэг эмэгтэй хүний хөхтэй нүцгэн цэрэг зурна. Тамирдаж гүйцсэн нэг марсель хүн өдөржингөө л: «Гойдын өөрчлөлтгүй байна... Гойдын өөрчлөлтгүй байна...» хэмээн байлдааны мэдээний томьёо давтана. 

	Нэг цэрэг Люсиэнд «Би баашилж байгаа юм... Элгээ гэмтээе гэж урьдаас бодож байгаад Лиможид арван таван өндөг идчихсэнээ бодохоос дотор муухай оргих юм... Элэг муудаагүй болохоор намайг фронт руу хөөчихсөн юм. Аргаа өөрчлөөд одоо би үхэр шиг мөөрч байгаа юм шүү. Харин чи хүнд битгий хэлчхээрэй» гэж үнэнээ хэлжээ. Люсиэн далаа хавчаад: «Надад ямар пад байна? Орилж л байхгүй юу» гэв. 

	Асрагч нар хөзөр тоглож, янхны газраар байнга тэнэнэ. Дээр цагт бурхан өрөөстэй байсан зай завсрууд дарсны лонхоор дүүрчээ. Люсиэн пийшингийн ёроолд суух бөгөөд тэр «Галд сүсэглэгчдийг» таалах болсон учраас тэр байдалдаа маш бишрэлтэй байдаг ажээ. Гал нь хэсэг зуур намжиж байгаад доторх модоо асааж дахин дүрэлзэж улам ширүүсэж, урмыг нь сэргээнэ. Люсиэний үс тэр галын залгаас мэт харагдана. 

	Женни Америкт очих болсноо бичсэн бөгөөд консулын газраас албадаж байгаа мэтээр өөрийгөө зөвтгөөд Парист буюу Нью-Йоркт заавал уулзана гэж амласан байлаа. Тэр захидлыг нь Люсиэн галд хийчхэв. Жаннетэд хайртайгаа одоо л ухаарч байгаа ажээ. Цагийн удаанд хүн хөндийрдөг гэж ярилцдаг. Худал юм! Харин шальгүй шохоорхол хуурамч тачаалын адилаар цагийн удаанд мартагддаг юм байна. Жинхэнэ хайр хэвээрээ л байх юм... Жаннетийн хувьд тэр өөрт нь Женнийн санадагтай адилхан хөндий юм санжээ. Энэ байдал нь хоёр хэсэг зургийг нэг болгож нийлүүлэх гэхэд нэг тал нь нөгөөдөө тохирдоггүйтэй төсөөтэй хачин твэгтэй зүйл юм... 

	Радио: «Гойдын юм гарсангүй...» хэмээн паржигнав. Тэгэхэд марсель цэрэг: «Гойдын юм огт гарсангүй ээ...» гэж дотор хачин болмоор чарлалаа. 

	Шинэ жилийн дараа Люсиэн фронтод илгээж өгөхийг шаардав. Мань хүн үхэлтэй өрсөлдөж явсан нь нэрд цэвэр гэж боджээ. Тэгтэл даарч хөрсөн, хараал тавьсан өөдгүй байдалд орчихлоо. Энд бууны суманд алагдах явдалд дассан учраас «Шооны нүх таарчээ» хэмээн ажиг ч үгүй хэлэх юм... 

	Люсиэн яриа нийлдэг нэг хүнтэй болов. Тэр нь хуучны судлалын мэргэжилтэй адуун шанаатай үргэсэн юм шиг нүдтэй өндөр биетэй норманд хүн бил ээ. Нэр нь Альфред гэнэ. Тэр Люсиэнд мөхсөн амьтдын яс үс бүхий Сахарын малтмалын тухай ярьдаг байв... Тэгэхэд нь Люсиэний сэтгэлд мөс, оцон шувуу тэргүүтэн бодогдоно. Хожим нь дайны талаар ярьцгаалаа. Альфред итгэмтгий хүн учраас Даладийг эрх чөлөөний төлөө зогсдог хүн гэх бөгөөд ялалт хийсний дараа урлаг цэцэглэж сэргэн мандалт Афины соёл сэргэнэ гэж маргана. Люсиэн түүнийг буруутгахыг үл хүснэ. Харин хааяа нэг яриаг нь тасалж: «Чи тэр бүхнийг мэдэхгүй нь сайхан шүү дээ...» гэнэ. 

	Хөл нь хөлдсөн цэргүүдийг ачиж байлаа. Дулаан оймс гээч юм нүдний гэм болоод байв. Цэргүүдийг Финлянд руу ачих яриа гарлаа. 

	Цагаан тал талийгаач мэт царайлж түүний дээр наран ёлтойсон нэгдүгээр сарын хүйтэн өдөр цэргийн байрлалыг парламентын төлөөлөгчид эргэж үзэв. Тэднийг Пикар генерал дагалдаж ирсэн байв. 

	Пикарыг Сирид явуулах гэнэ хэмээн саяхан ярилцаж байсан бил ээ. Вейген өөрийгөө «гал сөнөөгч» гэж нэрлэдэг бөгөөд Ойрх Дорнод гарсан түймэр дарах зорилттой гэж хэлэв. Пикар татгалзаж

	— Дайнд асаах бөмбөг нь унтраах олгойноосоо ашигтай байдаг юм гэнэ. 

	Пикар тэнд явуулах ажиллагааны төлөвлөгөө боловсруулсан бөгөөд сирийн цэргийг «бакугийн» гэж нэрлэсэн байв. Гэтэл Финляндад болсон явдал түүний харааг умар зүг татжээ. Мань хүн Тессэд

	— Манайх хайгуулын томоохон корпус илгээх ёстой байна. Германчуудтай бид дайтаж амжихгүй нь ээ. Дайтах хүсэл ч алга. Харин цэргийг зүгээр л байлгаад байх нь аюултай. Коммунистууд ажилласаар л байгаа шүү дээ. Хавар тийшээ замбараагаа алдаж эхэлнэ. Гагцхүү Финляндад ноцтойхон ялалт хийвэл л бид мухардахаа болино гэж мэдэгджээ. 

	Парламентын гонхонд Лапландын хүдрийн талаар «шавар хөлт аварга хөшөө»-ний талаар Ром хотын өрөвч бодлогын талаар ярьдаг байв. Депутатууд Мажиногийн шугам үнэхээр найдвартай эсэхийг лавлан мэдэхийн тулд хүрэлцэн ирцгээсэн ажээ. Учир нь: умардын хайгуулыг сайшаахын өмнө хил хязгаарын байдал аль хэр бат бэх байгааг магадлах хэрэгтэй байлаа... Гурван радикал хоёр баруунтан нэг социалист байв. Бретейлээс бусад нь цэрэг дайны талаар юу ч мэдэхгүй амьтад байлаа. Тэд тайзан дээр гарчихсан жирийн үзэгчид мэтээр өмссөн өмд, малгай тэргүүтнийхээ өмнөөс ичсэн хүмүүс юм. Тэдний нэг болох бүдүүн гэдэстэй цагаан сэтгэлтэй нэгэн хүн өөрт нь дуулга малгай өгөхийг гуйж

	— Толгойгоо хайрлаж байна шүү би... гэлээ. 

	Тэд бэхэлсэн буудлагын газрыг хараад дундад зууны үеийн шилтгээн үзэж байгаа жуулчид мэт гайхан шогширч шал дэмий юм асуун шалгаах бөгөөд хүнд их бууг үзчихээд толгойтой үсээ загзайтал айн хавчганаж байсан юм. 

	Пикар генерал Бретейлийн хамт алхаж, умардын ажиллагааны талаар ярилцана. Бретейли сэтгэл ханамжтай байх бөгөөд

	— Энэ бол эргэлт мөн. Социалист нар хориг тавина байх гэж би айж байсан юм гэтэл Блюм дуугараагүй бөгөөд Виар дайнд шимтлээ. Альпийн буудагч нарыг илгээх асуудал энэ хэд хоногт шийдвэрлэгдэнэ гэв. 

	Тэд харуулын дэргэдүүр гарлаа. Люсиэн рапорт өгөв. Бретейли таньчих вэ? гэхээс түүний царай улайв. Гэтэл Бретейли яриандаа болсноос гадна цэргийн царай руу хардаг заншилтай хүн биш юм. 

	Люсиэний сэтгэлд өөдтэй юм ороогүй тул сумнаас айн бөхийж яваа юм шиг бээцийж яваа депутатуудыг хараад ч инээх сөгөөгүй байлаа. «Ичиж үхэхээс» л айж байгаагаа мэдэв. Тийм ээ урьдынхаа явдлаас л ичиж байсан юм. Хүний үнэргүй тэр хүнд Люсиэн яалаа гэж итгэх бил ээ? Бретейли Пикартай юун тухай ярьж байгаа нь мэдээжийн хэрэг: франц улсыг л хөөдөх санаатай байгаа биз. Гучин зургаан оны хонзонг л авах гэж байгаа биз. Цэргийг Сири, Финлянд гээд л хааш нь ч хамаагүй нэг тийш нь татчихна даа... Тэгээд л Гитлерийг оруулаад ирнэ... Эцэг нь ажил хаялтыг зэвүүцээд: «Эднээс германчууд ч дээр...» гэж байсан нь Люсиэний санаанд орж байв. Цөм л тиймэрхүү амьтад шүү дээ! Аягүй бол Грандели хамгийн гэнэн нь байж магадгүй... Эд хүмүүсийг алаад л байх юм. Өчигдөр Шарлийг алчихсан. Тэр бол цуур тоглодог уулын малчин л байсан юм... Яасан гэж түүнийг алав?.. Муусайн яргачид!

	Люсиэн орой Альфредтэй зэрэгцэн бяцхан түүдэг галын дэргэд явган сууж байв. Даарсан тул хоёулаа дуугүй суулаа. Дараа нь Альфред ам нээж

	— Олон үндэстний холбооноос тогтоол гарснаас хойш л... гэтэл Люсиэн яриаг нь тас дайран

	— Үхсэн хойно оо! Бүгд хоосон юм. Тэр үгний нь цаана урвалт хувийн сонирхол аар саар хонзон л байгаа. Чи Бретейлийг хараа биз дээ? Өөртөө хир халдаахгүй л гээд байгаа юм. Мэдээжийн хэрэг бас л нэг «эх оронч» л доо. Лотарингийн талаар ярихаараа уйлах л шахаж байна. Гэвч Грандели германы тагнуул гэдгийг ерөнхийдөө мэдэж л байгаа. Түүнийг далдлаад өнгөрлөө. Чи Пикарыг дайнд бэлдэж байгаа гэж бодож байна уу? Өөр явдлаар хөөцөлдөж байгаа: фашист эргэлт гаргахад бэлдэж байгаа. Пулемёт хаанаас аваа вэ? Дюсселдорфоос л авсан. Хэн түүнд мөнгө өгөө вэ? Кильман гэдэг герман хүн.. Балай юм! Олон үндэстний холбооны талаар чи надад яриад яах вэ дээ! Харин Шарлийг ямар учраас ялсныг хэлээд өгнө үү? гэв. 

	Люсиэн «үнэнч улсын» талаар, Монтинийнд болдог цуглааны талаар, урваач явдлын талаар удтал ярьсан бөгөөд Кильманы бичгийг яаж авснаа л нуусан ба Тессийн хүү гэдгээ хэлбэл ёстой шившиг болно гэж бодоод түүнийг бас хэлээгүй бил ээ. Альфред нүдээ сүүмийлгэж уруу царайлан суусан бөгөөд байн байн: «Гэтэл... гэтэл...» хэмээн байв. Тэгж тэгж

	— Гэтэл хэрэв тийм л юм бол нийтэд ярих хэрэгтэй байна... Тэднийг түлхэн унагаж... Франц орныг аврах хэрэгтэй юм... гэв. 

	Люсиэн хорсолтойёо инээд алдаж

	Женни шиг амьтан юм, нээрэн шүү! Ийм нэртэй нэг америк хүүхэн байсан юм... Би түүнтэй сууж байсан юм, үнэндээ түүний хэдэн долларт болсон юм. Тэр надад: «Тэгвэл хувьсгал байгуулах хэрэгтэй» гэдэг байж бил ээ. Хожимдож ээ хонгор минь! Гучин зургаан онд юугаа хийж байсан юм бол? Одоо яагаад ч дэмий. Манийг зад цохиод л Бретейлийн зууш болгоод өгнө. Аягүй бол бүгдийг нь арилгаж өгөөд чөтгөр лүү илгээчихнэ... Чи бид хоёрыг ч бас тэгнэ бас тэгнэ, чиний нөгөө малташ шиг л болно... Тэгээд хорин зууны дараа «Дюнхиль» асаагуур, «мессршмитийн» мотор, буянт Виарын гавал мэтийг газар дороос олчхоод: «Гайхалтай хөгжсөн байжээ! гэж уулга алдах вий. Чи битгий сандар чи бид хоёр тэрнээс өмнө үхнэ. Тий тий! Яасан хүйтэн юм бэ? Ер нь ил л хэлэхэд, тойвтой яриа л даа. 

	 

	 

	XII

	Жолио шинэ оныг хадам ах эхнэр хоёртойгоо угтав. (цэргийн эмч Альфред гурав хоногийн өмнө фронтоос ирсэн юм). Зоогийн газар очиж хоёр лонх шампанск ууцгаалаа. Хэдэн хүүхэн ягаан, цэнхэр өнгийн цаасан бөмбөлөг шидэж байв. Альфред нүдээ жийхайлган байж: «Бөмбөлөг...» хэмээн дуугарлаа. Жолио хундага өргөж

	— Ялалтын төлөө ууя! Манай цэрэг шинэ оныг Берлинд угтаж байгаа гэж би бодож байна гэв. 

	Тэгээд бишрүүн байдлаар ширээний ирмэгээс барив. Альфред буруу харлаа. Жилогийн задгай байдлаас ичсэн ажээ. Гэтэл Мари ахынхаа зүг эелдгээр харж санаа алдан

	— Таныг л битгий алчхаасай!.. гэв

	Жолио тайлбарлаж

	— Тэр бол маргаангүй нь зүй ёсны хэрэг бөгөөд оны эцсээр манайх германы нэг их бууны өөдөөс таван хүнд их буугаар буудах юм гэв. 

	— Бүү мэд. Би тэр талаар таг хүн дээ. Харин ийлдэсний талаар муухан л байна. Манайхныг яаж ч амжаагүй байхад ороод ирэх вэ л гэж айх юм. Түрүүчийн дайнаар татран өвчин гарсан даа... гэж Альфред дурсав. 

	Жолио түүний яриаг тасаллаа: өвчин үхэл гэсэн ярианд маш дургүй ажээ.

	Альфред маргааш нь яваад өглөө. Жолио түүнийг аятайхан атлаа аягүй хүн гэж боддог тул үл дурсана. Гэтэл Мари ахыгаа алуулчихаас айж байн байн уйлна. Жолио түүнд: эмч нар ар талд байдаг учраас айх аюул байхгүй гэж хэчнээн хэлээд нэмэр үл болно. Мари: «Юмыг яаж мэдэх вэ?..» л гээд байдаг аж. 

	Жолио ердийнхөө заншлаар бачуудуухан аж төрж байлаа. Одоо мань хүний толгой хэлэхэд төвөгтэй Финлянд нэрд мансуурч байгаа үе юм. Унтаад сэрэхэд нь мөс болтлоо хөлдсөн хүмүүсийн дүрс унжсан шохой тэнгэрээс дүүжлээстэй байгаа юм шиг харагдах шиг болдог ажээ. Үүнээс болж хүйтэн оргих мэт санагдах тул нөмөрсөн хөнжлөө огшоон шургадаг бил ээ. 

	Жолио харамч бус учраас хэн хүнд л бялуу өгөх санаатай байдаг юм. Мань хүн хэдэн арван найзаа Финлянд ба Стокгольмд илгээжээ. Яаруу зантай марсель ястан үеэл ах Мариустаа

	— Ёслолын үдэшлэг зохиогоорой. Маннергеймын талаар юм яриарай. Финляндын «лоттыг» магтаарай. Их хэрэг болно шүү! гэж зөвлөв. 

	Тэгээд хоёр долоо хоногийн дараа Мариус гангачуулын өмнө зогсож Монтинийн Жозефинийг нүд салгалгүй ширтэн байж 

	— Нэг өдөр маршал гуай ургаа модны ёроолд сууж байсан юм. Аймшигт хувьсгал дөнгөж эхэлж байлаа. Тэгтэл нэг уранхай хувцастай бурангуй авиртай большевик цэрэг дэргэд нь очиж тамхи асаах гал гуйсан юм. Би маршал янжуур татаж байсныг хэлэхээ мартаж шүү. Маршал эгдүүцэж, тэр цэргийн өөдөөс хараад яахаас ч буцахгүй царайлан: «Асаастай янжуураа залгичихсан нь над дээр биз дээ...» гэж хэлж бил ээ гэв. 

	... Авхай нар алга ташив. Энэ цуглаан «лоттод» биш харин Мариуст олз болсон нь мэдээжийн хэрэг. 

	Жолио хэвлэлийн эзэн Пуарьед талархахыг аль хэдийнээс хүссэн юм, тэр хүн хугацаат өрний нь талаар ганц ч дурсаагүй юм санжээ. Гэтэл яаг аз тохиолдлоо: Жанжин штабт Финляндын газрын зураг хэрэгтэй болжээ. Жолио Пуарьег зааж өгчээ. Тэгээд уг захиалгын талаар түүнд мэдэгдээд

	— Найз минь гудамжнаас дөрвөн зуун мянган франк олсонтой ялгаагүй шүү дээ. Зургийг л битгий хараарай: хачин муухай нэртэй учраас голын хийтэй болчихмоор юм шүү... Пудасиарын гэж гарна. Үүнийг хэлэхэд хэл маань мах биш шавар болчих шиг санагддаг юм... 

	Сонины ажил тун сайн явж байв. Гэлээ ч мань бандгар ноомой тул юугаа ч мэдэхгүй дэмий л айна. «Гойдын юм гараагүй...» гэсэн мэдээ өдөрт хоёр удаа ирдэг байсан юм. Парис хот улам бийлэг хөгжүүн болж байв. Жолио

	— Харж л байгаарай та нар би орон байшин машин тэргийг саваа мод шиг худалдаад авчихна гэнэ. Сонин дээр Финляндын цэргүүдийн зургийн хажуу талд Межев Шамоникс хоёрт болсон цанын тэмцээний тайланг гаргасан байхыг үзвээс Парисын ганган хүүхнүүд Маннергеймын цэргүүдээс хоцрохгүйг бодсон нь илэрхий байв. Гэвч ганган хувцастай цаначин хүүхнүүдийн зураг, ирсэн мэдээ хоёрын алиныг ч Жолио үнэмшихгүй байлаа. Цагийн байдал тамтгаа алдаж байв. Ямар их хүйтэн байсан гэж санана! Севильд цастай байсан юм. Гэтэл Аргентинд наранд цохиулж нас барж байгаа хүний тоо өдөрт хэдэн зуу хүрч байв. Туркт газар хөдөлнө. Энэ бүхэн сайн ёр биш ээ!.. Жолиод улам сүсэг төрөх тул бяцхан зомгол модноосоо үл хагацна. Жолио шөнийн цагт: «Би чинь шатан доогуур гарчхав аа даа энэ сайн ёр биш ээ.. гэж бодно. Мариг: «Альфред ахаас захидал ирэхийг болиод удлаа» гээд санаа алдахад мань хүн: «Архидаад л байгаа биз» хэмээн хариулах боловч бусдын нүдний хор оруулчихгүйн тулд халаасан доторх зомголоо тас атгадаг байлаа... 

	Рурын нэгэн том хөрөнгөтөн фон Тиссен гүн гээч хүн Парист ирэв. Гэрэл зурагчид түүнийг даган гүйлдэв. Царайлаг хүүхнүүд бас түүнд сээтэн хаяж байлаа. «Ла вуа нувели» сонинд түүний нохойны зургийг тавиулсан тул Бретейли тэр германыг эрхлүүлж байгааг Жолио мэдэв... 

	Уг хэрэг зураг төдийгөөр тогтсонгүй. Тиссен гүний тэмдэглэсэн зүйлийг сонинд тавь гэж Бретейли утасдсан юм. 

	— Энэ бидэнд ашигтай юм шүү... Харилцан ойлголцох төлөвтэй байгаа шүү... гэжээ. 

	Жолио тэр гүний буусан «Грийон буудалд» тавьж хүрлээ. Гоёмсог маягийн зочлох өрөөнд нь удаан хүлээв. Дараа нь ахимаг насны дээрэнгүй шинжийн нэг хүн гарч ирэв. Жолио бөхөлзөн толгой дохиж инээмсэглэн байж эрх чөлөө улс орнуудын ахан дүүсэг байдлын талаар яриа сэдлээ. Гэтэл Тиссен гүн шүдээ зуун байж

	— Уучлаарай би завгүй байна гэв. 

	Тэгээд гар бичмэлээ өгчхөөд цаашаа орчихлоо. Жолио хавтсыг нь нээж уншихад: «Тэр хавар миний бие Гитлертэй хамтарч коммунистуудын эсрэг явуулах кампанит ажлын төлөвлөгөө боловсруулсан бил ээ...» гэсэн байв. 

	Жолио сэтгэлтийн зовлон эдэлсээр гэртээ харьсан юм. Мариг уйлж байхыг хараад

	— Альфредын хойноос чи бүү зов оо, дайн болоо ч үгүй байна болох ч үгүй. Тэр герман хүнийг чи харсан болоосой! Хорих лагерийн л албан хаагч баймаар монди байна... Тэр одоо Тесс дээр хүрээд очоо доо нээрэн шүү! Маргааш түүний дурсамжийг гаргаж эхэлнэ. Монтини: харилцаа сайжирч байгаа» гэж надад хэлсэн юм. Ойлгож байна уу?.. Мари минь битгий уйл даа! Альфредэд гай ер тохиолдохгүй... Дайн болоогүй байна... Финляндад харин яаж байдаг бол... гэлээ. 

	Эхнэр нь аман дээрээ барьж байсан алчуураа аваад

	— Альфредыг алчихжээ гэж аяархан хэлэв. 

	Тэгж хэлэхэд нь л Марк наагаагүй том шар дугтуй ширээн дээр хэвтээг Жолио ажив. 

	 

	 

	XIII

	Мишогийн байдаг хороог Гаврт илгээв. Тэгэхэд нь Мишо Финляндад очих нь гэж айжээ!.. 

	Москвагийн бодлого Мишод түшигтэй санагдах тулд амьд яваагийн хэрэг ч бүтмээр, хувь заяа гэдэг нь хоосон үг биш ч байлтай бодогдоно. Тэнд болж байгаа явдал бүхэн өөрийн нь нүднээс далд зохиогдох атлаа цаанаа л нэг танил дотно өөриймсөг санагдана. Абхазын жимст модны шугуйн талаар радиогоор ярихыг сонсоод мань хүн бахдан инээмсэглэнэ. Тэрчлэн Москвагийн метрог хэрхэн байгуулж байгааг өөртөө байшин бариулж байгаа мэтээр байнга ажиглана. «Брюссельд бодсон төгөлдөр баян хуурч нарын уралдаанд тэргүүн байрыг нь манайхан авчээ» гэж хэлдэг бөгөөд «манайхан» гэдэг үг чин зүрхнээс нь гардаг ажээ. Нэг өдөр тэр Денизэд: «тэр газрын цэцэг ч бидний төлөө дэлгэрч байдаг юм, жирийн л хамба шарилж хонхлой цэцэг нь ч тэр шүү дээ...» гэжээ. Байдал нэлээд бачуураад ирэхээр Мишо Зөвлөлт Холбоот Улсын газрын зургийг үзэж уудам ногоон нутгийг нь харж сэтгэлээ тайтгаруулдаг юм. Тэр ч байтугай, хамгийн сүүлд Денизтэй уулзахдаа: «Москвад гарах үзэсгэлэн яаж байгаа вэ?..» гэж асуусан юм. Алсад орших тэр нэгэн хотод өдий төдий жил аж төрж байсан мэт санагддаг байв. Тэр хотын төлөө амиа алдахаас ч үл айна. Ганцхан Мишо ч тийм биш.. Эргэн тойронд байгаа цэргүүд тийм бодолтой байх тул бүгдээрээ зөвлөвөл буруугүй гэдэгчлэн түүний цээжинд урам төрнө. Бусад хороодод ч тийм л байв... Энэ нь олон хүний далдуур заяасан ахан дүүгийн барилдлага байсан юм. 

	Гаврын өргөн гудамжаар салхи тэнүүчилж цонхны хөшгийг тастан хаяж зарлалтай самбарыг авч шидэн явган хүмүүсийг татаж унагаахад хүрнэ. Усан буудлын ямаан бүрээ хангинана. Эргүүлгийн араа хяхтнана. Өдөр шөнийн хорин дөрвөн цагт ажил үл зогсоно. Хайгуулын корпусын тухай ярилцана... 

	Мино цэргүүдээс хөндийхөн байхыг хичээнэ. Аль нь коммунист болох нь үл танигдана. Гэвч «Юманите» сонин ирэхээ байлаа гэж санаа алдагсад Виарыг үл тоомсорлогсод «Торез маань» хэмээн түүний тухай яригсад байна. Мишо

	— Хэрэв биднийг оросын эсрэг явуулбал татгалзах ёстой юм шүү. Эд далдалж чадахгүй орон даяар тархчихна... гэж шивнэв. 

	Бүү мэд... Бусад маань юу гэх нь вэ? Энэ бол сонгууль төдий бус учраас буудуулахад хүрэх юм шүү... 

	Ам хэл хурцтай, цовоо сэргэлэн болохоор нь цэргүүд Мишод хайртай байдаг бөгөөд түрүүчийг мадалж байхад нь дэмжицгээж байсан юм. Харин самуун дэгдээх бол өөр явдал бил ээ... Цэргүүд юу гэж байгаа нь Мишод үл ойлгогдоно. Мань хүн ухуулан тайлбарлаж умар зүгийн нэгэн том хотын талаар сэтгэлийг нь хөндөн ярьж тэр хотын төлөө орос хүмүүс тулалдаж байгаа бөгөөд тэнд өргөн мөрөнтэйгөөс гадна, ажилчид нь орд харшид аж төрж байдаг ба Ленин тэр хотод амьдарч байсныг дурдана... Фронтыг ашиггүй байдалд оруулахаас буцахаа байсан урвагчдыг Мишо хараана. Тэрчлэн хүн бүртэй өөр өөр янзаар ярих бөгөөд маргааш аччихаж магадгүй хэмээн болгоомжилж яаран догдолж байв... 

	Хороо нь хайгуулын корпуст нийлэхийг сонсоод, Керье хурандаагийн нойр нь хүрэхийг болив. Шөнийн цагт хурандаа хөзөр тоглоно. Мань хүн ямаан омогтой ядруухан эр байсан юм. Дайнд явж зориг гаргасан учраас хоёр загалмай авсан бөгөөд дарга нараас, улс төрийн ээдрээтэй явдлаас хов живээс гудамжны жагсаалаас айдаг тул амьд явсан ч яах вэ яваагүй ч яах вэ гэж боддог байв. 

	Тус хороо өвлийн турш Пикардад байлаа. Хүмүүсээ зүгээр суулгахгүйн тулд Керье бэхлэлт ухуулахаар шийдсэн юм. Гэтэл Пикар генерал: «Амьтныг айлгаж сандраа гэж танд хэн хэлээ вэ? Дайсан ирэхгүй газар шүү. Та хулчгар хүмүүсийн үгэнд уургалагдсан байна...» гэж загналаа. 

	Эд яаж ч мэдэх улс биз? Энэ бүхэн л улс төр шүү дээ... гэж Керье ухаанаа гартал айв. Тэгээд ажил зогсоох тушаал өгч: «Бэхлэлт хийх хэрэгцээ алга, зарим нэгэн хулчгар амьтад л германчуудыг энд ирнэ гэж бодож байгаа байх» гэж хэлэв. 

	Энэ үед финляндын талаар ярьдаг боллоо. Цэргүүд юу гэж хэлэх нь тодорхой бус юм. Гэтэл тэд оросуудтай мөргөлдөж эхлэх нь байна. Хэн үүнийг сэдээ бол?.. Дайсан хоёр байснаас нэг байсан нь дээр гэж аль хэзээний хэлдэг шүү. Оросыг яаж ялах нь бол?.. Эд байтугай Наполеон бараагүй юм даа... Гамелен ч дорой амьтан бүх л явдлыг нь улс төрийн бодлоготнууд нь шийдвэрлэдэг байх... 

	Хурандаа цөхрөөд хөзрөө хаялаа: Мод ирсэнгүй, хожил хийхэд хоёр боол дутсан ажээ. Зургаа дахин шүү!.. Ингэхлээр л баларна биз!

	Мишо нөхдөдөө

	— Хилийг хараа биз? Бэхэлгээ ч алга. Хүмүүсийг нь татаад л байна. Оростой л дайтах санаатай байгаа юм. Харин гитлерчүүдийг нааш нь оруулах биз. Эдний хийдэг дайн мөн дөө! гэв. 

	Бүүдгэр чийдэнд хүмүүсийн царай муухан танигдана. Шохойдсон ханан дээр урт урт сүүдэр тусна. Яагаад нам гүм байгааг нь Мишо ойлгох санаатай байсан нь талаар болов. Аниэрээс ирсэн нэг засварчин хүн коммунист бололтой харагдана, нэг тариачин сайхан байшинтай гэж ярина, оёдлын машин худалдчихсан нэг доншуул наймаачин байна, бас үүргэчин, яргачин, шуудангийн ажилтан зэрэг янз бүрийн хүмүүс байв. Тэд юугаа бодож байдаг юм бол?

	Нууц нь санамсаргүй тайлагдлаа. Пикар ирэх ёстой байжээ. Сумангуудыг жагсаачихлаа. Керье уруу царайлан зогсох бөгөөд цэргүүдийн зүг үл харна. Араас гэнэт

	— Хааш нь ачиж байгаа юм бол?.. гэж хашхирав. 

	Хурандаагийн царай нь улайж алчуураар нүүрээ арчив. 

	— Ямар хүн хашхирав?

	— Бүгдээрээ!.. 

	Керье яаж ч эс чадав. Мань хүн занаагүй бөгөөд лавлан ярилцахыг оролдсонгүй. Цэргүүдийн винтовуудыг хураагаад авчихлаа. Бүгдийг нь шүүхэд өгөх гэж байгаа бололтой ярилцана. Цэргүүдийн нойр үл хүрэх тул тэр шөнө бага насаа амар жимэр аж төрж байснаа авгай хүүхдээ дурсан бодоцгоов. 

	Хэн сэдсэн бэ? гэж байцааж гарлаа. Хүн бүр дотроо: «Мишо л доо» гэж бодож байв. Гэтэл хэн ч түүнийг хэлсэнгүй. Хотын дээгүүр гуравдугаар сарын шуурга эргэлдэнэ. 

	Маргааш нь хурандаад Пикар

	— Далайлгахын тулд гурав дөрвөн хүнийг буудаж алах л болж байна даа гэв. 

	Тэгэхэд нь Керье

	— Яаж байгаагаа та мэдэж байна уу? Цаадуул чинь биднийг алчихна шүү дээ!.. гэж дуу алдав. 

	Тэгээд дорхноо санаа авч «Шүүхэд өг» л гэнэ шүү дээ гэж бодсоор номой царайлан доошоо харлаа. Өөрөө ч сэдэгч нь болчих шиг санагдаж байв. 

	Гэтэл Пикар буруу харан зогсоод цонхны бохирдуухан шилийг хуруугаараа тогшлоо. Тэр захиргааны нь хүн дэргэд нь байгааг мартсан учраас: Марна Верден... цөм алга болсон. Үүнийг цэрэг гэдэг юм уу? Сүрэг дээрэмчид, хутгууш юм! хэмээн ганцаараа ярьж орхилоо. Мань эр Бретейлид: «Болгоомжтой бай, нэг л хөөднө шүү...» гэж олон удаа хэлсэн ажээ. Умардын кампани байсан сан бол сэтгэл санааг дээшлүүлж чадах байсан юм. Гэтэл радикал нар заншлаа дагаад тээнэгэлзээд байх юм. Цэргүүд дотор коммунистууд олон байх шиг байна. Цаашдаа ер нь яадаг хэрэг вэ?». Офицерууд германчуудын өөдөөс хандахгүй дээ. Эс тэгвэл хүүгээ дуусаагүй атлаа хожигдчихсон шатартай адилхан болох юм шүү. 

	Пикар цонхоор харна. Сонин худалдагч дээр хүмүүс шавж харагдана. Салхинд алдсан сонин урт шулуун гудамж даган туугдана. 

	«Ла вуа нувель» сонин байна!.. Шинэ сонин шүү! Хельсинки Москва хоёрын хэлэлцээрийн тухай мэдээтэй сонин юм шүү!.. 

	 

	 

	XIV

	«Найрсаг хэлэлцээр... Стокгольм... Финляндын төлөөлөгчид...» гэх мэтийн юм бичсэн цахилгаан авчирч өгөхөд Тесс нялцгай өндөг идэж байлаа. Цахилгааныг гүйлгэн харав. Хантааз дээрээ өндөгний шар дусааж орхилоо. Тесс бие нь эмзэглэсэн мэт ярвайв. Тэгээд сэтгэлээ барин байж Даладийг утасдаж 

	— Ямар гай вэ! гэв. 

	Далади радиогоор хайгуулын корпус бэлхэн байгаа тул Финляндынхныг эсэргүүцэх санал мэдэгдэнэ гэсэн хариу хэлэв. Тесс толгой сэгсэрч 

	— Хожидсон байх аа найз минь! Үнэмших ч үгүй биз... Өөр л юм бодох хэрэгтэй байна... гэлээ. 

	Далади «жижиг үндэстний зовлонгийн» талаар ярьж гарлаа. Тесс дургүй нь хүрч яриаг нь тасалж

	— Зовлон нь мэдээжийн хэрэг. Финляндад л тохиолдож байгаа явдал ч биш. Миний совинд итгээрэй, танхим одоо долоо хоног ч тогтож чадахгүй вий... гэв. 

	Тесс хүмүүсийн саналын тоог дурдаж эхлэв. Олонх нь эсрэг юм... Хорвоод шударга бус ёс л ноёрхож байх шиг бодогдлоо. Маннергейм гэгчийн гаргасан алдааг Тесс хариуцах тийшээ хандаж байна. Тийм учраас Тесс Финляндчуудыг зэрлэг амьтад! хэмээн харааж байлаа. 

	Яг л өөрийн нь бодсоноор боллоо: засгийн мэдэлтний төлөө цөөнх нь санал өгөв. Рейно шовойлоо. Тесс түүнийг анахай, сармагчин гэж үзэн яддаг юм. Тессийг сайдын суудалдаа тогтоорой гэж Рейно хэлэв. 

	Тесс

	— Би бодож үзнэ нөхөдтэйгөө зөвлөнө гэв. 

	Тесс юуны өмнө Далади дээр очив. Тэр нь аперитив ууж суусан бөгөөд хялайн хараад 

	— Рейно гарч ирнэ гэдэг бол бөөн аюул даа. Гэвч би байран дээрээ байхаар шийдээд байгаа. Байгаад л байя... гэжээ. Тесс өөр өөдтэй юм сонсож чадсангүй. Бретейлитэй уулзахаар шийдсэн бөгөөд түүнийг ирээдүйтэй хүн! гэж бодлоо. Хэрэв Бретейли эсэргүүцээд үз гэж зөвлөвөл Тесс огцорно. Хүлээцтэй байж эр хүн шиг байх хэрэгтэй! гэж бодов. 

	Тессийг ороход Бретейлийн тасалгаанд цэнхэр нүдтэй өндөр хүн байж байлаа. 

	— Ноён сайдтай би Марселид болсон бага хурлын өмнөхөн танилцах завшаан таарсан юм шүү. 

	Кольмарын төлөөлөгч байх нь ээ... гэж Тессийн санаанд бадаг бүдэг орлоо... Фужег яриулаагүй юм санжээ... Тэгээд Тесс найзархгаар инээмсэглэж

	— Яалаа гэж мартах вэ гэв. 

	Вайсыг гарахад Бретейли

	— Манайд радикалууд ирдгийг битгий гайхаарай. Бид үндэсний нэгдэл явуулдаг юм. Энэ Вайс Гранделитэй хамт ажилладаг юм. Ерөнхийдөө уг ажлыг муугүй байгаа гэж би үзэж байгаа... 

	Дуу нь цовоо байх тул Тессийн сэтгэл зовов. 

	— Миний бодоход маш муу байна. Финляндчууд биднийг хөөдөөд хаячихлаа. Рейно гэдэг чинь яаж ч чадах хүн. 

	— Би ч бас түүнд бишрэгч биш. Английн захирагч биднийг хагас колонио болгох санаатай бололтой юм. Гэтэл Рейно бол уртаашаа л удган эрвээхэй шүү дээ. Мань хүн зун болтол тэсэж чадахгүй. Хэд хоног л ашиглаад авъя. Гамеленийг аваад үлдсэн нь ч бас нэмэр болно. Бид Пикарыг дэвшүүлэх ёстой байна. Тэрчлэн одой хүн маань өндөр модон хөл хийгээд авсан байх юм. Тэр чинь нэг оновчтой юм гаргаад ирэх ёстой хүн дээ. Харин томоохон л алхвал өнхрөөд ойчно доо... 

	— Тэр намайг сайд хэвээрээ үлд гэсэн. Би татгалзах санаатай байна. 

	— Яасан ч тэгж болохгүй. Улс үндэстнийхээ ашиг сонирхлыг бодох хэрэгтэй. Танхимд өөрийн хүнтэй байхгүй бол болохгүй. 

	Тесс огт үнэрхсэнгүй. За яах вэ, Рейнотой ажиллая гэж бодлоо. Тэгвэл зүүнийхэн түүнийг их өршөөх учиртай. Харин баруунтнаас л айх атал Бретейли сайныг ерөөгөөд байх юм... Тэр үлдэх нь мэдээжийн хэрэг! Сайд байх муухай биш л дээ. Ер нь хүндтэй ч юм түүхч нар Тессийг дайчин ширээнээсээ зугтаагүй хэмээн тэмдэглэж хэлэх болно. 

	Засгийн мэдэлтний шинэ нэрсийг хүлээж аваад Жолио

	— Юу гэсэн үг вэ та минь?.. Гучин сайдын арван зургаа нь өмгөөлөгч нар байх юм. Тэгээд тэд өөрсдийгөө: «цэргийн танхим» гэж нэрлэсэн байна! гэж дуу алдав. 

	Тагнуулын мэдээтэй цахилгаан авчирч өгөв. Жолиогийн царай зэвхийрлээ: 

	«Тун муу ёр байна! Этна ярьдаг боллоо. Энэ жоготой... финляндыг урдуураа гаргачихлаа гээд л тэд уйлаад байна. Харин би бол италичууд Марсель руу хандах вий гэж айгаад байна...»

	Хэвлэлийн эзэн Пуари захиалгат зургийг нь өгөхөд штабынхан: юун яасны чинь Финлянд бил ээ?.. гэж гайхсан боловч мөнгийг нь олгов. 

	Гурван долоо хонолоо. Норвегийн эрэг хавьд минын талбар байдаг гэдгийг Жолио өглөө эрт сонссон юм. Тэгээд Пуарьед яаран утасдаж хэллээ: 

	Шинэ захиалга гарч байгааг тохиолдуулж танд баяр хүргэе! Рейно ч бас цагаан баавгайд санаатай л байгаа биз. Одоо эдэнд норвегийн газрын зураг хэрэгтэй болно, харж л байгаарай! Харин үнэ битгий буулгаарай... 

	Монтанийнд том дайллага боллоо: Тессийг барууныхан анх удаа цайлж байгаа нь энэ ажээ. Бретейли Лаваль Фланден, Грандели Меже, Пикар генерал нар байцгаав. 

	Авхай нар амралтаа хаана өнгөрөөвөл дээрийг хэлэлцэнэ. Пикарын гэргий Бриансоныг магтаж

	— Италийн хилийн орчимд байдаг газар шүү. Пикар Муссолинийг яасан ч дайн гаргаж зориглохгүй гээд байгаа юм... Гэтэл би дайн дажин болохоос өмнө жаахан амраад авах санаатай байдаг. Тэр ёстой л чимээгүй ёстой л тайван газар юм шүү... гэв. 

	Меже хатагтай гадаад далайн эрэгтэй ба ганган дэгжин хүмүүстэй байдгийг нь харгалзаад Биаррицэд хэдэн долоо хонохоор шийджээ. Мушийн хаана амрах талаар асууцгаав. 

	— Манай хүн намайг Швейцарт амраах санаатай байгаа. Мэдээгүй л байна... 

	Мушийн сэтгэлд Швейцарын дэгжин зочид буудал жуулчдын инээх чимээ Кельманы дагз, хонхтой үнээд бас мушилзаж ярваганасан царайтай Люсиэний тарьсан гай бодогдов... 

	Монтини хатагтай хэтэрхий их хагархай цээжтэй хувцас өмсөж мөрөө оодсон байх бөгөөд зочдыг дайлна: 

	— Өнөөдөр мягмар учраас базаахгүй өдөр дөө! Мах нарийн боовны зүйл ликёр дарс аль нь ч байдаггүй шүү. Харин бурхны авралаар франц хүмүүс ёсорхог бус заяасан нь яамай! Эрхэм генерал аа та миний ахын хийцийн арманьяк дарс уусан нь дээр шүү. Та нэг л зовиниун байна даа?.. 

	Үгүй... Энэ чинь гойдын сайхан дарс юм. 

	— Сонин юутай байна даа?

	— Тааруухаан. Би цэрэг дайны явдлын талаар ярьж байна шүү (Мань генерал санаа алдав). Тэд Берген-Ослогийн замыг бариад байж чадна гээд байгаа. Гэвч германчууд цээргүй л загнаад байна... Хамгийн умард л хоцроод байна... Байдал барагтай... 

	Тесс энэ ярианы төгсгөл төдийг сонсоод тосон авч

	— Байдал яггүй л чангарч байна. Би даамай олонхыг горьдож байсан юм. Гэвч шууд л хэлэхэд танхимынхан санал нэгтэй дэмжсэн нь над гайхалтай санагдсан юм. Улстөрийн санаа тун сүрхий болжээ! Бид одоо франц дахины хүслийг ёстой л илэрхийлж байна. Тийм биз дээ генерал аа? гэв. 

	Пикар гуай Бергений талаар, далайн булангуудын талаар ярьж гарлаа. Тесс гараа ширвэж

	— Энэ бол жижиг зүйл... гэв. 

	Пикарыг тэр цэргээс өөр мэдэх юмгүй монди байна... гэж дургүй нь хүрч байлаа. Германчууд хаашаа дайраа вэ?.. Цөл нутгийн гуйланч орон доо. Тэнэг хүмүүс далайн булан тийш очиж шөнө дундын нарыг сонирхсон байдаг. Харин ч германчууд хөндөөд өгсөн нь сайн болжээ, энэ нь тэднийг манай хилийг сонирхох сөгөөгүй болгож байгаа юм. Тэгээд Тесс

	— Норвегийг англичууд өдчихсөн шүү. Бидэнд ер падгүй. Дарлан жанжны эгдүү хүрч Гитлер дээр гэж шуудхан хэлж байсан гэв. 

	Бретейль жуумганан

	— Англичууд аа гэж... Би англи хүмүүсийг тээр жил соммд харсан юм. Тэд нуувч дотроо өглөө бүр сахлаа хусдаг байсан. Тэгээд таван цагт дугараатай цай уудаг байсан. Тундрт яажшуу байхыг нь л харъя... гэв. 

	Зочид тосон авч дуугарцгаалаа: 

	— Дуртайгаараа сагамгай загасаа л зооглож дээ. 

	— Эсвэл сагамгайдаа идүүлж дээ. 

	— Рейногийн бажгадаж байгаа нь харагдах шиг болж байна!

	— Тийм ээ анахай хүн тэвдэнэ шүү... миний бодоход Австралийн засгийн газар ч арай илүү тусгаар тогтнолтой байх... 

	— Гайгүй байлгүй! Бид анааширхуу байдалтай болчхоод байна шүү... 

	Тесс засгийн газраа хаацайлж дуугарах нь чухал гэж бодоод ингэж хэллээ: 

	— Мэдээжийн хэрэг. Рейно английг бишрэгч бөгөөд дээдсийг дуурайгч амьтан. Харин гүнгийн хатан де Порт бол ухаалаг авхай. Энэ бол Эгерн гэсэн үг. Гэтэл би бол гүнгийн хатны найз Бодуэнээр зуучлуулж хөдөлдөг хүн... 

	Нэг хүн пирхийтэл инээд алдаж

	— Хайртын хайрт байх нь гэв. 

	Тесс яриагаа цааш үргэлжлүүлэн

	— Манай найз Бретейли Лаваль нар танхимын бүрэлдэхүүнд ороогүй нь харамсалтай байна. Гэсэн хэдий боловч норвегийн асуудалд биднийг балмад явдал гаргахгүй гэдэгт итгээрэй. Финляндад тус болох саналыг би түрүүлж сэдсэн юм манайх дорой оронд ямагт тусалж байдаг бил ээ. Харин норвегийн хувь заяанд манайх хамаарахгүй. Энэ бол англи герман хоёрын маргаан юм. Черчилль гуай л учрыг нь олдог юм байгаа биз... Манай нутаг дэвсгэрийн талаар гэвэл: гэнэтийн осол тохиолдохоос бүрэн хамгаалалттай байгаа. Голландчууд усны боолттой учраас тэднийхийг дайраад орж ирж тэд чадахгүй. Туршилт тун сайн болсон. Бас бельгийн бэхлэлтээс Мажиногийн шугам муу биш. Германчууд нисэх онгоц танк хоёроор арай давуу нь мэдээжийн хэрэг. Тэр гол нь биш ээ. Жинхэнэ довтолгоо хийхийн тулд германчууд нэг их бууны эсрэг зургааг зоох ёстой болно гэж Леридо генерал хэлж байгаа юм. Иймд тэднийхэн л хожигдож таарна гэв. 

	— Манай цэргийн ар тал л тааруухан даа. Коммунистууд дахиад л өндөлзөөд байгаа шүү. Курневт гарсан ажил хаялт бусдадаа халдаж ч магадгүй. Гаргаад байгаа хуудсыг нь хараарай... 

	— Зэвүүн!

	— Депутатуудыг буудаж алаагүйн л гай... 

	Тэдэнд далим гаргаад өгчихсөн л хэрэг. 

	Одоо сав л гэвэл Грезийн шүүх хурал дээр хэлсэн үгнээс иш татаад байх болж бил ээ. 

	— Тэр шүүх хурал бүхэлдээ алдаа байсан. Би Даладид ярьж байсан юм... Тэднийг эсвэл хэргийг нь таслалгүй шоронд байлгаад байх байсан эсвэл эх орноосоо урвасан хэрэг болгоод хаячих байсан юм. 

	— Бид хуулиар л ажиллана шүү дээ. (Тесс санаа алдав). Тогтоолыг нь үз л дээ. Хоёр гурван жилийн хугацаагаар гянданд хорихоор тасалсан байгаа. Үүнийг хэн өөрчлөх сөн бил ээ? Рейно бол шалчгар амьтан. Мандели бол сохроор л Гитлерийг үзэн яддаг хүн. Энэ бол хамгийн аюултай хуурамч бөгөөд коммуны нууцгай төлөөлөгч болохын хэнээ туссан хүн. Би бол Серролийг л тус болно гэж боддог хүн. Тэр социалист боловч тохитой хүн. Түүнийг шүүх яамны сайд болгосон нь л томоохон завшаан Москвагийн халдвартныг халуун төмрөөр хайрах нь зүйтэй... гэж тэр өөрөө хэлдэг юм. 

	Тесс нэг жүнз дарс уугаад санаашран суулаа: Денизийг буудаад алчих вэ... гэж бодсон ажээ. Гэвч төдхөн биеэ барьж үл эвлэрэм үл ялагдам байдалдаа буцаж оров. Зочид тал өгөн шуугилдана. Тесс дугуй ширээний хажууд ёотонгийн хямсаа барин хөдлөхгүй зогсоно. Төрийн залуурын хажууд зогсож байгаа мэт санагдаж байсан ажээ. 

	Дараа нь хүмүүсийн анхаарал Пикарт хандав. Тэр Горт генералд гаргасан ёгт үлгэр ярьсан юм. 

	Тесс дээр Жозефина хүрч очоод

	— Люсиэн хаана байгаа вэ? гэж сэмхэн асуулаа. 

	Тесс мэгдлээ, хүүгийн нь тухай яриа гарч байгаа нь л энэ юм санжээ. Товлож бодолгүйгээр

	— Сураг тасарсан гэв. 

	Тэгээд дорхноо булзааруулан засаж: 

	— Алагдсан ч байж магадгүй шүү хөөрхий минь!.. гэж хоолойгоо зангируулан хэлэв. 

	Жозефина тэсэлгүй уйллаа. Тесс бас доголон нулимс унагаад шувуун хамраа хуруугаараа арчив. 

	Монтини хүрч ирлээ. Тессийн сэтгэлд: нялуурч болохгүй юм шүү! Клемансо шиг хатуу байх хэрэгтэй... гэдэг бодол төрсөн юм. Тэгээд

	— Гитлер бас нэг алдаа гаргасаан, далайн нохойтой байлдахад хүрч байна. Харин бид одоогоор аж төрж ажиллахтайгаа л байна. Далади хагас сая цэрэг татахаар шийдсэн юм. Гэтэл хагалах тарих хэрэгтэй байдаг: талх идэхгүй бол амаргүй шүү. Дюкан Фуже хоёр донгосож л байг л дээ... Бид франц тэвчээр гэж юу байдгийг дэлхий даяарт харуулаад өгье л дөө... гэв. 

	Монтини «зөв дөө!» гэж бодон толгой дохино. Дараа нь Тессийг тэвэрч аваад тааз доргим чанга дуугаар

	— Та Пуатид эдлэн худалдаж авч тун зөв юм хийсэн шүү. Тэр чинь хааш хаашаа хилээс хол учраас франц нутгийн хүйс нь болсон газар байгаа юм. Би бол Савойд эдлэнтэй илэн далангүй хэлэхэд: би айж л байх юм. Ямар ч байлаа гэсэн италичуул гэдэг чинь мөрөөдөмтгий л амьтад шүү... Харин та бол сэтгэл амар унтаж хэвтэж болно. Пуатид юу ч орж ирэхгүй дээ. Та нар бол төрийн ухаантан хүмүүс шүү гэж би Бретейлид дандаа л ярьж байдаг юм гэжээ. 

	 

	 

	XV

	Рейног Даладийн оронд суусныг сонсоод Гранделид Меже ийм үг хэллээ: 

	— Би тавдугаар сарын нэгний дотор зуун наян бөмбөгдөх онгоц тушаах ёстой байсан юм. Гэтэл байдал өөрчлөгдлөө... Нэмэгдэл туршилт хийх нь чухал байгааг та сайдад айлтгаж өгмөөр байна... 

	Грандели инээмсэглэн

	— Таныг би мэдэж байна.. Рейно балмад аргатай хүн шүү. Та бид хоёрыг аятайхан хуурч байгаад л араар нь тавьчих хүн юм шүү. Альпийн цэргийг юунд Нарвикт илгээ вэ? Гэвч энэ мондийг мөдхөн авч хаяна байх гэж найдаж байна. Нэг л осолдоод орхиосой тэгвэл л болох юм сан. Германчууд зүтгээд л байна... Мань хүнд Дессер баяр хүргэж гэнэ бил ээ. Энэ бол ёстой л тодорхой шинж: Дессертэй нийлээд авдаг чинь муу л ёр доо... гэв. 

	Тун саяхан л эрх хүч төгс байсан Дессер гуай хөгийн амьтан болжээ. Шог зурагч нарын бай болсон байв. Гэтэл Бретейли Жолиод

	— Дессерээс л шаард, цаадах чинь олон улсын панзчин, их буу нийлүүлэгч баян ноён хүн. Мань эр дайн болоосой гэж амиа гартал бодож байгаа. Яаж ч нэрийг нь гутаасан хамаагүй шүү хэвлэл хянах газар түүнийг өмөөрөхгүй гэсэн гэж Тесс надад ам алдсан юм гэж сургамжлав. 

	Монтини Жолиод Дессерийн эсрэг ажиллагаа явуулж эхэл гэж тушаал буулгав. Мань бандгар

	— Улс төрийн чиглэлийг өөрчилж болох юм, энэ бол зүйн хэрэг. Гэтэл Дессер хамгийн хүнд цагт намайг дэмжиж байсан хүн юм. Дотно явсан хүнээсээ урвана гэдэг чинь юу болохыг та ойлгож байна уу? Бас тэгээд Дессер шударга хүн. Марсели хүн биш нь мэдээжийн хэрэг гэвч Марселид тэр дуртай байдаг юм. Кассисад очоод загасчидтай ямаршуу янзтай ярьж хөөрч байсныг нь би чихээрээ сонссон... Ёстой л Франц хүн дээ! Гэтэл би түүнийг америкчуудын гар хөл болсон австрийн еврей хүн гэж бичих ёстой болж байна гэж гомдоллоо. 

	Дессер урьд өмнө нь дэндүү цуутай байсан юм. Жаахан ганхаад ирэхээр нь хэн хүнгүй л унасанд тооцоод: «хөөрхий дөө» гэдэг болсон юм, гэвч Дессер үйлдвэр заводтой нийлүүлэгчийн пиутай хэвээрээ л байгаа хүн. Ажлыг түүн шиг явуулж хэн нь ч дийлэхгүй. «Сэн» заводын инженерүүд «Жилийн эцсийн хурал болтол амьд байж дийлэхгүй байх аа...» гэлцэж байв. Тэр ч байтугай цэцэрлэг торддог өвгөн Дессерийн мөнгөөр мөнгө хийдэг чадалд нь эргэлзэж байсан бөгөөд цалингаа урьдчилж авах хүсэлт гаргаж байсан юм. 

	Дессерийн уух нь улам нэмэгдэж жижиг болж, цээжний бах өвчтэйгөө Жаннетээс нуудаг байлаа. Нөхөдтэйгөө уулзахдаа: «өөрийгөө танилцуулахыг зөвшөөрмүү: би бол цэцэрлэг тордогчдоо цалинг нь урьдчилаад олгочихдог австри луйварчин гэдэг хүн шүү дээ» хэмээн тоглож хэлдэг байв. Дессер өвчин эмгэг золгүй явдалд нэрвэгдэж царай зүс алдаж хэв хэлбэргүй болж сэвсийсэн байх тул нөхөд нь түүнийг эгцэлж харахаасаа халширч буруу хардаг байсан юм. 

	Жаннет түүнийг үнэн голоосоо туйлын ихээр өрөвдөнө. Тэгж өрөвдөх нь хоёр биедээ зовлонтой тул Жаннет холдож хөндийрөхийн тулд уурыг нь хүргэхийг бодон хатуу ширүүн үт хэлээд тавьчихдаг байлаа. Гэтэл Дессер толгойгоо нугдайлгаж; хөгшин нохойны нүд шиг бүүдийсэн сайхан сэтгэлтэй нүдээр өөдөөс нь ширтэнэ. Тэгэхээр нь Жаннет түүнийг тэвэрч аваад, сэтгэл тайтгарам хийсвэр үг дэлгэнэ. Дессер: «Жаннет аа!» гэж шивнэнэ. Энэ нь Жаннетаас аврал гуйж байгаа мэт санагдана. Өөрийн нь Жаннет л амьд байлгаад байгааг мэдэх учраас биеэ өвдөхийг ч тоохоо болиод үхээд өгөхөөр сайн муу ямар ч юмгүй хов хоосон хүүр л болно гэж бодоод үхлээс улам ч их айдаг болсон тул чарламаар санагддаг ажээ. 

	Жаннетад гай болж байна хэмээн аман дотроо хэлдэг учраас больё гэж шийдээд хэдэн долоо хоног ойртолгүй тэсэж байгаад гэнэт нэг шөнө түүнийг сэрээж мэгдүун байдлаар орж очоод: «Болно биз дээ?» гэж асуув. Жаннет түүний ширүүн буурал үсийг илбэж дүрэлгэр том нүднээсээ нулимс асгаруулсан бил ээ. 

	Дессер тавдугаар сарын нэгний өдөр Межетэй дайралдлаа. Энэ явдал «Карлтон» гуанзанд болов. 

	— Таны биеийг барагтай байгаа гэж надад хүмүүс ярьсан гэж Меже хэллээ. 

	— Үгүй ээ миний бие туйлын сайн байгаа. 

	— Бие эрүүл байх л хамгаас эрхэм дээ, ялангуяа одоо цагт... Өнөөдөр ямар өдөр бил ээ та мэдэж байна уу? Тавдугаар сарын нэгэн шүү дээ. Энэ талаар бодож байгаа хүн огт алга. Харин та мартаагүй байх ноднин өдийд бид ажил хаялт гарна байх жагсаал хийнэ байх гээд л санаа зовж байсан биз дээ? Жирийн л нэг ажлын өдөр байсан. Сайн муу хоёр зэрэгцэж л байдаг юм чинь. Таны санаа минийхээс зөрөөд байгаа бололтой юмаа даа?

	Дессерийг Меже «улаантан» гэж даанч олон хэлсэн учраас тэр үгэндээ даамай итгэсэн байв. Гэтэл Дессер тоомсоргүй царайлан

	— Тайван бай... Дэндэж байх шиг байна шүү... гэв. 

	Гудамжинд цэцэг худалдагч залуухан хүүхэн түүнийг зогсоож

	— Май цэцэг аваарай! Хорихон сү шүү. Заяа дууддаг юм гэнэ бил ээ... гэв. 

	Тэр хүүхний шүд мэрэгч амьтных шиг бөгөөд хордчихсон юм шиг нүдтэй юм. Дессер гүйцэд дэлгэрээгүй ногооноороо байгаа май цэцгийн баглаа авав. «Заяа дууддаг...» Тэгэхгүй ээ, дуудаж чадахгүй!.. Межегийн инээмсэглэл цэцгийн худалдагчийн нүд. Жаннет... Арга ч алга. Алцгаана даа! Хэнийг? Жаннетыг Дессерийг бүгдийг нь... Дессер тавиурын дэргэд шарзыг ховдог балгаж байв. Радио сөөнгөтөн дуугарлаа: 

	 

	Горхины дэргэд байх нь 

	жаргал л байдаг юм

	Голоор нь хэлбэл ерөөсөө 

	жаргал байхгүй юм.

	 

	Дессер долоо хоногийн дараа Жаннеттай дайралдав. Цаадах нь мань хүнийг харалгүй, хажуугаар нь инээмсэглэн гарч оджээ. Дессер: Өөрөөс минь л хол байвал үүний сэтгэл сэргэдэг юм байна гэдгийг ойлгов. Болих цаг болжээ!

	Жаннетыг Дессер нүүж ир гэж олонтоо шаардсан байна. Тэр нь татгалздаг байлаа. Тэгээд Бонапартын гудамж орчим орших хуучирсан зочид буудалдаа л сууж байв. Нүүрэндээ хөхөвтөр оо түрхдэг махлаг эзэгтэй, гэрэл муутай мушгиа шат хоёрыг нь Дессер андахыг больсон байна. Шатны гишгүүр бүр нь амьсгаа давхцуулж сэжиг төрүүлмээр буудал ажээ. Гудамд нь жорлон, үнэртэй ус, хоол ундны үнэр ханхална. Жаннетын өрөө урт, нарийхан бил ээ. Задгай зуухны нь дээд талд Дафнис хүрэл Хлоягаа тавин жилийн турш үнссээр байгаа аж. Энд урьд өмнө нь ямар хүн сууж байсан бол? Нэрд гарахын хэнээтэй зураач хүн бол уу? Эсвэл «Фоли-бержерийн» үзэсгэлэнт бүсгүйд сэтгэлээ өгсөн данс хөтлөгч үсээ тосолж, хурц өнгийн зангиа зүүсэн эрэмдэг хүн бол уу? Эсвэл оршин суух эрхгүйдээ мэгдсэн, нямбай зантай герман цагаач бол уу? Шөнийн цагт тэр Маннергеймын дүрс бүхий ил захидал гаргаж, гутлаа тайлчхаад өрөөн дотуураа холхидог байсан биз... Салхи ордоггүй тэр өрөөнд байгаа хүн аажмаар зожиг, хажиг болох номтой. 

	Дессер

	— Бид хоёр дахиж уулзах ёсгүй шүү гэж тайван хэлэв. 

	Мань хүн энэ үгийг түс тас хэлж орхисон бөгөөд Жаннет «яагаад» гэж асуух буюу өөдөөс нь жаахан харвал тэсэхгүйгээ таамаглаад айдас нь хүрч байв. Гэтэл Жаннет буруу хараад: «тийм ээ» гэж хэллээ. Жаннет: «Хүн хуурах ч сэтгэл үгүй болж дээ хөөрхий. Тэр нь ч дээр дээ!..» гэж бодов. Харин Дессер ийм тайван байгаагаа гайхлаа: нэг ёсны үхэл ирж байхад айсангүй ажээ... 

	Тавдугаар сарын дулаахан шөнө бил ээ. Гэрлийг нь далдалсан хотын дээгүүр од мичид цацарна. Туулайн бөөр цэцэглэн дэлгэрнэ. Зэргэлдээ орших сүмийн зоомол цаг арван таван минут тутам жигдхэн дуугарна. 

	— Сэтгэлтэй болсон хүмүүст таарах шөнө байна даа хэмээн Дессер жуумалзан хэлэв. Тэр цонхон дээр зогсож байсан юм. 

	— Сэтгэлтэй болсон хүмүүс алга. Од мичид мод шугуй шүлэг найраглал байна. За Дессер ээ бид өтөлжээ!.. 

	— Та бол аж төрж ч эхлээгүй байгаа. Би танд саад болсон. Одоо л больё саад ч хийхгүй, аж төрөх ч үгүй... 

	Саяын хэдэн үгийг зоригоо чангалан байж хэлсэн бөгөөд гомдоллоод байдаг нь юу ч бил ээ дээ гэж өөртөө уурласнаас гадна царай алдаад байна гэж үүнд бодуулчих вэ гэж санасан юм санжээ. Хайр сэтгэлийг мөнгөөр буюу нулимсаар худалдаж авч болдоггүйг Дессер хэзээ язааны мэдэх юм. Гэтэл Жаннет түүний бачимдаж байгааг эс ойшоон

	— Над амьд явах хүсэл алга. Уг нь байсан л юм сан... Болдоггүй юм байна... Харин та?.. гэв. 

	— Би үхэхээс айдаг... өөрөөр хэлбэл үхнэ гэдгийн учрыг олдоггүй юм... 

	Агаарын их буу олон ноход тасралтгүй хуцах мэт зогсоо зайгүй нижигнэхэд Дессер гарч одохыг завдав... Хамба хилэн шиг тогтуухан өнгөтэй харагдах тэнгэрийн зүг тольдуур гэрэл тусгана. Бас түгшүүрийн дохио тасралтгүй араатан шинжтэй чарлана. Жаннет

	— Юу вэ энэ чинь? гэж асуув. 

	— Эхэлж байгаа нь л энэ байх. Хаврын цаг болсон доо... Сэтгэлтэй болсон хүмүүст таарах шөнө байна гэж танд би хэлсэн шүү дээ. Энэ мондиуд германчуудыг зүгээр л хараад суух байх гэж бодоо л доо. Меже: «Юутай тайван байна вэ!» гээд л гайхуулаад байсан юм. Мөн ч өрөвдмөөр амьтад юм даа!.. Өрөвдмөөр гэхэд багадна. урвагчид гэвэл таарна... Ер нь тэгээд дүндээ л дүн юм... Жаннет аа та үхэхээс нээрээ айдаггүй гэж үү?

	Жаннет ажиггүйгээр үл барам тоомсоргүй янзаар

	— Үгүй ээ гэв. 

	Агаарын их буу нижигнэсээр л байлаа. 

	Тэгж тэгж түгшүүр дарагдав. Дессер цонхны өмнө, түшлэгтэй сандал дээр сууж байсан бөгөөд хоноод явах гэж гуйсан юм. Жигүүртэн шувууд хүүхэд мэт жирийнхээ дуугаар шулганалдав. Ташуу сацраг тусаж урт урт сүүдэр бий боллоо. Сэрүү татна. Зах тийш идэшний ногоо ачиж өнгөрөв. Сүүний худалдагч хүүхэн явж өнгөрлөө. Шөнийн түгшүүр үдшийн яриа тэргүүтэн ор мөргүй алга болсон мэт Дессерт бодогдоно. Жаннетыг харахад тэр унтаж байх бөгөөд царай нь тайван тогтуухан байна. Дессер: «Унтаа байхдаа жирийн хүүхэн харагдах юм...» гэж бодов. Гэтэл Жаннет түүний санаж байгаа зүйлийг зүүдлээд сэрчих шиг болон нүдээ нээлээ. Дессер нүүрээ буруулав. Жаннет хөхиүн байдлаар

	— Сайхан унтав уу, Дессер ээ! гэлээ. 

	Болсон явдлыг Жаннет мартсан байж ч болох л юм даа? Сургуулийн хүүхдүүдийн инээлдэн ярилцах чимээ цонхоор сонстоно: 

	— Хэрэв намайг армана гэвэл шуугиан дэгдээнэ... 

	— Надад цөөрөмтэй бодлого өгсөн... Гэтэл бид нар «Эрлэгийн үнсэлт» гэдэг кинонд орчихсон... 

	Дараа нь радио гуншаатан: «Гурвантаа цохиход яг долоон цаг нэг минут болно. Өглөөний мэдээ дамжуулъя... Өнгөрсөн шөнө германы цэрэг Голланд Бельги хоёрын нутагт орлоо...» гэж хэллээ. 

	Жаннет дуун алдаж цонхон тийш гүйв. Сагс барьсан нэгэн эмэгтэй гудамжинд зогсон радио чагнана: «Голландын нутагт шүхэрчдийн хэд хэдэн отряд буулгажээ...» тэр эмэгтэй сагсаа газарт унагасан тул цайвар ягаан өнгийн бэлцийсэн том гүзээлзгэнэ гүүрний гудамжнаа асгаран бутрав. Дессер Жаннет тийш эргэж хараад;

	Би танд эхэлж байгаа нь энэ гэж хэлсэн шүү дээ... гэв. Цонхны доор байх сонины мухлагийн хажууд ажилчин худалдаачин эмэгтэйчүүл бөөгнөж харагдана. Тэд цөм л болж байгаа үйл явдлыг сонжин ярилцана. 

	Арван дөрвөн оных шиг л байна... наашаа ч ирж мэдэх юм... 

	Тэндээ тээглэчих байлгүй дээ. Голландыг эзэлчихлээ ч гэж бодъё. Өөр яах юм. Тэгвэл бидэнд л сайн биз. 

	Голландчуудыг чинь ямар ч юмыг живүүлчих амьтад гээд л бичээд байсан чинь... 

	— Бичих нь ямар хамаа байна! Мөнгө олохын тулд бичдэг юм... Харин германчууд шүхрээр буугаад орхиж чадах улс шүү... шууд л Марсын талбай руу... 

	Дессер цонхоо тас хийтэл хааж

	— Энэ хүмүүсийг хэчнээн дахин хуурав даа! (Түшлэгтэй сандал дээрээ суув. Цухалдуу амьсгалж байлаа. Мөр, гар нь эмзэглэнэ) Жаннет аа намайг хараач дээ! Би таны нүднээс айдаг юм... Сонс л доо! Анхааралтай сонс л доо!.. Би бас хуурч байсан... Бусдаасаа илүү хуурсан ч байж магадгүй... Юуг л хадгалах гэсэн юм... Гэвч ямар үлийгээ хадгалах гэсэн юм бил ээ?.. Тессийг юм уу?.. Хариу нь энэ дээ!.. Бүү мэд бид яах бол доо... Гитлер хүрээд ирнэ. Тэгээд франц улс сүйрнэ... Пиэр үнэн хэлж байжээ... Тэр надад «Орхи оо!.» гээд байсан юм... Би үхсэн хүн юм... Гэвч намайг бус харин Пиэрийг алсан... Жаннет аа таныг л битгий алчхаасай!.. За, баяртай!.. Бид хоёрын хагацал ямар юмтай давхцаж байгааг харж байгаа биз дээ! Жүжиг шиг л амттай юм боллоо... Чухамдаа жирийн л байдлаар... Тийн хэдий боловч аймшигтай байна... гэв. 

	Дессер бүдэг дуугаар авцалдаа муутай ярьжээ. Дараа нь бүрх малгайгаа өмсөж хаалган дээр очоод үлэмж бөхийн, Жаннетын гарыг үнсэв. Үнсэж байгаа байдал үлэмж бөхийсөн хэв янз, гарын нь чичгэнээд үнэн голоосоо хайрлах сэтгэл санаа бодлын зовлон цөхөрч байгаагийн шинж тодорсон бил ээ. 

	— Жаннет аа би танд паспорт, пиу олоод өгөмз. Яваад өгөөрэй! Холхон л америк руу... 

	Жаннет толгой сэгсрэв. Үнэхээр ч их ядарсан байлаа... Гэтэл одоо болохоор Жаннетын сэтгэлд хүн бүр өрөвдөлтэй голландчууд ч, цонхны ёроолд шуугилдах хүмүүс ч, Дессер ч өрөвдөлтэй санагдаж байлаа. Хамгийн өрөвдөлтэй нь л Дессер ажээ. Түүнийг хүн бүхэн л ямар ч юмыг дөнгөх хүн гэж бодно. Гэтэл тэр нь Жаннетаас заяагүй бөгөөд боол, тоглоом сүүдэр шиг болчихсон амьтан юм. Тэгээд Жаннет анх удаа түүнийг «чи» хэмээн

	— Чи сэтгэлээ бариарай! Цөм л дуусна. Яаж дуусахыг бүү мэд, дуусах нь л дуусна. Хайрт хонгор Дессер минь баяртай! гэв. 

	 

	 

	XVI

	Леруа хошуучийн царай хөхөрч эрүү нь чичрэх тул ганцаараа яриад байх мэт санагдана. Харин Леридо далаа хавчиж

	— Би ойлгохгүй байна, гүүр ямар хамаатай юм бэ?.. гэв. 

	— Моке генерал хэлсэн... Би утсаар ярьсан юм... 

	— Ингэж ярьсан хэрэгт нь Моке генералыг шүүхэд шилжүүлбэл таарах байна. Дайсан этгээд гармаас жараад километрт байна. Манай гол хүч Вернений Като арлын талаас Бельгид цөмөрч орсон учраас үүнийг би хорлон сүйтгэл гэж хатуу бодож байна. Гэвч цохилтоо манай руу чиглүүлсэн байгаа гэж хамгийн муугаар нь бодоод үзье. Маасад хүрэхийн тулд тэд лав л нэг сарын хугацаа зарцуулах ёстой. Харин би нэлээд шуурхай алхмаар давшихаар бодож байна шүү. Гэтэл манай сөрөх дайралт гэж нэг юм байх биз дээ?.. Долоодугаар арми Антверпенд тулаад оччихсон байгаа. Таны бодлоор үүнийг хамгаалалт гэх үү довтлолт гэх үү? Ер нь довтлох шинжийн ажиллагааны үед гүүрийг сүйтгэх талаар ярих нь юм мэддэггүй хүний л ажил юм. Хошууч аа, та миний үгийг ойлгож байгаа биз? Учир иймд гонгиноод байхаа боль?.. 

	— Би бол... 

	— Та бол уу?.. Түрүүчийн дайныг Парист бүгсээр байгаад өнгөрөөсөн чинь ив илхэн байна. Юуны өмнө тайван байх журамтай. Дайн хурц үедээ орчхоод байгаа нь бодитой. Гэвч бид хуучин байдлаар ажиллах ёстой үүнд л ялахын эрдэм орших болно. Би гуйя, та надад өнөөдрийн сонины агууллагыг яриад аль... 

	Леруа албын хүчинд автаж хэллээ: 

	— Дайсны довтолгоог Намюр-Антверпений шугам дээр зогсоож болно гэж «Фигарод» Ромье бичжээ... (эрүү нь дахин тажигнав) Ноён генерал аа германчууд жаран километрт бус харин дөчин километрт байгаа. Тэд Маршийг эзэлсэн байна. 

	— Таныг цэргийн дарга биш харин депутат хүн гэж бодож болохоор байна. Нэгдүгээрт энэ чинь шалгагдаагүй мэдээ... хоёрдугаарт, дайсан этгээдийн эргүүл нь Маршид ирчихсэн байлаа ч гэсэн ямар ч нотолгоо болж чадахгүй. Явж болно. Хурандааг дуудчих. 

	Леридо том зураг дэлгэв. Моро сурсан заншлаараа амгалан царайлсаар орж ирээд: 

	— Гайхалтай сайхан өдөр байна. Би танкчид дээр очоод тун саяхан ирлээ. Аятайхан газар юм, шугуйтай гүвээтэй гэв. 

	Леридо бодолдоо автан байж: 

	— Олон замын уулзвар газар даа. Тийм учраас сандрал дэгдээх нь тэнэг явдал юм. Хар л даа: би фронтын шугамыг хөх харандаагаар тэмдэглэчихлээ. Энэ таны яриатай таарч байна уу? гэлээ. 

	Атигар Леридогийн дэргэд хурандаа аварга том амьтан мэт харагдана. Тэр генерал өөд зөөлөн гэхэд багадах талархуу гэхэд таармаар харж

	Фронт гэх юм алга. Та Марш-Либрамоныг дарчих. Энэ чинь өглөөний байдал шүү дээ. Гэтэл өдрийн дөрвөн цаг болчхоод байна гэж хэлэв. 

	Тэднийг бүр даамай орсон гэж та хэлэх гээд байна уу?

	— Тэд зүгээр л урагшаа ахиж яваа. 

	Леридо минут хэр ичих шиг болоод нүдээ анив. Мань хүн бөлцгөр хөх зовхитой харагдлаа. Гэвч төдхөн хэвийхээ байдалд орж

	— Өөрсдөд нь л муу биз дээ. Уут нь тэлээд л манай цэргийн ангиудын хоорондуур шургаад байгаа хэрэг. Манайхан тэдний сул газрыг сонгох болно. Би Пикар генералтай уулзах ёстой байна. Тантай таарсан нь сайн боллоо... Манай хошууч мангуурч гүйцжээ. Моке ч адил... Харин байдал аюултай бус байна. Та юу гэж бодож байна хурандаа? гэж асуув. 

	— Пикар генерал ч хүн сэлбэхийг бодохгүй байх аа даа. Энэ дайнд ямар хандлагатай байгааг нь мэдэх хойно доо... 

	— Тийм ээ гэвч байдал өөрчлөгдөөд: одоо тэд давшиж байна шүү. Манайхан хөдлөлтгүй л болохгүй нь. 

	— Яагаад ч нэмэр болохгүй байх л гэж айх юм. Тэд долоон зуу гаруй танк оруулсан. Гэтэл хамгаалалт муухан байгаа. Дөчин долоон миллиметрийн буунд таарах сум байдаггүй ээ. 

	— Тэр наад захын хэрэг ээ. Арга тасарвал хээрийн их буу хэрэглэж болно... Танд бас бусдын солио өвчин халдчихаа шив. Арван дөрвөн оны наймдугаар сарыг бодоод үз. Мөн ч хэцүү байсан шүү. Шарлеруагаас аваад Мо хүртэл зугтаж байсныг мартдаггүй юм. Их буучид буугаа хаяж мориор зугтаж байсан. Тэгсэн атлаа хоёрхон долоо хоносны дараа германчуудыг Эна хүртэл хөөсөн юм даа. Фон Клюк баруун жигүүрийг хааж эс чадсан учраас барцдаа эдэлсэн дээ, хөөрхий. Гэтэл эд одоо зурвас цуваагаар давшиж байх юм. Энэ бол тэнэг ажил! Зам харилцаа нь манайхны цохилтын эрхэнд орчхоод байна. 

	Мань хүн стратегийн хуулийн талаар, дайн дажинд дийлэх дийлдэх хоёрын амархны талаар франц явган цэргийн чанарын талаар удтал ярив. Хурандаа цонхон дээр зогсож тоонолжлон хагалсан налуу толгодыг ширтэж хайнгадуухан инээмсэглэж байв. Дараа нь агаарын бууны байрлалыг шалгах хэрэгтэй байсан тул гарч одлоо. Леридо ганцаараа хоцроод нусныхаа алчуураар чамархайныхаа хөлсийг арчаад санаашран суув. Моро ажиггүй хүн бил ээ. Тэр л алмай байдалтай болчихвол муу ёр ажээ... Дайсан этгээд гайхалтай түргэн давшиж байгааг хүлээх хэрэгтэй юм. Эсвэл солио туссан байх эсвэл учиргүй их хүчтэй байх нь. Дайны дэс дараатай ажиллагаа бус харин замбараагүй явдал гэлтэй. Ой тойд ормооргүй юм!.. Мажиногийн шугам бол хэчнээн тайван байлаа; тэнд бол иймэрхүү гэнэтийн гай тохиолдохгүй байсан юм. Үүнийг орчин үеийн дайн гэх үү?.. Энэ бол бүдүүлэг зодоон!

	Дөрөвдүгээр сарын эхээр төрөлжилт хийчихсэн байв. Тэр үед Седаны салбар тайван байдалтай ар тал байсан юм. Цэргүүд баярлаж контрабандын бельги тамхи татсан. Харин Леридо уйдаж байж бил ээ. Германчуудыг Бельгид орохгүй нь гэж мань хүн хатуу итгэсэн ажээ. «Тэд Вильгельмийн гаргасан алдааг яалаа гэж давтаа аж дээ?» Норвег дахь ажиллагаанд анхааралтай! ажиг тавьж англичуудыг: «Цэрэг биш, харин панзчид л гэсэн үг!» хэмээн хараадаг байв. Оройд хурандаатай шатар тоглох буюу Софидоо урт захидал бичдэг байлаа. 

	Гэтэл бүх явдал гэнэт өөрчлөгдөж, Леридогийн хэлдгээр «бүдүүлэг» юм болов. Германчуудын давшилт генералд балай явдал санагдав. Тэр хүн бүрийг: «Германчууд хавханд орох нь тэр» хэмээн тайтгаруулж байлаа. Гэтэл Моро түүний урмыг хугалав. Уг байдал генералын бодож байгаагаас арай аюултай болж байгаа байж ч мэдэх л юм... Танк эсэргүүцэх бууны талаар тун ч муухан байв. Гэтэл Рейно гуай де Голлийг товойлгох гээд байдаг... Энэ нь нэр төрийн хойноос хөөцөлдсөн хүдэх амьтан. Пикар генералын эгдүүцдэг нь долоон зөв... Тийм ээ Леридо шаварт суух нь тэр! Тайвшрах хэрэгтэй... Тэр Софидоо захидал бичихээр шийдээд цаастай хавтсаа газрын зураг дээр тавилаа. 

	«Хайрт гургалдай минь ээ!

	Чамаас захидал ирэлгүй хоёр хонолоо. Санаа их зовж байна. Парист бадган өвчин гарсан гэж Санже хэлэх юм. Хонгор минь түүхий жимс, шанцай битгий идээрэй! Саяын хэд хоног зүдэргээ ихтэй байсан боловч миний бие эрүүл саруул байна. Дайсан этгээд ихээхэн хэмжээний давшилт хийж байгааг чи сониноос олж мэдээ биз. Гэвч удахгүй шолбойгоод явчих вий. Тэнгэр сайхан байгаа тул би өдөрт хоёр цаг зугаалдаг юм. Пикар генералын нарийн бичгийн дарга де Грав хошууч өчигдөр манай дээр ирлээ хөгжимд сүрхий авьяастай, залуу хүн байна бил ээ. Бидэнд Григийн аянаас тоглож өгсөн. Би түүнд баяр хүргэсэн гэвч миний Софийн хаана нь ч үгүй байна даа! гэж дотроо бодож байлаа. Эрдэнэ минь ээ чамайг би хэчнээн их санана вэ! Усны долгион дээгүүр халин байх цахлай шувууны адилаар хөгжмийн даруул дээгүүр тэлгүүлж байдаг хөөрхөн гарын чинь барааг харах тэр нэгэн өдрийг мөрөөдөн сууна. Жинхэнэ дурлал хэцүү байдаг... гэж Стендалийн зохиолд гардаг нь үнэн юм...»

	Тар няр хийх чимээ гарахад Леридо цочиж үзгээ баалгачихсан тул уур нь хүрэв. Моро хаалга тогшилгүй орж ирээд

	— Доошоо оролгүй болохгүй нь ээ гэв. 

	Зоорь дотор хүйтэн байлаа. Хөндлүүд дээр нь тоос дарсан лонхнууд сүүдгэнэн гялтганана. Дарсны үнэр ханхална. Офицерууд эвшээн суниана. Моро торхон дээр сандайлж инээмсэглэн сууна. Генералд исэр авчирч өгөв. Леридо захидлаа дуусгаж эс чадсандаа гоморхоно... 

	Леруа хошууч

	— Наашаа л санаархаад байгаа вий... гэсэнд

	Моро толгой дохиж

	— Тэднийх тагнуул их сайтай. Биднийг нэг газар дөнгөж суурьшаад авахтай зэрэг л шинэ байранд орсны баяр хүргэчхэж чадна шүү... өглөө л газраа солилгүй болохгүй. Байр солихоор л миний нойр хүрэхээ больчихдог юм даа гэв. 

	— Яана гэх вэ дээ гэж генерал хариулаад: Дайны цаг даа. Сургууль биш шүү дээ... Харин ч хүмүүс танхай болжээ. Түрүүчийн дайнд штабыг хөнддөг хүн ганц байгаагүй юм. Харилцан хүндэтгэдэг л байсан хэрэг... Гэтэл одоо бол биднийг чинь мөрөөр хөөж мөчөөр тоолох гээд л байх болсон юм... Баатарлаг чанар талийгаач болжээ! Сэжиг сүжиг ч алга болсон байна. Хурандаа таны санаанд «Помпей» байна уу? Тэр бол эрхмийн дээд байжээ. Ялангуяа Помпейгийн хойноос гашуудаж байх үедээ Корнели нь хуйвалдаан байсныг мэдэж байгаа хэсэг тун сүрхий. Тэр хүүхэн Цезарьт: «Чи бол дайсан. Миний төрсөн нутгийг чи бузарласан. Тийм учраас чамайг хөнөөх санаа боолчуулд төрсөн байна. Гэвч би боолчуулаас тусламж горьдохгүй...» гэдэг шүү. Мөн ч ариун аа! Шударгын туйл юм!.. гэв. 

	Леридо тачигнан байгаа чимээг тоомсорлохгүйгээр Корнелийн үгийг хэлж байв. Тэгээд ядарсан тул дуугүй болж эвшээх шахаж байлаа. Хошууч тамхиа асаахыг оролдсон боловч хоёр гар нь салганав. Харин Санже: «Цөм сайхан байна, бэйсийн хатагтай минь» гэдэг дууны аяыг исгэрч байлаа. 

	— Та дуугүй байгаад өгөөч ээ! хэмээн хошууч зандрав. 

	— Өршөөгөөрэй. Орчны байдлаас болж ингэлээ, лонх, торх шүлэг мүлэг холилдоод л... Монмартрын хөгжимт гуанзанд байгаа юм шиг санагдаж болмоор байна шүү. 

	Бөмбөгдөлт дуусахад Леридо захиагаа бичиж дуусгая гэж бодогдсон боловч Моро ирж бас л саад болов. 

	— Жүжиг үргэлжилсээр л байна, германы танкнууд Пализелд ороод ирсэн байна. 

	Леридо газрын зураг руу хараад булангаас булан руу алхаж эхлэв. Сэтгэл нь тавгүйтсэн боловч алдаа гаргаснаа Мород үзүүлэхгүйг боджээ. 

	— Хурандаа минь, эд галзуу амьтад гэж би танд хэлсэн шүү дээ! Тэд ядаж цүлхэнээ өргөсгөе гэж ч хичээхгүй байна. (Тэр дуугай болов) Ямарч байсан Монтерме, Нузон хоёрын хоорондох гүүрийг дэлбэлэх нь чухал гэж би бодож байна. Мокетой холбоотой байгаа биз?

	— Өглөөгүүр холбоо барьсан... Гэхдээ тэд Нузоноос явцгаасан байхаа. 

	— Тэгвэл ахмад Санжег явуул. Түүний зэрэгцээ саперынхан хожимдвол агаараас гүйцэтгэнэ гэж дээд командлалд мэдэгдээрэй... 

	Сая л захиагаа бичиж дуусгав. «Байдал нэлээд хүндэрлээ. Гэвч чамтай таван сард уулзана гэсэн найдвар тасраагүй байна. Хүн хүч шатахууныг ингэж үрж байгаа юм чинь тэд мөдхөн ажиллагаагаа зогсооход хүрэх ёстой. Биеэ бодож бай!». 

	Санже кофейн аяганд коньяк хийж уучхаад Леруатай салах ёс гүйцэтгэн

	— Таагүй аяллын нэг... гэж хэлэв. 

	Санже жолооч хоёрыг дөнгөж байшингаас холдоход нь зам дээр буудан алсныг цагийн дараа хошууч мэдэв. 

	Тариачид гүйлдэн ирж

	— Германчууд ингэлээ!.. гэв. 

	— Дэмий юм бүү ярь! Би одоо очиж шалгана... 

	Санже руу хэн дайрсныг тодорхойлох арга үгүй байлаа. 

	Леридо машинд байгаа хоёр хүүрийг үзээд хүндэтгэн ёслов. Тэр тайван байх аж. 

	Хурандаа Моро

	— Намайг явуулна уу? гэж асуув. 

	— Үгүй

	Леридо хэнийг явуулах нь вэ гэж бүгд хүлээн байлаа. Гэтэл машинаа суугаад хэлсэн нь: 

	— Хэн ч тийшээ явахгүй. Эцсийн бүлэгт генерал Моке балчир хүүхэд биш, юу хийхээ тэр мэднэ. Гүүрийг агаараас устга. Хурандаа суу. 

	— Харих уу?

	— Үгүй, Ретель рүү явцгаана. Өөрсдийн амийг золиосонд гаргах эрх бидэнд үгүй энэ бол хэний ч мэдэх зүйл. (Үхсэн Санжегийн ярзайсан байсныг санаад уруулаа долоов). Бидний ар тал даан ч тусгүй байна ийм л байна!

	Тэд аажуухан явж байлаа: Зам муу бөгөөд танк чиргүүл морьд явахад бэрх байв. Энэ бүхэн өөдөөс нь тосож явсан юм. Мань Леридо овоо тайвширсан тул

	— Хүч нэмэгдүүлэхгүйгээр энэ цөмрөлтийг устгаж дийлэхгүй гэдгийг эд сая л ойлгож дээ! гэв. 

	Шарлевилийн ойролцоо очиход цэргүүд нэг юм хашхичиж машины нь зогсоов. Генералыг хараад дуу нь намжлаа. Леридо

	— Юу болоо вэ? гэв. 

	Тэртээ араас нэг хүн айсан янзтай

	— Германчууд... гэж хариу өчив. 

	Тэгээд дорхноо орилолдлоо: 

	— Десант... Станцын даргыг алаад орхилоо... 

	— Шүхэрчид!.. 

	— Хоёр офицерыг буудаад алчихлаа!.. 

	Леридо өндийж хашхирсан нь: 

	— Чимээгүй байцгаа! Та нар ер нь хаачиж яваа улс вэ?

	Цэргүүд дуугүй боллоо. Моро инээмсэглэж

	— Илэрхий байна, оргож яваа улс юм гэв. 

	Тэгтэл хөл дороос нэг хүн нохой хуцах мэт дуугаар

	— Генерал та зугтаж яваа юу? гэж асуулаа. 

	Леридо уураа барьж

	— Дуугүй бай! гэж зандрав. 

	Тэгээд эвгүй асуулт тавьсан тэр хүнийг харваас шархадсан цэрэг байх бөгөөд доорх газар нь цус нөж болчихсон байв. Леридо

	— Жолооч оо үүнийг эмнэлгийн салбарт хүргээд өгчихье гэв. 

	Шархадсан цэргийг жолоочийн хажууд суулгасан бөгөөд тэр нүдээ анин, дуугүй явна. 

	Межегийн цухалдсан талаар өнгөрсөн бөгөөд оргосон хүмүүс бөөн бөөнөөрөө цувж явлаа. Мал туусан хүн олон байв. Мал дундуур нь гарахаас өөр аргагүй боллоо. Тариачин маягийн тэрэг хоёр эгнэн цувна. Леридо бухимдаж эхлэв: 

	— Ингээд ч бид цаана нь ч гарахгүй байх шүү. Энэ бол түйвээн өөр юу ч биш!

	Меже машинаа зогсоож нэг юм чагналаа. Генерал машины цонхоор харвал бөмбөгдөх онгоцнууд нисэж явав. Дүрвэгсэд, цэргүүд талаар нэг тарж шугуйд орж нуугдав. Тэрэг чарга, үхэр... мал тээглэх тул явах нөхцөлгүй байлаа. Хажуу тийш зайлж хурандаагийн хэвтэхэд Меже бас түүнийг дуурайв. Энэ байдлыг Леридо хулчгарт тооцсон тул босоо зогсон тэнгэр өөд харах бөгөөд аадгар биетэй атлаа сүрлэг харагдав. Есөн онгоц байжээ... 

	— Нямбай нисэж байна шүү... 

	Нэг бөмбөг шугуйд уналаа. Машиндаа суух зуураа генерал зургаа долоон насны нэгэн охиныг дамнуургаар авч явахыг харсан бөгөөд тэр нь бөмбөгний хэлтэрхийд хоёр хөлөө тастуулсан юм санжээ. Леридо нусаа нийгээд аяархан дуугаар хурандаад

	— Яасан муухай юм бэ! гэв. 

	Дараа нь шархтай цэрэгт хандаж

	— За, мань баатрын бие яаж байна? гэж асуув

	Тэр цэрэг дуугарсангүй. Дараахан нь Меже

	— Гаргаад хаячхаж болох уу? Наашаа налаад саад болоод байна... гэлээ

	— Та чинь өвчин тусаа юу? Шархадсан хүнийг гаргаж хаяна гэнэ ээ?

	— Талийгаач болчихсон шүү дээ. Бие нь ч хөрчихсөн байна. 

	Тэр цэргийн хүүр займалзаж явсан тул араас нь харахад унтаж яваа мэт харагдав. 

	Тэд төмөр замын өртөөний дэргэд зогссон бөгөөд Меже машиндаа ус нэмэх санаатай байсан юм. Өртөөний тавцан дээр сум овоолоостой харагдана. Леридо бууж шалгаад хэллээ: 

	— Дөчин долоон миллиметрийн бууны сум байх юм. Гэтэл та ийм сум байхгүй гээд байсан... ийм л байна даа! Энэ сум яагаад энд байдаг бил ээ?.. даанч замбараагүй юм?

	Өртөөг дуустал нь хэссэн боловч ганц ч хүний бараа харсангүй. Харин холбоочны нь өрөөний шалан дээр нэг хөл нүцгэн цэрэг аман дотроо юм зажилж сууна. Генералыг хармагцаа айн мэгдэж гутлаа өмсөж эхлэв. Леридо

	— Ямар хорооных вэ? гэв. 

	— Зуун далан гурвынх. Хөлөө холгочхоод, ангиасаа хоцорсон. 

	— Буу чинь хаана байна?

	Цэрэг дуугарсангүй. 

	— Энэ өртөөний дарга хаана байна?

	— Цөм зугтчихсан. Германчууд дэргэд хүрээд ирчихсэн л гэлцэх юм... Мотоциклээр ирсэн гэнэ бил ээ... Айдас хүрч байна!.. 

	Тэр цэрэг хүүхэд мэт гонгиноно. Леридо ой нь гутсан байдалтай ярвайв. 

	Машиндаа ус хийж аваад цаашаа явлаа. Генерал дуугарсангүй. Харин Ретельд дөхөж очиход, Мород

	— Энэ дайнд бид ялахгүй ээ ердөө л тэр! Депутатууд ямар арга олохыг би мэдэхгүй байна Эд бол Рейногоор толгойлуулсан зальхай, балмад амьтад. Харин бид чадлынхаа хэрээр зүтгэлээ одоо л больё. Ромынхны хэлдгээр: бусад нь дээрдүүлэх юм байгаа биз. 

	 

	 

	XVII

	Батальон байгаа бяцхан тосгон дажин болж байгаа тэр газраас асар хол оршиж байсан юм. Тариачид нь арц шатааж гуяны мах утна. Тарган үнээд ачааны тэрэгний зүг эртний бурхдын харцаар амарлингуй ширтэнэ. Хушаангар, царс ногоорон харагдаж, ягаан саргам соёолж байв. 

	Сонин ирэхэд цэргүүд эцсийн нь нүүрийг харахыг бодох бөгөөд өдий төдий тонн юм усанд автсан. Тронгеймын цаана байлдаан болж байна гэх мэтийг үл ойшооно харин гарч байгаа явдлын товч мэдээ зарлал тэргүүтнийг хорхойтон уншдаг байв. Театр, саравчинд нь хүн дүүрсэн гуанз эхнэр хүүхнүүд, олон олон гоёмсог сэргэлэн эхнэр хүүхнүүд тэртээ хол байсан бил ээ. 

	Андре Парисыг санагалздаггүй байв. Норманд тариачны хүү учраас энэхүү нозоон, назгай байдал түүнд таалалтай байсан юм. Өнгөрсөн явдал хааяа санаанд орох боловч Жаннетын инээмсэглэл буюу зураагүй зураг болсон сааралтсан дээвэртэй байшингууд, цийлгэр уст Сена мөрөн тэргүүтэн зүүдний юм мэт бүдэг бадаг бодогдоно. 

	Цэргүүд тариачидтай ижил дасал болсон байлаа. Живер ногоон нүдтэй нэгэн бүсгүйд шүлэг бичих бөгөөд түүнийг Горгона1 лугаа зүйрлэнэ. Лорье нэг лимбэ олж авсан байх ба хурим хэсэж лимбэднэ. Нивель тосгоны гуанзанд мэдэмхийрч «Крюсификс» дарсыг «Сензано» дарснаас ашигтай гэж гуанзны эзэнд нотолно. Ив: «Энд газар сайтай юм...» хэмээн дурдана. Тэндэх газар туждаа сайхан санагдах тул амаа ангайн гайхна. Андред нийтээрээ сайн байлаа. Мань хүн хуучин заншлаараа мушилзан инээмсэглэж чимх тамхиа Ивтэй хувааж татах бөгөөд «хүүхэнд зориулан» Живерийг зурж өгдөг байсан юм. 

	Сумангийн дарга Фресийн тайван цагт гэрэл зурагчин байсан тул шинээр ханилан суугчид шинэ хүмүүс (нярай: хүүхдүүд) хөдөөгийн хатагтай нарын зургийг авна. Энэ хүн санаа сайтай атлаа үглээ дэндүү ярдаг зантай бил ээ. Тэр цэргүүдэд Вердений талаар: «хүн өөр байжээ, тэнэг боловч мөс сайтай байжээ...» гэж ярьдаг байв. Цэргүүд эелдэг инээмсэглэх бөгөөд баатарлаг ёсонд үл итгэхээс гадна алдар гавьяа эс горилох ба өөрсдөдөө үл хамаарах үл ойлгогдох энэ дайнд хувь заяагаа даатгахыг үл хүснэ. Тэгээд Фрессин шөнийн цагт: «Үүнийг цэрэг гэх үү! Ийм цэргийг дор нь л баллаад өгнө биз. Бас Далади гэж нэг сохор амьтан байна...» хэмээн бодно. 

	Тарианы түрүү сагсалзан найгана. Тугал торнин, томоожих байдал орж багаасаа лазан болох шинжийн харцтай болж байв. Халуун шатаж эхэллээ. Гуанзанд орсон цэргүүд дарс захиалахаа больж пиво захиалах болсон бөгөөд эгшигт хайрцаг дуугаргана. Пянз ховор тул голдуу л сөөнгөдүүхэн нарийн хоолойтой хүний: «Тийм ээ, тийм энэ явдал хэзээ ч үл дуусна...» гэж дуулахыг сонсоно. Цэргүүд түүнийг дагалдан дуулна. Ив Бретанид орших цагаан байшингаа бодно. Андре тэнэг одот тэнгэрийг ширтэн Грешелийн манант байдлыг дурсан бодно. 

	Гэтэл дайн гэгч юм гэнэт ирж штабууд ба хүмүүсийн зүрх сэтгэлийг цочоон гэнэдүүлэв. Ноднин намар бол цэргүүд байлдаанд орж амиа алдахаас буцмааргүй байсан юм. Харин удтал цалгай байснаас тэдний эрч нь харьчихсан юм. Тийм учраас Лорьегийн: «Эхэллээ!» хэмээн хашхирсаар гүйж ирэхэд хэн ч ойшоосонгүй. Ив хараал хэлээд, хөзөр хуваав. Нивель: «Тэр яах вэ! Харин ч надад хачин муу мод хуваасан байна...» гэв. 

	Гурав хоног өнгөрөхөд юм бүхэн хэвээрээ л байлаа. Радиогоор: Франц цэрэг Голланд орлоо германы түрэмгийллийг Рузвельт жигшиж байна. Бельгийн ван (түүнийг «баатар ван» гэдэг байсан юм) Льежийн алдарт хамгаалагч нарт баяр хүргэлээ гэж дамжуулж байв. Дөрөв хоносны дараах өглөө эртээс эхлэн машин мотоцикл цувж гарлаа. Ногооны униар татсан өглөөний амгалан байдлыг бүдэг сонстох их бууны дуу сандаав. Фрессин дурамжхан царайлж: «Голланд гээд бай л уу!..» хэмээн хэллээ. 

	Үдийн хэрд германы бөмбөгдөх онгоцнууд ирж нэг сүм, найман байшин сүйтгэв. Нэг эмэгтэйг аллаа. Хээрийн зургар замын дагуу дүрвэгчдийн бараа харагдах бөгөөд: «Алаад гарлаа шүү!» гэж хашхиралдаж байсан юм. Тосгоны оршин суугчид онгоцноос айгаагүй атлаа дүрвэгчдийг хараад сандралд учирч авгай хүүхнүүд нь уйлалдаж юм хумаа хяхтнаа дуутай тэргэнд ачиж гахай нядалж үхэр малаа бэлчээж эхлэв. Нэг тариачин байшингаа шатаачихлаа. Цэргүүд ядан цөхөн байж түймрийг нь дарсан юм. Фрессиний «хаачих нь вэ?.. замд явахад чинь алчихна...» гэсэн ятгалга талаар өнгөрлөө. Түүний үгийг үл ойшоон мэлэрсэн доожоогүй харцаар ширтэн байцгаав. Оройхон хэрд тосгонд ганц ч хүнгүй боллоо. Андре нэг байшинд орвоос пийшин нь хөрж амжаагүй бөгөөд тогоотой мах нь хоцорсон байв... 

	Дүрвэгчдийн дотор цэргүүд ч байсан бөгөөд гуталгүй хүн олон байлаа. Германчууд тавхан километрт иржээ гэж ярилцана. 

	— Танкнууд!.. 

	— Манайхан яагаад бууддаггүй юм бэ?... 

	— Буудаж л байна л даа... Эднийг манай сум дийлэхгүй л байна... Мөн ч сүрхий танкнууд аа!.. 

	Довцог зээрээс танкийг заалцана. Нивель нөхдөдөө

	— Зургаа авхуулцгаах уу даа?.. гэсэнд

	Ив ууртайгаар нулимж,

	— Чи явах гээд байгаа бол явж л бай гэв. 

	Нивелийн уур шатаж хэллээ: 

	— Чи юу гэнэ ээ, намайг нэг аймхай амьтан гэж болоод байна уу? Би цөмөөрөө л явж байгаа юм байх гэж бодсон юм. Байх хэрэгтэй л юм бол би ч байх л болно доо. 

	Ийм үг хаанаас нь гарав?.. гэж бодоод Андре гайхаж Ивийн царай өөд харлаа. «Эндэх газар сайхан юм...» Андре энэ газартай, энэ эл хуль тосгонтой ямар нэгэн барилдлагатайгаа таамаглав. Ганцхан цагийн өмнө дайн гэгч юмыг мэдэхгүй бөгөөд, түүнийг зүгээр л газрын зураг дээр хатгасан олон жижиг дарцаг буюу Тессийн бодлого төдий бодож байсан юм. Гэтэл одоо дайн гэгч юмтай өөрийн биеэр учирчхаад түүнээс өөр зүйлийг харах ч үгүй бодох ч үгүйгээр нүцгэн довцгийн орой дээр хүлээж хэвтдэг байна шүү. Энэ сайхан тал, тоорой модон дундуур зурайсан зам довцгийн ёроолд орших байшинг дайсанд өгчих үү? Хол хэвтэнэ! Элдэв бодол зайлан замхраад үзэж алдана даа! гэдэг тойм муутайхан боловч зоримог нэгэн сэтгэл төрөв. Төвөнхийн архаг өвчтэй шулдгар биетэй Живер гэдэг хөвгүүн хажууд нь байлаа, тэр яруу найрагч юм. Тийм ээ Горгоны тухай шүлэг бичдэг бил ээ. Живер бас Ивийн нэгэн адил: «Ухарч болохгүй ээ...» хэмээн ахин дахин хэлж байлаа. Бас Лорье гэж нэг хөөрхөн ааштай цовоо эр «Ив ээ амаа бүү ангай! Наадхыг чинь нүх гэж андуураад танк айх вэ...» гэж тоглоом хийж байв. Ив дарвагар амаа ялимгүй ангайсан хэвээрээ зогсож байсан юм. 

	Фрессин дэслэгч уруу царайлан

	— Домонд энэнээс дор байсан. Гэвч хүмүүс нь өөр байжээ... гэсэнд

	Андре

	— Та чинь биднийг л басах гээд байна уу? гэв. 

	Фрессин «тийм биш ээ» гэдгийг гарын хөдөлгөөнөөр ойлгуулаад: харин Парис... гэв. 

	Шөнө боллоо. Бусад тосгонд жирийн нэгэн шөнө болж нохой хуцаж өвгөд орондоо хурхирч, дутуу сэрсэн нялхас уйлж байсан юм. Гэтэл энэ тосгонд нохой, нялхас өвгөд аль нь ч байхгүй болсон учраас амьгүй мэт байв. Цэргүүд хуурай шороон дээр яриа хөөрөөгүй хэвтэж байлаа. Шөнө богино тул дөрвөн цагийн орчим үүр цайх бөгөөд наран цухуйхтай зэрэгцэн онгоцны бараа харагдана. Батальон зуун есөн хүнээ гарзаджээ. 

	Доогуур бас л цэргүүд гүйлдэв... 

	— Сум байдаггүй ээ... 

	— Пүрэв гарагаас хойш сум ирсэнгүй ээ... Бензингүй болсон л гэж дуулдах юм. 

	— Цаадуул чинь өмнө нь юугаа бодож байсан юм бол?.. 

	— Биднийг дөрөв дөрвөн мөнгөөр худалдчихжээ.. 

	Нивель санааширна: ухрах сан гэж бодож байлаа гэвч ганцаараа явалтай биш дээ бусад нь түүнийг «Тонил!..» хэмээн шоовдорлоно. Сэтгэлээ тайвшруулахын тулд мань хүн гарзын тооцоо хийнэ: бүрэлдэхүүний нь гуравны нэг хорчихсон байлаа. Ингэхлээр, зуугаас жаран зургаа нь ч юм уу жаран долоо нь ч юм уу үлдээд байна. Шархадсан гурван хүний нэг нь үхэж байгаа хэрэг. Иймд зуун хүнээс арван долоо нь алагдаад байна гэсэн үг. Амьд үлдэж болохыг нь хэлбэл... 

	Германы танкнууд туйпуун байшингийн хажуугаар өнгөрч, товцог ороон станц тийш одов. Буун дуун газар сайгүй сонстох боллоо. Тэр хэдэн цэрэг яагаад энэ довцгоос зууралдаад байгаа юм бол?.. Баруун урьд ба ар талд нь германчууд дүүрэн байна. Зүүн талд юу байгаа юм бол?.. Бүү мэд, ямар юм ч байгааг хэлж мэдэхгүй!.. Манайхан л байх даа гуравдугаар батальон л байгаа даг. Гэтэл зүүн талаасаа зугтаад байх юм... Зугтах юм бил үү? Тэгэхгүй ээ, энэ довцог хамгийн эрхэм шүү, энэ бол харийн ч юм биш сонинд үүнийг «дайны байр» гэж худал бичиж байна, энэний л төлөө үзэлцэх хэрэгтэй юм. Андрегийн сэтгэл үүнээс өөр юу ч байхгүй бөгөөд энд төрмөгцөө л энэ пулемётыг бариад хэвтээ мэт бодогдоно. Бусад нь ийм л бодолтой байв. Живер их цухалдаж байгаа тул шүлэг бус, харин хараал бололтой юм аман дотроо бувтнана. 

	Бөмбөгдөх онгоц дахин гарч ирлээ. Нивель алагдав. Хөгжилтэй зөөгчөөсөө салах нь тэр! Гашуун атлаа амтлаг аперитивыг дурсаж ярьдаг ганц хүнээ алдаад орхих нь тэр «Хэчнээн од байдаг гэж чи санаж байна? Би тоолсоон, нэртэй нь арван найман мянга байдаг юм. Түүнийг зууд үржүүл л дээ.» гэж хэлэх ч хүнгүй боллоо. 

	Нэртэй нэргүй од мичдээ яралзуулсан бас нэг шөнийг үзэх хувь заяа тохиов. Цэргүүд хатсан талх мэрэн алмайрч үүр цайж тулалдаан болж үхэл сэхэл үзэхийг хүссэн мэт байж ядан хүлээнэ. 

	Дөрвөн цаг хагасын үед Фрессин хашхирав: 

	— Пулемётоо бэлдээд! 

	Буурал өнгөтэй шингэхэн манан ар талд нь ярагдахыг Лорье хараад цочих шиг болов.» •

	— Нэгдүгээр пулемёт хараа есөн зуу!.. 

	— Галлаад!

	Германчууд сөрөлт тохиолдоно гэж болоогүй бөгөөд франц цэргүүдийг аль хэдий нь зугтан зайлсан биз гэж санасан ажээ. 

	Андрегийн сэтгэлд үл ойлгогдох зориг төрсөн ба тэр нь дарсны адил улам даамжирч, онгод оруулав. Ив хажууд нь ингэж хашхирлаа: 

	— Өнхөрч ойчоод л байгаа биз?.. 

	Германчууд замын хажуугийн хонхор дотор хэвтэцгээв. Хориод минутын дараа өндөрлөгийн дагуу их бууны гал нээлээ. Анхандаа давж тусаад байв. 

	Тосгон тийш... Германчууд өөрсдийнхнийгөө буудаад уналаа... 

	Дараа их бууны сум довцог дээр тусаж эхлэв. Газрын хөрсийг хөөргөж гарлаа. Буун дууны завсар хүмүүсийн хашхиралдах чимээ сонстох бөгөөд улангассан жир бусын шинжтэй байв. Нарны гэрэлд нүд гялбана. Энэ үед ухарна гэдгийг мэдэхгүйгээр, газрын хөрснөөс зуурч аваад, сэвсгэр хөнгөн хөрстэй нь хамт хөөрөн шидэгдэх нь ухарч зугтсанаас дээр бодогдож байсан юм. 

	Гэтэл нам гүм боллоо. Ганц ч хүн амьд үлдээгүй шиг санагдав. Живер амьд байхыг хараад, Андре гайхаж нүдээ жийхайлган ширтлээ... Амьд нь л амьд юм. Лорье инээж байв. Тэгэхлээрээ Лорье амьд юм. Томоогүй нэгэн шувуухай ногоон дотор жиргэнэ. Гэтэл Фрессин тамхи татаж харагдана: Ив хаана байна? Алчихсан байх шүү. Энэ бодол хоромхон зуур орж ирэв. Өрөвдөх ч юм алга айх ч юм алга. Одоохон намайг алчихна... Нэг л үг! Үзэж алдах л юм шүү! Андре эзэгнэж байгаа пулемётдоо хайртай болсон шигээ хэнд ч хайртай болж яваагүй ажээ... 

	— Зургаан зуун тавь!.. 

	Бас л хэсэг онгоц гараад ирлээ; дээрээс бөмбөг чулуу мэт унана. 

	Андрегийн өвдөгнөөс дээхэн часхийн өвдөв. Яасны нь харах санаатай нүдээ удтал арчсаар байгаад ухаан алдсан юм. Мэдээ ороход нь Лорьегийн царай, цус нөж харагдав. Нэг л үг! Үзэж алдах л юм шүү!.. гэж бодогдлоо. 

	Түүнийг хажуу тийш чирч зайлуулав. 

	— Андрегийн пулемётыг Живер хүлээж ав!

	Андре нүүрээ өргөстэй ногоо руу шургуулан хэвтэнэ. Германчууд дахин дайралт хийлээ.

	Андре муужран хэвтэхдээ жигдхэн үргэлжилсэн дуугаараа сэтгэл тайвшруулсан пулемётын шүршээг сонсож байв. Гэтэл дуугарахаа гэнэт больчихлоо. Намхан Живер

	— Мондиуд аа!.. Зээрэнцгийг нь хяргачихлаа!.. гэж хашхирав. 

	Андре аргыг нь хэлж, зааж өгөх санаатай хар чадлаараа мөлхөж дөхсөн боловч хэл нь татчихсан байв. Өрөөсөн гараа далайж, далбагар алгаараа зээрэнцгийг нь дэлсэв. 

	— Боллоо!.. 

	Тэгээд дахин газар дэрлэн унав. 

	Андре шөнө болсон хойно ухаан орсон юм. Сүрэл байх юм... Анхандаа хээр талд унтаад сэрж байх шиг санагдсан ажээ. Яагаад ийм эрт өвс хадсан байдаг бил ээ?.. Ааваасаа асууж байх мэт бодогдоно... Дараа нь шархадсанаа ухаарлаа. Лорье хажууд нь хэвтэх бөгөөд царай нь үл харагдах боловч дуу нь дуулдана: 

	— Чи юу?

	— Би... 

	Андре эмзэглэн ярвайх бөгөөд дуу тасралгүй, өдий төдий юм яримаар санагдана. 

	— Лорье ээ, чи миний үгийг сонсож байна уу? Пулемёт л аварлаа шүү. Бас Тессийн хамраас нэг юм янзтай гоожиж байсныг ойлгож байна уу? Мань хүн газар худалдаж авч байж бил ээ. Ивийг алчихсан байх гэж айж байна. «Энд газар сайтай юм...» инээдэмтэй юм!.. «Тийм ээ, тийм энэ явдал дуусахгүй...»

	Лорье аяархан дуугаар

	— Хэзээ ч дуусахгүй гэв. 

	Галт тэрэг пас пис хийн дуугарах боловч зогссон газраасаа хөдөлж үл чадна. Нэг хүн гарч ирлээ. 

	Ив ээ! Би чамайг алуулчихсан байх гэж бодож байлаа. 

	Намайг үү? (Ив зэвүүцэж) Гайгүй байлгүй!.. Чи битгий ярь, сувилагч: «энэ хүнийг битгий яриулаарай» гэж байна бил ээ. Бас намайг оруулах дургүй байлаа... 

	— Тэр дэмий! Ив ээ, тэсээд байж чадсан уу?

	— Чадсаан. Тосгоныг манай танкнууд салгаж авсан. Дөрвөн танк. Долоон цагт... дараа нь штабаас мотоциклтэй хүмүүс ирж: «Цэвэрлэ» гэсэн тушаал өгсөн. 

	— Чи юу авч яваа юм бэ?

	Пикар генералын тушаал. Фрессин уншихтайгаа зэрэг гар буугаа гаргаж ирээд толгой руугаа буудчихсан. Нээрэн шүү! Сайн хүн байсан юм сан, даанч бухимдуу юм. Би түүний хойноос нэг удаа зул барилаа. Нивелийн хойноос ч гэсэн. Тэр довцгийг алдсандаа л харамсаж байна... 

	Андред ч өрөвдөх юм бий. Тоорой мод ургасан зам бяцхан байшин өргөстэй ногоо... «Энд газар сайтай юм...» Газар... Жаннет... 

	Ив ээ битгий яваарай! Явж болохгүй шүү! Чи сонсож байна уу болохгүй шүү!.. 

	 

	 

	XVIII

	Герман цэргийг ганц л газраа байгаад байх боллоо гэж энэ тэр сонинд бичиж байв. Гэвч зад цохигдсон Аравдугаар армийн цэргүүд Парис хотын дорно хаяанд тохиолддог болов. Монтини гэрийнхнээ Биарриц руу илгээжээ. «Кадилиак» «Испансуиз». «Бюик» нэртэй гоёмсог машинууд хотод үзэгдэхээ байсан юм. Булоны ойд нуувч малтаж эхэллээ. Үл үзэгдэх шүхэрчид, тавдугаар, цуваа гэдэг яриа гарч байсан юм. Тэрхүү тавдугаар цуваа гэгчийг улс төрийн цагаач болсон гадаадын хүмүүс гэж Бретейли мэдэгдэв. Бретейлийн албадлагаар, фашист Италиас оргож гарсан ба бүгд найрамдах үзэл бүхий хэдэн мянган германы харьяат еврей ажилчдыг цагдан сэргийлэх баривчлав. Цагдаа нарт винтов буу тавьж олголоо. Тэд барьсан зэвсгээрээ бахархан замын зөрлөг эзлэн зогсоод гудамжны хөдөлгөөн зохицуулдаг болов. Их хотын аж төрөл хуучин хэвээрээ байх бөгөөд гуанзнууд нь дүүрэн хүнтэй байлаа. Хоршоо дэлгүүрт арилжаа наймаа өрнүүн дуудлагын газар Мария Антуанеттын өөрөө бичсэн намтар, дээдсийн гэрийн тавилга худалдаж хувцасны загварын газар өвлийн хувцас хийхээр бэлдэж байв. Ялангуяа худалдааны хэлэлцээ эрхлэх газрын орчинд хөдөлгөөн ихтэй байх бөгөөд үнэтэй цэнтэй зүйлс бөөн бөөнөөрөө нэмэгдэв. Цэрэг зөөвөрт дайчлагдсан учраас автобус харагдахаа болилоо. Марнын өмнөхөн Галиэн генерал такси дайчилж байгаад герман цэргийг зад цохисон тэр цаг санаанд нь орох тул Парис хотынхон бас тэгэх нь гэж бодоод санаа амар байлаа... 

	Тавдугаар сарын арван зургааны өглөө германы танкнууд Ланд тулж иржээ гэж нарийн бичгийн дарга нь Тессэд мэдээлээд санаа үл танигдах байдлаар ийнхүү нэмж хэлэв. 

	— Германы танкнууд тавхан хоногийн дотор зуун дөчин километр давшсан байна. Гэтэл Ланаас Парис хүртэл зуун гучхан километр шүү... 

	Тессийн зэвүү хүрч

	— Хүний санаанд айдас төрүүлэх цуурхал тараах эрх танд хаана байна? Би хатуу арга хэмжээ авахаас буцах хүн биш шүү? гэв. 

	Тэгээд нарийн бичгийнхээ даргыг гарч одсоны дараа Рейнод утасдаж

	— Герман цэргийн талаар гарч байгаа яриа худал биз? Би тийм найдлагатай байна гэлээ. 

	— Ланы дэргэд ирээд байгаа шүү. 

	— Өөрөөр хэлбэл Парис руу ирж явна гэж чи үзэж байгаа юм уу?

	— Тэр ч бүр эргэлзээгүй л дээ. 

	— Тийм дээрээ хүрвэл өдөрт гучин километр ахиад байгаа болохоороо тэд чинь цаана гэхэд л дөрөв хоногийн дараа энд хүрээд ирнэ, би эндүүрчээ. 

	— Гамелен бол тэднийг өнөө оройдоо Парисын захад хүрээд ирж магадгүй. Би архив шатаах тушаал өгсөн. Зайлан одоход бэлхэн байх хэрэгтэй юм. Нэг цагийн дараа би чамд утасдана... 

	Тесс нарийн бичгийн даргаа дуудаж

	— Би жаахан бухимдчихжээ... Гэвч толгойгоо алдахад байг гэхээргүй мэдээ сонстоод байгааг та өөрөө мэдэж байгаа биз... Тэгэвч би хувьдаа тайван л байна. Яаралтай арга хэмжээ авах хэрэгтэй юм. Нэгдүгээрт: Та архивыг устга. Хоёрдугаарт; дүрвүүлбэл зохих албан хаагчдын нэрсийн жагсаалт гарга. Тэрчлэн миний жолоочийг машинаа шалга гэж хэл. Хоромхон зуур ч холдолгүй зогсож бай гээрэй. Би өглөөний хоолны дараа яаж ч магадгүй... гэв. 

	Мань хүний сэтгэлд Полет орж ирлээ. Түүнийг аваад явж боломгүй байв. Хүмүүсийн дургүй хүрнэ. Полетыг танихгүй хүн байх биш... Балаг тарьж магадгүй... Тар тур хийхийг социалист нар далимдуулна... Гэтэл энэ учрыг Полетод яаж ойлгуулах вэ? Тэр бол эрчүүлтэй адилгүй... Уйлаад л унана... Утсаар ярих нь шулуун байх... 

	— Хонгор минь ээ чи одоохон явах хэрэгтэй байна... Би чамд учрыг хэлж чадахгүй байна... Өөдгүй мэдээ ирсэн.. Аягүй бол тэд оройхон л ороод ирнэ, гарцаагүй тэгнэ... Гэвч хүмүүс сонсоогүй байгаа харин чи битгий яриарай, айдас төрүүлж яах юм?.. Лионы өртөөн дээр очоод түрүүнд ирэх галт тэргэнд суучих... Би юү? Би амжихгүй. Би албаа явуулж байгаад л учраа олно... Дур биш шүү дээ... Бид бол баатарлаг байх үүрэгтэй хүмүүс... Баяртай хонгор минь!.. 

	Тесс утсаа тавиад, гэнэт ширээ тэгнэн сууж уйлав. Юутай гашуун бил ээ! Бодоод үзээч долоохон хоногийн өмнө хэчнээн тайван байлаа!.. Норвегийн явдлыг шүүн хэлэлцэж байж бил ээ. Тесс Полетын хамтаар Пре-де-Дэн орох санаатай байсан юм. Тав хоногт зуун дөчин километр гэнэ! Айхтар юм!Манай цэргүүд зүв зүгээр л бууж өгчхөөд байгаа юм байх даа. Тэгэх нь буруу биш байж ч болох юм. Амиа шал дэмий алдахыг хэн бодох вэ?.. Хөөрхий болж дээ, Франц орон минь!.. 

	Тесс давхийж яаран цагаа харав. Рейно яагаад утасддаггүй бил ээ? Тессийг мартаад зугтчих ч магадгүй шүү...

	— Машинаа бэлэн байлга, хэдэн лааз бензин ав гэж та Бернард хэлээрэй, юмыг яаж мэдэх вэ замд ямар ч явдал тохиолдоо бил ээ. 

	— Ноён Дессер яаралтай хэргээр бараалхахыг горилж байна. 

	— Дессер гэнэ ээ!.. Мангуу амьтан! Ийм үед ямар юмны нь хэрэг байдаг бил ээ? За яах вэ оруулчих даа. 

	Мань хоёр дохиогоор мэндээ мэдэлцээд бие биеийнхээ өөдөөс харахгүйг хичээж байв. Тессийн нүд улайсан байлаа. Харин Дессер өвгөн царайтай харагдах бөгөөд булингар тогтсон хоёр нүд нь бууралтан үнгэлдсэн хөмсгөн дороосоо ёлтойх төдий үзэгдэнэ. Тэр гарынхаа бээлийг толийлгож тавиад, хайрцагтай тамхиа гаргасан атлаа эс татах бөгөөд бичгийн хавтсыг дэмий л цааш нааш түлхэнэ. Үл дуугарах явдал Тессийг шаналгана. 

	— Юу гэж явна даа, Дессер ээ?

	Дессер ганц л газар ширтэн гөлөрнө. Яах гэж Тесс дээр хүрч ирснээ өөрөө ч үл мэднэ. Мань эр интэй хүн мэтээр штаб, яамдаар тэнэж Рейно, Мандели, Жорж генерал тэргүүтнийг хэсэж, заримыг нь ятгаж, заримыг нь занаж, заримд нь нотлон тулгаж ярьсан ажээ. Гэвч түүнийг манж үгээр хуурч гаргасаар байсан бил ээ. Иймийн тулд мань хүн дуугүй сууж сууж

	— Маргааш тэд Парисыг эзэлж магадгүй байна. Асар богинохон хугацаа үлдээд байна. Зайлцгаа та нар! Эсвэл тэдний өөдөөс эсэргүүцнэ гэдгээ хэлцгээ, харин үнэн шударгаар шүү. Цөмөөрөө тагнуул юм. Баривчлаад л буудаж алаад л байх хэрэгтэй байна. Тэгэхдээ ажилчдыг биш шүү, Лавалийг, Гранделийг, Бретейлийг, Пикарыг шүү гэв. 

	— Чи юу ярьж байгаагаа ойлгож байна уу? Чи бид хоёр хуучин найз нь мэдээжийн хэрэг. Гэвч би бол хариуцлагатай тушаал хүлээсэн сайд хүн гэтэл чи намайг төрийн эргэлт хийх явдалд турхирч байна!

	— Чамайг би зайл гэж байгаа юм. Эсвэл байлдан тэмц гэж турхирч байгаа юм. Парисыг хамгаалж болох байна, гудамж бүрий нь төлөө тулалдах сан... 

	— Мэхийн талархъя! Ноёд ажилчдыг коммун байгуулаг гэж үү? Гайгүй байлгүй, би нэр төрөө бодохыг түүнээс илүүд үзнэ. 

	— Гэтэл франц орон... 

	Франц орон далан нэгэн оны дараа сэхэж чадсан учраас одоо ч сэхэж чадна. 

	— Тэр цагт Белифор хөл дээрээ зогсож, Луарт дайтаж. Гамбета сайн дурынхныг нэгтгэж байсан юм. Чингээд Парис бүслэлтийг задалж партизан нар бий болсон юм. Гэтэл одоо тэдэнд бутран зугтахаа л харуулах нь 

	— Тэгээд чи тэгүүлэх гээ юү?

	—Эсэргүүцэв. Парисыг хамгаалж болмооргүй бол Луарт үзэлцэнэ. Хэрэв дайсан этгээд цаашаа ахивал Алжир луу орно. Би яахаасаа ч буцахгүй хөрөнгө мөнгөө байтугай амиа ч хайрлахгүй. Над шиг бодолтой хүн асар олон бий... Та ойлго та нарт итгэдэг хүн ганц ч алга болоод байна. 

	Тесс гоморхож хэлэв: 

	Бид чамд итгэгдэхийг мэрийхгүй. Биднийг парламент буюу улс орон дэмжиж байгаа юм. Чи чинь маргааш болоход биднийг Мадагаскар арал тийш явбал таарна гэж хэлэх нь шив... 

	Дессер унтаад сэрсэн мэт болж хэчнээн бухимдсанаа ухаараад, Тессийн сэтгэлийг засахыг оролдов! Чингээд яриагаа өөрчилж

	— Тесс ээ, өөрийнхөө талаар бод л доо! Хэрэв тэд ялбал парламент нурах болно. Тэд Бретейлийг юм уу Лавалийг мэдэлтнээр тавина. Чамайг хөөрхөн ичээнэ. Тэгэхээр нь чи яах вэ? гэв. 

	— Яаж ийгээд л амь зууна даа. Бретейли ямар ч л гэсэн коммунаас дээр. Чи өөдтэй зөвлөгч биш байна. Би мухар сүсэгтэн биш ээ, харин арван гурвын тоог би их өлзий шаадаг юм. Гэтэл Амали арван дөрвөнд нас барсан шүү... Гэвч хүн бүр өөр өөртөө зөнтэй. Чи гай удаж явдгийг би мэдэж авсан. Англи хүмүүс шиг л... Чи Бретейлийг дэмжиж байгаад ардын фронт бий болгосон. Чи Виартай найзлаад эхэлсэн, тэгээд Виар буусан. Одоо чи эсэргүүцэл хийхийг зөвлөж байна, тэгэхээрээ чамаас зөрөөд буугаад өгчих хэрэгтэй байна. 

	Дессер босож хаалга тийш явав. Тессэд тэр өрөвдөлтэй санагдахад ингэж хэллээ: 

	— Дессер чи яагаад Америкт очихгүй байна? Чи бэл сайтай шүү дээ. Америк гэдэг чинь диваажин... Би бол явж болохгүй байна. Би тушаалтай хүн. Харин чи түүнийг минь хөндөх гэж байна... Яамай даа, одоо бол хэрэлддэг цаг биш! Миний үгэнд ороод Америкт оч. 

	Дессер биеэ цэхэлж, нүд нь сэргэн инээсхийв. 

	—Явах гэнэ ээ?... мэдээжийн хэрэг, би бол новшийн франц. Хэн дайралдсан хүн намайг доромжлоход би биеэ өмөөрөхгүй. Гэвч би франц хүн дээ, ээ чааваас!.. 

	Тесс далаа хавчиж, гармагц нь хаалгаа хаав. Тэгээд уг яриаг дорхноо мартлаа. Жанжин штабын зураг, шуудангийн маягт, шинэ гарсан «Ревю де дё Монд» «Гематополи» гэдэг эм, нэг лонх хуучин арманьяк дарс зэрэг авч явбал зохих зүйлээ цөмийг нь жагсаан бичив... Мордохоор завдаж байтал нь Рейно ийн утасдав: 

	— Ланы орчинд аятай болж байна. Гол цохилтыг Сен-Кентен-Перроны нэгтгэл болох нэгдүгээр арми руу чиглүүлж байна. Тэд тэнгисийн эрэг рүү нэвтрэх бодлоготой байгаа бололтой. Өнөөдөр би Танхимд үг хэлье... 

	Тесс царай ороод явчихлаа. Сэтгэл тэнүүн байдлаар инээмсэглэж, нарийн бичгийн даргадаа 

	— Айж балмагдаж болохгүй ээ гэж би танд хэлж байсан шүү. Ийм настай болсон хойноо та нарыг эрэлхэг байдалд сургах гэж байх ч гэж дээ, гэтэл эрэлхэг байдал залуу хүнд л байх жамтай шүү дээ гэв. 

	Полетод утасдсан боловч тэр нь яваад өгсөн тул нэгэнт оройтжээ. Тэгэхээр нь Тесс Жолиог дуудлаа. Мантгар Жолио санд мэнд гүйн ирж, бодсон санаснаа уудлан хэлэв. 

	Хот даяар балмагдаад байна. Монтини зугтаад алга болсон. Сонины газрууд цөмөөрөө зайлах гэж байна. Гэтэл би хаачих бил ээ? Марсель орох уу? Гэвч би Ромын радио сонссон... миний бодоход тэд маргааш нэвтрүүлэг хийх байх Мөнгөнд боогдохгүй ээ... та яагаад ингэж сандарч байгааг би ойлгохгүй байна. Уг байдал хэзээ хэзээнээс илүү найдвартай байгаа. Та герман цэргийг Парис руу ирж яваа гэж болоод байх шив? Огт тийм бишээ! Тэд Лондон руу явж байгаа юм. 

	Чингээд Тесс сайрхан инээв. Жолио татгалзахыг оролдож хэллээ: 

	Манай ямаршуу байгааг тэд сайн мэдэж байгаа шүү дээ. Ингэхлээр, тэдний бодлыг хэн тааж мэдэх бил ээ?.. 

	Тийн атлаа нууцгай хөрөнгөнөөс гурван буман франк олгоно гэж Тессийн амласанд Жолиогийн сэтгэл тайтгарав. Сонины газраа мань хүн тэргүүн өгүүлэл болгон доорх зүйлийг бичүүлэв: «Дайсны хандлага тодорлоо. Герман цэргүүд холбооны фронтын дорой хэсэг болох Их Британийг эзлэх чигтэй байна. Ла Маншийн тэртээ орших манай хөршүүд хялбар эзлэгдэхгүй гэдэгт бид итгэж байна» Жолио харьж ирээд ийнхүү хашхирав: 

	— Мари минь ээ, чемодануудаа задалж болно шүү. Тэд Лондон тийш жолоогоо залжээ. Тесс гуай надад гурван буман франк олголоо. Англид одоо яаж хөглөж байгааг би таамаглаж байна!.. Харин бид нэг сар амар байх нь ээ, их л юм шүү дээ. 

	Жолиогийн өгүүллийг уншаад Парис хотынхны сэтгэл тайвшрав. Сонинууд засгаас авсан хоёр арга хэмжээг: маргааш Нотр-Дам дуганд баярын мөргөл болох бөгөөд түүнд Рейно оролцохыг, бас коммунист байгууллагуудын үлдэгдлээс Парисыг цэвэрлэхийг дотоод явдлын яам, шүүх яамны сайд нарт мэдэгдсэнийг мэдээлж байлаа. «Юманите» сонин хадгалж байсан найман ажилчдыг тав таван жил гянданд хорихоор шийтгэлээ. Германы цэрэг Бельгийн нутагт ихээхэн хохирол хүлээж олон анги байлдаанд орохоос татгалзаж байв. Худалдааны гэрээний газрын нэг өдөр хөл хөгжөөнтэй өнгөрлөө. 

	Танхимд Рейно тэсвэр хатуужил зориг эрэлхгийн талаар ярив. Ярьж дуусахад нь Тесс түүнд талархал илэрхийлэв: 

	— Чи өнөөдөр сүрхий байна... Засгийн мэдэлтэн өглөө яваад өгөөгүй нь болжээ... Германы цэрэг Лондон тийш ташлаа гэж надад хэлэхээр чинь л... 

	— Лондон тийш ээ? гэж Рейно духаа атируулж гайхан асуугаад: Би чамд тэднийг тэнгисийн эрэг тийш нэвтрэх горьдлоготой байна гэж хэлсэн шүү дээ. Тэд чинь армийг бүсэлж авахын тулд л Амиэн руу явж байгаа юм. Мэдэж байна уу?.. гэв. 

	Тесс толгой дохисон боловч эс үнэмшив. Таван минутын дараа мань эр Бретейлид ийн шивнэв: 

	— Рейно эздийнхээ төлөө санаа зовж байна. Яая ч гэх вэ дээ энэ чинь английн зарц шүү дээ!.. Гэвч мань хүн одоо олон хоног хүүдгэнэхгүй ээ. Хэрэв герман цэрэг Амиэнд хүрээд очлоо бол Рейно мулзраад өгнө. Чингээд тэр явдал хэдий чинээ бушуухан биелбэл Франц оронд төдий чинээ сайн юм сан. 

	 

	 

	XIX

	Дуулдаж өгөхгүй байлаа. Настай хүний бүдэг болсон дуу генералын чихэнд дөнгөж сонстох төдий байв. Де Виссе: «Дуулдахгүй байна!» хэмээн хашхирна. Чагнуур дүжигнээд үг үл сонстоно. Гэнэт чимээ намжиж Пикарын дуу хажуугийн өрөөнд байгаа мэт тодхон сонстов: «Дайсан этгээд Лан руу дайрч байна. Энэ нь нийслэлийг хүнд байдалд оруулахын ёр шүү» Де Виссе байж ядан хэлэв: «Дэмийрэв ээ! Ланы тэндэх чинь хиймэл ов. Цохилт Амиэн рүү чиглэж байгаа. Хүч нэмээд өгөхөөр байдлыг өөрчилж болохтой байгаа. Де Голлийн танкны бригадыг нэмээд өгчих.. Та дуулж байгаа биз?..» Дахиад л дүнгэнээд гарлаа. Эмэгтэй хүний сульдуухан бөгөөд уйтай хоолой: «Парис... Парис...» хэмээн зогсоо зайгүй давтах сонстоно. Адаг сүүлд нь ле Виссийн чихэнд: «Танкны бригадыг... илгээж... бүтэхгүй нь...» гэх сонстов. 

	Тасалгаанд байж суухын аргагүй халуун байлаа. Утасны чагнуур халсан учраас эхүүн үнэртэж байв. Де Виссе хоолойныхоо товчийг тайлж аяга бүлээн ус балгав. Ойрдоо хусаагүй хацры нь даган хөлс нь асгарна. Нойргүй гурав хоносон учраас хоёр нүд нь час улайж дүрлийж харагдана. 

	Штабын дарга орж ирж

	— Герман цэрэг өглөөний зургаан цагт довтолж эхлэх нь гэж Горт генерал тун саяхан мэдээллээ гэв. 

	— Та 11-р дивизтэй холбоо барьсан уу?

	— Винно генерал баларсаан. Дивиз нь бараг жагсаалаас гарсан бөгөөд зөвхөн зүүн гар талыг нь барьж байх ёстой болсон гэж надад хэлсэн. 

	— Танк уу?

	— Явган цэрэг ээ. Машинаар яваа юм. 

	— Тийм... (генерал царай нь улайж бас нэг аяга ус уулаа)заваан юм!.. Гэвч бид ямар ч гэсэн английнхыг дэмжих ёстой юм шүү. Горт генерал шийдвэр гаргахаасаа өмнө надтай зөвлөсөн ч болоосой. 11-р дивизийн штаб одоо хаана байна?

	— Гранжид байна. 

	— Эндээс хэдэн километр вэ?

	— Арван долоо. Мэдэхгүй дээ, та хүрч чадах бол уу даа. Дайсан хаана байгааг тодлон тогтоох бэрх байна, хүний манайгүй наана цаанаа ороод л байгаа... 

	Зам эвдэрсэн байв. Танк суусан ажээ: Багачууд ямаа тууж явна. Эвдэрхий машин энд тэнд хэвтэнэ. Бельги хүмүүс голдуу дүрвэгчид нурж сүйдсэн орон байшинг эмээн ширтэнэ. 

	Дугуй хагарсан бөгөөд сэлбэг дугуй байхгүй тул хагас цаг хэртэй зогсов. Ахимаг насны нэгэн тариачин авгай генерал тийш хүрч ирлээ, атираанд хучигдсан бор хүрэн царай нь шороо мэт харагдах бөгөөд тэр нулимс асгаруулан хормогчоороо нүдээ арчин: 

	— Цэргүүд, яагаад биднийг хаяад явчхаж байгаа юм бэ? гэв. 

	Де Виссе хариуд нь 

	— Тайвшир! Би хөгшин хүн бөгөөд хөгшин цэрэг учраас худал хэлж чаддаггүй болсон хүн... Манай цэрэг эндээс явахгүй... Та ч бас битгий яваарай... гэлээ. 

	Гранжийн дэргэд явж байгаад генерал жолоочийгоо: «Зогс!» хэмээн хашхирав. 

	— Ноён түшмэл ээ, хаа зорьж явна?

	Дэгжин хувцаслаж, захандаа хоёр дугуй тэмдэг хадсан, нэгэн өндөр хүн санаа нь зовсон бөгөөд машинаасаа буухдаа бээлийгээ унагав. Машинд нь наамал заамал цаасан хайрцагтай юм тойруулан тавьсан залуухан эмэгтэй суугаа харагдана. Мань түшмэл дүрвэн зугтагчдаас хоцрохгүйг хичээн зугтааж яваа ажээ. 

	— Би ч... 

	Де Виссе зандран: 

	— Та ямар хүн гэдгийг би танд хэлээд өгье. Та бол аймхай амьтан! гэв. 

	Мань түшмэл унасан бээлийгээ газраас аваад тайван төдий бус улмаар тэр үгийг тоохгүй байгаа хүн болохыг хичээн хэллээ: 

	— Би дотоод явдлын яамны сайдын тушаал биелүүлж яваа хүн. Харин таны намайг ам хэлээр доромжилж байгаа явдал бол аль хэр өөдтэй хүн явсныг тань илчилж байгаа хэрэг... 

	Үгээ хэлж дуусаагүй байтал нь де Виссе түүний хацар луу цохиод явлаа. Эмэгтэй орь дуу болон

	— Гастон минь!.. (генерал өөд эргэж): Махчин! гэв. 

	Де Виссе энэ тавгүй учралыг тэр дорхноо мартаж маргаашийн байлдааны ажиллагааг цэгнэн тунгаан бодлоо. Герман цэрэг ч гайгүй нэгдсэн командлал л хэрэгтэй... Генерал Горт яагаад мэдэгдсэнгүй бил ээ? Бельгийнхнийг өөрснөө толгойгоо мэдэж хөдөлж байна гэж хэлэлцдэг юм. Мөн ч замбараагүй ээ!.. Гэвч шилж сонгох цаг биш... Английнхан нэмэр болно, ядаж л найман дивизийг нь хоргоогоод байх биз... Нисэх онгоц: л битгий баллачхаасай... 

	Мань хүн дайралтын төлөвлөгөөг Винио генералд тайлбарлахад цаадах нь дуугарсангүй. Де Виссе түүнийг зоригжуулахаар шийдэж хэлэв: 

	— Хамгийн гол нь Парис руу харах хэрэггүй, цаадуул чинь мундраа хутгаж байгаа. Тэд чинь дайныг Гитлер гурван удаа, Далади зургаан удаа үг хэлсэн санал шүүмжлэл шиг л бодно. Тэдний хийж байгаа ажил ёстой балай. Голландын «аялал»... Герман цэрэг манай сул тал есдүгээр арми гэдгийг хачин сайн мэдэж байсан хэрэг... Гэтэл Леридо ямар бил ээ? Генерал хувцасны өлгүүр!.. Гэвч одоо эргэлт болох төлөв байгаа. Английн нисэх хүчин гарамгай сайн байна. Ихээхэн хохирол хүлээж байгаа гэдгийг олзлогдсон герман цэргүүд нотолж байна. Аррасын орчинд германы танкнууд явган цэргээсээ тасарчхаад байгаа. Бас де Голлийн бригадыг бидэнд нэмэр болгож өгөх байх гэж би найдаж байна. Маргаашийн байлдааны ажиллагаанаас ихээхэн зүйл шалтгаална. Та Камбред хүрч чадлаа бол... 

	Винно үгийг нь таслав. Энэ бол залуу бүсгүй шиг ягаан царайтай цав цагаан сахалтай гоёмсог өвгөн бил ээ. 

	— Хүч эс нэмбэл манай дивиз байлдаан хийх чадал мөхөс байна гэдгийг би Рамили генералд ярьсан бил ээ. Манай талын нисэх онгоцны бараа бидэнд харагдахаа болиод гурав хонож байна... Дайсны цэрэг танкнаасаа тасарсан гэж та хэлж байна. Тэр ямар нөлөө байна? Манай их бууны сум танкны хуягийг цоо цохиж чадах биш дээ. Үүнийг та надаас дутуугүй мэдэж байгаа юм чинь. Өчигдөр бид гурван мянга хоёр зуун хүнээ алуулчихсан. Цэргүүд санал сэтгэлээр унаж байна. Дарга нар тушаал биелүүлэхээ байсан. Дайсан даанч түргэн алхмаар давшиж байгаагаас болж байна... хэмээн дурдав. 

	Де Виссе гар зангидан ширээ шааж явахад тамхины нь үнсний сав шалан дээр уналаа. 

	— Би тантай хурал хийж байгаа юм биш ээ! Юу яриад байгаа чинь энэ вэ? «Давшаад байна» гэнэ шүү... Эсэргүүцэл тавьж чадахгүй байхад чинь тэгэхгүй яадаг юм. Бас дарга нар тушаал биелүүлэхээ байсан гэж хэлж байна! Ойлгомжтой хэрэг! Тэд хэнээс жишээ авч байгаа юм? Танаас шүү. Би танд дайралтын төлөвлөгөө танилцуулж байхад та харин гонгиноод байна. Таныг би шүүхэд шилжүүлнэ. Нэр төрөө бодохгүйгээр та балчир хүүхэд шиг бөгөөд ичмээр авирлаж байна. 

	Де Виссе арван нэгдүгээр дивизийн гүйцэтгэх үүргийг дахин хэлж өгөөд гарч одов. Винно генерал туслахдаа ингэж хэллээ: 

	Манайхан давшиж чадахгүй. Харин хэн нь хэнийгээ шүүхэд шилжүүлдгийг үзнэ дээ... 

	Арван нэгдүгээр дивизийн штаб нэгэн том фермд байрлаж байв. Эзэд нь орхиод явсан байсан юм. Хашаан дотуур нь тахиа гүйлдэж будаа тарианы хог түүж ядна. Тахиан дунд нүдэндээ шилтэй нэгэн залуу дэслэгч зогсох бөгөөд нүүр царай нь замын шороонд дарагдсан харагдана. Тэр де Виссе генералыг үзмэгцээ ёсолж

	— Ноён генерал аа давшилтад орох тушаал буулгаач ээ. Эс ингэвээс цэргүүд тарж алга болох нь ээ, ноён генерал минь!.. гэж яаран хэлэв. 

	Де Виссе толгой дохиод дэслэгчийн хэлсэн зүйл сэтгэлийг нь зовоосон тул нүүрээ буруулав. 

	— Дөчин хоёрдугаар дивиз рүү явна. 

	Перрон тийшээ эргэв. Генерал радио залгалаа. Парис фокстрот бүжгийн ая нэвтрүүлж байв. Де Виссе радиогийн заалт сумыг эргүүлнэ. Штутгартаас францын нэвтрүүлэг дамжуулж байна: «Эсэргүүцэл учруулсаар байсан голландын цэргийг өчигдөр буулгаж авлаа. Манай цэргийн ангиуд Сен-Кентен хотыг эзлээд Лиллем Перрон хоёрын хоорондуур цар ихтэй давшилт хийж байна. Давшингуутаа манайхан голланд цэргийг оролцуулахгүйгээр нэг бум нэг түмэн хүн ба өдий төдий буу зэвсэг олзлон авсан байна. Швейцарын сэтгүүлч нарын мэдээлснээр үзэхэд Парист айн балмагдах явдал ноёрхож байна. Олон сайд нар нийслэлээ орхин зугтжээ. Гэрээний ой тэмдэглэхэд зориулсан дэлгэрэнгүй яриандаа Чиано гүн: «Цаашдаа Итали улс эс оролцохын аргагүй боллоо...» хэмээн тунхагласан байна. 

	Де Виссе бодлогоширлоо. Маргааш дайсан этгээд Перронд ирчих ч магадгүй юм. Нэг тийшээ болох дөхөж л байгаа хэрэг. Гамеленээс Вейган юугаараа дээр байх вэ? Хүн олон янз байх бөгөөд юмыг янз бүрээр бодох боловч цаг өөрчлөгдөж байгааг ойлгох сон гэхийн оронд хуучин байдалтайгаа зууралддагаараа л ижил юм... Тэрчлэн авьяас билиггүй амьтад нь жолоодож байдаг бил ээ. Тесстэй ярилцахад: «Цэргийн хүн нудралцдаг л байх ёстой...» гэж хэлж байсан нь мань хүний санаанд оров. Германыхан Парисыг аль хэдийн эзэлчхэж болох л байлаа... Тэд хүний нь устгахыг бодоод байна. Маргаашийн байлдаанаас ямар нэгэн хонжоо гарах уу даа? Эргэн тойрон л Винио мэтийн хулчгар амьтад байгаа шүү дээ Бас тэдний дотор урвагч хэчнээн бий бил ээ?.. 

	Де Виссе радиогийн заалт сумыг Парис дээр тавилаа. Нэвтрүүлэгч нь сэхүүн дуугаар: «Өнөөдөр Черчилль: «Францын эрх баригчид франц хүмүүс юу болохоос ч буцахгүйгээр амиа гартал тулалдана гэж надад ёслолын байдалтайгаар мэдэгдлээ гэсэн» хэмээн мэдээлэв. Де Виссе хэн нь түүнд ингэж амлаа бол?.. гэж бодоод жуумганалаа. Тесс байж магадгүй ээ? Тийм ээ, магадгүй юм: «Амиа гартал тулалдана» гэж хачин сайхан хэлчхээд нөгөө хүүхнийхээ хамт зайлаад өгөө биз. Тэр нэгэн түшмэлийн адилаар... үнэн зүйл нэг л байна: цэрэг л амиа гартал тулалдана даа. Гэтэл эд маань тулалдах дургүй байлаа... Пикар буюу Винио нар ямар бодолтой байгаа вэ? Бууж өгөхийг л бодож байгаа. Үүргээ биелүүлж байж үхээд үлгэр жишээ үзүүлэх л ёстой юм сан... Чингэвээс гайтай хөөтэй энэ жил жинхэнэ франц хүмүүс бас байсныг ач гуч нар маань олж мэдэх юм сан. Де Виссегийн сэтгэлд нүдэндээ шилтэй дэслэгч орж ирэхэд дотор нь хачин боллоо. Де Виссе өөрөө бол нэр төртэй үхэхийг эрхэм болгоно. Багадаа шалгалт өгөхийн өмнө ахин дахин давтан хэлдэг байсан мөргөлийн үгээ мань генерал санамсаргүй давтан хэлж байв. Тэр Перронд ороод ирснээ ажигласангүй ажээ. Туслах нь хэллээ: 

	— Хачин юм даа, тэд сургуульд байрлаж байсан байх юм. Мөхсөн хот мэт байх тул асуух хүн үл олдоно. Бөмбөгдөлтөөс айгаад байгаа бололтой. Орон байшингийн онгирч хаягдсан зүйлс тээглээд машин явж үл болно. Генерал бууж ийш тийшээ харлаа. Хашааны хаалгаар нэгэн чавганц цухуйв. 

	— Эмээ, цэргийнхэн энд хаана байрладгийг та мэдэх үү?

	Тэр чавганц хотын захиргааны байшин тийш зааж уйлав. Де Виссе хоосон тасалгаануудыг хэсэж үзлээ. Шалан дээр нь цаас цэрэг малгай, цүнхний хөнтрөг тэргүүтэн хэвтэнэ. Мань хүн хиагаа хайгуулд явуулаад, өөрөө жаахан хүлгэлзэхээр шийдэж бараан хулдаасан бүтээлэгтэй том ширээн дээр сандайлан суулаа. Нэг хүний төрсний гэрчилгээг тэр хааш хэрэг харав. Валиансад байдаг өөрийн нь гэр бодогдов. Хайртай зээ охин нь мигуйн зулзагатай тоглож байгаа харагдана... Мань хүн тэднийг дахиж харахгүй биз... нэр төртэй үхэх л явдал тулгарсан цаг.. 

	Сульдсаны эрхэнд аниатай байсан нүдээ арайхан нээв. Өмнө нь герман цэргийн нэг дарга, хэдэн цэрэг зогсож байлаа. Тэрхүү герман хурандаагийн өрөөсөн хацар сорвитой харагдана. Бас өрөөсөн нүдэндээ хийсэн шил нь гялтганаж байв. Франц үгний аялгууг буруу дуудаж бурангуй янзаар ярвалзаж байж хэлсэн нь: 

	Хэрэв би андуурч байгаа биш бол таны алдар де Виссе генерал байх аа? Өчүүхэн миний бие тантай нүүр учран гүнээ хүндэтгэх ерөөлтэй байжээ... 

	— Урвалт гарсан... хийсэн алдаанд алах ял оноох ч чамлалттай шийтгэл бил ээ. Бодоод үзэцгээ, цэргүүд маань тулалдааны талбарт амиа алдаж байгаа... Бид хулчгар амьтад ба урван тэрслэгч нарыг устгах болно!.. Хэрэв Франц орныг авардаг ид шид гарвал би ид шид гэдэгт биширдэг болно!

	Реног үгээ хэлж дуусахад сенатч нар аятай царайлан алга ташицгаав. Эд маань настай, туршлагатай улс төрийн бодлоготнууд бөгөөд танхим мөдхөн нурна гэдгийг мэдэж байгаа хүмүүс бил ээ. Гэтэл Фуже депутат нарын байранд уйлан суув. Сэтгүүлч нар Турк хийцийн мяндсан алчуураар нүдээ арчин байгаа сахалтай эрийг харан дооглож байв. 

	Тессийг машиндаа суух гэж байхад Фуже гар дээрээс нь барьж аваад: 

	— Надад чамтай ярих хэрэг байна. «Урвалт гарсан...» гэж Рейно сайхан хэллээ. Илэн далангүй. Ташуурдсантай л адил... Одоо хөдлөх хэрэгтэй бана... гэв. 

	Саяхны хэд хоног Тесс заримдаа арчаагүйдээ гомдон заримдаа айхтар их гэмшин гасалж халуун ханиад туссан мэт тарчилж байгаа хүн юм. Тодорхой бус мэдээ ирэх бөгөөд заримд нь урагштай сайн сөрөх дайралт хийж байна гэнэ. Заримд нь Парис сөхрөх ёртой болж байна гэнэ. Петэн бол арми балраад, хоорондоо холбоо тасарсан хэдэн отряд үлдэж бана гэж нотолно. Мандели бол эсэргүүцэл хийж болохоор байна гэж нотолно. Сайд нар бол заримдаа Парисыг орхин зайлахаар шийднэ. заримдаа нийслэлд учрах аюул алга байна гэж тунхаглана. Тесс унтах нойр идэх хоолноосоо гарсан байв. Бие нь ч олигтой бус санагдана. Фужег хараад мань хүн: юу болох нь энэ бил ээ гэж дотор нь зарсхийв! Гэтэл Фуже машин дотор нь орж ирмэгцээ ийнхүү сүүрс алдлаа: 

	— Ард түмнийг нэгтгэн босгох хэрэгтэй байна!

	— Хожимдсоон. (Тесс уруу царайлан нусаа нийв). Би сангасваа биш учраас ид шидэд биширдэггүй хүн. Өчигдөр Аррас Амиен хоёрыг эзлээд өнөөдөр тэнгисийн эрэг тийш хөдөллөө. Манай цэрэг бүслэгдсэн байна

	— Тэнд чинь дөчин дивиз байгаа шүү дээ. Бүслэлтийг зад цохиж болно доо. 

	— Хэн зад цохих юм? Бельгийнхнийг харах ч хэрэггүй. Тэдний ван Леополтд германы хэнээтэн гэдгийг хэн бүхэн мэднэ. Английнхан өнөөдөр хоёр дивизээ Баномоос Дюнкерк рүү татсан байна. Вейган Горт генералтай уулзахгүйг бодсон нь илэрхий байна. Нэг үгээр хэлэхэд балраад байна шүү. 

	— Яалаа гэж тэгж болдог юм бэ?.. Рено тун саяхан: «хулчгар амьтдыг албал таарна» гэж хэлсэн шүү дээ. Ингэхлээр чамайг л хамгийн түрүүнд буудаж алах хэрэгтэй болж байна!.. 

	Фуже хашхичиж Тессийг шүлсээрээ булах бөгөөд сахал нь чичиргэнэнэ. Тесс найрсангуй байдлаар хариу хэллээ: 

	— Бархираад нэмэр болохгүй ээ... Рейно олон түмэнд зориулж хэлсэн юм. Хариад ярихыг нь сонсох сон... Чи шударга боловч мөрөөдөмтгий хүн юм. Чи намайг үзэн яддагийг би мэднэ ээ. Шал дэмий! Марселид чам руу хүмүүс дайрахад миний зэвүү хүрч л байсан даа... 

	— Чи одоо юу гэж бодож байна вэ? Би чамаас гуйя чи тулга тойрсон улс төрөөр хөөцөлдөхөө боль! Франц улс мөхөж байна. Нам зам, наана цаана юмаа хол хая!

	— Мөрөөдөгч! Түүгээр ч үл барам хуучирч ялзарсан хүн юм. Далан тонн танкнууд ирж байна. Гэтэл хэн түүнийг эсэргүүцэх юм? Иргэн Фуже л байх. Аягүй бол чи чинь Клейст генералыг «хүн иргэдийн эрхийн тунхгаар» сөнөөчих байх аа?

	— Тоглоом хийлцдэг цаг биш шүү!

	— Би тоглоогүй байна. Би хааяа л ингэж чин үнэнийг ярьдаг юм. Бид өмхөрсөн гэдгийг ойлгож байна уу? Харин Бретейли л энх тунх хоцорч магадгүй. Гэтэл тэр ч бас өтөлжээ, сүмд очиж мөргөл хийдэг юм. Грандели, Лавали, Меже гурав тэсэх байх. Чи бид хоёр хоёулаа радикал байхад чи намайг үл бүтэх хүнд тооцож байна. Тийн атлаа чи Дюканыг хүндэтгэдэг шүү. Бас Кашенийг. Иймд тэд чинь өнгөрсөн зууны баатрууд гээд хэлж орхихыг зөвшөөрнө үү. Бусад оронд бол арван есдүгээр зуун түрүүчийн дайнтайгаа хамт талийгаач болсон. Гэвч манайхаас яваагүй л байна. Ерөөсөө манайхны өвгөд ч гэсэн урт наслахыг бодоод байна. Петэн ер шахаж байгаа гэтэл тэр төлөвлөгөө мөлөвлөгөө дурдаж чамирхаж байхыг нь хар... ингэхлээр, өнгөрсөн зуун дууссан. Дессерийн чинь замаар орсон... Үгийн далимд хэлэхэд мань эр над дээр ирсэн дээ.. Юу гэж хэлсний нь мэдэж байна уу? Парисыг хамгаалах гэнэ. 

	— Түүний зөв өө. Мадридыг хоёр хонохгүй сөхөрнө гэж ярилцаад л байсан гэтэл хоёр жил тэссэн шүү дээ. Та нар ажилчдыг л зэвсэглээд өг тэгвэл л ид шид гээч юмыг үзэх болно... 

	Тесс далаа хавчиж хэлсэн нь: 

	— Чамтай чинь яаж яривал болдог байна? Чи өнгөрсөн орчноосоо салж чадаагүй байна. Чиний бодлоор бол манай бэхлэлтээс айгаад дайсны далан дивиз, гурван мянган танк хөдлөхөө байчих юм биз дээ?.. Бас тэгээд коммунистуудыг зэвсэгжүүлэхийн тулд тэгж өвчигнөх вий! Мэдээжийн хэрэг, чи баярлана. Гэвч ганцхан л чи шүү дээ. Радикалууд цөмөөрөө дуу алдана. Би харин социалистуудыг ярихаа байя. Гэтэл баруунтан яах вэ?.. Хэрэв ажилчид засгийн эрх булаах хандлага гарвал би фронт нээгээд өгнө гэж надад Пикар хэлж байсан юм шүү. 

	— Чи түүнийг баривчлах ёстой. Бас Бретейлийг, Рейно урвалтын талаар ярив уу даа үгүй юү?... Би чамайг иргэний үүргээ биелүүлээсэй гэж бодож байна. Хүмүүс чамайг үзэн ядаж байгааг чи ойлго. Хэрэв Бретейли засгийн мэдэл авбал чамтай нэг их нялуурахгүй шүү дээ. Чамайг радикал бөгөөд Ардын фронтыг шургасан нэг масон гэж л үзнэ. Бичиж байгаа зүйлийг нь хар л даа... 

	Тессэд Фуже нэгэн зүйл хуудас өгөв. Тесс өөрийнхөө нэрийг олж үзсэн бөгөөд гар нь салганасан тул: «Хөдлөөд уншиж болохгүй юм...» гэж хэлэв. Гэвч: «Дэнлүүний шонгоос дүүжилж ална...» гэснийг уншчихлаа. «Үнэнч нарын штаб» гарын үсэг зурсан байв. 

	Мань хоёр яам руу очив. Тесс дорой дуугаар хэллээ. Уучлаарай, би чамд юм сануулсан байх. Гэвч миний бие тун муу байна. Даанч муу байна... 

	Өрөөндөө ороод Тесс тэр хуудсыг анхааралтай уншив. Чингээд Фужегийн хэлдэг үнэн бөгөөд Бретейлийн найзууд Тессийн хүндэтгэн ёслохыг ч, Виартай найзыг ч, Денизийг хаацайлдаггүйг ч юман төдий бодохгүйг ойлгов. 

	Хагас цаг хэртэй дугхийхэд нь дүрвэсэн хүмүүс танк дүүжлүүр тэргүүтэн харагдаад байх шиг боллоо. Мань хүн сэрмэгцээ диван дээр өвдгөө салаавчлан сууж: «Надаар оролдоод яах вэ! Франц улсыг л бодох хэрэгтэй...» гэж ганцаараа ярив. Мань хүн балмагдах байдалд ороод долоо хонож байгаа бөгөөд зайлах санаатай байсан атлаа одоо болохоор үхлийн өөдөөс хэнэг ч үгүй алхахаар шийдэж байгаа ажээ. Ер нь хариуцлага бүхий сайд хүн шүү дээ. Улс орноо аврах гэж оролдох л ёстой доо. Дюкан сүрхий монди! Тэр өвчит хүний нүд хуурахын тулд цэргийн газар шилжчихсэн. Дэслэгч цолтой депутат байх нь л жаахан тиймэрхүү юм! Гэтэл Дюкан юу бүтээх сэн бил ээ? Хамаг дэслэгч нарын адаг нь л байх!

	«Үгүй ээ. Энд ямар нэгэн сүйхээ санаачилга нарийн арга хэрэгтэй юм. Мандели бол биднийг Москватай эвлэрэх ёстой гэж үзэж байгаа. Орос улс хүчирхэг гэдгийг германыхан аль хэдийний мэдсэн. Гэтэл Далади гэж нэг тэнэг монди биднийг оросынхонтой бүрмөсөн муутгачихсан... (Тесс бол Маниергеймийн тусламжийн эсрэг хандчихсан гэж өөрийгөө яг бодчихоод байгаа үе) Де Виссе бол манайд нисэх онгоц цөөдөөд байна гэж хэлдэг юм. Гэтэл оросоос мянган бөмбөгдөх онгоц худалдаж буюу арилжиж авч болох байгаа юм». 

	Тесс хариуцлага томтойн учир лавшруулан бодно. Эргэн тойронд нь ганган Рейно, мохоо Далади гэх мэтийн зүрх муутай тэнэг амьтад байдаг. Тесс бүдүүн зүрх гаргаад Москватай яриа тохиръё гэв. Чингэх аваас Итали жолоогоо татна. Түүгээр үл барам германыхан айж ухаан алдана... Франц оронд эргэлт гарч ард түмэн оодроход хүрнэ. Арван долоон оны Клемансогийн нэгэн адилаар Тесс эх орноо аварлаа гэж хэн хэнгүй л бодох болно... 

	Тесс Фужег дуудуулж хэллээ: 

	— Ирсэнд тань баярлалаа өвгөн минь! Чамтай ярьснаас болж миний санаанд их юм орлоо... Бид хэд тун явцуу байжээ. Харин чи холын хараатай байна... Одоо би чамд бодлоо хэлье. Кот та хоёрын нэгийг Москвад очуулъя. 

	— Москвад гэнэ ээ?.. Яах гэж?

	— Оросууд чамд талтай байдаг. Гэвч чи дургүй байвал Котыг илгээж болох юм. 

	— Би чамаас «яах гэж» гэж асууж байна шүү. 

	— Юу «яах гэж?» гэж? Энэ явдал их цар авна Италид ч нөлөөлнө. Манайхны зоригийг хөгжөөнө. Хамгийн гол нь оросууд манайд зэвсэг нийлүүлэх болно. Юуны өмнө нисэх онгоц нийлүүлнэ... 

	Фужегийн уур бадарч хэллээ: 

	— Чи чинь солиорч байна уу? Оросууд яалаа гэж чамд нисэх онгоц өгөх юм? Чи чинь хоёрхон сарын өмнө Бакуг устгах хэрэгтэй гээд л хашхираад байсан шүү дээ... 

	— Гайгүй байлгүй. Би хувьдаа түүний эсрэг байсан. Далидийн зөрүүдээс болсон юм. Түүнийг «Воклюз үмбүү» гэж буруу хочилдог юм зүгээр л илжиг гэвэл таарна... Гэвч өнгөрсөн юм дурсаад яах юм?.. Одоо бид Москватай найрсаг харилцаа тогтоох хүсэлтэй байна. Энэ талаар чи надад тусалж чадах хүн... 

	— Оросууд чамайг хүн ч гэж үзэхгүй, тэр нь ч зөв. Нэгдүгээрт та хэнийг төлөөлж байна вэ? Та нэр муутай байгаа... Ажилчдыг баривчилсан хэвээрээ л байна. Өнөөдрийн сонины ээлжит мэдээнээс үзвэл найман коммунист нэмж баривчилсан байна. Чиний тэр «воклюз илжиг» чинь гадаад явдлын яамны сайд шүү дээ. Францын ард түмэн Москватай тохиролцож дөнгөх вий. Харин чи л чадахгүй... чамд би нэг зүйлийг зөвлөе: чи засгийн эрх баригчийн албанаас чөлөөлж өгнө үү гэж ерөнхийлөгчид өргөдөл гарга. Манайд нийгмийг аврах хороо хэрэгтэй байна!.. 

	Чингээд Фуже хаалга тас саван гарч одов. Тесс бас бус арга сүйхээчилж эхлэв. Коммунистуудтай л ярилцвал сайн сан.. Денизтэй түнжин хагарсан нь сүрхий гай!

	Мань хүн коммунистуудыг удаа дараалан өмгөөлж байсан төлөөлөн заргалдагч Ферронтой ярилцахаар шийдлээ. Коммунистуудын дотор танил ихтэйг чинь би мэднэ... нэг захидал дамжуулж өгөхийг хүсье. 

	— Хэнд вэ?

	Тессийн царай улайж ичин зовон байж

	Манай охинд. Тун чухал байна. Бушуухандаа л сайн элгэн садны амь настай холбогдох явдал юм шүү... гэв. 

	— За (Феррон мэдэгдэх төдий жуумалзав) танай муусайн цагдаа нар араас дагаж шиншлээд байхгүй л бол би өнөө орой л гардуулчихна... 

	Тессийн бичсэн нь: «Дениз ээ, Надад чамтай ярилцах чухал хэрэг байна. Амины яриа биш ээ, нийгмийн атлаа онцын чухал яриа. Маргааш өглөө есөн цагт ирэхийг хүсье. Давтан хэлье. миний талаар биш амин хувийн биш яриа шүү. Чиний ирснийг ганц ч хүнд мэдэгдэхгүй гэдгийг амлая. Чиний хувь заяа муутай эцэг Тесс Поль»

	Орой танхимын хуралд очих хэрэг гарав. Рейногийн: «Вейган эргэж ирсэн... Байдал тун хүнд байгаа нь мэдээжийн хэрэг, гэвч бид сөрөх давшилт бэлтгэж байна. Английнхан дайралт хийж эхэлсэн. Тавдугаар дивиз Арраст дөхөж очоод байна...» гэж илтгэхийг хайнга сонсож байлаа. Тесс өөр зүйл бодож суусан бил ээ. Хурал тарахад Рейног бусдаас зайдуу аваачиж асуув: 

	— Москватай дотношвол ямар гэж бодож байна чи?

	— Саяын хэд хоног байдал маш хүнд байсны улмаас би цэргийн талын ажлаар голлож хөөцөлдлөө. Дипломатын ажлыг Бодуэнд даалгасан бил ээ... 

	Тесс нойрны эм ууж, найман цаг хүртэл унтлаа. Өглөөнийхөө хоолыг идэж байхад нь нэгэн хатагтай «хувийн хэргээр уулзахыг» хүсэж байна гэж мэдэгдэхэд мань хүн: «Нааш нь оруулаад ир» хэмээн дуу алдав... 

	Тесс улс төрөөр онц шамдамгай хөөцөлдөж байгаа учраас эцэг хүний хайр гэж юу байдгийг мартсанаар үл барам Дениз ямаршуу царай зүстэй байгааг ч анзаараагүй бөгөөд нэг л элчин сайд лугаа уулзаж байгаа шиг бодсон ажээ. Дениз хөндийвтөр байдлаар хэллээ;

	Хэрэв энэ ятгалга бол тэр бүтэхгүй шүү, би намаасаа зөвшөөрөлтэй ирлээ. 

	— Зөвшөөрөлтэй гэнэ ээ?.. Маш сайн байна! Дениз чи байдал аюултай болсныг мэдэж байгаа биз. Бид сүйрлийн хаяанд очоод байна. Одоо бол нэрэлхэх талын асуудлыг орхих хэрэгтэй юм. Франц улсыг аврах талаар л ярилцана. Гэтэл зориг эрмэлзэлгүйгээр улс орныг аварч болохгүй. Би хүн бүхнээс түрүүлж коммунистуудыг түшье гэж байгаа юм. Шиншлэх мөрдөх явдлыг бид зогсооно. Тэд ятгалга хийхээ бас зогсоох ёстой. Ойлгож байна уу?.. Тэдний иргэний үүрэг бол Москвад нөлөөлөхөд оршино... Котыг Москва руу явуулдаг юм уу гэж би бодож байгаа. Уг нь Фужег явуулъя гэж цохолсон боловч тэр маш өндөр настай бөгөөд ёсорхуу хүн юм. Мэдээжийн хэрэг энүүхэндээ л гэж хэлэхэд юм шүү... Миний энэ саналыг чи Торезод юм уу эсвэл Дюклод эсвэл Кашенд нэг үгээр хэлэхэд өөрийнхөө томчуулд айлтгаж өгөх ёстой байна. Хэрэгцээ гарвал би тэдэнтэй чинь уулзамз, би яахаас ч буцахаа болиод байгаа... 

	— Таны үгийг ойшоох хүн олдох байх гэж би бодохгүй байна. Гурван түм дөрвөн мянган коммунист гянданд хоригдож байгаа. Юуны өмнө тэднийг суллаж өг. Тэгээд л зайл. Засгийн эрхий г ард түмэнд шилжүүл. 

	— Засгийн эрхийг шилжүүлдэггүй юм тэр чинь дугтуйтай бичиг биш шүү дээ! (Тессийн уур дүрэлзсэн боловч төдхөн биеэ барив) Бид үндсэн хуульд захирагддаг юм. Танхим бидэнд итгэхээ болиогүй байхад бид яваад өгч болдоггүй юм. Хоригдож байгаа хүмүүсийг суллах талаар би хувьдаа татгалзахгүй. Социалистууд эсэргүүцэх учраас харин тэр асуудал биелэхгүй байж магадгүй гэж л зовж байна. Коммунистуудыг улс төрийн горимд оруулахыг би татгалзаж байна гэж Серроли өчигдөр надад хэлсэн шүү. Чингээд үндэсний нэгдэл бий болгох нь чухал байна гэж намайг хэлэхэд тэр: «Коммунистууд л түрүүлж зэвсгээ орхиг...» гэсэн хариу хэлсэн. Ийм л айхтар байдалтай байгаа шүү дээ! Бас баруунтнууд өө л гарвал бишдэх гээд байгаа юм... Хэрэв коммунистуудыг суллаа бол засаг маань эхний санал хураалтаар л мажийгаад өгнө... 

	Дениз ядарсан царайтай байв. Саяын хэд хоногт дандаа л цэргүүд лүгээ ярилцаж, урвах шарвах, аймхай хулчгар явдал гаргаж байгаа талаар жигшүүртэй яриа сонсож байсан юм. Парис хот хүний зовлон, дүрвэгчид хоёроор бялхаж байлаа. Гэтэл цагдаа нар коммунистуудыг баривчилсаар байв. Өчигдөр инээмтгий Люсийг барьж аваачсан. Дениз түүнтэй хамт үйлдвэрт ажиллаж байсан юм. Люсийг гудамжинд баривчилсан. Гэртээ хөхүүл хүүхэдтэй учраас гэрээ дайрч хүүхдээ авъя гэж тэр хүүхэн орилон чарлан гуйлаа. Цагдаа нар «Чи мэддэг юм биш...» гэж хариулсан. Мишо умардын нэгэн бүслэгдсэн армид яваа. Дайн болоогүй байхад буюу тавдугаар сард л захидал ирдэг байсан. Чингээд сэтгэл зовуурьтай байгаа тул Дениз тэсвэрлэж эс чадан уйлав. 

	Тессийн сэтгэл уярч Фуже төлөвлөгөө сэлтээ мартав. Төрсөн охин Дениз нь өмнө нь сууж байлаа! Хачин турсан харагдана! Муухан л аж төрж яваа бололтой Шөнө болохоор л баривчлагдахаас айж оргодлын байдлаар явдаг байх... Чингээд Тесс өхөөрдөх байдлаар

	— Хөөрхий минь дээ! гэв

	Энэ нь Денизийн сэтгэлийг чангалав. Тэр гайхсан байдлаар Тесс өөд харж: 

	Миний яагаад уйлж байгааг та хэзээ ч ойлгохгүй. Та миний эцэг бөгөөд бид хоёр хоёулаа францаар ярьдгаас гадна бид хоёр нэг л бөмбөгөнд алуулчхаж магадгүй нь хачин юм!.. Та ойлгохгүй байна уу? Тантай мах цусны холбоотой гэж бодоход жигшил төрж байна гэв. 

	— Би бол чамайг миний охин гэж ямагт бодож явдаг... (Тесс тасалгаа дотроо цааш наашаа явсан бөгөөд үүнийг үгэндээ оруулах хэрэгтэй юм шүү гэж бодов)

	— Дениз ээ намын талын маргааныг орхиё! Чи над туслах ёстой байна... Би франц орноо аврахыг хүсэж байгаа учраас Франц улсын тусын тулд л... 

	— Дуугүй бай! Урьд та «эхийнхээ тусын тулд» гэдэг байсан. Одоо Франц орон, Франц улс гэнэ шүү... 

	Дениз үгээ хэлж дуусаагүй бөгөөд дүрвэсэн хүмүүс цэргүүд тэргүүтнийг бодож хоёр нүдэнд нь нулимс харанхуйлж хоолой цээж нь давчдав. Чингээд Тессэд нулимсаа дахиж харуулахгүйн тулд гүйж гарав. 

	Тесс цухалдах зууртаа ариун л хүн юм гэж бодов! Мэдээжийн хэрэг, Люсиэн бол өөдгүй хүн, гэвч үүнээс арай л уян хатан даа... Харин энэ бол өөрөө аж төрж чадахгүй атлаа бусдыг бас аж төрүүлэхгүй санаатай юм!.. Хөөрүү өвчтэй юм!

	Тесс төлөөлөгчөөр Котыг илгээх тухай ярилцахаар Бодуэн руу очив. Бодуэн зайцуулангуй хариулсан бөгөөд яриагаа өөрчилж Италийн талаар бодох цаг болоод байна, тэднийд тал засаж Жибутийг юм уу эсвэл Тунисийн хэсгийг өгөөд английнхныг шахмаар байна, яадаг юм, тэд бас л нэг юмаараа тал засахад хүрнэ, жишээлбэл Мальтаараа. Муссолини ярилцахад бэлхэн л байгаа гэвч Ром руу боломжийн хүнийг Лавалийг буюу Бретейлийг илгээх нь чухал байна... гэжээ. 

	Тесс Фуже рүү утасдаж хэлсэн нь: 

	— Чамайг би миний үгийг дутуу ойлгосон байх вэ гэж зовоод байна. Чамайг юм уу Котыг нэг бүдэг даалгавраар илгээж болохоор байгаа юм. Жишээ нь: Галицийн олзворын төлөөсний тухай хэлэлцээр хийлгэхээр... Эсвэл модны зүйл худалдаж авах тухай хэлэлцээр хийлгэхээр... чи тэгээд учрыг нь олно. Хилийн чанад очсон хойно бол хэтийн зорилго нөгөө л янзаараа шүү, харин өөрийн талд хүлээх үүрэг огт байхгүй юм шүү. Баруунтанд бид: «Москвад чинь манайхаас элчин ч суудаггүй шүү дээ» гээд хэлж орхино. Бретейли өөнтөглөж ч чадахгүй. Муссолинитэй бид ноцтой хэлэлцээр хийж эхлэх нь ч цагаа олж байна. Английнхан италийн хөлөг онгоцнуудыг хяналтаас чөлөөлөхөөр амласан. Энэ маань ялалт аа! Миний хэлж байгааг чи дуулж байна уу?... 

	Фуже ууртаа утсаа шидсэн учраас хариу сонссонгүй бил ээ. 

	Тессийн санаа биелсэнгүй. Сэтгэлээ тайтгаруулахын тулд мань хүн хотын зах гарлаа. Сайхан ч өдөр таарчээ. Голт борын цэцэг мэлрэг майхуа тэргүүтэн дэлгэрч байв. Анхилам үнэр ханхална. Хаврын улирал сайхан бүхнийг санагдуулах тул Тессийн сэтгэл уяран зөөлрөв. 

	Буцах замдаа Венсений ойд хэсэг цэрэг байхыг харсан бөгөөд тэд танкнаас хамгаалах шуудуу ухаж байв. Тесс тэдэнтэй мэндлээд цовоо байдлаар ингэж хэллээ: 

	— Парист дайсан халдахгүй ээ! Парис гэдэг чинь арслангийн тэнхээтэй хот юм шүү. 

	 

	 

	XXI

	Энэ нь Пикардийн бусад бүх хотын адил ганцхан талбайтай бөгөөд түүнээсээ эх авсан урт гудамжныхаа дагуу барьсан навтгар тоосгон байшингуудтай өчүүхэн хот бил ээ. Аль арван наймдугаар зууны маягаар барьсан хотын захиргааны нэгэн байшин тэр талбайн чимэг болон харагдана. Цамхгийнхаа оройд алтадмал арслантай бил ээ. Энэ байшингийн хажуу талд «Цагаан морь» хэмээх зочид буудал, хоёр гуанз гол дэлгүүр нь оршино. 

	Оршин суугчдын дийлэнх нь тэр хотоос хоёр модны газарт байрлах унадаг дугуйны заводын ажилчид юм. Эмэгтэйчүүдийн нь дотор юм нэхэхдээ чадмаг хүн олон бөгөөд тэд нээлттэй хаалганыхаа дэргэд суун нэхмэлийн нь зүүний дуу тор тор хийнэ. Зуны цагт заримдаа жуулчид ирж хотын захиргааны байшинг сонжиж талбай дээр пиво ууна. Өвлийн цагт ажилчин хүмүүс гуанзанд сууж урт шаазан гаанснаасаа утаа савсуулан улс төрийн талаар марган булаацалдана. Хотын захиргааны дарга нь дайнаас өмнө коммунист байсан бөгөөд долоодугаар сарын арван дөрөвний өдөр хотын захиргааны байшин дээр улаан өнгийн гурван өнгийн хоёр далбаа намирч байсан юм. Ханан дээр нь бичсэн: «фашизм сөнөтүгэй!» гэсэн буюу «Ардын фронт мандтугай!» гэсэн үг одоо ч балраагүй байгаа ба түүний хажууд бүдүүн хадуухан зурсан алх хадуур хоёрын дүрс байдаг юм. Баярын цагаар арцны ханд ууж азарган тахианы ноцолдохыг харж сууцгаадаг юм. «Амь алдуулах үнсэлт» гэдэг кино үзүүлдэг байсан юм. Сэтгэлтэй болсон хүмүүс суваг даган зугаалж, удвал цэцэг таслан явдаг байлаа. Энэ хотынхон эрт унтдаг тул арван нэгэн цаг болоход гадаа гудамжинд ганц ч хүнгүй болж хотын захиргааны байшингийн ханын цаг л дурдан уянгалан дуугарах бөгөөд навтгар байшингийн аль нэгэнд намуухан дуугаар: «Нойрон дунд битгий хашхич гэж найрч түүнд хэлэмз!» гэж хүүхдээ бүүвэйлэх эмэгтэйн дуу сонстоно. 

	Өртөөний хавийн байшин дээр хамгийн түрүүнд бөмбөг бууж, нэгэн төмрийн дархан өвгөнийг алж, хоёр эмэгтэйг шархдуулсан юм. Дараачийнх нь хотын захиргааны байшинг бут цохисон юм. Талбай дүүрэн чулуу болсон байлаа. Алтадмал арслан нь хог дотор хэвтэж байж бил ээ. Оршин суугчид нь оргон зайлсан учраас нэг түм найман мянгаад хүнээс зуугаадхан үлдсэн байв. 

	Нэгэн эмэгтэй цэнхэр паалантай савхантай хүрэн цай авчирч, Мишод хийж өгөөд аяархан дуугаар асуулаа: 

	— Яваад өгөх үү?

	— Бид дөнгөж л ирж байна шүү дээ... 

	— Явах юм гэнэ л гэж ярилцах юм. Цөм зугтаад алга болсон. Би л хоцорсон миний ээж өвчтэй байгаа юм. Та нарыг явахгүй улс гэж түүнд хэлдэг юм л даа... 

	Мишо инээмсэглэж хэллээ: 

	— Мэдээжийн хэрэг явахгүй ээ. Ээ дээ мөн ч муухай юм болж байна шүү дээ! Амьтан хүмүүс гэдэг чинь аль л тааралдсан зүгтээ яваад л. Бас тэгээд тэднийг хорьж тогтоох хүн ч байдаггүй. Чааваас даа! Бидийг Финлянд руу илгээх гэж байсан юм... Гэтэл герман цэргийн бараанаар л тараад алга болчихлоо. Шившиг ээ! Ёх, манайхан арай өөр дарга нартай болоосой!.. Харин та битгий зовоорой бид явахгүй. Танайх зоорьтой юу? Хамаг юмаа тэндээ авааччихаад л, түүндээ бай. Бид яаж ийгээд нэг учраа олно... 

	Батальоны дарга Фабр: ямар ч атугай энэ хотыг хамгаалах тушаал авлаа. Фабр өглөө эртээс эхлэн хоолонд оруулдаг архи гүзээлж кактусын сайхныг магтдаг учраас түүнийг хүнд гэмгүй амьтан гэж үздэг байсан юм. Гэвч саяын хэд хоногийн дотор мань эр зоригтой бөгөөд авхаалжтайгаа харуулав. Батальон нь Камбрегээс тулалдсаар гарсан бөгөөд хоёр удаа сөрөх дайралт хийж шилжин байрлах үед хоцорч явсан арван хоёр герман цэргийг тастаж авсан юм. Өрөмдөн дайрдаг нисэх онгоц анх орж ирэхэд Фабр цэргийн гараас бууг нь булаан авч буудсан юм. Энэ нь цэрэг хүмүүст зориг нэмсэн тул балмагдалд учруулаагүй бил ээ. Тэр бөмбөгдөх онгоц нэгийг унагажээ. Тийн хэдий боловч найм хоногийн дотор батальоныхоо гурав хуваасны нэгийг гарзадсан учраас өгсөн тушаалыг сонсоод Фабр: «Ямар ч атугай!..» гэнэ шүү, хэлэхэд ч амар л даа. Герман цэрэг танк оруулбал яаж тэсэх юм бэ?.. хэмээн дургүйцэн хэлэв. 

	Цэргүүд Мишод итгэдгийг Фабр мэддэг байлаа. Кери хурандаа сандрахынхаа эрхэнд хоёр суманг тараахыг завдахад Фабр эсэргүүцэл тавьсан юм. Чингээд Гаврт гарсан «самууныг» дарсан юм. Фабр ямар нэгэн шийдвэр гаргахдаа Мишод хандаж: «Энэ талаар Кихот ноён та юу гэж бодож байна?» гэж асуудаг байлаа. Одоо ч бас л тэглээ. Мишо

	— Тэсэх л хэрэгтэй гэв. 

	Мишо удирдамж мэдэхгүй байлаа. Паристай холбоо тасраад удсан бил ээ. Өөрөө л шийдэх хэрэгтэй болсон юм. Чингээд ч Мишо эргэлзсэнгүй. Үгүй ээ, коммунистууд аймхай биш ээ! Бид л яажшуу тулалдаж чаддагаа үзүүлээд өгье. Одоо бол яаж ч бай, Рейно Тесс, Далади нарт падгүй. Франц улсын төлөө дайтаж байгаа цаг. 

	Дайсан захаас аван замаас үргэлж байв. Зарим нь гав дөнгө углаж зарим нь бөмбөг хаяж байсан юм. Гитлерчүүд ирж байгаа бөгөөд эд нь Телманыг яргалагчид, Испанийг цовдолсон хүмүүс буюу эрлэгийн элч нар юм. Бас ар талд мөн л фашистууд буюу Гитлерийн түнш Бретейли, Грандели, Пикар нар байгаа. 

	Айх аюулгүй амар жимэр Франц улс биш болжээ. Дайсанд өргөн барьсан орон болжээ. Мишогийн яваа газар ч гэсэн нурж сүйдсэн орон байшин уйлж унжсан эмэгтэйчүүл байна. «Бид бүхнийгээ тамд нь хаяна гэж үү?» Мишо дээр үед эрдэмтэн Малийн: «Сэргэлтийн үеийн эрдэнэ» хэмээн нэрлэж байсан хотын захиргааны байшингийн хэлтэрхийг ширтэн байв. Босоо үлдсэн ханан дээр нь: «Идэх хоол. Энх тайван. Эрх чөлөө» гэсэн хэдэн үг байхыг арай ядан сийрүүлэн уншив. Ажил хаяж дарцаг намирч дуу хуур болж байсан гучин зургаан он санаанд нь орлоо... 

	Гай зовлон дунд Мишо эх орноо улам ихээр хайрлах болов. Тийнхүү хайрлах сэтгэлд нь балчир насандаа нутаглаж байсан Савойн уулс, тэндхийн шуугин урсах горхи цэл ногоон нуга өөрийн мэт санагдах Парис хот «Парис бол миний тосгон» гэдэг үг саарал байшин, хүний инээдэм элбэг бөгөөд Жано нас барсан ба Клемансын оршин суугаа тэр хот Дениз тэргүүтэн холилдон орно. Мань хүн Альпийн цэнхэр цэцэг шиг нүдтэй булбарай бяцхан тэр нэгэн хүүхнийг хамгаалж яваа мэт бодно. «Франц орон минь... Дениз минь...» хэмээн санаандгүй хэлдэг болжээ. 

	Өдөржин нүх малтаж шуудай шуудай шороо зөөж байж танк эсэргүүцэх их буу пулемётоо далдлав. Фабр оройхон дивизийн штабтай холбоо барилаа. «Дайсан этгээдийг газар сайгүй туулгаж байгаа. Танайд хүч нэмэгдүүлнэ. Та нар л жаахан ухарвал хоёрдугаар батальоныг золиосонд гаргахад хүрнэ шүү» гэж мэдэгдсэн юм. 

	Мишо заводыг эргэж үзсэн бөгөөд тэнд пулемёт буунуудаа тавьсан байв. Тэр заводыг урд өдөр нь бөмбөгдсөн бил ээ. Ширүүн бороо орсон тул угсрах тасаг байсан газарт нь ус тогтож, худаг мэт харагдана. Усан дотроос суурь машинуудын нь сэг ёрдойлцоно. Өөр нэг тасаг байсан өрөөнд зорогч машин бүтэн үлдсэнийг хараад, багын найз бүсгүйтэйгээ уулзсан мэт бодогдов. Мишо багажийн зүйлд хайртайн улмаас багаж материалыг өхөөрдөн шохоорхдог байсан юм. Иймэрхүү л залуу даа!.. Ажилчид нь хаачаа юм бол?.. гэж мань хүн бодлогошров. Ажил хөдөлмөр хайр дурлал аз жаргалыг хэн бүхэн хүсдэг. Гэвч аюул тохиолдоод байна... Түүнийг давах хэрэгтэй! Мишо биш л дээ, үүнийг алчихна биз, үлдэх хүмүүс давах хэрэгтэй. Пиэр Легре Дюшен өвгөн үлдэнэ. Бас багачуул хүүхдүүд Дениз үлдэнэ... Том том завод байгуулна. Магнитогорск шиг л (Мишо зургийг нь сэтгүүлээс үзсэн юм) Өчигдөр Мишогийн батальон тал дундуур явсан юм. Гишгэчиж гүйцсэн тул тариа сүйдэх тийшээ хандсан байлаа. Ядаж хурааж авах хүн ч алга... Гэтэл хавар бас дахиад л тарина. Амьдрал дийлнэ. Гэвч одоо бэрхтэй л болоод байна... 

	Мишо харуул руу очлоо. Нөхөд нь нойроо сэргээж ядан ноомой царайлан: «Яаж тэсэх юм бэ?.. Гуравхан зуун хүн чинь. Гэтэл тэднийх танктай...» хэмээн мэтгэлцэж байв. Мишо тэднийг зоригжуулахын тулд Испанийн дайны тухай ярьж өгөв: 

	— Гучхан хүнтэй байх явдал ч бий. Гэтэл цаадуул нь батальон хүнтэй байжээ. Танкийг байна шүү... Өөр зэвсэггүй учраас гранатаар л сөнөөгөөд байсан юм. Пепе гэдэг нэг хөвгүүн ганцаараа найман танк цааш нь харуулсан юм. 

	— Өөр маягийн танк байсан байх л даа. Эд нарынх бол хуягтай шүү дээ!.. 

	— Эднийхийг ч цааш нь харуулж болно... Гагцхүү испанийнхан шиг л зоригтой хүмүүс хэрэгтэй. 

	— Испанийнхан юуны төлөө тулалдаж байгаагаа мэдэж байсан юм. Би хүртэл санал өгч явах санаатай байсан... Гэтэл бид одоо юуны төлөө амиа алдах гэж байгаа бил ээ? Хэнийг хамгаалах гэж? Тессийг үү?

	Мишо ямар хариуцлага хүлээснээ бодож санаа зовж байгаа учраас хариуг шууд хэлээгүй боловч шийдэмгий хэлсэн нь: 

	— Тийм биш ээ... Энэ муусайнтай бид бас данс бодно! Харин энэ бол манай газар шороо юм. Эмэгтэйчүүдийг харж байгаа биз дээ?.. Ханилсан нөхрүүд нь бидний нэгэн адил фронтод яваа шүү. Гэртээ харьчихаж болохгүй л дээ! Коммунистууд үлгэр жишээ болох ёстой юм чинь. Бас тэгээд илэн далангүй хэлэхэд төрсөн нутгаа дайсанд өгчихийг хэн бодох вэ?.. Өнөөдөр би нэг зорогч машин олж харлаа... 

	Үгээ хэлж дуусаагүй байтал нь нирхийх чимээ гарав. Үүр цайхтай уралдан их буу дуугарах нь тэр. Зэвхий тэнгэрт сийрэг од сүүмэлзэн байв. Их бууны дуу асар сүртэй байх тул наран гармагц л тулаан эхлэх нь гэсэн бодол хүн бүхэнд төрөв.. Мишогийн бие зарайж байсан тул шүүдрийн усны сэрүү биз гэж бодсон чинь харин гаднаасаа биш дотроосоо зарайж байсан ажээ. Тэр пулемётоо барьж үзээд санаа нь дорхноо амарлаа. 

	Нэг мөчийн дараа буун дуу намжив. Наран аажмаар мандаж хээрийн шувууд биеэ тэнийлгэн усны толио ягаавтар харагдана. Цэргүүд дуугүй байцгаана. Мишо Денизийг бодно. Испанид байсан шигээ тэр хүүхний мөрний илч санаанд нь орж ам нь шорвог оргиж шилмүүсний үнэр ханхалж байв. «Хонгор минь дээ!» хэмээн аман дотроо хэлдэг болсон байлаа. Муу л ёр доо!.. Үүнийг тоглоом тохуунд үзэж болохгүй бөгөөд сүрхий ноцтой явдал гэдэг нь мэдээжийн хэрэг, гэвч айхаар зүйл биш, гагцхүү Денизийн барааг харах учрал дахин үл тохиолдох нь харамсалтай юм... 

	Танк сувагт ойртон ирэв. Эргэн тойрон хашхираан болсон тул газар дэлхий ч хашхиран байх мэт санагдлаа. Мишогийн эргэж харахад Фабр хоёр гараа сарвайлгаж хэлсэн нь: 

	— Сум өгөөч ээ!.. 

	Чингээд дахин дуугүй болов. 

	— Одоо эхэлнэ. Тэд манай байрлалыг мэдээд авлаа шүү.. 

	— Гайгүй байлгүй (Мишо инээмсэглэв) Тэдний занг би испанид явахдаа мэдсэн юм өөрсдөөс нь зугтахад л дуртай байдаг юм. Харин өөдөөс нь үзэлцвэл муусайн фашистууд дургүй нь хүрдэг юм бил ээ... 

	— Мишо бид тэсэх үү дээ?

	— Тэсэхээр барах уу даа?

	Есөн цагийн орчим герман цэрэг дахин дайралт хийж эхлэв. Их бууны нь сум нөгөө хэдэн лайтай байшинг хэмхчиж байлаа. Мишогоос гурван зуугаад метр газар нэгэн шатсан танк байв. 

	— Төмсний талбайн зүүн талд... 

	Тэнд мотоциклтэй герман цэргүүд харагдлаа. Тэднийг зогсоогоод авлаа. Чингэтэл бас дахиад танкны давшилт хийв. Танкнууд нь шархадсан цэргүүдийг няц дайран гарахад Фабр ийн хашхирлаа: 

	Өөдгүй новшнууд! Ээ араатнууд! Өөрсдийнхнийгөө шүү!.. 

	Сумангийн дарга их бууны суманд алагдав. Түрүүч тэсэж ядаад зоорь рүү орлоо. Фабр Мишо рүү мөлхөж ирээд хэлэв: Бусдын үгэнд битгий ороорой... Гүвээд л бай!.. 

	Түүнээс хойш хэдэн минут болсон юм уу, бүтэн цаг болсон юм уу бүү мэд. Нэг мэдэхэд нь пижигнэж л байлаа. Мишо цус болсон солгой гараа санжгануулж харагдав. 

	— Наашаа мөлх!.. 

	Гэвч үл зайлна. Бас үл сонсоно. 

	— Сум өгөөрэй!.. За, үүнийг зооглоцгоо!

	Буун дуу дарагдаж, хүний хашхираан замхарсан тул өдөр дундын баясгалант наран нам гүм болсон дэлхийн тэртээ дээр мандаж харагдана. Шархтай хүмүүс ч үг эс дуугарах учраас нам гүм байдалд дарагдчихаад байгаа мэт санагдана. Дараа нь шархтныг ачааны машин дээр гаргаж хэвтүүллээ. Мишогийн гар нь боолттой атал тэр явахаас татгалзав. Үрэгдсэн хүмүүсээ оршууллаа. Цагаан төмрийн үнэр шингэсэн бүлээн ус ууцгаав Цөмөөрөө л хүнд өвчинд нэрвэгдэж байгаад сэхэж байгаа мэт сульдуу дорой байх тул инээмсэглэхийг оролдовч үл чадах бөгөөд хотыг хамгааллаа даа гэдэг жирийн нэгэн бодол аажмаар толгойд нь орж ирлээ. 

	Фабр Мишогийн дэргэд ирж бувтнасан нь: 

	— Сайн байна, Кихот ноён! Чи Испанид явахдаа ямар цолтой байсан бэ?

	— Дэслэгч байсан. 

	Тийм учраас л чамайг мань хурандаа шоронд хийх гээд байж л дээ. Харин би бол... Миний дураар болдог сон бол чамд би өнөөдөр генерал цол хүртээмээр байна. Чамайг чинь коммунист хүн гэж ярилцдаг юм байв уу? Наргиантай явдал аа даа!.. Та нар чинь сүрхий л улс байдаг юм байна!.. 

	Фабр нүднийхээ нуухыг арчаад, ташмагтай архинаасаа балгаж гарав. 

	— Штабтай холбоо барихыг оролдъё. Штабынханд баяртай мэдээ сонсгох хэрэгтэй юм... 

	Мань хүн бас л хайнгадуухан хариу сонсов. Өчигдөр өөрийг нь: «ямар ч гэсэн л тэсээд бай » гэж хэлсэн. Өнөөдөр мэдээг нь сонсоод: «харанхуй болохоор тэр хотоосоо зайлаарай» гэж хариуллаа. Мань хүний: «яагаад тэр вэ?» хэмээн хашхирахад: «өөрчлөн байгуулалт...» гэв. Фабр чагнуурыг шидэж хараасан нь: 

	— Генерал гэнэ ээ?.. Генерал биш, ямаа байна!

	Мишо нөхдөдөө хэллээ: 

	— Урвагч нар л даа! Улс орноо зүгээр өгч байна... 

	Бүгдээрээ энэ учрыг мэдэх тул үл дуугарна. 

	Зорогч машин хоцорлоо! Хотын захиргааны байшингийн алтадмал арслан хоцорлоо! Хөх паалантай савхантай, өвчинд нэрвэгдсэн эхтэй, солиотой мэт элий балай болсон харцтай хонгор сэтгэлт эмэгтэй хоцорлоо! Мишо уртын зам болох тоостой замыг дагаж уруу царайлан сажлав. Чингээд энэ нь ухрах зам боллоо. Өнөөдөрхөн өдөр дундын анир чимээгүй халуун дунд байхад ялалт хийчих шиг бодогдож байж бил ээ... Ялалт гээч юм савхан барьсан эмэгтэйн нүд лүгээ адил тодхон харагдах шиг болж бил ээ... Хүслэн ч хоцорлоо!.. 

	 

	 

	
XXII

	Парис хот хөх гэрлээ ч асаахаа больсон учраас үдшийн цагт бөглүү ой мэт санагдана

	Нааш цааш яваа хүнийг зогсоож бичиг баримтыг нь шалгана. Тагнуул ба шүхрээр буугчдын талаар ярилцдаг болсон юм. Шерш Мидийн гудамжнаас сүүний мухлагийн хазгар хүнийг баривчилсан бөгөөд түүнийг нисэх онгоцонд дохио өгдөг байсан янзтай ярилцаж байв. Парис хотод зүсээ хувиргасан дөрвөн түмэн герман цэрэг байгаа мэтээр шимтэн хэлэлцэнэ. Мандели итали газрын хаяг, Парис хотод хэрэглэх агаарын их бууны цэгийг тэмдэглэсэн төлөвлөгөө агуулж байсан гурван «үнэнч нарыг» баривчлах тушаал буулгав. Бретейли: «Ариун шударга франц хүмүүсийг баривчилж байна!» хэмээн бухимдлаа. Маргааш өглөө нь «үнэнч нарыг» суллаж орхив. Бретейлийн гэргий: «манай руу ирнэ дээ!..» хэмээн уйлав. Бретейли: «Наманчилж бай! Юмыг яаж мэдэх вэ аягүй бол Франц орныг өрлөг жанжин Петэн ч аварч магадгүй юм шүү...» гэжээ. 

	Оргон зугтсан хүмүүс гудамжаар харагдах боллоо. Айн сандарсан тэр хүмүүс төмөр замын өртөөнүүдийн хавиар сэлгүүцнэ. Тэд Парисынхныг хүнийрхэг янзаар ширтэнэ. Бас хөл ихтэй хотын анир чимээг ч үг сонсоно. Жолооч нар хэчнээн чагнаалдаж, хэчнээн хараал тавивч тэдний чихэнд өөр янзын аймшигтай дуу чимээ шингэсэн учраас үл ойшооно. 

	Ядарч зүдэрсэн эмэгтэйчүүл явган зам дээр сууж, нааш цааш яваа хүмүүс тойрч зогсон ширтэж, хаанаас ирэв хэмээн асууна. Парисынхан дайныг асар хол байгаад үзэх бөгөөд сонин сэтгүүлд умарт туйлын цагаригийн тэртээх тулалдааны л тухай бичдэг байсан юм. Зөвхөн оргон дүрвэгчид л ийм тийм үг ярьж амгалан бус болгож: «Герман цэрэг... Алаад байна... Арай чарай л амь гарлаа...» гэж бувтнана. Яриа сонирхсон хүмүүсийг цагдан сэргийлэхийнхэн: иш мухаргүй худал яриаг сонсоод яах юм гэсэн байдлаар тарааж хөөдөг байв. 

	Хүмүүс хөдөөгийнхөө ураг садан тийш сэм сэм явцгаана. Зарим нь ажил төрөл арилжаа наймаагаа хийсээр л аливааг сонирхсон хэвээрээ л байлаа. Анх түгшүүр зарласан хэд хоногт хаагдсан цэнгээний гуанзнуудыг нээвэл яадаг юм гэж хэвлэлд бичих болов Хөгшчүүл нь залуусыг тайтгаруулж. «Арван дөрвөн оныхоо жишээгээр л цохиод хөөчихнө...» гэдэг байлаа. 

	Виар бол Петэний цэцэрхэлд ч Вейганы шугамд ч, ид шидэд ч үл биширнэ. Мань эр өөрийнхөө цуглуулгыг эмхлэх ажилтай л хөөцөлдөнө. Гэртээ өглөө эртээс эхлээд алхан дуун таслахгүй хадаж савлана. Ажилчин хүмүүс орж гарч л байлаа. Одоогоор Виар хэдэн зургаасаа өөр юу ч үл бодно. Харанхуй авдарт хийж байгаа зураг бүхнээ таалах харцаар үднэ. Дараа нь сонин авч хайнгадуухан гарчиглана. Мань хүн: нэгэнт хожигдсон тоглоомын төгсгөлийн үгийг уншиж суух нь яршиг даа гэж ойлгодог ажээ. 

	Уйдахаас гадна бас уур нь хүрдэг боллоо. Виарын наазгай бөгөөд эелүүн харцанд хэрцгий шинж орчив. Зовлонтой ч гэсэн аж төрөх явдалд нь саад болоод байлаа!.. Чухам хэний нь буруу болохыг ялгаж үл мэдэх учраас мань хүн: германыхныг ч, Даладийг ч, Гессийг ч коммунист нарыг ч английнхныг ч, авьяасгүй хэдэн генералыг ч бүгдийг нь үзэн ядна. 

	Хадаатай хэдэн авдрынхаа хажуугаар гарахдаа тэрээр ирээдүйн талаар бодно. Авалонд байдаг байшингаа яах хэрэг вэ? Тэнд ороонгод нөмрөгдсөн сүүдрэвч хонгор шаргал элсэн дээр нь наран тусаж энд тэндээ гялтганан байдаг нь илхэн бодогдоно. Парис ч балрах нь. Тийн хэдий боловч германыхан өнгөрөөд явбал яана?.. Үгүй ээ арай ч чингэхгүй байх! Парисыг өгчхөөд германыхныг гурав хоног ямбалуулж тэдний Прус маягийн албархаг сэтгэлийг нь хангаад, дараагаар нь эсэн мэнд оршилцох талаар гарын үсэг зурах биз. Яв явсаар Лотаринги-Эльзас бөмбөг болчхоод түүгээр тоглоцгоож байна. Страсбург хорь буюу дөчин жил хэртэй германы болох нь. Шанд нь эсэн мэнд орших байх. Гэвч түгшүүр үл дарагдана. Ер нь Черчилль Парисыг сөхөрчихсөний дараа ч гэсэн Рейног дайтуулаад байвал яах вэ? Манайх одоогоор английн хараат улс байгаа. Энэ хүртэл бодоод Виар ханиалгаж, зарц тийшээ муухай харан: Ажилчдыг тэд тоох уу?.. Ажил хулгай хоёрыг хийчхээд хэнэг ч үгүй явдаг тэдгээр хүмүүсийг тоохгүй ээ гэж бодлоо. 

	Тесс сахал сармай нь ургаж, царай алдаж гүйцсэн байхыг хараад, мань хүний сэтгэл сэргэж магнай нь тэнийв. Иймийн тулд Тесс өөдгүй амьтан байх нь ээ!.. Яана гэх вэ хохь нь дээ!

	Тесс гойдын сонин зүйлээс яриагаа эхлэв: 

	— Өрлөг жанжин Петэнийг танхимд оруулахдаа бид маргаан бүхий хамаг асуудлыг нэг тийш болгоно байх гэж бодсон юм. 

	Гэтэл уг байдал өдөр ирэх тутам хүндэрсээр байна. Би чамд нэг муухай юм дуулгах ёстой болоод байна: Бельгийн ван буугаад өгчихжээ (Тесс Виарын царай өөд ширтэх бөгөөд цаадах нь анзаарсан шинжгүйгээр нүднийхээ шилийг арчиж байв) Бланшар генералд ч урьдчилан хэлээгүй байх юм. Цэргийн байдал муухан байгаа. Хэчнээн ичих нүүргүй юм болж байгааг чи мэдэж байна уу? Түүний эцэг Альбертыг «морьтон ван» гэж нэрлэдэг байсан атал Леопольд нь түүх шастирт биелсэн хар санаа болж бичигдэх нь: 

	Виар

	— Ван өөртөө зөв л хандсан байна. Өөр яах юм? Тэвдсэн үед бууж өгөх нь баатарлагийн баримт болдог гэж тайван хариулав. 

	— Хэрэв бид энэ «баатарлаг явдлыг» чинь гаргавал гитлер манайд ямар ямар болзол тулгах талаар чи бодов уу? Цаадах чинь Эльзасыг дэнчинд барьж ч чадах хүн. Түүгээр үл барам Лиллийг авахаас ч буцахгүй. 

	— Эртнээс бодох хэрэгтэй байжээ. Би цэцэрхэхийг ч бодож байгаа юм биш. Гэвч ийм байдалд эс хүргэх талаар чи юу ч хийгээгүй шүү дээ. Далади даанч нөлөөгүй хүн гэдгийг би чамд дайн дэгдэхээс хагас жилийн өмнө сануулж байсан даа. Та нар цэргийнхээ хамаг байрлалыг эсэргүүцэл тавилгүйгээр өгч орхилоо. Уг аюулыг аль хэдийнээ Мюнхенд бэлдсэн хэрэг. Тэр үед чи танхимд орж байсан. 

	— Далимд хэлэхэд, тэр явдлыг чи дэмжиж байсан. Бас ингээд уг аюул үүссэн шалтгааны талаар ярилцахад хүрвэл: гучин зургаан оны ажил хаялт дөчин цагийн ажилтай долоо хоног тэргүүтнийг сэргээж ярих хэрэгтэй болно... Аж үйлдвэрийг хэн нураалаа? Бас Испани?.. Муссолини бидний хооронд Блюм яс хаясан. Та нар Франког турхирчхаад хожим ялалт хийх явдалд нь нэмэр болсон. Түүнээс балай юм байдаг гэж хэлэхэд бэрхтэй байна!.. 

	Саяын хоёр долоо хоног бухимдуу байгаа учраас Тесс хашхичин ярив. Виар баргил хоолойтой бөгөөд огцом огцом дуугарах тул гарз нохой хуцаж байгаа мэт сонсогдоно. Мань хоёр хэн алиныгаа удтал зэмлэж, парламентын хагарал, түүхий тунхаг, санал хураалтыг сэргээж ярив. Тесс түрүүнд сэхээ авч хэллээ: 

	— Бид хоёр хараалцаад дэмий! Уур хүрэхийн л нэмэр... харин цаг айхавтар байхад нэгдэж нягтрах л хэрэгтэй:. Би чамайг танхимд орооч гэж хэлэхээр ирсэн юм. Рейно нэг гэнэтийн бэлэг төхөөрч байгаа биз. Сайдын хямрал маань гадаад оронд муугаа таниулахын цондон учраас бид бүх зүйлийг илэн далангүй ярилцахаар шийдсэн юм. Юуны өмнө Даладийг гаргаад хаячих хэрэгтэй. Энэ муу илжиг Франц орныг золтой л хөмөрчихсөнгүй. Бас бус өөрчлөх зүйл ч бий. Сарро тонилох болно. Бодуэн, Пруво нарыг залаад байгаа. Ажилсаг улс шүү. Харин чи бол манай үндэстний чин сэтгэлийн илрэл болсон хүн. Түүнээс гадна ажилчин анги бидний хамт байгаа гэдгийн баталгаа нь чи болж өгөх юм. 

	Хүмүүс өөрийг нь дульхан амьтанд тооцдогийг бодоод Виар тохуурхан жуумганав. Бууж өгөхийг угтаж парламентад орно гэнэ ээ! Энэ бол нэр төрөө алдаж, үзэл санааныхаа төлөө тавин жил тэмцсэн мөрөө баллана гэсэн үг. Яалаа гэж тэр бил ээ? Тессэд: «Виар бас гарын үсэг зурсан...» гэж хэлүүлэхийн тулд юм шиг болно. Горьгүй ээ тэрийг ч харин больё!

	— Рейно та хоёрт баярлалаа. Сайхан санагдлаа, сайхнаар үл барам, маш сайхан санагдлаа. Гэвч би танхимд орохгүй ээ. Надад хамаарах нам парламентын ажилд оролцдог шүү дээ. Социалистууд хариуцлагаас зайлсхийдэг гэж хэн гуай ч хэлэхгүй биз. Харин намайг баруунтнууд тоодоггүй юм. Ер нь ч тэгээд Англид ч гэсэн арай залууг нь л дээр гэж үздэг байх. Би илүүдээ гарсан амьтан хэвээрээ л байя. 

	Тесс мэтгэн байж ятгасан нь: 

	— Виар минь, чи битгий дургүйц! Бид чинь хэцүүдээд байна. Бидний хайрладаг хамаг юм: Франц орон. парламентын систем, эхийн цагаан сүүний хамт арьс маханд шингэсэн үзэл санаа тэргүүтнээ баллуулахад хүрээд байна. 

	Тесс яриандаа уярсан тул Амалийн нас барсан ба саяхан Денизтэй уулзсан явдал дүрвэн зугтсан хүмүүс, юм бүрийг «хэт хожимджээ» гэдэг Петэний донгосоон зэрэг сэтгэлд нь орлоо. Хоолой нь зангирч байв. Виарын бах ханах тийшээ болж байлаа. Гэвч мань эр Тессийг гүйцэд давахын тулд

	— Чи ямар үзэл санааны талаар яриад байна? Бид ертөнцийг янз бүрийн үзлээр хардаг шүү дээ. Мэдээжийн хэрэг чи эдийн засгийн либерализмтай зууралдаж байсан учраас чиний үзэл санаа дампууралд учирсан. Харин би бол энэ зуунтайгаа хөл нийлж яваа хүн. Гитлер юу авчрах вэ? Социализм авчирна. Герман байдалдаа тохируулан зассан гэхээр гуйвуулсан социализм авчрах нь мэдээж юм. Гэвч бид үндэсний социализм хэрэглэж түүнийгээ Сен-Симон Прудон өөрийнхөө синдикалист нарын үзлээр баяжуулбал л бодитой бөгөөд жинхэнэ франц амьсгалтай зүйлийг бүтээх юм шүү... гэлээ. 

	Ном хаялцах маргаан нь сайхан санагдаагүй тул Тесс сонсохоо ч болив. Тэр тасалгаа доторх авдар хайрцаг тэргүүтэн нь эмх замбараа муутай байхыг гэнэт анзаарав. 

	— Чи явах гэж байгаа юу?

	Виар хулгаж

	— Тийм ээ. Гэхдээ би өөрөө ч явахгүй л дээ. Би эцсийг нь харна. Харин зургуудаа л явуулчихна. Зургийнхаа цоморлогийг сүйтгүүлэх зүрх надад алга! Энэ зургууд франц амьсгалтай бүхний дээж нь байгаа. Төрийн системийг нураалгаж болно, харин урлагийнхаа эрдэнэсийг балай хар бөмбөгөнд зэрэмдэглүүлж болохгүй гэв. 

	Виар гийчнээ үүднийхээ өрөө хүртэл үдэв. Тесс салах ёс хийхдээ гоморхон хэллээ: 

	— Би ч Парисаас ёстой л гарахгүй ээ. Яалаа ч гэсэн л тэр! Надад зургийн цоморлог байх биш. Бас Франц орныг би л бодох ёстой болж байх шив дээ...

	 

	 

	XXIII

	Меже балмагдалд учраагүй тул хуучин хэвээрээ ажлаа хийсээр байсан бөгөөд гагцхүү агаарын буун дуунаас сэрээд байхгүйн үүднээс шөнийн цагт нойрны эм уудаг байв. Хэнэггүй царайтай учраас (Лион нутгийн хүн бус харин герман буюу швец гэмээр хүн байсан) давгүй инээмсэглэнэ. Энэ бол гоё харагдахыг эрхэм болгодог сайхан царайтай хүдэр эр байсан юм. Тэр бүдүүрэхгүйн тулд одон бөмбөг тоглоно. Гоёмсог сууц нь чимээгүй цэмбийнэ. Ажлын нь тасалгаанд зураг хөрөг ч байдаггүй элдэв гоёл ч байдаггүй юм; Бичгийн нь ширээний халз урьд Наполеоны хүрэл цээж тавиастай байдаг бил ээ. Номын нь шүүгээний хэдэн хоосон тавиур дээр хэдэн тооны лавлах бичиг хэвтдэг байлаа. Меже ном унших дургүй юм. Тийн атлаа хөгжимд дуртай бөгөөд ялангуяа Бахын хөгжмийг сонсож ханадаггүй тул: «Энэ чинь миний шашин юм шүү» гэдэг байв. 

	Тэр торниж бойжсон хоёр хүүхэдтэй авай. Хүү нь инженерийн сургууль төгсгөөд удаагүй болой. Элдэв ярианд орохгүйг хичээж түүнийгээ цэрэгт мордуулж, Леридогийн штабт өгсөн юм. Охин нь дэцийн бүх тэмдэгтийг ахархан хугацааны дотор худалдаад авчихсан томоохон мөнгөн санхүүчтэй ханилсан бөгөөд Швейцарт суудаг байв. 

	Меже зургаан хэл мэддэг байсан ба газар сайгүй тэнэх боловч хаана ч л тав алддаггүй учраас Шанхай хотын зоогийн газрын хулстай хольсон тахианы мах, калифорний нутгийн жимс, алжир маягийн «кускус» хэмээх будаатай хуурга түүнд нэгэн адил таалагддаг ажээ. Мань хүн техникийг ер сонирхдоггүй бөгөөд инженер хүнийг итгэдэг байв. Харин түүхий эдийн дэлхий дахины ханш, аль нэгэн зах зээлд юу ховордож юу элбэгшиж байгааг нарийн ажигладаг юм. Газар сайгүй жаалдаг учраас Германы химийн үйлдвэрийг ч Норвегийн азотыг ч, Чикагогийн цагаан алтыг ч сонирхож байдаг авай. Дессерийг мань хүн харанхуй, гүехэн панзчинд тооцох тул: «Дайны дараах нурсан үед л цухуйж чадах бүтэлгүй наймаачин төдий юм» гэдэг байсан юм. Дессерийн нүдэнд харагдах байдал эрээ бараагүй авир хувцсандаа гамгүйг нь хараад Меже ой нь гутсан царайгаар жуумганадаг байсан бил ээ. 

	Хэрэг явдалд учир байдаг тул Дессерийн доройтсонд Межегийн сэтгэл эрхбиш л засарлаа! Харин цагийн байдал хүнд байгаа... Ажил хэрэг бүтэмжтэй яваа нь мэдээж боловч цаашдаа юу болох бол? Дайтаж байгаа хоёр этгээдийн доройтлоос ямар ч хонжоо гарах нь үл таамаглагдана. Өөрийн тал дийлдээ гэхэд самуун дэгдэнэ аягүй бол хувьсгал гарах бөгөөд дийллээ гэхэд Дессер мэтийн хэврэг амьтад сэхэл авах болно. Межегийн өвгөн эцэг төмөр замын салаа мөчрийн гуравны хоёрыг эзэгнэж байсан ба бас элэнц эцэг нь мөнгөч санхүүч агсан бөгөөд Бальзакийн зохиолд орж байсан учраас мань эр удам судраараа гайхуулдаг авай. 

	Дайн нь Межед эртний үеийн үлдэгдэл мэт санагдана. Эх оронсог ярианд тэрээр тохуутай хандана. Мэдээжийн хэрэг мань хүн бусдын санаанд юм хийхгүйг хичээдэг учраас тэрхүү тохуурхлаа огт ил гаргадаггүй байлаа. Тэр ч байтугай дундад зууны Лурдын үеийн ид шидэд биширдэг эхнэрийгээ элэглэн дооглож огт үзээгүй бөгөөд янз бүрийн шарилын сүмд өргөл барьц болгож үрэн таран хийх мөнгө янчаан өгдөг байсан юм. Олон яс үндэстэн хаагдмал байдалтай аж төрж байгаа үед дайн гарах жамтай гэж Меже үздэг байлаа. Гэтэл одоо улс түмний ашиг сонирхол холилдож орхиод байна. Америк улс англи каучукгүй байж чадахаа больжээ. Герман улсад нефть хэрэгтэйн улмаас Детердинг буюу большевикийн орны царай харж байна. Франц улс бол орон бүрийн царай харах юм... Дайн хийгээд яах юм? Европ тивийг Межегийн зиндааны ажилсаг хүмүүс жолооддог сон бол ам хэлээрээ ярилцаад тохирчих байсан биз. 

	Дайн дэгдсэн цагаас эхлээд Меже холбоотны тал дийлнэ гэж бодоогүй бөгөөд германы тал дийлнэ гэдэгт ч бас эргэлзэж байсан учраас: өөр нэг улсад л хожоо гарна вий гэж дотроо боддог байсан бил ээ. Мань эр дайн дэгдээхгүйг хичээж Мадридад очсон ба германыхантай ярилцсан юм. Өвлийн үед учир начраа олцгоож байх шиг санагдаж байсан атлаа сүүлдээ нэг л биш болоод явчхав. Чемберлен зайлаад орхилоо. Боннег турхирцгаалаа. Чингээд л тавдугаар сар болох нь энэ... 

	Аварч болохоор байгаа зүйлийг цаг хожимдоогүй дээр нь аврах ухаан бодох хэрэгтэй байна. Франц улс дайнд нурлаа. Францынхан Франц орноо бүхэл бүтэн ертөнц гэж үздэг тул энэ угийг дээр цагт хэлсэн бол даяар олноороо дургүйцэх байсан биз. Харин одоо бол... мэдээжийн хэрэг германыхан Версалийн өшөөг авч байгаа учраас Гитлер л герман хүмүүсийнхээ тааллаар хандах цаг иржээ. Гэвч Гитлер ухаантай хүн: Түүнээс гадна энэ бүхэн нь уйлхай эмийн нялуурлын асуудал болсон хэрэг бил ээ. Бурхны авралаар Дерульд нар тонилжээ? Франц улс дайн болохоос тэртээ өмнө байр сууриа алдчихсан орон юм. Уйлхай нар нь бяцхан гонгиночхоод л намжрах юм чинь дээ. Бас улс орон нь шархаа нөхөөд л авна... 

	Чингээд Пикар генералын амьсгаалан байж: «Гэтэл таны хэлж байгаа чинь бууж өгөх л гэсэн үг байна шүү дээ»гэж хэлсний хариуд Меже: «Үг хэлэхээсээ айхыг больё. Би хамгийн хэрэгтэй зүйлийг хэлж байгаа юм шүү...» хэмээв. 

	Чингэхэд хачин юм болж: мань генерал ганган тасалгаанд нь байдаг Наполеоныхоо цээжин баримлын хажууд асгартал уйллаа. Гэвч Пикар бол балчир хүүхэд биш... Бид юу болох гэж байна вэ гэдгийг мэдэж л байгаа Бретейлийн найз шүү дээ... Пикар: «Бид зад цохиулж шүү...» гэж олон удаа хэлж байсан хүн. Мань эр яагаад «бууж «өгөх» гэдэг үгнээс айгаа юм бол?

	— Би дахин хэлье: Ганц зөв арга л энэ. Умардын армийн хувь заяа шуудрах тийшээ хандчихаад байгаа. Белгичүүд биеэ зайлчихсан. Англичууд гэмээ нуусан бүсгүйн царай гаргаж байна. Тийм хэдий боловч германы цэрэг Лондонд нь тулаад очихын цагт гэмгүй царайлахаа болиод өгнө л дөө... Англичуудын бодлын ядаж л сэжүүр төдийг мэдэх нь бидэнд ашигтай юм сан. Хэрэв манайхан дайтаад л байх юм бол Парисыг Гитлер, Марселийг италичуул эзлээд авна. Бас Лионд коммун гарна. Алийг нь хаацайлах нь чухал вэ: хуучин хилийг үү, соёлыг үү? Одоо хоёрхон долоо хоногийн цаана коммунистууд босоод ирнэ. 

	Энэ хэдэн сарын турш Пикар энэлэн шаналж өдөрт арван янзын бодолд эргэлдэж, заримдаа: «Биднийг энэ муу бузар системтэй нь хамт ямбийлгаад өгөх нь зөв» хэмээн хэлдэг, заримдаа франц зэвсгийн дуулианыг дурсан: «Дийлчих юм биш байгаа даа?» гэж мөрөөддөг байсан бил ээ. Мань хүн Гитлерийг хүндэтгэдэг бөгөөд түүнийг өчүүхэн ч жигшиж үздэггүй тул герман цагаач нарыг «муусайн оргодлууд» хэмээн доромжлон хочилдог байсан юм. Дайралт эхэлсэн үед Пикар сандралд учирсан ажээ. 

	Тэр тушаал гаргаж, гаргасан тушаалаа өөрчилж, ажиггүй байх хэрэгтэй хэмээн хашхирч байсан боловч штабыг дайрвал яадаг бил ээ?... гэж шүхэрчдээс нь сүнсээ гартал айж байсан юм. Мань эр улс төрийн жаанд төөрөлдөж байв. Юм л бол Бретейлээс асуух бөгөөд цаадах нь: «Дайсан этгээдийг тун ядаж л нэг сар тогтоохыг хичээ... Бид Рейног мулзалчихна. Чингээд германчуудтай хэлэлцээр хийчихнэ...» гэдэг байлаа. Пикар: «Цэргүүд ээ ямх тутмыг хамгаалцгаа!» «Ганц алхам ч бүү ухар» гэсэн зоригжуулсан тушаал өгдөг авай. Гэтэл германчууд өдөрт гучин километр давшина. Пикар Бретейлид «Бид тэсэхгүй нь » гэхэд Бретейли хэнэггүй царайлан: «Таныг ер тогтоогоод байна байх гэж би бодоогүй шүү...» хэмээн хэлдэг байсан юм. 

	Гэвч өнөөдрөөс өмнө бууж өгөх тухай Пикарт ганц ч хүн дурсаж байгаагүй юм санжээ. Гэтэл Меже эрээ цээргүйгээр: «Бид Бельгийг л дуурайх ёстой болоод байна» гээд хэлж орхив. Чингээд л Пикар байж ялахдаа уйлсан ажээ. Сэтгэлээ жаахан онгойхын хэрд мань хүн

	— Манайхыг тэд цэрэггүй болгочих байх даа... гэлээ. 

	— Танд гутамшигтай санагдаж байгааг би мэдэж байна. Гэвч сэтгэлээ барих хэрэгтэй юм. Гучин зургаан онд би бас ингээд л балардаг байж гэж бодож байж бил ээ. Миний хамаг үйлдвэрүүдийг ажил хаягчид эзэлчихсэн байлаа. Гэвч би хийдгээ хийсээр л байсан даа. Манайхыг нэг цөөхөн цэрэгтэй байлгана биз дээ. Та идэр дарга нарыг хүмүүжүүлэх болно. Таны эрдэм талаар хаягдахгүй. Та бол байлдааны гавьяатай хүн. Таныг өрлөг жанжин үнэлдэг юм. Одоо л та Парисын аминд орох болоод байна. Би эсэргүүцэл хийх талаар ярьж байгаа юм биш шүү... Сайд нар дотор толгой нь хамуурчхаагүй хүмүүс бий нь мэдээжийн хэрэг. Өчигдөр де Монэн хэлэлцээр хийж эхэлсэн. Гэвч Рейно аманцар зан гаргачихсан. Бас Мандели гэж нэг овоохон нөлөөтэй хүн бийг мартаж болохгүй. Тэр бол Франц орны догшин шүтээн. Мань эр Парисыг хамгаалах санаатай байгаа юм. Гэтэл энэ нь нийслэлийг үнсэн товрог болгуулах бөгөөд коммунистууд «Версалийн ач гуч нар» гэж хочилдог хүмүүстэйгээ данс бодох учраас урьд өмнө тохиолдож байгаагүй хядаан дэгдээхэд хүргэнэ. Та бол ихээхэн нэр хүндтэй хүн тул цэргийн ухааны үүднээс авч үзвээс Парисыг хамгаалах нь үл бүтэх зүйл гэж засгийн газарт мэдэгдэх ёстой байна. Чингэвээс та Франц орондоо асар их өмөг болох байна. 

	Пикарын сэтгэлд зургаадугаар сарын хурц наран Ёслолын хаалганы тэнд зангидсан олон гар гозгонож улаан дарцгууд намирч байсан... өдөр бодогдов. 

	— За яах вэ. Би үүргээ биелүүлье. Бид дайсныг тогтоохыг оролдъё. Гэвч хэрэв тэд Вейганы шугамыг сэтэлчих аваас би Парисаас зайлах болно. Ач үрдээ үлдээхийн тулд Парис хотыг замын цагдааг нь ч хороолгүй бүрэн бүтнээр нь дайсанд тавьж өгөх хэрэгтэй болно шүү дээ. 

	 

	 

	XXIV

	Цэргийн үйлдвэрүүдийг хамгаалах явдлыг эльзас үндэстэн Вайсад даалгасан ба түүнийг Грандели зэгсэн сайн турхирсан байв. Вайс сүрхий ажиллаж байсан бөгөөд үйлдвэрийн газрууд дээгүүр энгийн хувцас өмссөн цагдаа нарыг явуулж, санаатайгаар ажил саатуулагчидтай тэмцүүлэх санаачилга сэдэж цагдаагийн газар хэлсэн юм. Тагнуулууд нь үйлдвэрийн жил огт мэддэггүйн уршгаар шал дэмий сануулах зандрах, занах зэрэг авир гаргаж ажилчдын зэвүүг хүргэж байлаа. 

	Ялангуяа Межегийн нисэх онгоцны үйлдвэр дээр цагдаа нар их өөдгүй авирлалаа. Зэвүү нь хүрсний улмаас: «Ийм залуус... Дайнд явсан нь дээр юм сан!.. Герман цэрэг Бовэд ирээд байна... Та нар ажилд саад болоод байгаагаа мэдэхгүй байна уу?..» хэмээн хашхирсан нэгэн эмэгтэй ажилчны нь баривчилсан байна. Тэр эмэгтэйг суурь машин гэмтээх оролдлоготой байсан мэтээр тогтоолд нь дурдсан авай. 

	Бороо зөгнөсөн бүгчим нэгэн өдөр байлаа. Нарны гэрэлд нүд гялбам бөгөөд хүн бүр байж ядаж байв. Межегийн үйлдвэр дээр сэтгэл нь зовсон ажилчид: германы цэрэг Парисын хаяанд ирж байна! Нисэх онгоц олдохоо байлаа. Баячууд зугтаж байна. Иймд хэн нь зовох болж байна вэ?.. хэмээн ярилцаж байв. 

	Үдийн завсарлагаар ажилчид үйлдвэрийн арын чөлөөнд цугларав. Үнсэн дотроос шарилж ургасан байлаа. Ажилчид Гитлерийн талаар тагнуулуудын талаар нэг тийш болох нь дөхөж байгаа талаар ярьцгаав. 

	Залуу дархан Клод коммунист нууц байгууллагын чухал хүн байсан юм. Уг үйлдвэрт тэр дөнгөж нэгдүгээр сард орж ажилласан боловч төдхөн өөрийн хүн болжээ. 

	Шинэхэн туссан сүрьеэ өвчтэй учраас Клодыг цэргийн албанаас чөлөөлсөн бил ээ. Тэр гал цог мэт харцтай тул түүнийг сэтгэлийн хөдөлгөөн ихтэйд тооцож болмоор боловч цээж нь хэржигнэн амьсгалахыг нь харваас өвчтэй нь илэрхий байв. 

	Энэ нь Толстой, Флобер, Шолохов, Малиро нарын зохиолыг шөнөжин уншдаг мөрөөдөгч хүн байсан юм. Таван жилийн өмнө мань хүн соёлын ордонд их очдог байв. Тэнд Люсиэн лүгээ танилцсан болой. Ярьж хөөрсөн ч удаа бий. Люсиэн түүнтэй «мөнхийн шуурганы» талаар ярилаа. Клод түүнд эмээсэн байдлаар: «Би таныг хүндэтгэж байна, та их юм мэддэг хүн юм. Гэвч бас л арай дутуу байна... миний санахад найрагч хүн ариун шударга байх ёстой санагдана. Зөв үү?.. хэмээн хариулав. Люсиэн: «Бэртэгчин юм!..» гэж бодлоо. Клодыг Вайян таалдаг учраас: «Чи шүлэг бичдэг биз дээ? Бичдэг байх гэж би боддог...» хэмээн асуудаг бил ээ. Клод дуугардаггүй байсан юм. Үнэхээр бичдэг бөгөөд шүлэг нь хачин санагддаг ба яагаад тэгж хачин болоод байдгийн учрыг өөрөө олдоггүй тул бичлэг гэж хэлэхээсээ ичдэг байсан юм. Ажил хаялтыг дүрслэн эхэлсэн атлаа гэнэт чийглэг ойд орших наранд халсан ойм буюу усан онгоцны хэрэглэл рүү ороод явчихдаг ажээ. «Зугаа юм даа!..» гэж өөртөө хэлдэг байв. 

	Мань хүн хоёр жилийн өмнө Испани руу нэвтрэхийг оролдсон боловч хил дээр баригдаад Парист хүргэгдэж ирсэн юм. Тэр үед «Сэн» үйлдвэрт ажиллаж байжээ. Легре түүнд: «Чи манай гол ухуулагч шүү» гэдэг байлаа. Клод нь шийдэмгий бус бөгөөд туйлын даруу атлаа хүнийг итгүүлж чаддаг байлаа. Ярихдаа огт албаддаггүй учраас яах ийхийг нөгөө хүнээсээ асуугаад байх шиг санагддаг сан. Ярих янз, гэнэт дуугүй болчихдог байдал, хэлэх үгээ олж ядаж байх нь чухамхүү үнэнийг чин сэтгэлээсээ хэлж байгаа хүүхэд мэт бил ээ. Тийм учраас түүнд итгэдэг байгаа юм. 

	Дайны эхээр Клод баривчлагдаж, дөрвөн сар суусан юм. Эмчийн үзлэгээр гаргасан ажээ. Тэр ажил олдохгүй байх гэж бодож байсан боловч аз таарахад Меже үйлдвэртээ зорогчид авч байв. Үйлдвэрийн захиргаа бичиг баримтыг нь үзэж: «Дювали Клод» гэдгийг нь үзээд ямар ч Дювалийн хүү байж болно!.. гэж бодоод бүртгэж авсан юм. Мань хүн төдхөн нууцгай бүлэг нэгтгэв. 

	Ажилчид түүний юу хэлэхийг сонирхон тойрлоо... 

	— Даладигаас Рейно юугаараа дээр вэ? Биднээс урвах л хүмүүс шүү дээ... гэж яриагаа эхлэв. 

	Клод ханиалгалаа. Ажилчдын дотроос нэг нь 

	— Сонинд бичсэнийг үзвэл хамгаалах санаатай л юм шиг байх юм. Цэргийг ухраах ёсгүй гээд л бичих юм байна шүү дээ. Бас Парисын орчинд суваг малтуулж байхыг би нүдээрээ үзсэн юм... гэв. 

	— Хамгаалах л санаатай байгаа бол бид ажиллах л болно... Ажиллах гэгчийг үзүүлээд өгнө. Зөв үү? Меже хамаагүй ээ, тэр бол Рейнотой ч байсан мөнгө олно Гитлертэй ч байсан мөнгө олно. Харин надад энэ нисэх онгоц л чухал санагдаж болно... Би цэргүүдтэй ярилцсан. Тэд: «Манай нисэх хүчин хаана байна?..» гэж асуух юм. Герман цэргүүд дүрвэсэн хүмүүсийг буудаж алаад байна. гэтэл манайд сөнөөх онгоц байдаггүй. Бид цэрэгт туслах ёстой юм. Гагцхүү энэ тагнуулуудаас л салах юм сан. Эдний дэргэд яаж ч болохгүй байна. Тийм биз дээ?

	Үйлдвэрийн ажилчид үйлдвэрлэн гаргах бүтээгдэхүүний хэмжээг нэмэгдүүлэхэд бэлхэн байгаагаа илэрхийлэхээс гадна үйлдвэр дээр байгаа цагдаа нарыг зайлуулж өгөхийг шаардсан төлөөлөгчид илгээхээр шийдсэн байв. Вайс Клод өөд харж энгүүхэн инээмсэглэж

	— Баярлалаа. Парисын ажилчид эх оронч үзэлтэй нь над тодорхой боллоо. Үйлдвэрээс гарах онгоц бүр ялалтыг түргэсгэх юм байна гэдэг нь ойлгомжтой юм. Харин таны хэлдгээр тэр «зүсээ хувиргасан цагдаа» нар чинь зүсээ хувиргасан коммунистуудыг шүүрдэх гэсэн л ганц зорилготойгоор үйлдвэр дээр очоод байгаа юм шүү. Таныг би үүнийг ойлгоно гэж найдаж байна гэв?

	Вайсын цэнхэр нүдний харц Клодынхтой тулгарав. Клод харцаа бурууллаа. 

	Межегийн үйлдвэрийн төлөөлөгчдийг явсны дараа өөр төлөөлөгчид ирсэн бөгөөд томоохон бүх үйлдвэрийн ажилчид гарах бүтээгдэхүүнийг нэмэгдүүлэхийн тулд ажлын цагийг уртасгуулахад бэлхэн байгаагаа дурдаж цагдаа нарын авирлалыг эцэс болгуулах шаардлага тавьж байлаа. 

	Вайс зуун арван дөрвөн ажилчин хасах саналаа мэдэгдэх санаатай Меже дээр очлоо. Меже нэрсийг нь хэнэггүй царайлан харж хэллээ: 

	— Мэргэжилтэн хүмүүс байна... Гэвч одоо яана гэх вэ. Энэ далимд асуухад: яажшуу ухралт хийх гэж байна?

	— Ажилчдаа л тонилгоно доо. Хаан ширээ хазганаж байгаа үед ажилчин хэдий чинээ л цөөн байвал төдий чинээ л сайн шүү дээ. 

	— Мэдээжийн хэрэг. Харин төхөөрөмжийг ухралтад гаргахыг би дургүйцмээр байна. Энэ нь ярвигтай бөгөөд чухам дээрээ ашиггүй явдал юм. 

	Вайс инээсхийж

	— Ноён Меже та балмагдалд учраагүй нь маш таалалтай юм. Ухаанаа гартал айж балмагдсан хүмүүс л дандаа дайралдаад байх боллоо. Санаа бүү зовоорой төхөөрөмжийг бид хөдөлгөхгүй ээ гэв. 

	Клодод хэл хүргэж амжжээ. Хашааны хаалгыг түгжсэн байв. Нөхөд нь түүнийг өндөр хашаа давуулж өглөө. Тэр шүгэл дуугарахыг сонссон бөгөөд нэгэн муу байшинд орж завдав. Тэнд хуучирсан эд юмны наймаачин нар суудаг байв. Хөглөрсөн даавуу шаавуу дунд нэгэн чавганц сууж байлаа. Тэр: «Шүхэрчин ирлээ!..» хэмээн дуун алдав. Клод аяархан дуугаар: «Дуугүй бай. Би франц хүн, ажилчин хүн...» гэв. Чингээд тэр авгай түүнийг нуусан юм. Аюул нөмрөхгүй л байлаа. Клод ноорхой новш, өлөн тоос хоёрт дарагдан, бачуу саван дотор бүтэж үхэхэд хүрэн байв. Нөхдөдөө хэл хүргэх хэрэгтэй... Толгойгоо цухуйлгалаа. Хүн алга... нөхдийнхөө цуглардаг «Южен аав» гуанзанд очив. 

	Энэ гуанз хоёр тасалгаатай бил ээ. Үүдэн талынх нь цайр лангуутай бөгөөд жирийн нэгэн орж гарагчид ирж, гуанзны эзэн «Южен аавтай» ярьж хөөрч, пиво уудаг авай. Южен нь сайн зантай, тэнтгэр биетэй, хүрэмгүйгээр хантааз өмсдөг, өтгөн хар сахалтай хүн болой. Тэр хоёрхон хүнд биширнэ: Нэг нь өөрийн нь эхнэр болох дээд уруулдаа живэртэй бүдүүн авгай, нөгөө нь Морис Торез бүлгээ. Мань хүн бахархах байдлаар: «Гучин долоон онд би унадаг дугуйн тойруулга дээр болсон цуглааны дараа Морис дээр хүрээд очлоо. Тэгэхэд тэр надтай гар барьсан юм...» гэж ярьдаг юм. Цаад тасалгаанд нь коммунистууд цуглардаг бөгөөд Южен аав хүн үл оруулах ба «биллиард хүнтэй байгаа» гэдэг байлаа. Гэтэл тэнд нь районуудын төлөөлөгчид зориуд өрсөлдөн савааг нь булаацалдан биллиардын ширээ тойрон намын удирдамж хэлэлцэж байдаг байсан юм. 

	Клод ормогцоо «Анахай» үйлдвэрийн Жюлитэй дайралдав. Дараа нь бусад хүмүүс хүрэлцэн ирэв. Цагдан сэргийлэх долоон зуун ажилчин баривчилсан тул хэн бүхэн баривчилгааны тухай ярьж байв. 

	Дениз хүрч ирээд дөрвөн хүнийг ялласан тухай ярьсан нь: 

	— Ажил боогдуулсан хэргээр буудан алах ял заалаа. Залуу нь арван наймтай юм... Тэднийг Ферроне өмгөөллөө. Дөнгөж л барааг нь харлаа. Илэрхий гүтгэлэг л гэж байна. Өөр этгээд зориуд тэсэлгээ хийсэн гэдэг нь шүүхийн хурал дээр илэрлээ... Ферроне Вайсыг сэрдэж байна. 

	— Аюултай хүн дээ. Бидний очиход намайг ширтсэн шүү. Таниад авсан байх аа. Би ч бас түүнийг таниад авсан... Юу болж байна даа. Дениз минь! Манай засгийн эрхийг Гитлерийн тагнуулууд барьж байна шүү. 

	Дениз түүнийг дэмжихийг санаархсан боловч яаж дэмжих учраа олсонгүй. Дэмий л шивнэсэн нь: 

	— Гэвч ард түмэн... 

	Ямар санаатай хэлсний нь тэр ойлгоогүй боловч лавлаж асуусангүй. 

	Дениз гараад явснаа буцаж гүйж ирээд: 

	— Клод оо, би чамд нэг өрөө олсон шүү. 

	Ёстой хүн орохгүй газар шүү... гэв. 

	Халуун, чимээгүй хоёр бүрэг бараг гэгээтэй гуанз руу гэтэн орж ирээд байх мэт санагдана. Цөмөөрөө чимээгүй болцгоов. Алсад гарсан агаарын бууны дууг тэнгэрийн дунд тооцож баярлацгаав. Дараа нь түгшүүрийн дохио янгиналаа. Нэг ч хүн хөдлөөгүй бөгөөд хулдаасан гадартай нарийхан диван дээр уруу царайлан сууж, юу болж төгсөх бол, германы цэрэг ороод ирнэ гэж үү дээ гэж бодож байлаа... 

	Хагас цагийн дараа азарган бороо чих дөжиртөл шаагин оров. Клод салхи амьсгалахын тулд гудамж руу шагайлаа. Медон, Сен-Клугийн ой Парист ирчихсэн мэт санагдах бөгөөд платан модны навч мөчир тэргүүтэн нов ногоорон хөдөө газрын үнэр ханхалж байв. Дениз хажууд нь очиж хэллээ: 

	— Клод оо Франц орныг яах цагт... 

	Бас л үгээ дуусгасангүй. Южен пиво авчирч өглөө. Тэгээд Денизээс

	— Мишо юу гэж бичиж байна? гэж асуув. 

	— Захидал ирэхээ болиод удаж байна. Умар зүгт л яваа... 

	Южен санаа алдав. Дараа нь харааж хэлсэн нь: 

	— Ээ чөтгөр ав! Тэд тэнд дайтаад л, үхээд л байгаа. Гэтэл энд яаж байна вэ? Олигтойг нь баривчлаад л. Хэн баривчилж байна вэ?.. Германы тагнуулууд шүү! Морис сайд байсан бол германы цэрэг Парисын барааг ч харахгүй байсан!.. 

	Үдэш болсон хойно Вайс Грандели дээр очиж, өнөөдрийн явдлыг илтгэлээ: 

	— Ерөнхийдөө бүх талаар эсэн мэнд өнгөрлөө. Бид үйлдвэрүүдээ цэвэрлэлээ гэж би бодож байна. Мэдээжийн хэрэг бид ухралтыг хэчнээн түргэн эхэлбээс төчнөөн сайн юм сан. Ял оноох ажил урагштай өнгөрсөн нь сайн. Энэ явдал мань хүмүүст хүйтэн ус цацсаны дайтай цочрол өгсөн. 

	— Хэрэв тэд шүүхийн тогтоолыг өөрчлүүлчихгүй л бол... Ферроне өнөөдөр Лебрен дээр орсон шүү. Үгийг нь сонсоод Лебрен уйлна бил ээ. Бретейлийн хэлдгээр цаадах чинь ёстой л нэг гурав дахь улсын хамгийн уйлхай ерөнхийлөгч юм. Гэвч гол нуруу нь төвшивтөр байна бил ээ... 

	— Өөрөөр хэлбэл?... 

	— Лебрен хийвэл зохихыгоо хийж байгаа буюу уйлахаас өөр яах ч үгүй байна бил ээ гэж би хэлж байгаа юм. 

	Хоёулаа инээлдэв. 

	Грандели ядарсан тул ганцаараа хоцроод зангиагаа тайлж, суниав. Гэвч ажил төрөл нь хачин урагштай явж байсан юм... Ингэж гялайна гэж тэр бодож байсан гэж үү? Алдаа гаргачхаад амиа хорлох санаа төрсний улмаас Кильмантай тохиолдлоор уулзсан шүү дээ. Гаргасан ослоо алдаа, нуралт хар толбо гэж бодож байсан шүү дээ. Гэтэл тэр нь амжилтын эхлэл боллоо. Мань Грандели шуудхан яваад л итгэлтэй зам дээр хүрээд очоогүй нь мэдээжийн хэрэг, ихээхэн шаналж гомдол хохирол амссан бил ээ. Бяцхан хахуульч Тесс гуай түүн тийш тохитой авхай хүн гудамжны бүсгүй рүү хардаг харцаар ширэв татдаг юм. Гайгүй ээ Грандели тэдэнтэй данс бодох болно!.. Германы цэрэг Парисыг эзлэхээр Грандели тэргүүн нь болно... Хэн хүнгүй л түүний өмнө бөмбөрөөд эхэлнэ... Ямарваа жаанд яавал зохихыг мэдэх нь л хамгаас чухал байдаг. Мань эр зөв жаалсан хэрэг. Одоо ердөө л арван тавхан минут тэсвэл болох боллоо. Дараа нь засгийн эрх нэр хүнд сайшаал үзнэ... хэн гуайн ч өөдөөс харах эрхийг эдэлнэ. Кильман! Марки! Хэн нь ч хамаа алга! Хувийн шалтгаан бусдад үл хамаарна. Харин цаагуураа бол Грандели Франц орныг аварч байдал нөхцөлийг сулруулаад, өдий төдий сая хүнийг амар живэр аж төрөх бололцоотой болгох юм. Ёстой л эх оронч үзэл гэдэг чинь энэ дээ! Энэ бол Дюканы хийрхэл биш юм!.. 

	Хэн нэгэн хүнийг доромжилж давуу чанартайгаа үзүүлээд өгөх юм сан гэж түүнд бодогдож байлаа. Унтлагынхаа өрөөнд оров. Муш нь өргөн орон дээрээ хэвтэж байлаа. Өвдөөд удсан тул царай алдаж гүйцсэн байв. «Үүнийг би тэвэрдэг байсан гэж үү?...» гэж Грандели гайхан бодлоо. Муш үхсэн амьд хоёрын зааг дээр байгаа шиг санагдлаа. Эм тангийн үнэрт Гранделийн ой гутав. 

	— Гурван жилийн өмнө чи намайг хууран мэхэлдэг байж бил ээ. Чингэхэд чинь би юу ч хэлээгүй, яах юм? Аягүй бол чи намайг хардаж байна гэж бодох байсан биз... Одоо харин илэн далангүй ярилцаж болох байна. Одоо чи нууц амрагаа биш бурхны аврал горьдох цаг болжээ... Ер нь та намайг өөд муутай доорд хүн гэж үзэж байсан шүү. Гэтэл цаадах чинь эцгээсээ балай амьтан байна бил ээ. Хатагтай таны сэтгэл тэр мондийн мушгирсан үс, маягтай хөдөлгөөнд татагдаж байв даа. Таны тэр сайхан хүн чинь хулгайч бөгөөд эр янхан юм бил ээ. Тэр цагт та намайг үйлс нь бүтэхээ байсан үл ойлгогдох тагнуул гэж бодож байсан. Гүнж та эндүүрсэн шүү! Би бол Франц улсыг аварч чадах цорын ганц хүн нь юм шүү... 

	Муш тэр л хэвээрээ толгойгоо дэрнийхээ хажуу руу унжуулан хөдлөхгүй хэвтэж байв. Грандели ингэж хашхирлаа: Гүнж та яагаад дуугарахгүй байна вэ? Ярь л даа, новш минь!.. 

	Мушийн зэвхий уруул дээр (сая төрсөн хүүхдийнх шиг) цэврүү байхыг хараад, Грандели сэжиглэнгүй ярвайсаар гарч одов. 

	 

	 

	XXV

	Орой тийшээ наран ил гарч, далай дээгүүр хөшигрөн байсан сүүн цагаан манангийн өнгийг цайвар шаргал болгон хувиргав. Элсэн манхнууд сарны зурагтай төсөөтэй байлаа. Хийсэн хөдлөх элс үс мэт өрвөлзөн үзэгдэнэ. Элсэн довын зулайг нөмөрч сийрэг ургасан хэвтээ өвс үжирсэн байдалтай санагдана. Гэтэл хажуухан талд нь ус нь татарч эхэлж байгаа тэнгис хөөсөрнө. Усан дотор сум дэлбэрч байх нь харагдах бөгөөд түүний улмаас ус цалгиж байлаа. Их бууны дуун пижигнэж байхад энэ орчин амьгүй хий үзэгдэл мэт оршино. 

	Люсиэн мананг ярж хаяад, элсэн манхныг үлээж хийсгээд, тэнгисийн усыг нааш нь шарвуулах сан гэж бодов. Тэр манхан дундуур алхаж явсан юм. Хажууханд нь английн пулемётчид байх бололтой боловч чухам хаахна байгаа нь үл мэдэгдэнэ. Мань эр сумаа дууссан байв. Тогтвор муутай эрх танхил амьдралаас нь үлдсэн юм цорын ганцхан гранат л байлаа... Тэр ганц үлдсэн гранатаа ангасан цагийн хамгийн сүүлчийн балга ус мэт хайрлан ширтэв. 

	Арван нэг хоногийн турш дайтлаа. Люсиэн газрын зураг руу ганц ч удаа хараагүй бил ээ. Тэнгист тулаад очсон учраас дуусах нь тэр!.. ажээ. Бөөгнөн харагдах манангийн цаана английн усан онгоц амьдрал бий хэмээн нөхөд нь түүнийг уруу татав. Тэр зайлан одохыг бодоогүй тул английнхан дээр ганцхан өнжөөд зугтсан юм. Одоо мань хүн гайтай хөөтэй элсэн дунд гав ганцаараа яваа юм.. 

	Дайн дэгдсэн өдрөөс эхлэн Люсиэн үхэхийг хүсэж үхлийг шамдуу, шаргуу хайж, пулемётын галыг ч сөрлөө, гранат атган танкны өөдөөс ч мөлхлөө, германы эргүүлийг барьж авах санаатай Бельгийн фермийн дээврийн хөндийд буудалцаан хийж ч үзлээ. Гэтэл үхэл түүнээс тойроод л байх шиг байлаа. 

	Тэр сонин уншдаггүй байсан бөгөөд улаан лооль боосон нэг сониныг дэлгэж харваас: «Бидэнд моторжиж механикжсан Жанна д’Арк тусална» гэж бичсэн байхыг хараад үг дуугүй шидэж орхисон юм. Эргэн тойронд нөхөд нь: «Урвалт гарчээ» хэмээн хашхиралдаж, зарим нь германчуудыг зарим нь англичуудыг, бас францын генералуудыг хараадаг байлаа. Люсиэн эсвэл үл дуугарна, эсвэл эвгүй чангаар ингэж дуулна: 

	 

	Ханхай тэвш гудас хоёр бэлэн!

	Хар ялаа чихэнд бас эргэсээр

	Харийн бөмбөг писхийх вий!.. 

	 

	Бельгичүүл буугаад өгчихсөн гэнэ ээ? Тэгээ л биз! Люсиэн ялна гэдэгт үл итгэнэ. Бретейлид нууц бичиг аваачиж байснаа мартаагүй бөгөөд Пикар генерал өөрийн нь эцэг хоёр ямаршуу амьтад болохыг тэр мэдэж авсан юм. Тэд цөм Гитлерийн бүлэг бил ээ. Тэгэхлээрээ л өнгөрнө гэсэн үг. Люсиэн хүний адаг болж үзээд, түүнээсээ ангижрах санаатай байсан бөгөөд эс чадсан учраас өнгөрсөн явдлаасаа жигшиж, үхэл хайхад хүрсэн юм. Бас улсдаа үнэнч явсаар бут цохигдсон армийн цэрэг ард амь хайргүй үзэлцэхээс өөр арга байх ч үгүй биз. Аюулыг амссанаараа л Бретейлийн бичгийн хавтас, доллар хөөрхийлөлтэй аяглалаар өнгөрч байгаа хайран залуу нас тэргүүтнийг цагаатгах болно. 

	Нэгэн явдал Люсиэний сэтгэлээс гаралгүй арван нэг хоносон юм. Тэр жүжигчин Жантейлитэй уулзав. Жантейлийг Парист хэн таних бил ээ? Энэ нь хүн бүрийг инээлгэж явдаг, хөнгөн шалиг авиртай, ялихгүй жаахан авьяастай, цалин мөнгөө үрэн таран хийхээс өөр юм мэддэггүй бөгөөд амьдралыг охидын сүйний мөнгө ба бэлэвсэн авхай нарын хуримтлалыг ч гэсэн будаа тоншиж байгаа шувуу адил цөлмөж байдаг ломберны ширээний улжуур шиг боддог, царай зүс сайхантай хүн байсан юм. Жантейли танкчин юм санжээ. Францын талын найман танк дайсны байрлалд тулж очоод, шатахуун дууссан тул зогсов. Зогсоогоороо орой болтол буудалцлаа. Маргааш өглөө нь тусламж ирэв. Таван танк шатаж орхилоо. Жантейли амьд мэнд үлдсэн юм. Царай нь харлаж байсан атлаа учрыг нь асуухад дуугарахгүй байлаа. Люсиэн түүнийг хараад: хэдхэн минутын дотор хүний царай ингэж өөрчлөгддөг байжээ!.. гэж бодохын зуурт тэр Анритай адилхан юм шиг харагдлаа. 

	Люсиэн орчин тойрныг ба хүний үнэ цэнийг мэдэж эхэлсэн юм. Тэр нөхдөдөө эгэл цагаан сэтгэлийнхээ үүлнээс ганц биш удаа тусалсан бил ээ. Мань хүн тэнгисийг хараад: Алифред аврагдах нь гэж баярлалаа!.. Гэтэл Алифред түүний юу бил ээ? Шударга ёсонд итгэдэг бөгөөд хүүрийн цох мэт газар ухаж явдаг, жирийн нэгэн тэнэг археологич л шүү дээ... Люсиэн: үгүй ээ тийм биш, Алифред сайн хүн гэж боддог байсан юм. Урьд өмнө Люсиэний сэтгэлд иймэрхүү жирийн үг огт орж ирдэггүй байсан бөгөөд хүнийг хурц ухаан, өмссөн хувцас заяасан авьяасаар нь дугаарлаж үздэг байсан юм. Гэтэл одоо: «Сайн хүн шүү...» гэж хэлдэг болсон байх юм. Бас эмийн сангийн тэнд Жаннетын тусгаж байсан харц, хөл алдсан Мушийн асгаруулж байсан нулимс, Женнийн унтлагын өрөөнд байдаг алтадмал дэвжээ мэт мундаг том ор санаанд нь ороход үе үе ичих шиг болдог байсан юм. 

	Тэнгисийн эрэгт үлдсэн хэдэн жижиг отряд дайсныг хорьсоор байв. Энэ нь ухралтын эцсийн өдөр боллоо. Элсэн манхан дунд бие биеэсээ өрсөлдөн мөлхөж, гранат, буу, жадаар бага сага дайтлаа. Нарны гэрэлд сиймийн байх багана маягийн босоо манан чичгэнэн хөдөлнө. 

	Люсиэн элсэн гүвээний орой дээр гарч хэвтэв. Эндээс нойтон элс илхэн харагдлаа. Алс тэртээ нүцгэн шахам хүмүүс мөлхөн очиж ус руу орцгоож байлаа. Нэлээд хүн буун суманд оногдлоо. Ус дотроос нь мундаг загас гарч ирэх гэж байгаа юм шиг оволзож байлаа. Түүнээс цааш их бууны сумаар усан хуй босож харагдлаа. Гагцхүү аз туршиж тулалдсан хүмүүс л амь гарч байв. Бас бүр их зориглож бүр даамай улайрсан хүмүүс хамгийн шувтаргын элсэн гүдэн дээр бууны галаар дайсныг угтаж байлаа. Германы нисэх онгоцнууд гарч ирж бөмбөг буулган ус эрэг хоёрыг оволзтол балбав. Бүрэнхий болж эхэлсэн тул тэнгис зэвхий даан халтартав. 

	Гүдэнгийн ёроолоор мөлхөж байгаа герман цэргийн дуулга малгай хатсан өвсөн дотроос Люсиэний нүдэнд туслаа. Люсиэн улангассан мэт босон харайн хашхирч гранат шидэв. Элсэн манхнууд ч бас хашхирах шиг санагдлаа. Цуурайтан байсан тэр чимээг их бууны дуу дараад авлаа. Тэгтэл нэг герман цэрэг Люсиэнийг амдан гүйв. Люсиэн ч бас элсэнд шургачин тосож гүйцлээ. Тэр хоёр тэврэлдэж байх мэт зууралдан уналаа. 

	Дараа нь Люсиэн тэр герман цэргийг яаж дийлснээ мэдсэнгүй, харин түүний гарыг багалзуураасаа тавиулах л хэцүү байсныг мэдэж байв. Судас нь гүрийсэн нарийхан чийрэг гар байсан ажээ. Зэтэр л огтлоогүй дээ... гэж бүүр түүрхэн бодлоо. Бас царайг нь ч хараагүй бил ээ! Яах юм!

	Ингээд ганц үлдсэн гранатаасаа салав... Люсиэн хүйтэн элсэн дээгүүр гүйсэн боловч тэнгис улам цаашлаад байх шиг санагдлаа. Хүрэхэд бэрх бодогдсон аж... Дараа нь ус руу орж сэлэв. Энэ хүн амь зулбаж явсан бус, харин их бага аль нэгэн бууны сум амдаж явсан юм. Мэгдүү яваа учраас амаа зовуурьтай нээсэн байв. Бас хонгор үс нь галын дөл мэт гялалзан харагдана. 

	Аанай л үхэл тааралдахгүй явсаар англи онгоцон дээр хүрээд очлоо. Түүнд өмд дорвоготой виски архи өгөв. Мань хүн түүний нь уучхаад: сайхан зүүд ингээд дуусдаг байжээ хэмээн уцаарлан хэлэв. Хүүхэд шиг инээдэг нэгэн англи хүн франц үгийг хазгай дуудаж ийн хэллээ: 

	— Харин одоо л ялах хэрэгтэй... 

	Люсиэн толгой дохиод дотроо: «Амьд явах хэрэгтэй тэгэх нь дээр биз, дээр ч биз, доор ч биз...» гэж бодсон бил ээ. 

	 

	 

	XXVI

	Айлын нь хүүхнүүд Аниэсийн тайвныг ойлгож ядах тул гайхан шивнэлдэнэ. Тэд: «Мөн ч тэвчээр ээ!» хэмээн шагшина; бас зарим нь: «Ханилсан нөхрөө анзаардаггүй байх...» гэж муу хэлцгээнэ. Аниэс дэвтэр засаж навч, дохиур зурж, өрөөгөө нямбайлан цэвэрлэж, Дудудээ ноосон өмд нэхнэ. Албан газрын шар дугтуйтай юм авчирч өгсөн тэр нэгэн өдрөөс эхлээд Аниэсийн байдал огтхон ч өөрчлөгдөөгүй мэт харагддаг юм. Түүнд зургаан зуун франк олгосон (асрагчаа алдсаны тэтгэвэр тийм байлаа) бөгөөд «гарынхаа үсгийг зурчих» гэж хэлсэн юм. Аниэс нулимс унагаагүйгээс гадна гар нь ч салганаагүй бил ээ. Дуду аавынхаа хаана байгааг асуудаг байв. Аниэс: «мөдхөн ирнэ» хэмээн хариулдаг байсан юм. Өглөө Дудугээ Мелани эмээд аваачиж өгдөг ба тэр эмгэн хүүг нь саатуулж байдаг авай. Мелани Дудуг хараад уйлж байсан удаа цөөнгүй бий. Дуду: «Та яагаад уйлж байна вэ?» хэмээн асуудаг байлаа. Мелани: «Шүд өвдөөд өө» гэдэг байсан ажээ. Аниэс ганц ч уйлдаггүй байв. Үүний хэчнээн их хатуужилтайг Пиэр л аль хэзээний мэдэх учраас: «Буун сумны өөдөөс алхах хүн...» гэж хэлдэг байсан юм. Гуниг ганцаардал хоёр нийлээд царай зүсийг нь өөр болгосон бөгөөд зөөлөн харцтай харалган нүд нь ширүүн харцтай болсны дээр урьд нь бөхийж явдаг байсан атлаа одоо гэдийж явдаг болсон бил ээ. Ховч авгай нар: «Гялалзаж байна аа! Харж байгаарай, мөдхөн нэг юм уургалаад авна даа...» гэж хов ярилцдаг байв. 

	Аниэс шөнө ч уйлдаггүй байлаа. Харин унтахыг үнэнхүү мөрөөсөн сэрүүн хэвтэж, болсон явдлын учрыг олохын хүсэл болох боловч чаддаггүй байлаа. Пиэр юуны төлөө амиа алдаа вэ? Энэ бодол сэтгэлийг нь үл амраана. Хоорондоо хааяахан боловч халуухан маргаж байснаа сэргээн бодно. Пиэр нь улс төрөөр хөөцөлдөж хувьсгал гарна гэдэгт итгэж, испанийн хот бүхний төлөө өөрийнхөө юм шиг шаналдаг байсан юм. Аниэс түүний нь үл зөвшөөрөх атлаа үнэн санаанаасаа тэгж байгааг нь мэддэг учраас атаархах удаа бишгүй тохиолдож байсан. Барселон руу явахад нь бараг солио тустлаа санаа зовж!«алчхаж магадгүй юм шүү...» гэж бодоод чих тавьж байсан ажээ. Харин сая явахдаа горьдлого тасарсан царайлж хэрэгт орсон хүний байдлаар хар цагаан дуу ч үгүй хагацан одсон юм. Өртөөн дээр очоод; «Энэ бол бидэнд хамаагүй л дайн даа...» гэж хэлсэн бил ээ. Чингээд мань хүн харийн дайнд алагдсан нь тэр ээ. Амь алдах гэж байхдаа юу бодож байсан бол? Аниэсийг үү, Дудуг үү? Эсвэл шал өөр «жинхэнэ» дайны талаар уу? Үнэн гээч юм хаана байдгийг сонсож, мэдээд Аниэс түүнтэйгээ эвлэхийг хүсэж байсан нь талаар өнгөрөв. Тэгээд босож Дудугийн орны өмнө очиж амьсгалахыг нь удтал чагнан суух болсон юм. Дудуг нь бас алчихвал яана?.. Тэр хаврын тэр амьдралаас үлдсэн юм л Дуду нь шүү дээ... 

	Тийн атлаа өглөө ангидаа сэргэлэн байдалтай ирдэг тул Аниэс хэчнээн шаналгаатайгаар шөнийг өнгөрөөсөн нь хэнд ч үл мэдэгдэнэ. 

	Голоо зогоохын төлөө тэмцэж хүнд ажил хийх элгэн саднаа үхүүлж хагацал зовлон үзэх явдалд дассан бөгөөд гудамжны байлдааны утаа тортгийг биедээ шингээсэн Парисын захын хэдэн байшин шиг болтлоо бэрхийг амссан удамтай учраас Аниэс төрөлхийн хатуужилтай бил ээ. Эцэг нь дайнд явж байхдаа зогсоо зайгүй ажил хийж бусдын өмд нөхөж, тамхины асаагуур урлаж, тариачдын байшингийн цонх засварлаж, өвс хадаж явсан гэж дээр үед ярьдаг байсан ба эцэст нь: «Тэгж л амь зууж явлаа..» хэмээн хэлдэг байсан ажээ. Одоо Аниэс мөн л тэгж амь зууж байгаа юм. 

	Гудамжинд дүрвэгчид харагдлаа. Тэвшийг нь цоо буудсан машин дотроос хүүхдүүд гадагш шагайн харж байхыг үзээд Аниэсийн дотор зарсхийв. Пиэрийн өнгөрсөн талаар ч Дуду ямар тавилантай бол гэх талаар ч бодоогүй атлаа нэг л хачин болсон бөгөөд сэг болсон тэр машин шөнийн бодлын нь үргэлжлэл мэт санагдав. 

	Цонхныхоо шилийг урт нарийхан цаасаар дахиад л наалаа. Аниэс сонин хээ бодож олсон тул цонх нь хяруунд дарагдсан мэт бөгөөд саргай цэцэг, од мичид хасарваанийн модны дүрс ч гарах шиг болов. Дудугийн: «Энэ юу вэ..? гэж асуухад: «нисэх онгоц» гэснээ дорхноо: «цэцэрлэг...» хэмээн засаж хэллээ. Өөрт нь уншиж өгч байсан Пиэрийн хөвгүүн насандаа бичиж байсан шүлэг сэтгэлд нь орж ирэв: 

	 

	Цовдлох тэлүүр зүүдэнд орвоос 

	үхлийн цаг ирэхийн дохио

	Цонхны шилийг хээ бүрхвээс

	өвлийн цаг ирсний гэрч... 

	 

	Өдөр хоног өнгөрсөөр бөгөөд дүрвэгчид улам олширсоор байлаа. Лиллид суудаг хүмүүс ч Валансиэний нэхмэлчид ч Лаисын уурхайчид ч, Пикардийн тариачид ч үзэгдэх боллоо. Аниэсийн багшилдаг сургуулийг дүрвэгчдийн сууц болгочхов. Тэгэхлээр нь Аниэс өөр нэг ажилд махран зүтгэв. Дудугийнхээ хамтаар сургуулийн байранд нүүж очоод өвчтөн асарч эм тан ойртуулж унд хоолыг нь хийдэг боллоо. Олон хүний ээж болох нь тэр. Тэдний солиотой солиогүй яриаг сонсож санаа сэтгэлийг нь тайтгаруулж байх ёстой байлаа. Ажилчны тосгон Фурмигээс ирсэн нэг эмэгтэй: «Долоон цагт л... Тэднийг ирнэ гэдгийг би мэдээд байжээ» хэмээн уулгална. Энэ эмэгтэй хүрэн цус наалдсан хүүхдийн алчуураас салдаггүй бөгөөд: «Хүү минь агшаасан будаа идэж байсан юм сан. Муусайн араатан!» гэдэг байв. Уурхайчны эхнэр нэгэн бельги эмэгтэй дүрвэх замдаа таван настай охиноо алдчихлаа гэж Аниэст ярьдаг байлаа. Рубегээс ирсэн нэг өвгөн бэр ба ач нараа сурагладаг байсан юм. «Яагаад дүрвэсэн юм? гэж Аниэс асуудаг байв. Зарим нь: «Айдас хүрээд! Тэд доогуур нисдэг юм. Манай хаяаханд сүйд болсон...» гэнэ. Зарим нь: «Муусайн германчуудад гишгэчүүлэх гэж үү? Гайгүй байлгүй, бид мэднэ ээ. Түрүүчийн дайнаар бид дөрвөн жил гишгэчүүлсэн юм. Парисынхан мэддэггүй байх харин бид андахгүй ээ. Тэр үед германчууд золионы хүмүүсийг буудаж алаад л байсан юм. Бас манай тэнд Франсуа Менили хоёрыг тууж авчраад: «За нүхээ ухацгаа» гэж хэлсэн юм. Тэгээд л алчихсан. Муусайн яргачид хүүхдийг ч энэрэхгүй шүү» гэж ярина. Бас зарим нь: «Амьтан дүрвээд байхаар л дүрвэчихсэн юм...» гэнэ. Нэг ажилчин эмэгтэй: «Берже хүрээд ирлээ шүү... Түүний фашист гэдгийг нь манайхан мэддэг байсан юм. «Бушуухан зайл. Алуулчихна шүү» гэж тэр хашхирдаг байсан. Харин өөрөө германчуудаа тосож аваад хоцорсон. Муусайн урваачид!» гэж зүхнэ. 

	Дүрвэгчид байнга солигддог байсан ба түрүүчийнхийг нь өмнөд рүү цуваа болгон илгээж сүүлчийнхийг нь авдаг байв. Гагцхүү Рике гэдэг өвгөн бие нь муудаж нэлээд удсан бөгөөд Парист амьдын төдий л ирсэн юм гэнэ бил ээ. Аниэст тэр

	— Эмгэн маань нас бараад удлаа. Хүүг минь цэрэгт татчихсан амьд үхсэнийг бүү мэд. Би ганцаараа аж төрж байлаа. Айлын хүмүүс орж ирээд: «Германчууд ороод ирлээ. Бид ч зайлах минь» гэлээ. Хэдэн сайн молтогчин туулайтай байсан юм сан. Германчуудын хоол болоо биз дээ. Харин нохой минь дагаад гарсан тун сүрхий нохой юм сан. Нэр нь Фолет гэдэг юм. Арван хоёр жил болоход тэр бид хоёр дасалцалгүй яах вэ. Биднийг Компиэнд авчраад галт тэрэгнээс буулгаад хаячихлаа. Явган л таварч гарлаа. Германчууд яг бидэн дээр бөмбөг мултлаад байлаа. Би тэднийг түрүүчийн дайнаас эхлээд мэдэх болсон хүн... Тараад гүйлдлээ... харсан чинь Фолет маань байдаггүй... гэнэ

	Бас гэр өвгөний алмай царайлан уруулаа шогширч, Фолетоо дуудаж байхыг нь Аниэс олон удаа харсан юм. 

	Бөмбөгдөгч онгоцнууд Парис дээр ирэхэд зуны сайхан өдөр байлаа. Тэнгэрээр дүүрэн дуун болов. Цонхны шил доргиж гарлаа. Дуду: «Бүм-бүм!..» хэмээн хашхирч байлаа. Аниэс төмс цэвэрлэж байгаад хутгаа түр зуур хойш тавьснаа дахин авч ажлаа хийлээ. Дараа нь хүмүүс гүйлдэн ирж: «Хоёр мянган хүн алагдчихлаа...» гэж ярьцгаалаа. Аниэсийн айдас хүрч: хүүг минь алчих вэ! гэсэн шиг Дудугийн хоёр гараас шүүрэн авав. Тэгснээ: «Би чинь юунаас айж байгаа бил ээ дээ?..» гэж бодохоос ичгүүр төрөв. 

	Орой Аниэс эргийн гудамжаар явж байлаа. Нэгэн том байшингийн буурь дээр хүмүүс цугларч энэ тэрийг харж хараал ерөөл, тоглоом тохуу болж байцгаав. Нэг хүн уруу царайлж «мөн л болгоод өгч дээ...» гэлээ. Чулуу төмөр хавтгай дугариг гонзгой зүйлс хөглөрөн хэвтэх нь амьдрал гээч юм мөч мөчөөрөө салаад уначихсан юм шиг байлаа. Аниэс нэг ширэн хавтастай ном дээр гишгэж орхисон бөгөөд баахан овог нэр байв... Босоо үлдсэн хананд нь хуримын хувцастай эмэгтэй хүний хөрөг өлгөөстэй байлаа. Тагтны нь сараалжинд хүүхдийн торон бүрхүүлтэй ор дүүжлээтэй байхыг Аниэс гэнэт олж харав. 

	Энэ шөнө Аниэс мөн л Пиэрийг зүүдэлсэн бөгөөд түүнд гомдолтой, хүйтэн дэмий санагдаж байснаас биш, ийм тийм юм бодоогүй нь танигдах шиг болсон ажээ. Биеийг нь дулаацуулах сан гэж санасан боловч эс чадсан тул холхин хөрвөн ганцаараа ярьжээ. Агаарын бууны дуу үүр цайтал тасарсангүй. Харин Дуду нойрон дундаа хүүхдийн жамаар үнэгчлэн шулганаж хэвтсэн бил ээ. 

	 

	 

	XXVII

	Тесс нойрноос сэрэхдээ сэргэлэн байлаа. Хөхиүн байдлаар Жолиод

	Тэд Вейганы шугамд духаа хага мөргөнө. Иймд одоо л хамгийн мундаг тулаан болох гэж байна гэж та бичиж болох юм... гэв. 

	— Бичих амархан... Учир түүнд биш ээ... Та намайг дооглох биз, гэвч би мухар сүсэгтэн гэдгээ хэзээ ч нууж байгаагүй бил ээ. Германчуудыг өөрснөө даллачихсан юм, би яг л тэгж боддог! «Ирнэ!.. Ирнэ!..» гэж ёрлосоор байгаад л тэр. Ороод ирэх нь энэ дээ.

	— Энэ чинь эмсийн яриа! Ирээгүй байгаа гэдэг талаас нь авч үзье. Тулалдаан Соммид болж байна... 

	— Тийм биз. Би тэнд очсон биш дээ... Харин өчигдөр Марселийг бөмбөгдсөн гэдгийг л би сайн мэдэж байна. Та ойлгож байна уу, юу гээч болж байгаа нь тэр бил ээ?.. Марсели Францын нөгөө захад байдаг. Ингэнэ байх гэж хэний санаанд орж байлаа?.. Одоо өнгөрсөөн! Харин италичуулыг өнөө маргаашаас хөдөлнө байх гэж найдаж байх магадгүй. Гэтэл Вейган цэргээ италийн хилээс татчихаад байгаа шүү. Хэргээ барсан тэр Соммыг яах юм?.. 

	Тесс «битгий сандар!» гэсэн байдлаар гараа дохив. Тэгээд барьц алдсан янзтай

	— Та италийн радио сонсоо юу? гэж асуув. 

	— Нэг цагийн өмнө... Дуугүй л байна. Өөрөөр хэлбэл помпейн уран зургийн тухай өгүүлэл нэвтрүүлнэ бил ээ. Энэ муу ёр шүү. Тесс инээд алдаж

	— Уран зургийн тухай гэнэ ээ? Виарт зориулж л дээ... Энэ дашрамд хэлэхэд манай «ялгуусан тэмцэгч» маань юмаа боож тавьчхаад байгаа шүү дээ. Явах л юм байх. Баяртай! Та манайд оройхон нэг хүрээд ирээрэй, танд ба хачин таалалтай зүйлийг сонсгоно гэлээ. 

	Ингэж хэлж байхдаа Тесс танхимын зарим хэсгийг өөрчлөн зохион байгуулах талаар бодож байлаа. Чингээд «Риголеттод» гардаг нэгэн аяыг исгэрч эхлэв. Пикар ирж дургүйг нь хүргэж орхилоо, уриагүй байтал ирсэн ажээ. Тесс түүний царайг харангуутаа ажил үйлс бүтэмжгүй байгааг мэдээд авлаа. Германы цэрэг Соммыг дайрлаа. Танкны ангиуд нь Руан руу нэвтэрлээ. Хоёр гуравхан хоногийн дотор л шийдвэрлэгдэх болоод байна гэж Пикар хэлэв. 

	— Парисыг хамгаалах талаар үнэнээсээ ярьж байгаа хүн бол солио туссан хүн байж таарна. 

	Дараа нь Тесс толгой дохив. Царайд нь гуниг баяр хоёр хослон илэрсэн бөгөөд сайдын буюу сенатчын оршуулга дээр л тийм царайтай байдаг юм санжээ. Үг дуугаралгүй Пикартай гар барилаа. Чингээд генералыг гарч одсоны дараа: «Үйлийн үр дээ! Бид ярьсаар хөдөлсөөр, найдсаар байсан хэр нь л энэ будилаанд оролцчихдог байж дээ!..» гэж бодсон юм. Энэ бодлоо хэн нэгэн хүнд ярилтай санагдсан боловч бусдыг айлган балмагдуулж болохгүй гэж сэтгэлд нь оров. 

	Тесс сайд нарын зөвлөлийн хуралд ирмэгцээ л Франц улсын хувь заяаны талаар болохоо огт байчихлаа. Танхимаа арай ядан өөрчиллөө. Зарим томилолт нь сэтгэлчлэн бүтэв. Гадаад бодлогыг Бодуэнд хариуцуулсан нь муу биш биз. Тессийн найз Прувог мэдээллийн яамны сайдаар томиллоо. Харин Делибосыг сонгосон явдал Тессийн санаанд үл нийлэлцэх бөгөөд тэр нь Фужегийн найз гэдгийг хэн бүхэн мэдэх тул гайтай амьтан юм... Бас де Голлийг цэргийн яамны сайдын зөвлөгчөөр тавьсанд ёстой л нэг дургүй нь хүрч байлаа. Балай юм! Хагарлын эзнийг ийм албанд тавьдаг байна шүү!.. 

	Энэ мэтийг бодож байсан учраас Тесс фронтын байдлыг ярьсан хүмүүсийн үгийг ч олигтой сонссонгүй бил ээ. Дараа нь Пикарын хэлснийг бодоод Рейногоос

	Энүүхэндээ гэхэд, чи ямар юманд найдаж байгаа хүн бэ?.. гэж асуув. 

	Мажиногийн шугамаас, италийн хилээс хүч нэмэгдэж байгаа; Англи улс хэдэн канад дивиз ирүүлэхээр амлаж байгаа: бас өчигдөр Рузвельтээс тусламж гуйсан гэж Рейно хариулав. 

	Тесс дурамжхан янзаар ярвайж асуув: 

	Германы цэргийг Парист тулаад ирэхээр чи яах гэж байгаа вэ? гэдэг л надад сонин байна. 

	Засгийн газар л Түр лүү юм уу, эсвэл Бордо руу нүүнэ биз гэж Рейно хэллээ. 

	— Тэгээд дараа нь?

	Учир байдал шаардвал Алжирт очно биз. Манайх чинь усан цэрэгтэй, бас хэдэн колонитой шүү дээ... 

	Тесс солиотой мондитой маргаад яах юм?.. гэж бодоод дуугүй болчхов. Энэ нь засгийн газар бус харин амиа хорлогчдын клуб юм. Тессийг аварч чадах хүн Бретейли л байна. Гэвч Бретейли аврахгүй л дээ... «Үнэнч нарын» хуудас Тессийн санаанд ороход дотор нь хачин болсны улмаас нүдээ анив. 

	Ингэж тарчилж байснаас үхсэн нь дээр гэж бодоод мань хүн Бретейли дээр хүрээд очлоо. Хэрэв Бретейли нааш муутай байвал Фужетэй яриа хийх хэрэгтэй болов. Тун ч болшгүй бол Америк руу яваад өгөх хүн юм... 

	Бретейли бичгийнхээ ширээний ард их зантай, цэх бөгөөд донжгор суух тул зориуд маяглаж байгаа мэт харагджээ. 

	Өнөө өглөө Бретейли нэлээд гашуун юм амсаж, гэргий нь уйлж хайлан: «Германы цэрэг Парисыг эзлэх нь. Муу хар тамлагч чамаас л болж байгаа юм!..» хэмээн зэмлэсэн ажээ. Дюкан ч гэсэн, Фуже ч гэсэн бурууг бусад руу түлхэх санаатай байдаг нь илэрхий учраас улс төрийн өрсөлдөгч нарын зэмлэлээс сэтгэл зовох юм Бретейлид байхгүй бил ээ! Германы эсрэг дайтах явдал бол гэмт хэрэг!.. гэж Бретейли хэлж байгаагүй биш дээ... Иймд нас барсан хүүгээ дурсан: «Хүүг минь ч алсан шүү! Чи хэнийг ч ална!» хэмээн хашхичиж байгаа гэргийдээ юу ч гэж хариу хэлэх бил ээ. 

	Бретейли газрын зураг ширтэн бодлогоширно. Бууж өгнө, эвлэнэ... Тэгээд цаашдаа яах вэ?.. Франц орон бол Албани юм уу, Чех шиг улс биш гэдгийг саяхан манай дайсан байсан улс ойлгох уу? Ойлгохгүй байж магадгүй ээ, эд бол өөр цус махны, өөр аягтай хүмүүс шүү. Тэгвэл баларна. Өөрийн нь төрсөн Лотаринги нутаг германы болчихно!.. Ач гуч нар нь Бретейлийг хараан занахад хүрнэ. Харин тэнэмэл Дюканыг тэд баатарлаг эрд тооцох болно... 

	Бретейли хойчийг харахыг байсаар олон жил болсон тул Ардын фронтыг үзэн ядах гэнэн бодолд толгойгоо мэдүүлсэн хүн юм. Гитлер, Муссолини Франко нарын ялж байхад өөрөө ялж байгаа мэт баярладаг байлаа. Бенеш Прагад байхгүй болсонд бас баярладаг байв. Бүр саяхан, данийн засгийн газрын шийдвэрийг сонсоод социал-демократ нар бас гэдрэгээ унаад өг өө шив! хэмээн таашаангуй жуумганаж байсан юм. 

	Мань хүн яагаад гэнэт сандраа вэ?.. Санаа амар бишийнх. Биеэ барих хэрэгтэй... Мөдхөн Бретейли засгийн мэдлийг авна. Тэгээд парламентыг тараана. Журам тогтооно. Тэр журам доромжлол зовлон нулимсаар бий болно... Ямар ч л гэсэн шинэ Франц бий болох бөгөөд гашуудлын царайтай бэлэвсэн авгай буюу гуйланч гэлэнмаа шиг боллоо ч гэсэн шооч Марианаас л хавьгүй дээр дээ!

	Тессийн хүрч ирэх үед Бретейли гэргийнхээ зэмлэлийг ч, өөрийнхөө хулчгарыг ч аль хэдийн мартаж орхиод, хэнэггүй царайлан дүнсийж байв. Гэтэл Тесс ийн дуу алдлаа: 

	— Цаадуул чинь солио тусжээ! Аглаг ойд сүсэгтэй нохой сармагчин Мадагаскар арал руу нүүлгэх гэнэ... Гэтэл германы цэрэг Руанд тулж ирээд байгаа. Бид ямар нэгэн арга хэмжээ авах ёстой юм! Цаг айхавтар тулгамдчихлаа. 

	— Би чамд сануулдаг байсан шүү дээ... 

	— Юу гэж санууллаа?.. Намайг танхимдаа хэвээр бай гэж хэн зөвлөлөө? Чи шүү дээ. Одоо болохоор чи биеэ зайлах уу? (Тесс гар занган дэвслэв) Чиний тэр «үнэнч нар» чинь миний эсрэг бодолтойг би мэдэж байна... Гэвч энэ нь учраа олоогүйн уршиг биз. Чи л тэдэндээ хэлж өгөх ёстой. Би чамайг түшиглэж л танхимд дэвшсэн. Ядрах цагт нөхрийгөө хаяж болохгүй ээ!.. 

	— Чи дэмий бухимдаж байна. Би эсэргүүцээд шал дэмий гэж сануулж байснаа хэлэх гэсэн юм. Ер нь үндэсний хэсгүүд чамайг их үнэлдэг шүү дээ. Чамайг гадуурхах хүн байхгүй ээ. Тайвшир! Бид байдлыг хэлэлцэж засгийн газрын бүрэлдэхүүнийг төлөвлөх ёстой... 

	— Танхимыг өнөөдөр өөрчилчихсөн. 

	— Энэ чинь тойв болсон ажил. Би бол шинэ засгийн газрын талаар ярьж байна. Хэд хоногийн дараа эвлэх хэлэлцээрийн тухай ярилцах асуудал гарч ирнэ. Тус орныг барьж байх чамбай хүмүүсгүй байлгаж болохгүй. Тэгэхгүй бол коммунистууд далимдуулна. Засгийн залгамжлах горимыг Маршал хангах болно. Түүнээс гадна «Вердений баатар» гэдэг бол маш сайхан гуншин шүү дээ. Хагас цагийн дотор хамаг ажлаа багтааж болох байна шүү... 

	— Рейног яах вэ?

	Тэр зулбачихна. Эсвэл бид түүнийг Америкт элчнээр туучихна. Өвгөн л толгой дээр заларна гэсэн үг. Бүрэлдэхүүнд Лавали бид хоёр байх нь мэдээж юм. Хуучин улсаас ганц нэгийг авна. 

	— Миний санахад, Бодуэныг үлдээх хэрэгтэй. 

	Зүйтэй. Түүнд италичуул сайн байдаг юм. Дараад нь Пруво аж үйлдвэрийн эздийг төлөөлнө. Меже түүнийг их авьяаслаг гэдэг юм... Чамайг ч бас би биччихээд байгаа. 

	Тесс таалалтай байгаагаа далдалж эс чадсан боловч ёсыг бодож өнгөн дээрээ татгалзах байдал гаргаж хэлсэн нь: Миний нас их боллоо. Залуу хүн тавьсан нь дээр ээ... Үгүй ээ, чи бол туйлын хэрэгтэй хүн. Танхим өөрчилж байгаагаа эргэлт гаргаж байгаа мэтээр орон даяарт бодуулах хэрэг алга. Яарвал даарна. Бас тэгээд чамд бүгдээрээ дасчихсан юм. Дунд зиндааны франц иргэн бүр чамд биширдэг бөгөөд чамаас өөр хэнийг ч хүсдэггүйг санах ёстой. Ийм будилаантай цаг үед орой даяарыг тайвшруулж байхаас эрхэм зүйл байхгүй. 

	Тесс сэргээд явчхав. Овжин Фуже л энэ бүхнийг зохиогоо биз! Харин нөгөө хуудас тэнэг ятгалга байжээ. Намайг Бретейли ариун шударга хүн гэж санадаг байжээ... Тесс тун саяхан бухимдаж байснаа мартаж орхиод шинэ засгийн газрын хөтөлбөр хэлэлцэх ажилд орж: 

	— Хэрэв бид тунхагтаа эвлэх хэлэлцээр хийхэд бэлхэн байгаагаа дурдах бол бараг бэлэн бий шүү. Германчууд дэндүү чанга болзол тулгах байх л гэж би айж байна. Олон давхар амжилтаас болж тэдний толгой эргэхэд хүрч байгаа. Санаагаар болдог сон бол юм юмыг тааруулах сан. Чиний тэр нэрсийн дотор нэг л хүний нэр дутуу байна. Мэдээжийн хэрэг, миний саналыг хүмүүс ширүүн алхам гэж л үзэх байх. Гэвч одоо тэсвэр хэрэгтэй байна... гэв. 

	— Чи Виарыг ярьж байгаа юм уу?

	— Виарыг ээ? (Тесс гайхаж Бретейли өөд харав) Тэр чинь ёстой новш! Хөгшин зүлд! Энэ далимд хэлэхэд тэр монди зугтчихсан байх. Тэр биш ээ, би Гранделийг бодож байна. Чи бид хоёр хэзээ язааны найз учраас илэн далангүй ярьж болох юм. Чи нөгөө бичгийн паянг мартаагүй нь мэдээжийн хэрэг... Бретейли байж ядахынхаа эрхэнд шугамаар ширээ тоншиж хэллээ: 

	— Түүнийг би зохиомол бичиг гэж чамд хэлсэн шүү дээ. Чи одоо тиймэрхүү балай зүйлийг сэргээж бодох гэж үү?

	— Чи миний хэлснийг ойлгоогүй байна. Би Гранделийг муучлахын тулд хэлсэн юм биш ээ... Огт биш... Гэвч Гранделийн нөхөд Берлинд олон бий нь маргаангүй.... Тийм хүн одоо л чухал юм...

	Бретейли албан хэлбэрээр хөндийдүүхэн байдлаар хариуллаа... 

	— Чиний таавар миний санаанд нийцэхгүй байна. Грандели шинийг сэддэг бөгөөд мэдлэг сайтай хүн болохоороо гадаадад танил ихтэй нь илэрхий. Манай засгийн газарт их л хэрэгтэй хүн дээ. Гэвч ямар нэгэн хүнийг Парист байлгах хэрэгтэй.. Нийслэл хотоо ганц ч улс төрийн зүтгэлтэнгүй орхиж болохгүй. Лавали бид хоёр засгийн эрхийг авахын тулд Рейног л дагаад байх ёстой байна. Чамайг хоцор гэж би хэлэхгүй. Парламентын орчныг сайн мэддэг учраас чи тэнд илүү их хэрэг болно. Түүнээс гадна франц хүн харийн цэрэг Паристаа орж ирэхийг харна гэдэг хэчнээн муухай тул чамд тийм явдал учруулахгүйг бодож байгаа юм... Эцэст хэлэхэд германчууд чамд төдий сайн биш шүү дээ. Тэд манай нарийн ширийнийг ойлгохгүй ээ. Чамайг тэд Ардын фронтоос тавигдсан, гар зангидсан этгээд л гэж үзнэ... 

	Тессэд аягүй санагдав. Удтал дуугүй сууцгаалаа. Хажуугийн өрөөнд Бретейлийн гэргий уйлж байсан тул Бретейли түүнийг чагнан зовуурилан ярвайж байсан юм. Чингээд Тесс аяархан дуугаар ингэж асуулаа: 

	— Чиний бодлоор бол тэд мөдхөн орж ирэх үү?

	— Хоногоор юм уу цагаар л ярих байх... 

	Тесс Бретейлийнхээс сэтгэл түвшин бус одов. Шинэчилсэн танхимд байхыг аятайд бодохоо болилоо. Орчин нь түүнд үл ойлгогдох бөгөөд таатай бус санагдаж байлаа. Бретейли Тесс хоёрын ам нэгдсэнийг Рейно мэдээд орхивол яана? Мандели яахаас ч буцахгүй баривчилж ч чадна, буудан алж ч чадна... Тэдэндээ бол Тесс урвагч, германчуудад бол бараг л «улаантан» хүн. Улстөр гээч юм юутай өөдгүй зүйл вэ! Заяа нь хазайгаагүй цэргүүд бол ядаж л дайснаа хаана байгааг мэдэж байдаг юм. Гэтэл Тессийн дайсан газар сайгүй бил ээ. 

	Тесс далаа хавчив. Нарийн бичгийн дарга нь 

	— Хүлээн авалтыг Пүрэв гарагт болгочихсон шүү гэлээ. Хөөрхий амьтад Пүрэв гарагт германы цэрэг ороод ирчихсэн байна гэдгийг мэдэхгүй л байцгаана гэж Тесс бодлоо. Хэн ч юу ч мэдээгүй байсан юм... Эрүүл агаарт гарвал дотор онгойх байх гэж бодоод мань эр бяцхан зугаалахаар шийдэв. 

	Харанхуй хот харахаас гутрам бөгөөд орилоон хашхираан яндангийн дуу, элдэв янзын чимээгээр дүүрэн байв. Хаалганы ёроол даган хүмүүс бөөгнөрнө. Тессийн чихэнд ийм зүйл сонсогдлоо: 

	— Гамелен биеэ буудаж үхэж гэнэ. 

	— Рейно Америк руу зугтжээ... 

	— Тэд зугтаад явчихна. Харин бид үйлээ эдэлнэ... 

	— Би германчуудаас айхгүй ээ. Надад хамаагүй ээ би бол доорд хүн. Тэд намайг тоох ч үгүй. Харин бөмбөгнөөс л айж байна... 

	— Германчууд өөдгүй амьтад. Тэд Жаз ахыг арван таван онд амьдаар шороонд булсан гэнэ бил ээ, аав минь над ярьсан юм... 

	Бас Тесс гуайн чинь Гитлертэй хуйвалдаан хийсэн хүн дээ... 

	Хүмүүсийн яриа дарагдав. Тесс харанхуйн дунд дэнгийн шон түшин зогсоно. Зүрх нь цохилно. Гудамжаар цэргүүд явж байх шиг ч санагдана. Нүдээ тас аньж хашхирахгүйг хичээн биеэ барилаа. Юун хөлийн чимээ бил ээ?.. Гэтэл тэр нь гуанзны дээврээс саравч дээр нь унаж байгаа том ширхэгтэй борооны чимээ юм санжээ. 

	Тесс энэ насандаа ингэж айж огт үзээгүй юм. Яамныхаа хайсны хаалган дээр амь наана там цаана гүйж хүрлээ. Тасалгааныхаа хурц гэрлийг хараад хүүхэд адил баярлав. 

	Тэгтэл агаарын буу пижигнэлээ. Тесс цонхон тийш гүйн очсоноо буцан зайлав. Германы цэрэг Парист тулаад ирж байна. Мань хүнийг тэд «улаантан» гэж үзэх болно... Гэтэл ажилчид түүнийг Гитлертэй хуйвалдсан хүн гэж ярилцана... бүгд л түүний эсрэг. Мань хүнийг эсвэл буудаж ална. Эсвэл хэд тастаж хаяна. Юун нижигнээн бэ?.. Ойролцоо л бөмбөг буусан байх... Яамыг л чиглээд байгаа л даа... тав таван зуун килограммын бөмбөг л дөө... Дараа нь хүний хүүр ч танигдахгүй дээ... Нэг л арга хайж амь гарах хэрэгтэй юм!

	Тесс юу гэж шийдэх учраа олохгүй нэг сууж нэг босон тасалгаа дотроо холхино. Бие нь жихүүцлээ. Бүр сүүлд нь 

	— Машин бэлд. Бас лааз бэлд... Би хотын зах гарч жанжин штабт очно гэж утасдлаа. 

	Жолиог аятай мэдээ сонсохоор арван нэгэн цагт хагасад ирэхэд: «Ноён сайд жанжин штаб руу явсан» гэж хэлэв. Жолио лавлаж асуусан ч үгүй. Тэр гэртээ гүйж очоод

	— Мари минь юм хүмээ эмхлүүлээрэй! Одоохон л явцгаая. Цаад муу золиг чинь аль хэдийн тонилоод өгсөн байна. Муухай нохой!.. Өглөөхөн намайг үгээр дүйвүүлээд байсан юм.. Урьдын цагт хулгана л онгоцноос зугтдаг гэж ярьдаг байжээ. Одоо тийм биш байна, дарга нар нь онгоцноосоо зугтдаг болжээ. Хулганыг дурсахаа ч больсон байна... Гэвч хулгана бас амиа хоохойлж дөнгөнө... Бушуулаарай хонгор минь, бушуулаарай!.. гэв. 

	 

	 

	XXVIII

	Саяын хэдэн долоо хоногийн туршид Жаннет алмай хайнга юм шиг байлаа. Чухам дээрээ тэр ямар ч юм болоогүй бөгөөд ямар ч зүйлийг сонирхсонгүй бил ээ. Тэр хагас дутуу ухаан алдсан хүнд өвчтөний адил л өдөр хоног өнгөрөөнө. Дессертэй түнжин хагарснаас хойших хохигор байдал санаа сэтгэлийг нь бат бэх хазаарласан ажээ. 

	Жаннет нөгөө л студидээ ажилласаар байлаа. Эргэн тойронд дайн дажны яриа болж сүүлийн үеийн мэдээ бүхий сониныг бие биеийнхээ гараас булаахад хүрч байв. Жаннет тэр яриаг үл анзаарна. Хуучин л янзаараа дуугаа хувирган мөхлөг буюу дарсыг магтаж дараад нь мод, салхи, нам гүм гэсэн хэнд ч хэрэггүй гоёмсог үгийг микрофоноор давтан хэлдэг байсан юм. Шүлэг чимэглэл хоёрын ялгааг танихаа болиод удсан байв. Бас өөрөөс нь түрүүнд ажиллаж байсан нэвтрүүлэгч нарын нэвтрүүлж байсан зүйл ямар нэгэн нүднээ үл үзэгдэх пүүзний чимэглэл мэтээр: «дансанд бичигдсэн цэвэр жин адил замхарч... Тосон толбоноос тодгүй болсон...» мэт санагддаг ажээ. 

	Ням гарагт Жаннет дуу чимээ, хөл хөдөлгөөн дотор орж сэтгэлээ саатуулахыг хичээн орой болтол тэнэдэг байлаа. Маш цэлмэг нэгэн өдөр Парис хотынхон, дайны яриаг талаар орхиод Булоны ойд очиж одон бөмбөгөөр наадаж, усанд сэлж, гуанзны газрын сүүдэрлэг саравчинд орж гаатай ногоон ханд буюу алтан өнгийн жүржийн охь залгилж байцгаав. Багачуул элсээр гоёмсог бялуу хийж тоглоцгооно. Жаннет нэгэн хөөрхөн хөөндэй шувуу олж харсан бөгөөд тэр нь хошуугаараа өд сөдөө засаж байсан юм. Жаннет уруу байдлаар: «хөөндэй гэж» хэмээн хэлэхэд нисээд явчхав. Жаннет гэрэл муутай модот гудамжаар явж байгаад: нүүрэндээ сэвхтэй, итгэмтгий царайтай, ягаан хувцастай хүүхэн, цэрэг хоёрын хажуугаар гарлаа. Цэрэг нь хүүхэд шинжийн царайтай, хар живэртэй юм. Гартаа төмөр малгай барьжээ. Хүүхэн нь уйлан явна. Цэрэг: «Цөм сайнаар дуусна, харж л байгаарай...» гэлээ. Тэгэхэд нь Жаннет ийм янзаар хагацна гэдэг ямар их заяа вэ! гэж атаархав. Өөрөө бол найдах ч юмгүй уйлах ч юмгүй, гуниглах ч юмгүй хоцорсон хүн юм. 

	Даваа гарагийн өглөө Жаннет гэрэл харах дургүй нь хүрсэн тул цонхныхоо самбарыг ч нээлгүй удтал суулаа. Тэгээд өдөр болохоор гадаа гарахад Парис хот танигдахааргүй болсон байх тул мэл гайхав. Дэлгүүр гуанзнууд хаалттай бөгөөд хаалганы нь тус газар салганасан гараар бичсэн бололтой: «Хаалттай» гэсэн зарлал цагааран харагдаж байлаа. Зарим байшингийн хажууд хүн овоорч, цонхыг нь хавтгай модоор таглан хадаж, чемодан сав, боодолтой, баадантай юм гадагш зөөж үзэгдэнэ. Машин тасралтгүй цувж байсан тул гудамж гатлах хэцүү бөгөөд тэдгээр машины тэвш дээр ширдэг дэвсгэр харагдахаас гадна дотроос нь айсан уйлсан царайтай хүмүүс шагайн харж явна. 

	Парисынхан өчигдөрхөн л дүрвэгчдээс «Жаахан харзнахаа яагаа вэ?.. Өнөө Вейганы шугам яалаа?» гэж асуугаад байцгаасан шүү дээ. Гэтэл өөрснөө бас дүрвэж эхлээд, төмөр замын өртөө рүү гүйлдэж ачааны машин өөд авирч, жолооч нараас нь: «Аварч л үз!..» хэмээн гуйн гувшиж байв. Хот гурил нь гоожиж байгаа цоорхой хүүдий мэт цаг өнгөрөх тутам хоосорсоор байлаа. 

	Тэтгэврийн яамны үүдэнд ачааны машин зогсох бөгөөд түүнд сандал ширээ сав шүүгээ тэргүүтэн ачиж байлаа, яах ч гэж байгаа юм бүү мэд. Нэгэн хөгшин авгай хуучирсан пянз шиг саргиа дуугаар: «Намайг бас аваад яв!» хэмээн хашхирна. Жаннет сандарч ийн асуув: 

	Бурхан минь, юу болоод байгаа нь энэ вэ?... 

	Тэр авгай Жаннет рүү хайнга хараад

	Та чинь мэдээгүй яваа хүн үү? Германы цэрэг Руанд ороод ирчихжээ гэлээ. 

	Тэгснээ түрийвчээ унагаад орхилоо, дотроос нь: Ноосон түүдэг, гар нүүрийн алчуур, лаа, жүрж асгарлаа. Авгай уйлав. Жаннет бас уйллаа. Аргаа хайх л хэрэгтэй! Одоохон хүрч ирээд л, бөмбөг буулгана, буудна... Жаннет яарч эхлэв. Энэ минутаас эхлэн Жаннет сэтгэлээр гүйцэд унасан тул үймрэн догдолсон гудамж даган, хуурай зомгол мэт хийсэж явах тавилан учиртай золгох нь тэр дээ. 

	Хаачдаг бил ээ?... гэж бодоод Жаннет гэнэт зогсов. Сэтгэлд хавгүй Лион, эцгийн нь ихэмсэг тамшаа байдал санаанд нь орлоо. Дараагаар нь Флери, үзмийн модны хөхөлбөр нахиа, ялаан дуунаас өөр чимээ үл сонстох нам гүм байдал бодогдлоо... Тэгээд Жаннетад амьд явах хүсэл хэзээ хэзээнээсээ илүү төрөв. Аж төрж явсан зам нь амтат идээ мэт амсаад өнгөрөхийн төдий зүйл шиг санагдав. Яваад өгье! гэж бодогдлоо. 

	Лионы өртөөн дээр хүрээд очлоо. Хүмүүс цугларсан өргөн гудамж нь тэртээ холоос харагдав. Талбай руу нь нэвтэрч болохгүй байв. Цувран зогссон цагдаа нар хүмүүсийг арай чарай тогтоож байлаа. 

	— Мондиуд! Өөрснөө амь зайлаад, биднийг хаячихдаг байна шүү!.. 

	— Урвагчид!.. 

	— Бид урхинд оржээ... 

	Галт тэрэг орой ирнэ гэж цагдаа нар итгэл муутайхан хэлж байв. Хүн үл цөөрнө. Үдийн хэрд хүмүүс хоолоо үгүйлэн сульдаж нээлттэй мухлаг хайж явган зам дээр босоо суугаа хоёрын хооронд юм хүм иднэ. Нэг их үдлэлт болж байгаа юм шиг харагдана. Нэгэн ахимаг насны ажилчин хүн талхны булангаас гамтайхан зүсэж аваад хэдэн хэрчим хиам тавьж Жаннетад өгөв. Талархал хүргэх санаа төрсөн боловч халуураад байх шиг бодогдсон тул Жаннет дөнгөж ам нь хөдөлсөн бөгөөд түүний нь идэж эс чадав. 

	Хар манан хотыг бүрхсэн учраас яагаа ч үгүй харанхуй болчхов. Руан шатаж байна хэмээн ярилцана. Нэг хүн хүмүүсийг: «Энэ бол утаан хөшиг өө...» гэж тайтгаруулна. Эмэгтэйчүүл айн сандарч, харанхуйн дунд орь дуу тавина. Жаннет амьсгаадан зүтгэнэ. Маргааш өглөө нь үүр дөнгөж цаймагц тэнд өдий төдий хүн шинээр нэмэгдэв. Галт тэрэг алга л байлаа. 

	Жаннет гудамж даган сажилж явсаар эргийн гудамжинд хүрч очив. Энэхэн үед нүдний нь харц бүүдгэр дорой байсан тул бусдаас ялгарахааргүй байлаа. Тохиолдсон хүмүүс чемодан буюу түрүүл тэрэг олдох газар сураглаж үзсэн дуулснаа ярилцаж: «Тэд Мантад гэнэ...» «Шантилид гэнэ...» «Елисейн талд шүхэрчид бууж гэнэ...» «Галт тэрэг Аустерлицийн өртөөнөөс явж байгаа гэнэ...» «Худал аа, явахгүй байгаа...» «Баллаж л байгаа нь энэ!..» хэмээлцэнэ. 

	Нэгэн бүсгүй рогалик амтархан идэж уйлан байв. Генерал хүн өнгөрөн одоход мань өвгөн түүнийг хараад нарийхан дуугаар: «Гялайх чинь энэ дээ!» гэж хашхирлаа. Бас мухар гудамжинд нэгэн жаал охин толгой нь салаад уначихсан том тоглоомоо чанга тэврэн уйлна. 

	Сен-Жак гудамжны булангийн талхны мухлаг онгорхой байлаа. Жаннет шинэ талхны үнэр ханхлахад сэтгэл нь сэргэж амьд явахын хүслэн дахин төрөв. Тэрээр: «яая даа байз?» гэж байж ядан бодлоо. Студи дээрээ гүйж хүрлээ. Хайсны нь хаалга цоожтойгоор үл барам манаач нь тонилсон байв. Тэгтэл Марешали санаанд нь орлоо. Жаннетын орж очиход тэр нь ном, халуун сав, негр бурхан тэргүүтэн чемоданд чихэж байсан ба овжин мишээл тодруулсан тэр бурхан нь багтаж өгөхгүй байв. 

	Марешали хашхирлаа: 

	— Сүүлийн сонин хачин юм гэвэл италичуул дайн зарлачихжээ. Өнөөдрийн өдрийг л хүлээгээд байж л дээ, мэдэж байгаа биз... цөөвөр чононууд хувхай!.. Гэтэл засгийн эрх баригчид зугтаад алга болсон... «ялан ялтлаа тэмцэнэ» гээд байдаг нь энэ дээ!.. Машин өчнөөн байна. Бид мөнгө нийлүүлээд худалдаад авчихна. Гранде бензин эрж яваа. Олдож гэм чамайг ч аваад явна. 

	Жаннет баярлаж

	— Флери рүү, за юу? гэв. 

	Бензин олсонгүй. Гранде үүр цайж байхад нэг сав саарал юм орж ирлээ. 

	— Шарли өчигдөр яваад явган буцаж ирсэн байна. Бензин байдаггүй ээ, энэ мондиудыг чөтгөр аваасай! Морь олддог ч болоосой! Бүр ч найдвартай юм сан... Бас Пер-Лашез дээр их буу зоочихсон байна, би нүдээрээ үзлээ. Цэргүүд нэг тийшээ л яваад байна. Ойлгох ч нөхцөл алга... Америк улс дайн зарлалаа л гэлцээд байх юм. Үнэмшсэн ч үгүй... 

	Марешали

	— Бүгдээрээ зугтчихсан болохоороо сонин ч байдаггүй радио ч байдаггүй шүү! Чи мэдэж байгаа биз. Парисыг хаячихдаг байна шүү! гэж хашхирав. 

	Тэр аахилан байж Жаннетад

	— Явган л явахаас биш дээ... гэв. 

	Явгаар яваад Флери оролтой бил ээ! гэсэн гэнэхэн бодол төрсөн тул Жаннет эгшин зуур зориглов. Гэр өөдөө гүйхээр болж

	— Өөр гутал өмсье, үүнтэй ч горьгүй байх гэлээ. 

	Зориг нь төдхөн мохлоо. Машин дүнгэнэж, хүмүүс чихэлдэж, хашхиралдаж, уйлалдаж байгаа гудамжны үймээнд сэтгэл нь гутарлаа. Хаашаа зугтах юм бэ? Зугтаад яах юм бэ? Хаана ч очсон нөгөө л заяа дундуур Жаннет шүү дээ... 

	Буудлын эзэгтэй түүнийг дотно байдлаар угтаж

	— Яваагүй чинь сайн! Яваагүй хүн ч бараг л алга. Сандарч байгааг нь ээ, ичмээр юм. Эд яагаад зугтаж байна, та надад хэлж хайрлана уу? Арван дөрвөн онд германчууд Мо-д ороод л ирсэн. Тэгэхэд бас л зугтаж байсан. Гэтэл одоогоор орж ирээгүй л байна. Өнөөдөр дөчин дивиз авчрах гэнэ гэж надад сүүний худалдагч ярьсан. Тэр чинь хавьтуулахгүй гэсэн үг шүү дээ... гэв. 

	Жаннет үг дуугарахгүй толгой дохино. Лав л нэг цаг чагнан суулаа, бараг хоёр цаг ч болчихсон байх. Зочид буудлын контор орлож байгаа тэрхүү бяцхан тасалгааг наран ээж байлаа. Задгай зуухан дээр муур нарны гэрэл барихыг оролдон тоглоно. Жаннет харж сууснаа: амьд л явах хэрэгтэй байна! гэж бодоод босон харайв. 

	Жаннет Марешилийнд гүйж очлоо; хаалган дээр нь: «Жаннет аа Денфер-Рошеро метроны дэргэд дөрвөн цаг хүртэл хүлээнэ»гэсэн зурвас байв. Жаннет сандран цагаа харлаа. Гурван цаг болжээ. Амжина гэсэн үг... Онгорхой байж тохиолдсон нэг дэлгүүрээс Жаннет ямар ч бодолгүйгээр үнэртэй ус авчихсан юм. Худалдагч нь тэр усыг боох гэж удаан ноцолдсон бөгөөд Жаннет: «Бушуулж үзээрэй!..» хэмээн гуйж байсан юм. 

	Яасныг бүү мэд, тэр метро андуурчээ. Таван цаг болтол Алези метроны дэргэд хүлээв. Дараа нь цүнхээ уудалж нөгөө зурвасыг үзээд золтой л ухаан алдчихсангүй. Денфер - Рошерогийн дэргэд хэн ч алга байв. Шуудан руу гүйгээд очтол тэр нь хаалттай байлаа. Хаагаагүй газар бараг алга... Зочид буудалдаа ирж байж утастай залгав. Дессер лүү утасдлаа. Одоо бол хайр сэтгэл ярихтай манатай. Өөрийгөө дайгаад яваасай гэж л бодсон юм. Хариу байдаггүй. Тэмдэглэлийн дэвтрээ гаргаад хэн болохыг нь үл харгалзан дугаар нь байгаа утас бүрийг эрэгдэв. Ив ижилхэн дүү дүү гэх чимээнээс өөр юу ч сонссонгүй. Байж ядаад: «Ганц ч амьтан байдаггүй шүү!..» гэж хэлэв. 

	Гэтэл буудлын эзэгтэй хадам ахтайгаа уулзаж амжсан бөгөөд тэр нь «Ямар ч дивиз ирэхгүй. Цагдаа, гал сөнөөгч нараас өөр хүн хотод бараг алга болоод байгаа. Генерал маань германчууд дээр очихоор Шантили рүү явсан...» гэж хэлжээ. Умар зүгээс их бууны дуу сонстоно. Түүнийг сонсоод эзэгтэй үүний өмнө Жаннетын: «Ганц амьтан байдаггүй шүү» гэж хэлсний адилаар алгаа нэгэн удаа таших мэт болоод ум хумгүй явахыг завдав. 

	Жаннет дээшээ өрөөндөө орлоо. Цонхны дэргэд удтал зогсов. Урт гудамж даган хүмүүс зогсоо зайгүй цувна. Зарим нь жаал жуул новшоо түрүүл тэргэнд хийгээд түрж явна, зарим тэргэнд нь чавганц сууж явах буюу нохой зогсоод хуцаж явна. Цонх бүхний самбар таг хаалттай харагдана. Тэгээд Жаннет бас л: «Ганц ч амьтан байдаггүй шүү!..» гээд хэлж орхив. 

	Яах ч учраа олохоо больсон нэг хүн түшлэгтэй сандлаа үүрчихсэн явна. Нэгэн жаал хүү модоор хийсэн морь тэврээд явж ч байна, орхихгүйг бодоо биз. Шувууны тор барьж яваа чавганц ч байна. Нүдэндээ хавчуур шил хийсэн нэг хүн номын цүнх муур хоёр барьж явах бөгөөд муур нь тавиулахыг оролдож тэлүүлэн орилно. Цойцон тэргэнд чавганц суулгасан хүн ч явна. Хоёр нялхас тэвэрсэн эмэгтэй ч харагдана. Дугуйтай хүмүүс ч явна, бараг л дугуйтны шувтарга биз. Ханхай хоосон хотод байх юутай зэвүүн бил ээ!.. 

	Тэгээд Жаннет гүйсээр доод давхарт буулаа. Буудлын эзэгтэй хамаг юмаа хаяад, Жаннетэд хэлэх байтугай тасалгааныхаа хаалгыг ч цоожлолгүй явсан тул алга байв. Жаннет гүүрний гудамжны голыг даган алхлаа. Нефтийн агуулах шатсаны хэншүү ханхлах тул амьсгалахад бэрхтэй байв. Дараа нь бороо орлоо. Хярваснаас болоод борооны ус хар харагдаж байсан юм. Жаннетын нүднээс асгарсан нулимс ч хар байв. Жаннет ямар ч бодлогогүйгээр, бусдыг бараадан нүдээ дүрлийлгэн явсаар царай алдсан хотыг орхин одов. 

	 

	 

	XXIX

	Аниэс өглөөний турш сонин хайлаа. Зарим нэгэн нээлттэй байгаа мухлагт аль түрүүчийн өдрийн сонин байсан боловч төдхөн онгорхой мухлаг олдохоо байлаа. Сонин гарахгүй гэнэ хэмээн ярилцана. Гэвч оройхон болж байхад сонин худалдагчийн дуу сонсогдсон тул нэг сонин булаах шахам авлаа. Тэргүүн нүүрт нь гүүрний гудамж, нохой усанд оруулж байгаа эмэгтэй хүний гэрэл зураг харагдах бөгөөд тэр нь: «Парис байдгаараа л байна» гэсэн тайлбартай байв. Аниэс өнгөрсөн сонин өгсөн байна гэж уур нь хүрлээ! Тийм биш ээ зургаадугаар сарын арваны сонин юм санжээ... Радио чагнахаар сургууль руугаа гүйлээ. Амны уншлага болсон зүйлээ нэвтрүүлж: Америкийн элчин сайд Буллиг Жанна д’Аркийн хөшөөнд улаан сарнай өргөж англи-саксоны аялга оруулан «Жанна минь, эднийг аварч өршөөх болтугай!.. гэж сүүрс алдан хэлэв. Дараа нь танго бүжгийн аяар ийн дуулав: 

	 

	Хамгийн сэтгэлийг булаагч та нар

	Хан боргоцойгоор юугаа хийнэ дээ?

	 

	Тэгээд эцэст нь тэр диктор үгийг үеэр нь таслан байж: «Альпын маань ялгуусан дайчид Нарвикаас гарч, дорно зүг явж байна..» гэв. 

	Рике сэтгэл догдолсны эрхээр ингэж асуулаа: 

	— Юу нэвтрүүлж байгаа юм бэ?

	— Юу ч биш. Бодвол, мэдээ хүлээж байгаа биз. Маргааш хэлнэ байх. 

	Гэвч маргааш өглөө нь радио дуугарсангүй. Аниэс цөхрөнгөө барж байлаа. Явъя гэсэн бодол хамгийн түрүүнд орж ирэв. Дакс орвол аав дээрээ очих юм. Германы цэрэг тэнд яасан ч очихгүй... 

	Аниэс алчуур даавуу консервын лааз хөглөрсөн хоосон өрөөнүүдээр хэсэв. Өчигдөрхөн л энд дүрвэгчид сууж байсан юм. Рике л үлдсэн бөгөөд: «хөдөлж чадахгүй байна...» хэмээн гонгиноно. Аниэсийг явахыг нь мэдээд байгаа атлаа яах санаатай байгааг нь асуусангүй. Явахгүй юм биш байгаа даа? гэж горьдсон янзаар Аниэсийн хөдлөх бүрийг ажиглана. Ганцаар хоцрохоос л хамгийн их айдаг ажээ. 

	— Бүгд яваад өгсөн дээ. Хотоор юутай байна? гэж тэр асуулаа. 

	— Яваад л байцгаана. 

	Тэгээд, жаахан дуугүй болсноо Аниэс

	— Би явахгүй ээ гэж нэмж хэллээ. 

	Рике инээмсэглэх гэтэл татвалзав. Гэтэл Аниэс Дудугээ тэврэн ингэж бодлоо: би чинь яагаад явахгүй гэж байгаа бил ээ? Рикег өрөвдсөндөө тэр үү? Гэвч Дудугээ бодох ёстой шүү дээ... Хүүгээ аврах хэрэгтэй шүү. Мэдээжийн хэрэг замдаа алдчихаж ч магадгүй. Бельги авгай охиноо алдчихсан гэсэн. Бас энд бөмбөг буулгана. Мөн л хоёр мянган хүн алагдана... Бүр ч аймшигтай юм болох биз. Яагаад би явахгүй байна вэ?.. Нэг төрлийн нэрэлхэл юм. Ганцхан цагийн өмнө л радиогийн дэргэд очиж үг сонсох гэтэл юу ч хэлэхгүй дүнгэнээд байхаар нь айж л байсан шүү дээ. Бүгдээрээ зугтах нь ичмээр юм шиг санагдана. Аниэс ёсыг бодоод хүнгүй хоцорсон Парист зориг гаргаад үлдэхийг бодсон бил ээ. 

	Мелани гүйж ирээд, хамт явахыг ятгаж

	— Биднийг ажилчид аваад явчихна. Тэд дөрвөн ачааны машинтай байгаа. Ямар ч л гэсэн дотнын хүмүүс шүү... гэсэнд Аниэс хоцрохоор шийдсэнээ хэлэв. Меланийн уур хүрч: Аниэсийг маанагдуу гэж ярилцдаг нь үнэн юм, нөхрийгөө алсан амьтдаас ч зугтахгүй нь байна. Германчуудтай байх нь!.. гэж бодлоо. 

	Тэгээд ингэж хэллээ: 

	— Юу сайхан бэ, дур сайхан даа. 

	Рикед хоолыг нь өгчхөөд Аниэс гадаа гарав. Хүмүүс явсаар л байлаа. Эдний хамт явах сан гэж үнэхээр бодогдлоо! Тэгснээ «болохгүй ээ» хэмээн царай даран ахин дахин хэлэв. Хотын захиргааны байшингийн хананд нэгэн зүйл бяцхан хуудас харагддаг бил ээ. Дээр нь: «Францын Бүгд Найрамдах Улс. Эрх чөлөө. Тэгш эрх. Ахан дүүгийн ёс» гэж бичсэн байдаг сан. Гэтэл: «Парис нээлттэй хот болсон. Цэргийн захирагч генерал Денц» гэсэн байхыг Аниэс уншив. Хажууд нь сийрсэн бүрх малгайтай нэгэн өвгөн зогсож байв. Аниэс

	— «Нээлттэй хот» гэдэг чинь юу гэсэн үг вэ? гэж асуув. 

	Өвгөн далаа хавчиж хэлэв: 

	— Бүү мэд. Хэрэм биш гэсэн үг байж магадгүй. Эсвэл папын хүсэлтээр ингэж бичсэн байх. Хатагтай минь. Ямар ч л гэсэн өөдтэй үг биш байх... 

	Нэгэн ажилчин хүн ирж уншаад ийн сүүрс алдлаа: 

	— Муусайн шаарнууд, хуйвалдсан байна!.. 

	Түүний өрөөсөн нүд хиймэл учраас эрүүл нүд нь доголон нулимс унагана. Хиймэл нүд нь Аниэсийн зүг хайнга ширтэнэ. 

	Бандгар биетэй, сахалтай цагдаа инээвхийлэн хүрч ирээд ингэж хэллээ: 

	Журам сахиулж бай гэж биднийг энд орхисон юм. Нээлттэй гэдэг чинь айх аюулгүй гэсэн үг. Одоо эвлэх хэлэлцээр хийх гэж байна

	Гэвч хүмүүс явсаар л байх бөгөөд Аниэс тэднийг хараад: явж л байвал юм бодохгүй амар юм санжээ гэж атаархав. 

	Аниэс орой Рикег тайтгаруулах санаатай

	— «Нээлттэй хот» гэж бичсэн байна, тэр нь буудахгүй бөмбөгдөхгүй гэсэн үг юм гэнэ гэв. 

	— Би бөмбөгнөөс айхгүй ээ. Бидний ирэх замд дандаа л бөмбөг хаяад байсан. Харин би тэднийг ирэх вэ гэж л айдаг юм. 

	Аниэс буруу харсан бөгөөд анх удаагаа уйллаа, бас Рикегийн «дайсан ирэхээс л айдаг!..» гэдгийг ойлгов. Энэ минутыг хүртэл Аниэс надад ямар хамаатай бил ээ... гэж бодосхийгээд, болж байгаа үйл явдлаас хөндий байсан юм. Дайсныг: өөр маягийн л хувцас хунартайгаас биш адилхан л хүмүүс гэж боддог байв... Тэгтэл: «Тэд ирнэ гэж үү?.. Германчууд Парист сууна!..» гэж бодохоос гэнэт зүрх нь шимшрэв. Аниэс энэ хэдэн үгийг ахин дахин хэлж асгартал уйллаа. 

	Тогтож сууж чадахаа байгаад гүйж гарлаа. Өгсүүр гудамжаар сахал сармай нь ургаж хиртэж бохирдсон цэргүүд уруудаж явав. Тэд цонхыг нь таглаж хадсан байшин савыг харамсангуй ширтэхээс гадна хотоос гарахыг яаран сажилж явлаа. Нэг цэрэгт Аниэс жаахан талх бурам өгөв. Тэр Аниэсийн царай өөд харж, аяархан дуугаар

	— Баярлалаа. Баяртай гэлээ. 

	— Аниэс түүний харцыг мартаж үл чадна. Бас ямар учраас тэр тэгж ерийн бус янзаар «баяртай» гэж хэлэв?.. гэж бодно. 

	Гэртээ ирээд, Аниэс радио сахив. Рейногийн хэлсэн үгийг Тулузээс нэвтрүүлж байх бөгөөд тэр Рузвельтэд хандаж эцсийн хүсэлтээ айлтгалаа хэмээн сонстох төдий дуугаар ярилаа. Дараагаар нь хамба лам: «Энэ бол үйлийн лай» учраас тэнгэр бурханд наманчлахыг уриалав... Бүүр түүрхэн паржигнаан сонстов. Тэгснээ хажуугийн тасалгаанд дуугарч байгаа мэт чангаар гэнэт: «Үндэсний сэргэлт» радио станц ярьж байна. Бууж өгцгөө! Бид нууцгай хэдэн отряд зохион байгуулсан. Арван зургаадугаар отряд Арлид масон нар ба марксистуудыг толгой дараалан буудаж аллаа. Дөчин наймдугаар отряд Греноблд байгаа...» гэж мэдээлэв. 

	Рике

	— Бяцхан зөөлрүүл! Сонсохоос дургүй хүрээд байна!.. гэв. Аниэс хэвтэлгүйгээр, шөнийн турш харанхуй цонхны дэргэд моторын дүнгэнээн, их бууны дуу чагнан. талийгаачийнхаа хойноос эмгэнэж байх мэтээр Парисынхаа хойноос эмгэнэн суугаагаараа хонолоо. Тэгээд Рике хүү хоёртоо сүү олж авчрах санаатай Дудугээ дагуулаад гарлаа. Байдаггүй шүү хамаг мухлаг хаалттай байв. Бас амьтан хүн ч үзэгдсэнгүй. Харин нэг эмэгтэй л тэрэгтэй хүүхдээ түрж явлаа. Хүмүүс хотоос явсаар байна гэсэн үг...

	Булан тойроод нэг цэрэг гүйн гарч ирсэн бөгөөд бор царайтай хүүхэн хар нүд нь том учраас ч тэр юм уу, Пиэртэй адилхан санагдав. 

	— Порт де Орлеон руу хаагуур очдог вэ? Бушуулаарай!.. 

	Аниэс очих зам зааж өгөөд асуусан нь: 

	— Тэд хаана байна?

	Мань цэрэг гараараа дохичхоод гүйн одов. Аниэс чанагш хандлаа. Цонх бүгдийн самбар хаалттай. Ганц ч хүн алга. Талбайн цаг гурвын тоо заагаад зогслоо. Цохилт нь зөөлөрсөөр зөөлөрсөөр... 

	Дараа нь дүнгэнэх чимээ гарав. Хэсэг нисэх онгоц маш доогуур ниссэн тул далавчин дээрх хар загалмай нь тодхон харагдаж байсан юм. Аниэс: «Одоо бөмбөг хаяна» гэж бодов. Дудуг минь л алчих байх даа би хамаагүй хэмээн бодоод сэтгэл тайван байгаагаа гайхлаа. Солио тусаад юу ч мэдэхээ байлаа гэсэн үг... 

	Тэд цэцэрлэгт гудамж хүртэл өөдөөс нь хэдэн герман айсуй тул Аниэс зогтусав. Буу үүрсэн хэдэн герман цэрэг задгай машинд сууж явна. Аниэс ийм тийм юм эс бодон хүүдээ л тэднийг харуулахгүйн тулд алгаараа нүдийг нь халхлав! Яах ч учраа олохгүй, харахыг бодоогүй атлаа дэмий л харь хүмүүсийг ширтэн байлаа. Ороод иржээ! Ороод ирж! гэдэг л ганц бодол толгойд нь эргэлдэнэ. 

	Морин цэрэг явна. Морины шээсэнд гүүрний гудамж гялтганан харагдана. Шуудайтай гурил дээр: «Лили» гэж бичсэн байхыг Аниэс үзэв. Дэргэдүүр нь хацар дээрээ сорвитой машинтай офицер өнгөрөхдөө ярвагар байдалтай инээмсэглэв. Өрөөсөн нүдэндээ шил зүүжээ. Нэг нь зургийн аппарат барьж зураг авч байлаа... Өөрийн нь зургийг ч авчхав бололтой... явах хэрэгтэй... гэтэл явж үл чадна... Бас л цэргүүд юм... идэцгээж байх юм... залуухан эрчүүл юм.. яагаад ийм олон хүн нүдэндээ шилтэй юм бол?.. Аниэс шиг харалган байх... үгүй ээ тийм баймгүй юм... Юутай аймшигтай бил ээ! Ороод иржээ!.. Ороод ирж! 

	Аниэс нэг хашааны хаалган дээр зогсож байв. Дотроос нь бараан өнгийн хатгамал хувцастай, ахимаг эмэгтэй шагайн харж герман цэргүүдийг үзээд уйлсаар буцаад орчхов. Сүрхий будмал хоёр янхан хүүхэн хажуугаар нь гүйн өнгөрч инээд алдан офицерыг нь алчуураараа даллав. 

	Дуду хөхиүн байдлаар гэнэт

	— Яасан олон цэрэг вэ! Аав ирэх үү? гэв. 

	— Дуугүй бай! Эд чинь герман нэрэг!

	Аниэс чанга дуугарсандаа бантав. Дуду уйллаа. Бушуухан харих санаа төрж хүүгээ хөтлөн нарийхан гудамж руу оров. Бушуухан л харих юм сан!

	Үдийн халуун наран байж ядтал шарж, хаягдал зүйлс наранд илжирнэ. Байшин бүрийн дэргэд хогийн хайрцаг байх бөгөөд хүнтэй байх цагт буюу гурав хоногийн өмнө гаргаж хаясан зүйл бил ээ. Сургуулийн хашааны хаалганы дэргэд нэг гулууз мах хэвтэв. Тэр махны илжрэнг үнэр гудамжаар тарж байлаа. Золбирон хоцорсон ноход сүүл хавчин гудамжаар тэнэж явах бөгөөд гүүрний гудамжийг дорой царайлан шиншээд, дараа нь тэнгэр өөд харан улина. 

	Рикег гудамд байхыг Аниэс үзэв. Тэр гулдайн хэвтээд хагас нээсэн хаалганы яс модноос зууран, шүдгүй амнаасаа хэлээ унжуулсан байв. Дуду

	— Ах яачихаа вэ? гэж асуув. 

	Аниэс дуугарсангүй. Гэтэл гудамжинд бадрангуй шинжийн маршийн чимээ гарах нь сонстов. 

	 

	 

	XXX

	Андре гацаж орхив. Германы цэрэг Парист ойрхон ирснийг ухаарах үед нь галт тэрэг ч олдохоо больсон, машин ч олдохоо больсон байв. Өрөөсөн хөл нь гишгэж болохооргүй өвчтэй байсан тул явгаар явж эс чадав. Суудаг байшин нь ханхай оргиод явчихлаа. Андре хоёр өдрийн турш цэргийн хөгжим, морин төвөргөөний чимээ сонсов. Идэх хоол үл олдох боловч өлсөөд байсангүй. Юу болж байгаагийн учрыг олох гэж оролдолгүйгээр диван дээр огтолсон мод адил хэвтэж хааяа хааяа зүүд нойронд автана. Үүнээс өмнө ингэж их зүүдэлдэггүй байсан юм. Зүүд нь ер учир утгагүй: өөрөө алимын модон дунд пулемётын хажууд хэвтэж, аав нь сум өгч байх шиг ч болно. Дараа нь хурим хийж, Нивели алимын дарс түгээж байх бөгөөд Жаннет: «Намайг ёсолж төрлөчихсөн...» гэж байх шиг ч болно. Гэвч хэнтэй түүнийг ёсолсныг бүү мэд. Тэгээд Андре сэрмэгцээ нөгөө муу бүүдгэр тасалгаагаа ширтлээ. Өөрөө ч Паристаа байна. Бас германчууд ч Парист ирчихжээ... 

	Байшингийн ёроолд цэргүүд шуугилдана. Цонх руу босож очоогүй тул мань хүн үл үзнэ. Дотроо л: «Намайг алаад өгдөггүй нь юутай балай!..» гэж бодно. 

	Нөгөөдөр нь хаалга балбалаа. Андре босоод, биеэ цэхлэхийг хичээв. Ямар хүн ирдэг бил ээ? Тэднийхэн л байх... Дотор нь зарсхийлээ. Гэтэл Лори нүдээ хар юмаар даруулж боочхоод зогсож байв. 

	— Чи бас яваагүй юм уу? гэж Андре асуулаа. 

	— Мөнгө ч өгч үзсэн, цагаа ч өгч үзсэн. Нэг жолооч аваад явмаар байснаа больчихсон. Өвчтэй эхийгээ чирээд би явгаар яаж авч явах вэ... Андре чи юу болоод байгааг мэдсэн үү?

	— Мэдээгүй ээ мэдэх ч хүсэл алга. 

	— Бид нэг довцгийг хамгаалж байлаа. Гэтэл Сайд нар яаж вэ? Тэд Парисыг хаяад зугтсан байна... 

	Андре дуугарсангүй. 

	— Чи эндээ ганцаараа байгаа юу?

	— Ганцаараа. Германчуудын ирснээс хойш гадагш гараагүй л байгаа. Гарах хэрэгтэй болоод байна, тамхиа дуусчихсан. Шерш-Медийн гудамж эл хуль байв. Тамхины мухлаг хаалттай байлаа. Андре гэнэт зогслоо: маш сонин харагдсан ажээ!.. Хотыг цэвэрлэчихсэн юм шиг. Эдгээр хуучин гудамжнууд үүрээр л ийм байдаг юм санжээ, гэвч одоо бол үдийн нарны хурц гэрэл цацарч сүүдэр богиноссон цаг бил ээ. Бас чимээ үл гарна... Помпейн гудамжаар жуулчид гарахад л ийм байдаг байх. Жуулчид шүү. Гэтэл эд бол оршин суугчид нь бил ээ. Лорид: «Бид ч Помпейнхэн болжээ дээ» гэж хэлээд урамгүйхэн инээв. 

	Энд бяслаг, тэнд гаанс зардаг сан. Хуучны зүйлийн худалдаачин Боло шаазан хүнийхээ тоосыг үлээж байдаг сан. Жозефина хавирга шарж байдаг сан. Энэ чинь юу вэ?.. Булангийн байшингийн нүүрэн талд ангаахайнуудаа цусаараа хооллож байгаа нэг хотон шувууны дүрс байдгийг урьд өмнө ажиглаж хараагүй юм санжээ. Энэ хотон таван зуун жил болж байгаа тул юм их үзсэн биз... Гэвч юм харах завгүйгээр ангаахайгаа хооллосоор байгаад юу ч үзээгүй байж ч магадгүй... 

	Лори ингэж ярилаа: 

	— Эжий маань: чи гитараараа одоо яах юм? гээд л уйлаад байх юм... Нээрээ, түүгээр ч яах вэ дээ, Германчуудын хурим дээр тоглолтой ч биш дээ... 

	Андрегийн сэтгэлийг сэргээхийн тулд тэр инээмсэглэхийг оролдов. Гэтэл өрөөсөн нүдгүй болсон царай нь бөмбөгдчихсөн байшин шиг санагдахад Андре буруу харав. 

	Тэр хоёр талхны мухлагийн дэргэд зогсож байлаа. Андре гэнэт өлссөнөө мэдэв. Мухлагт орцгоолоо. Энэ нь элчин сайд нарын газрууд ба Сен-Жармений харшуудыг хангадаг учраас гоёмсог мухлаг байв. Мухлагийн эзэн тавь эргэм настай, нүүрээ ягаартал нь будсан сайхан цээжтэй авгай, худалдагчдаа

	— Зэрлэг амьтад ирнэ гээд л хэн хүнгүй л ярилцаад байсан. Гэтэл эд чинь эелдэг л хүмүүс байна шүү дээ. Ядаж авсан юмныхаа үнийг дутуу өгөхгүй юм... гэв. 

	— Эд чинь л журамтай болгоод өгнө, манай ажилчдыг ч ажилд сургаад өгнө. Ер нь сайн л болгоод өгнө!.. гэж манай эзэгтэй ярьж байна бил ээ. 

	Андре гамбир талх идэж байсан тул амандаа залгилгүйгээр

	— Танай эзэгтэй сүрхий хүн юм л даа! гэв. 

	Мөнгө хураагч эмэгтэй Андред шивнэв: 

	— Энэ чинь Меже хатагтайн нярав шүү. Та франк марк хоёрын алинаар нь төлөх вэ. 

	Андре жуумалзан хэлэв: 

	— Над марк байхгүй ээ, маркаар цалин аваагүй л байгаа. Би чинь ноён Меже биш шүү дээ... 

	Мөнгө хураагч эмэгтэй түүний ёжийг ойлгоогүйн улмаас үнэнхээсээ ингэж хэллээ: 

	— Энэ маркийг чинь ёстой нь биш, хуурамч нь гэж ярилцах юм. Германдаа гүйлгээгүй болсон марк л гэх юм. Гэвч би түүнийг дэмий яриа байх гэж боддог. Эд тохитой хүмүүс учраас хуурамч мөнгөөр наймааламгүй юм... 

	Андре Лоригийн мөрөн дээр алгадаж хэллээ. 

	— Дуулав уу? Меже хатагтай гэнэ... Манай Фрессин бүр тэр цагт таниад орхисон байна. Тэгээд биеэ буудчихжээ... Тэр л одоо амар байгаа. Ингэхэд чи бид хоёр яах байна?.. 

	Андре байшин бүрий нь, чийдэн бүрий нь мэдэх болсон гудамжаараа явж байгаа боловч одоо бол энэ хотод харийн хүн мэт болсон байлаа. 

	Гамбир талх хорхойг нь хөдөлгөжээ. Тэд зоогийн газар орлоо. Хамаг ширээг нь германчууд эзэлсэн бөгөөд том том тавагтай хоолыг шунаг идэж, завсарт нь пиво шампанск цөлмөж байв. Туг далбаа, хөгжмийн эгшиг нь алга байгаа боловч хагартлаа цадсан хүмүүсийн царайг харахад дийлсэн талын хөхиүн шинж илхэн байх шиг санагдлаа. Арав арван өндгөөр хийсэн шарсан өндөг байна! Хүн бүрд нэжгээд тахианы мах байна! Таван лонх шампанск! Намалзуур нахилзуур хөдөлгөөнтэй тогтворгүй нүдтэй эзний нь гарт шинэхэн маркнууд шажигнаж байлаа. 

	Андре Лори хоёр хажуугийн хүмүүсээ харахгүйг хичээн хүнд ажилд зүтгэж байгаа юм шиг байдалтайгаар үг дуугаралгүй сууж хоол идэв. 

	Лори гэнэт тавгаа зайлуулан түлхээд царай нь зэвхийрлээ. 

	— Чи яав аа?

	— Харж байгаа биз дээ?.. 

	Мань хүн том толины дээд талд: «Манайх еврей хүнд хоол өгөхгүй» гэж бичсэнийг заав. Андре бувтнан хэллээ: Яая гэх вэ дээ, шинэ эздийнхээ таалалд зориулсан чимэглэл л биз... 

	— Тийм л дээ, гэвч би... (Лори цухалдсанаасаа болоод ярьж чадахгүй шахам байв). Би еврей шүү дээ... Ийм юм миний санаанд огт орж байгаагүй... 

	Андре хоолоо дутуу идэж босоод мөнгөө төлчхөв. Зоогийн газрын эзэн гүйж ирээд зусар зангаар асуув. 

	— Тавтай зооглов уу та?

	Андре өөдөөс нь дурамжхан харж хэллээ: 

	— Юунд ийм булай юм бичсэн юм бэ?

	Цаадах нь ийн шивнэв;

	— Яая гэх вэ... энэ хүмүүсийн таалалд тохируулах ёстой болоод байна. Намайг гэж битгий бодоорой... Энэ бол эдний л... 

	Тэгэхэд нь Лори түүний зүг хэтэрхий хурцаар харж

	— Үүнийг би хэнд зориулсан юм бэ? Эдэнд үү? Эсвэл та нарт уу? гэж зандраад даруулж боосон өрөөсөн нүдээ заалаа. 

	Тэд буцах замдаа дуугүй л явцгаалаа. Юугаа ч ярих вэ дээ? Довцгийн орой дээр пулемётын хажууд байх тэр цагт зугтаад явчихсан ч дур, үхэл сэхэл хоёрын аль дуртайгаа шилээд авсан ч дур, харин ч дураараа байжээ. Гэтэл одоо болохоор бусдын таалал дагах болж байна. Цагаа Берлиний цагтай тааруулах тушаал хананд хаджээ. Санаа бодлоо ч тааруулах бий. Тэгээд яах вэ?.. Германчуудын хурим дээр наргих уу? Багс шүүрч аваад Берлиний нягтлан бодогч нарын хуримын зургийг Рубенсийн маягаар зурах хэрэг үү? Боль доо Андре минь, одоо будаг шудаг Жаннет маннетын хэрэг ч алга!.. 

	Жаахан халамцуу нэг тэнэмэл эр урт сандал дээр сууж байв. Зоримог харцтай хүн юм. Хажууд нь хоосон лонх байлаа. Тэр хүн ийн бувтнав. 

	— Эвлэрэл гэнэ ээ? Надад тамгатай цаас өгөөд орхи, би гарын үсэг зурчихъя. Би яагаад зурж болдоггүй юм?.. Хоолой хатаад архи уумаар санагдаад байна... 

	Шерш-Меди гудамжаар одоо идэр цэргүүд жагсаж явав. Тэдний нүд гэрэлтэй харц нь хайнга юм. Тэд чанга дуулах тул зуу насалсан саарал байшингууд үл мэдэх тэр дууг сонсон байна. Нэг цэрэг зогтусан зогсож, ангал мэт хавчиг гудамжийг харж, инээд алдан хэллээ: 

	— Бохир хот юм! Бас Парис гээд байгаа шүү... Негрүүдийн л хот байвал таармаар юм.. 

	Тэр цаашаа алхав. Андре хэллээ: 

	— Бид яах вэ, ийх вэ гээд л мангуураад байж бил ээ. Учир нь амархан олдлоо. Парис негрүүдийн ч хот биш, францчуудын ч хот биш учраас үүнийг цэвэрлэх юм байна... 

	Идэр цэргүүдийн өнгөрсний дараа дөчин насныхан нь цувсан ба тэд ядарч сульдсан царайтай харагдав. Тэд түрүүчийн дайн, ялалт, ялагдал, өлсгөлөн, доромжлол амссанаа дурсаж яваа ч байж магадгүй. 

	Андрегийн суудаг байшингийн дэргэд сүүний худалдагч эмэгтэй хоёр жаалтайгаа зогсож байлаа. Герман цэргүүдийг харан уйлж байсан бөгөөд уйлангуутаа Андретэй мэндлээд хэлсэн нь: 

	—Та бодоод үз л дээ!.. Нэг л муухай санагдаад байх юм. Төдий л залуу бус бөгөөд дорой шинжийн нэгэн цэрэг түүний дэргэд ирж, баахан юм хэллээ, тайтгаруулж л байгаа бололтой. Мань эмэгтэй хэлийг нь үл ойлгоно. Тэгэхээр нь тэр цэрэг гэрэл зураг гаргаад ирлээ: өд хатгасан бүрх малгай өмсөж, амралтын байдлаар хувцаслаж дөрвөн жаалтай авхуулсан зураг нь байв. Ойлгуулахыг ядан дөрвөн хуруугаа гозойлголоо... Толгойг нь илбэхэд хоёр жаал эхийнхээ араар айн шургалаа. Эмэгтэй талархал илэрхийлэхээр үл барам албадаж байгаад инээмсэглэв. Тэгээд, тэр цэргийг зайлан одоход

	— Хамгийн айхавтар нь энэ цэргийг би хоромхон зуур өрөвдлөө... Одоо бол өрөвдөх хэрэг алга... Одоо бол... ч... гэв. 

	Уйлагнан ярих тул үгийг нь ойлгоход бэрхтэй байв. 

	Андре мушгиа шатаараа аажуухан өгсөж явлаа. 

	— Мөн ч өндөр золиг шүү! Тамхи татъя байз. Ингэхэд ер нь яадаг юм бил ээ, бүү мэд дээ. Гучин зургаан онд би ингэж мангуурчхаагүй юм сан. Эсвэл бас л ингэж монш оргиж байсан байх... Надад Пиэр гэж нэг найз байсан... Түүнийг Страсбургийн орчим алсан байна бил ээ. Пиэр ойлгодоггүй байсан, харин хий итгэж адгадаг байсан. Тэгэхэд ард түмэн байсан. Хүмүүс ярилцаж, маргаж, инээлдэж байсан. Харин одоо бол чи бид хоёр л байна... Миний хэчнээн үймэрч байгааг чи мэддэг болоосой! Ер нь цөмөөрөө л үймэрч гүйцжээ... Амьд явахын хэрэг байна уу?.. Ёстой мэдэхгүй байна. Парист герман цэргүүд ирчхээд байна... 

	Лори хариу хэлсэнгүй. Мань хоёр тамхи татан өөд өөдөөсөө харан удтал суув. Бархирах шахан чангаар аялах дуу л сонстож байв. 

	 

	 

	XXXI

	Жаннет үүр цайтал зогсолгүй алхлаа. Харанхуйн дунд хүний хөлийн чимээ, хүүхдийн уйлах, алсад гарах буун дуун сонстож байлаа. Өглөө Жаннет бусдын нэгэн адил дагтаршсан ногоон дээр хэвтээд өглөө. Хэдэн цагийн турш унтаад нижигнэх чимээгээр сэрлээ. Тэртээ хол үүл мэт тоос босож харагдав. Хүмүүс газарт шигдэхийг хүссэн мэт гулдайн хэвтэнэ. Дараа нь Жаннетын дэргэдүүр гэдсээ хүү татуулчихсан жаал охиныг дамжилж өнгөрөв. 

	Жаннет дахиад хорин километр явлаа. Тамир нь тасарч хөл нь халуун оргиж өлбөрөх шахаж байв. Тэдний очсон тосгоныхон дүрвэсэн тул оршин суугчид нь алга байлаа. Хүмүүс хаалттай мухлагийн өмнө зогсож байв. Нэг хүн

	— Яадаг бил ээ!.. Хүүхдүүд минь хоёр хоног хоол идээгүй юм сан... гэлээ. 

	Тэр мухлагийг эвдлэв. Лонхтой лаазтай юм гаргаж шидлэв. Нэг чавганц чанамал жимстэй холилдож гүйцлээ. Нөгөө ажилчин хүн Жаннетэд танзуур лаазалсан мах өгөв. Жаннет хамт яваа хүмүүсээсээ байтугай тэдний зарим нь болох: сэглэгэр үстэй авгай, усан цэргийн цамцтай жаал дээр нь данх сав хангинасан дамнуурга чирсэн эрээгүй хүмүүсээс хоцрохоос ч айж байлаа. Тэгээд явуутаа юм идсээр нөхдийгөө гүйцэж авахаар гүйжээ. 

	Өөр нэгэн тосгонд харин хэдэн тариачин үлдсэн байв. Нэг байшингийн хаалган дээр эр эм хоёр бололтой хоёр хүн зогсож байлаа. Жаннет тэднээс аяга ус гуйв. Эмэгтэй нь ууртайгаар

	— Энэ чинь Парис биш ээ! Би худгаас ус барьдаг юм... Үнийг нь өг... гэв. 

	Нөхөр нь түүнийг анх үзэж байгаа мэтээр гайхан хараад

	— Муу шулам! гэв. 

	Дараа нь нижигнээн дэгдэв. Хүмүүс нааш цаашаа гүйлдэж газарт наалдан хэвтэж эхлэв. Жаннетыг халуун тоос дарлаа. Цаашаа явтал нь нөгөө эмэгтэй дуу алдах сонсогдлоо, нөхөр нь алагдсан юм санжээ. 

	Цэргүүдтэй уулзсан бөгөөд тэд замын хажууд зогсож байсан юм. Дүрвэгчид: «Герман цэрэг хаана байна? Луарын зүүн эргийг хамгаалах гэж байгаа юу?» гэж асууцгаав. Цэргүүд уцаарлан байж

	— Ээ новш! Би юугаа мэдэх вэ?.. Хурандаа яваад өгсөн. Герман цэрэг зүүн эргийг эзэлсэн сурагтай. Тийм бол ч өнгөрчээ... мэдэж цөхөх юм алга, шанд нь Далади таван сая франк авсан юм чинь. Мөн ч айхтар чадлаа даа. Аяа муусайн урваачдыг хядах л хэрэгтэй байна!.. гэлээ. 

	Толгойгоо том марлиар боосон, бяцхан биетэй нэг хүн Жаннет тийш гүйн ирж, ингэж хашхичлаа;

	— Нэгд: Испанийн өмнөөс! Хоёрт: чехийн өмнөөс! Хэнийг шагнах вэ? Би шагная. Тэд Бордоо руу тонилсон. Чи хэлээд аль, хүн хэчнээн тэсэж чадах вэ?

	Жаннет түүнийг харж, аяархан хэлэв: 

	— Их тэснэ. 

	Дүрвэгчид сүмд толгой хоргодов. Хүжний болон хатсан цэцгийн үнэр ханхална. Жаннетын хажуугийн эмэгтэй хүүхдээ хөхүүлнэ. Нэг чавганц торхны дэргэд ёолсоор байгаад өглөө тийшээ чимээ тасрав. Нарны улбар цацраг алаг шил нэвт тусахад тэр чавганц хөдлөхөө больсон байх бөгөөд шовх хамар нь дуганы орой чиглэн шонтойж, унтсан үхсэн алин болох нь хэнд ч мэдэгдэхгүй байлаа. 

	Жаннет суугаагаараа зүүрмэглэнэ. Зүүрмэг нойрон дунд нь элдэв зүйл дурсагдан, давчуу гудамжаар Андрейтэй хамт явж байсан долоодугаар сарын нэгэн шөнө хөх заан, тойруулга тоглоом, дэнлүү, саглагар туулайн бөөр модны ёроолд болсон үнсэлт тэргүүтэн л хамгаас тодхон бодогдоно. 

	Бүгдээрээ босож аахилсаар цааш хандав. Гагцхүү нөгөө чавганц л нарны гэрэл туссан шохойдмол дуганд хоцорлоо. 

	Үдийн хэрд ус гялалзан харагдсанд Луарын барааг товцог дээрээс Жаннет олж харав. Тэгээд Жаннет: «Амь гарах нь энэ дээ!» гэж бодлоо. Бусдынхаа нэгэн адилаар: Луарыг л гаталлаа бол цаад талд нь жаргал бий мэт санана. 

	Шатсан буюу хаягдсан машин эргэн тойрон хөглөрөн хэвтэнэ. Ургаа мод цуу цуу үсэрчээ. Тасарсан утас унжина. Жаннетад нэг адууны сэг дайралдсан бөгөөд том том шар шүдээ ярзайлган, инээмсэглэж байгаа юм шиг байлаа. Замаас зайдуухан нэг шархадсан эмэгтэй хэвтэнэ, хажууд нь өөр нэгэн эмэгтэй гараараа нүүрээ даран сууна. Жиэн хот сүйрсэн байв. Хог новш дотор хувин сав, ном дэвтэр, цэрэг хүний цүнхний мөрөвч онгирон хэвтэнэ. Зол дайрч босоо үлдсэн ханан дээр: «Луарын шилтгээн Франц орны эрдэнэс» гэсэн үгтэй, хурц өнгийн хаяг байлаа. 

	Жаннет нурсан байшин савны дундуур ядан цөхөн явж байв. Халуун наран шарна. Үхдэлүүдийн дээрх чулуунаас хүүр үнэртэнэ. Зарим газраас хүний толгой, эмэгтэй хүний гуталтай хөл, хөгшин хүний гар цухуйна. Жаннет зүүдэн өвчтэй хүн адил юу ч үл үзэх бөгөөд мөрөн тийш алхана. 

	Гүүрийг дэлбэлснийг хараад гэнэт дуу алдан зогсов. Чулуун дээр сандайлан суугаад, хэд хоногийн өмнө галт тэрэг хүлээж байсныхаа адилаар үхэх цагийг хүлээж, юу ч үл харан юу ч үл бодон гайхшаа барж байв. Бас Германы онгоцнууд нисэж ирээд, сульдсан дүрвэгчдийн хэвтэж буй газрын хажуухнаар гарсан замыг пулемётын галаар шүршихэд ч Жаннет эс хөдлөв. Хэрэв түүн дээр хүмүүс очоогүй бол тэр чулуун дээрээ суугаад хонох байсан байх. Цөмөөрөө зовлонд учирснаас болж хүн бүхэн тусархуу болжээ. Тэд юу байгаагаа хувааж идэж шархтсаныгаа зөөлцөж, тэр ч байтугай нэг чавганцад хоцорсон нохойг нь авчирч өгч байлаа. Хэдэн хүн Жаннетад

	— Эргийн ёроолд завь байна гэв. 

	Жаннет тийшээ одов. 

	Цаад эрэг дээр нь гарчхаад инээд алдсан бөгөөд: «Би амь гарсан шүү!..» гэж ургаа моднуудад хэлмээр санагджээ. 

	— Жаннет аа!

	Бохир хувцастай сахал сармай нь ургачихсан байсан тул Люсиэнийг Жаннет анхандаа таньж ядав. Харин Люсиэн түүний гарыг сэгсрэн инээд алдлаа. Энэ хоёр дөрвөн жил уулзаагүй юм. Люсиэн түүнийг театрын завсарлагын танхимд ганц л удаа харсан боловч өөрөө харагдалгүй гарахыг бодсон юм. Ийм үед, хэдэн түмэн хүний дунд Жаннеттай дайралдаж тэвэрч авч байх нь хачин сайхан санагдсан тул Люсиэн одоо баяр хөөр болон инээд алдаж байлаа! Жаннетээс сэтгэл салахгүй байсаар өнөө болсон ч юм шиг бодогдлоо. Жаннетээс холдсоноос хойш тохиолдсон үнэн худал яриа Женни, элсэн манхан тэргүүтэн нь удаан бөгөөд муухай зүүд шиг байв. Одоо тэр Жаннетын дууг сонсон түүн лүгээ ярилцаж байх юм!.. 

	Жаннет

	— Люсиэн!.. Юу гээч болж байна аа? Ийм их зовлон байх гэж. Энэ мөрний цаад талд сүйд болж байна... эмэгтэйчүүд багачуудыг алаад л... сая нэг жаалыг нударчихлаа... Би юу ч мэдэхийг байсаан... гэлээ. 

	Люсиэн инээмсэглэн хэллээ;

	— Ганцхан энэ зам дээр л хоёр түмэн хүн алагдлаа. Ийм зам хэчнээн бил ээ!.. Би умардад үзсэн... Дүрвэгчид зам таглачхаад явж болохгүй байсан... Тэдний урд герман цэргүүд... Чи ойлгохгүй байна уу? Тэд санаатайгаар тэгсэн юм, армийг баруун тийш нь татчихаад өөрснөө зугтчихсан шүү. Биднийг ч бас нудруулчихыг бодсон хэрэг, мэдэж ядах юу байх вэ. Ялангуяа манай эцэг... «германчууд ч эднээс дээр!..» гэж тун олон хэлдэг байсан юм. «Дээр» гэдэг нь энэ дээ!.. 

	Жаннетын гарыг гунигтайяа илбэв. 

	— Чи явах хэрэгтэй, тэд бөмбөгдөнө шүү. Хар л даа, хэчнээн цэрэг байна... хэдэн офицер байна?.. Гуравхан. Бусад нь зугтаад явчихсан. Бид л энэ товцгийг хамгаалах юм гэнэ бил ээ. Горьгүй л байхаа даа... Дандаа л ингэж байдаг юм: нуувч ухаж аваад л зэхэж байтал л ухрах тушаал ирдэг юм. Гэтэл тэднийхэн бөмбөгдөөд унадаг юм... яв даа Жаннет минь!

	— Люсиэн чи яаж хоцорно доо?

	— Би юу?.. Би Дюнкеркэд байсан хүн юм шүү... Алагдсан нь ч дээр байж магадгүй... 

	— Би бол айдаг. Люсиэн, би амьд явах сан л гэж бодох юм... 

	Жаннет Люсиэнийг чанга үнсээд, цаашаа явав. Товцгийн орой дээр гараад зогслоо. Шингэж байгаа наран асар том бөгөөд улаан харагдав. Тэндээс нөгөө сүйрсэн зүйл үл үзэгдэх тул газар дэлхий ногоон цэвэр бөгөөд амгалан тайван юм шиг санагдлаа. Гүехэн атлаа өргөн Луар тэртээ тэнд алгуурхан мэлтгэнэж харагдав. Усан дундах элсэн арлууд бутанд хучаастай байлаа. Жаннетын хажуу дахь хоёр мод харуулын цэрэг мэт ажиггүй царайлан байх бөгөөд баргар навчис нь тэнгэрийн өнгөнөөс эрс ялгарна. Цаанах модод нь цэнхэр юм шиг санагдана. Хадуур хүрээгүй сахлаг ногоо руу алтан хараацай живэн шургална. Алсад нохой хуцах чимээ гарлаа. Эзэд нь хаяад явчихсан бололтой нэг цагаан байшин жаргалын орон мэт бодогдож, сэтгэл татав!.. Жаннет: «Юутай сайхан бэ!» гэж бодлоо. Цүнхнээсээ танзуур гаргав. Амьдын жаргал эдэлж байх шиг санагдлаа. 

	Тэгтэл чихний чийр болсон дүнгэнээн сонстов. Жаннет ногоон дээр хэвтээд өглөө. Нөхөд нь тэгдэг байсан тул улам навтайж, харагдахгүй болтлоо ногоо руу шургахыг хичээж байлаа. Тэгээд ногооны гайхам сайхан үнэр хавар цагийг анх л мэдэрч явсан хүүхэд хонгор үеийг нь бодогдуулав. Зүрх нь цохилно. Чимээ ширүүснэ «Энд гаа ургадаг байх, гааны үнэр шив дээ» гэж л бодож амжжээ. 

	Амь нь тэмцээд төдий л удсангүй. Өмссөн хувцас, дэргэдэх ногоо нь цусанд будагдсан байв. Жаннетын царай тайван байлаа. Салхи босож мушгирсан урт үсийг нь сэвэлзүүллээ. Шар шувууны нүд шиг хоёр том нүд нь дөнгөж түгж байгаа ёлтойсон од мичдийн зүг гайхсан байдалтай ширтэн байлаа. 

	 

	 

	XXXII

	Тесс «Алтан тахиа» гэдэг зоогийн газар испани элчин сайдын хамтаар өглөөний хоол зооглов. Яриа эвгүйтэх шинжтэй байсан боловч Бордогийн хоолны сайхан амт уг зоогийн газрын нэрд гарсан зоорины баялаг зүйлс явдал учрыг зөөлрүүлж өгөв. 

	Тесс энэ долоо хоногийг зовж өнгөрөөлөө. Мань хүн танхимынхаа хүмүүсээс хоёр хоногийн өмнө Түрт хүрч ирсэн учраас тохилог байранд сууж байв. Гэтэл дараачийн нь сайд нар золбин амьтад мэт холхиж байсан юм... Хотыг бөмбөгдөөд л байлаа. Рейно нь Рузвельтэд цахилгаан шидэхээс өөр юм мэдэхийг болив. Тесс «мань ерөнхий сайд маань Юнайтед хэвлэлийн тусгай сурвалжлагч болоо шив...» хэмээн дооглодог байв. Даанч замбараагүй байсны уршгаар: «Рузвельтэд илгээсэн нэг цахилгааныг холбоон дээр хонуулсан байлаа. Гэтэл герман цэрэг өдөрт л тавин километр ахиад байсан юм. Зам бүрд дүрвэгчид чихээтэй байв. 

	Тесс Бретейлитэй байнга уулзаж байхыг хичээнэ, гэтэл цаадах нь зожиг байдал гаргаж, уруу царайлах бөгөөд гэргийгээ голын хийтэй болчихлоо гэж үглэнэ. Хачин юм! Тесс өөртөө яагаад өвчин тусахгүй байгааг үл ойлгоно. Гагцхүү Лавали л цагаан зангиа нь хуримаа хийж байгаа залуугийн гоёл мэт санагдан улам гял цал харагдана. Гэвч тэр Гессийг үл анхаарна. Харин сайд нар бол Рейногийн суудаг шилтгээнээс гарч шал дэмий хот орж алга болсон чемодан савны эрэл хийх бөгөөд: «Биднийг хэзээ явуулах гэж байна?..» гэсэн балай асуулт тавин ээрэх нарийн бичгийн дарга нараасаа зугтахыг оролдоно. 

	Танхимын хуралдаан дээр Тесс эвлэрлийн хэлэлцээр хийж эхлэх санал гаргав. Рейно үгийг нь тасалж: «Манай тал ямар үүрэгтэй бил ээ?.. Рузвельтийн хариуг түр хүлээх хэрэгтэй байна...» гэв. Мандели Тессийг. ширтэхэд Тесс нүүрээ бурууллаа. Энэ бол яахаасаа ч буцахгүй хүн! Тессийг урвагч гэж үздэг юм. Мандели ямар нэгэн хүний мууг үзье л гэж шийдвэл тэр хүнийг баларсанд тооцож болно гэдгийг хэн эс мэдэх бил ээ... хачин цонхигор өөдгүй царайтай монди!.. Муу хар тамлагч!.. 

	Ашгүй тэгтэл Пикар генерал хуралдаанд оролцож сонсгох туйлын чухал мэдээ байгааг дурдсан шаардлага тавин дүйвүүлж өглөө. Пикар ер нь амгалан атлаа нэг л хачин байв. Ам нь шамбиганаж байх тул түүний шүдгүйг Тесс гэнэт олж харлаа. Яагаад хиймэл шүдээ гээчихээ юм бол?.. Тесс анхандаа хэлж байгаа үгийг нь ойлгохгүй байв. Гэтэл Пикар: «Тийм. тийм, коммунистууд эргэлт хийж байна!.. Елисейн ордны жолоог эгэл хүн бариад авах нь тэр... Сүрт түймэр дэгдэж байна...» хэмээн ахин дахин хэллээ. 

	Тесс балмагдаж хоёр нүдээ тас анив. Бөмбөгнөөс ч айдаггүй их буунаас ч айдаггүй атлаа шүү. Тэр ч байтугай, Тесс өөрийгөө олзлогдож ч магадгүй гэж бодоод сэтгэлээ чангалж явдаг хүн шүү. Энэ мэдээ айхтар санагдлаа, харин германчууд бол соёлтой хүмүүс учраас сайд хүнтэй ялтантай авирлаж байгаа юм шиг зан гаргахгүй. Коммунистуудаас л Тесс айдаг юм. Денизтэй ярилцсанаасаа хойш улааныханд нүүргүйгээ мэдэж авсан юм. Улааныхан л засгийн эрхийг аваад орхивол Тесс бууны сум хүртэх нь зайлшгүй ажээ. Бас тэгээд франц оронд хэчнээн гай тарих бил ээ!.. Германчуудын Парист орж ирэх өдөр бол үндэсний гашуудлын өдөр болох юм. Тэглээ ч гэсэн л коммунистуудаас германчууд дээр л дээ. Германчууд нь Елисейн ордны оройд тугаа хатгахаас биш, тэр ордыг хөндөхгүй юм. Харин коммунистууд бол далан нэгэн оныхоо нэгэн адилаар л хамаг байдгийг шатаачихна. Шатаагаад эхэлж ч байна... эд бол хэнээ туссан араатнууд!

	Мандели Паристай холбоо бариад, хагас цагийн дараа «Парис янздаа л байна» гэж мэдэгдлээ. Пикар маргахыг оролдсоноо байчхаад ихэмсүү байдлаар инээсхийж хэллээ: «Мэдээжийн хэрэг! Денц генерал миний найз даа. Шилдэг жанждын л нэг дээ. Дайсан этгээдийн өөдөөс зэвсэг барьж хандсан этгээдийг буудан алж байх тушаал цагдан сэргийлэхэд өгсөн хүн байгаа юм»

	Тесс: «Тураас зайлах цаг болоод байна!» гэж хэд дахин бодлоо. Нэг хоног өнгөрлөө. Германчууд бас л тавин километр ахилаа. Энэ бол зургаадугаар сарын арван дөрвөн гэдэг өлзий муутай өдөр бил ээ. Тесс арван дөрвөнийг гайтай өдөр гэж ямагт бодож явдаг юм... Амали арван дөрвөнд нас барсан юм. Германчууд Парисыг эзэлжээ гэсэн мэдээ ирэхэд Тесс үсчний газар сууж байв. Яаж ч магадгүй гэж боддог байсан боловч биеэ барьж чадалгүйгээр; «Ямар аюул вэ!» хэмээн сүүрс алдав. Бас үсчин нь: «Явцгаа! Би ажиллаж чадахаа байлаа!..» гэж хашхирлаа. Тэр үсчин коммунист хүн байсан биз... 

	Орой нь Тесс Бордо орохоор одов. 

	Энэ бол уржигдар болсон явдал боловч Тессэд зуун жилийн өмнө болсон явдал мэт санагдана. Мөн их шаналжээ! Өдөр сараа ч мэдэхийг больжээ. Герман цэрэг давшин давшсаар Луар хүрлээ. Парист хоцорсон хүмүүс л хожжээ, тэд бол бүр шийдчихээд байгаа!.. Гэтэл энд бол ямар нэгэн арга бодох шийдвэрлэх хэрэг гараад байх юм. Черчилль илчлэхээр далайлгаж байна. Де Голлийг Бордод ирсэн гэлцэнэ. Хэн мэдэх вэ, коммунистуудтай сүлбээтэй ч юм уу?.. Энд усан буудлын ажилчин олон бөгөөд цагдаагийн дарга «Аюултай этгээд бий» гэж хэлсэн юм. Рейног хөөчих хэрэгтэй, харин Лебрен гуйвсан хэвээрээ л байгаа. Уйлаад л суугаа... Уйлах цаг биш л юм сан. Одоо бол хатуухан захиргаа л хэрэгтэй!

	Берлинээс хэлэлцээрийн болзлыг мэдэгдэх ёстой байсан тул Тессийг испанийн элчин сайдтай ярилцаад ир гэж Бретейли даалгав. Бас энэ ярианаас олон зүйл хамаарна гэж нэмэн хэлэв. Тесс чухал хариуцлага хүлээсэндээ маадайх боловч жаахан бантаж байлаа. Элчин сайдад таалагдахыг хичээв. Бордогийн бор дарсыг магтаж гарахаар нь Тесс: «Би танай «риохыг» ууж үзсэн, манай дээд зэргийн ундаануудаас дутуугүй юм бил ээ» хэмээн манж үг хэллээ. Тэгээд санаа алдаж

	— Манай хүү танай үндэсний тэмцлийн үед Саламанкад консулаар сууж байсан юм. Олон л фалангичуудтай нөхөрлөж Франко генералд идэвхтэй тусалж байсан юм бил ээ гэв. 

	— Танай хүү одоо хаана байна?

	Тесс хариуг нь шуудхан хэлж эс чадав. Царай нь улайлаа, зоогийн газар сүрхий халуун байсных биз!.. 

	— Алагдсан. Коммунистууд төхөөрчихсөн юм. 

	Тахианы махан шорлог идсэнийхээ дараагаар Тесс арайхийн Берлинийхэн ямар болзол тулгах бол? гэсэн албан яриагаа эхлэв. Испанийн элчин сайд анхандаа: ширхэгчилж яриад ч яах вэ, аль аль талаа л бодох биз дийлснийх гэсэн шиг Франц улсыг сөгдүүлэх гээд байхгүй байлгүй гэх янзаар ерөнхийлсхийж хариулж байлаа. Харин «ширхэгчилж гэдгээ задалж хэлэхэд нь Тессийн ар гол руу хүйт оргиод явчих шиг болсон тул ингэж хэлсэн юм: 

	— Арай тэгдэггүй байгаа!

	— Мэдээжийн хэрэг, зарим зүйлд нь өөрчлөлт оруулж болох л байх л даа. Хамгийн гол нь харилцаа тогтоох явдал гэж би танд хэлсэн шүү дээ. Танай цэргийн флот ямар байхаас их юм шалтгаална... Маршалыг чинь засгийн эрх авсан хойноо нийтийг үг дуугүй захирч чадах эсэхэд Берлинийхэн эргэлздэг биз. Ялангуяа Сири болон Мароккод таалалтай бус хандлага байгаад германчуудын санаа амар байж чадахгүй л дээ. 

	— Энэ бол ташаарал юм! Вердений баатраас нэр хүндтэй хүн франц дахинд байхгүй... 

	— Тийм тусмаа л сайн биз... Эндхийн арманьяк гайхамшигтай сайхан юм. 

	Өглөөний хоолны дараа Тесс бушуухан л Бретейли дээр очив. 

	— Германчууд солио тусжээ! Үзэж дуулаагүй л болзол байна. Шууд л хэлэхэд шударга биш юм! Рейногийн хэлдгээр Мадагаскарын арал руу тонилох хэрэг гарах вэ гэж л айж байна... 

	Германы тавих шаардлагыг Бретейли гайхахгүй байхыг хараад Тессийн сэтгэл тайвширч хэллээ: 

	— Мэдээжийн хэрэг юмыг тавиу л бодох хэрэгтэй л дээ... Анх надад санагдсанаа бодвол ерөнхийдөө нэг их аймшигтай ч биш л зүйл юм. Би ингэж л бодож байна, болзлыг одоогоор задруулах хэрэг алга: гарын үсэг зуралцъя, хэвлүүлье. Тэгэхгүй бол коммунистууд далимдуулчхаж юуны магад. Эсвэл де Голль ч юм уу. Далимд хэлэхэд тэр монди Бордод байгаа. Сонин юм даа, юу хийж байдаг юм бол?.. Ер нь бид нэг хэд хоног тамаа эдэлнэ ээ. Тэгээд дараа нь хуучин байдалдаа орно... 

	Орой Рейно халагдах өргөдөл гаргав. Тесс Петэнд чин зүрхнээсээ талархаж хэллээ: 

	— Таны ялалтын сүр хүчин дээ... 

	Маршал өвгөн хүний бүдэгхэн дуугаар

	— Баярлалаа гэв. 

	Тесс шөнө дөл болсон үед шинэ засгийн газрын бүрэлдэхүүнийг Жолиод хэлж өглөө. Мань бандгар Бордод ирээд «Ла вуа нувели» сониноо жижиг болгон гаргаж амжсан байв. 

	Тесс

	— Мэдээжийн хэрэг, сайд нарын хямрал зохих ёсоороо болсонгүй. Гэвч маршалд нэрсийн нь бэлэн жагсаалт байжээ... Тунхаглалыг танхимынхандаа сонсгож чадсангүй. Одоо яая гэх вэ дүрвээний байдалтай байгаа юм чинь дээ гэлээ. 

	Жолио

	— Германчууд ямар болзол гаргаж вэ? гэж асуув. 

	Улсын нууц учраас үүнийг хэлж болохгүй. Нэг л зүйлийг хэлье: манай нэр төрд харшламгүй л болзол бил ээ. Өөр болзлыг маршал дагахгүй л дээ... 

	Жолио итгэлгүй янзаар өрөөсөн нүдээ жийхайлган

	— Нэр төр гэдгийг яаж ч ойлгож болно. Германчуудыг нааш оруулах нь уу, үгүй юу гэдэг л надад сонин байна. Явж явж л нэг муу хэвлэх үйлдвэрхүү юм олж авсан. Бас тэгээд машинд толгой хоргодож байгаа гэв. 

	— Та эндээ суурьшиж болно шүү дээ. Бордо хоёрдугаар нийслэл болно. 

	Цаг сар мэт удаан өнгөрнө. Германы талаас хариу үл ирэх бөгөөд улам л давшсаар байв. Тесс газрын зураг дээр: Орлеон, Шербург, Рени, Дижон, Белифор зэрэг эзлэгдсэн хотуудыг өдөрт л хоёр удаа зуран тэмдэглэж байлаа. Гурав хоногийн дараа тэрхүү зургийг зайлуулах тушаал буулгав. Уруу царайлан байж Поммарегаас «эзлэгдээгүй хот байна уу? Үүнийг л надад хэлчих...» гэж асуув. 

	Шотан гэнэт Тессэд: 

	— Эд манай голомтыг самрах нь. Франц хүний зүрх хүрч гарын үсэг зурахын аргагүй болзол гаргасан байна хэмээн мэдэгдлээ. Бас жуумганан байж: — Грандели чинь л зурж чадах сан байх, гэвч тэр Парист хоцорсон байгаа... гэв. 

	Тесс гоморхон

	— Грандели хэзээ «миний» болсон юм? Бас тэгээд би бууж өгье гэж огт шаардаагүй байна шүү. Би бат амгаланг л хүсэж байна, энэ бол зүйн хэрэг. Хэрэгцээ тохиолдвол бид яваад л өгнө. Алжир луу. Магадгүй эхэлж Перпиньянд очоод тэндээсээ Порт-Вандраар дамжвал амархаан гарчихна гэлээ. 

	Тэгээд Тесс эсэргүүцэл хийх талаар бодож гарав. Газрын зураг баахан харлаа. Леридо генералтай жаал ярилаа. Дараа нь орон даяарт хандаж радиогоор

	— Цэргүүд ээ, усан цэргийн дайчид аа! Эвлэх хэлэлцээрт гарын үсэг зураагүй байгаа. Тэмцэл хийсээр л байна. Холбоотонтойгоо мөр зэрэгцэн улс орныхоо нэр төрийг газар тэнгис агаарт нэгэн жигд хамгаалагтун!.. гэж хэлэв. 

	Орой толгой нь өвдөж байсан тул Тесс салхинд жаахан явахаар гарав. Усан буудлын тэнд ачигч нар түүнийг таньчхаад

	— Урвагчдыг аваад хаячихвал мөн ч сайхан аа!.. Эсвэл дэнгийн шонгоос дүүжилчихвэл!.. гэж хашхирцгаав. 

	Тессийн нүдэнд такси харагдахад амь гарах арга олдох шиг бодогдлоо. Бүгчим байсан боловч мань хүн шилийг нь хаачхав. Араас нь дагаад байх мэт санагджээ. Бретейли дээр хүрч очив. 

	— Шотан бас л хагарал гаргаж байна. Биднийг Перпиньянд очуулаад, дараагаар нь Африк руу тонилгох санаатай байна. Энэ бол Черчиллийн явууллага. Шотан ерөөсөө мөнгөнөөс л болж үхдэг хүн. Ставицкийн хэргийг л сэргээгээд бодчих... Би бол германы гаргасан болзлыг зөвшөөрөх хэрэгтэй гэж үзэж байна. Бид хувьсгал руу замбараагүй байдал руу л дөхөөд байна шүү!

	Германчууд хариу өгөхгүй л байлаа. Цэрэг нь Бордо руу давшлаа. 

	Бөмбөгдөх онгоцнууд хотын дээгүүр ойрхон нисэж явах чимээгээр Тесс өглөө эрт сэрчихлээ. Цагийн дараа Тессэд: «Долоон зуун хүн алагджээ...» гэж мэдэгдэв. Госпиталь руу очих хэрэгтэй боллоо. Шархадсан багачуулын байдал, цийлгийн үнэр хоёр Тессийг үнэхээр бухимдуулав. Мань хүн: «Бид цахилгаан явуулаад байхад тэд бөмбөг ирүүлээд байх юм!» гэв. 

	Бордо хотын захирагч Марке гүйж ирээд, тэдний балгаар хотоо сүйтгүүлчихгүйн тулд засгийн газрынхныг тэндээс явахыг шаардлаа. Балмагдаан дэгдлээ. Тесс испанийн элчин сайдынд өнжив. Орой Тесс бардам байдлаар Жолиод

	— Ард олныг тайтгаруулж болох болсон. Герман цэрэг хотыг хөндөхгүй гэж маршалд амласан гэв. 

	Маргааш нь Тесс: яахаа би Жолиотой яриа вэ? гэдэг гэмшилд учрав. Ухаанаа гартал сандарсан дүрвэгчид Бордо хотын тал бүрээс ирэх болов. Гудамжаар ч явж болохоо байлаа. Талхны мухлагт ч талх байхаа болилоо. Талбай дээр ч хүмүүс унтдаг боллоо. 

	Бас араас нь цувсаар л байлаа. Тесс цагдаагийн даргыг дуудуулж

	— Ганц ч хүн хот руу бүү оруул, тэгэхгүй бол бид баларна. Автоматтай цагдаа нар зогсоо. Цэргүүдийн сэтгэл санаа дорой байгаа учраас цэрэгт найдаж болохгүй. Цаадуул чинь дүрвэгчид германчууд, коммунистууд гээд л ямар ч хамаагүй хүн оруулаад байх улс шүү гэж хэлэв. 

	Тур хотынхон дайсныг эсэргүүцэж байгаа тухай өөрт нь мэдээлэхэд Тесс: солио туссан мондиуд! Гитлерийг хилэгнүүлж яах нь вэ?.. гэж байж ядталаа цухалдав. Тэгээд, Тессийн санаачилгаар засгийн газар нь францын хот бүрийг «нээлттэй» болголоо гэж зарлан мэдэгдэв. 

	Тесс радиогоор дахин үг хэллээ. Сэтгэл нь хачин байгаагийн улмаас хоолой нь чичирч байлаа. 

	— Дайсны тал эрхбиш өршөөнө байх гэж бид найдаж байгаа. Францын ард түмэн ямагт бодит хандлагатай байсан. Бид бусдын өөдөөс харах нүүрээ барсан улс биш. Бидэнд илдээ хуйлах цаг ирлээ ч гэсэн бидний зориг шантарсных биш гэдгээ хэлэх л болно! Гэвч, одоохондоо зориг танк хоёрын танк хүчтэй байгаа нь даанч харамсалтай байна!.. 

	Тессийн нүүрийг дагаж хөлс нь урсаад үнэхээр зовуурьтай сууж байв. Вайс гэнэт ороод ирлээ. Яагаад над илтгэхгүйгээр хүн оруулсан юм бол?.. гэж Тесс гайхлаа. Тесс сайд хүн бөгөөд Бордо хот нийслэл болчхоод байгааг тэр мартаа байлгүй!

	Вайс нэг бичиг өгч хэллээ: 

	— Та гарын үсгээ зурна уу. 

	— Юу вэ, энэ чинь?

	Вайс олон тооны нисгэгчид Англи руу явчих гээд байна, бензинийг тохирохооргүй болгож, саад тавих нь чухал байна гэж тайлбарлав. 

	— Тэглээ ч гэсэн энэ чинь надад хамаардаг асуудал биш дээ... Генералтай л ярилц... 

	Вайс хорсолтойгоор жуумганан хэлэв: 

	— Хэрэг болохоор генерал олдох биш дээ. Гэтэл энэ бол яаралтай ажил. Албархаад байхын хэрэггүй гэдгийг танд би зөвлөе. Яамдын нэр хэнд ч сонин биш болчхоод байна шүү. Харин алга болсон нисэх онгоц бүрийн хариуцлагыг германчуудын өмнө та л хүлээх болно шүү. Миний хэлж байгааг та ойлгож байгаа биз?

	Тесс «Шийдсэн амьтан! Тагнуул!» гэж хашхирах шахлаа. Тийн хэдий боловч эс хашхиран Вайс өөд алмайран харж байснаа үзгээ гаргаж ирээд, нүдээ анийсхийн байж, гарынхаа үсгийг зурав. Вайс эелдэг байдлаар талархав. 

	
XXXIII

	Тур тэссээр л байлаа. Хотоо хамгаалагчид хөвүүр гүүрийг хоёр удаа устгав. Өмнүүр нь Луар мөрөн гялалзан урсах хэдэн саарал байшинг германчууд гайхшаа баран харна. Турээр дайрах зам Пуатигээр дамжин өмнөд тийш одно. Санамсаргүй нэгэн тээглээ давшиж яваа цэрэгт бухимдал төрүүлсэн ажээ. Ном их уншсанаа гайхуулах дуртай нэг герман генерал офицерууддаа: «Энэ хэдэн навтгар байшин Бальзакийнхаа төрсөн нутгийг хамгаалдаг нь долоон зөв шүү...» гэж хэлэв. 

	Тур ямар учраас нээлттэй хотын тоонд орж зарлагдаагүй байх нь вэ? Хотын дарга нь ард олноо хотоо хамгаалах үйлсэд уриалсан учраас тэндхийн цэргүүд нэрээ бодоод ухрахгүй байхаар шийдсэн гэж ч ярилцана. Түрүүчийн нь хэдэн дайралтыг тэр нутгийн цэргийн эмнэлэгт байсан шархтай цэргүүд няцаасан ч гэж ярилцана. Зоорь доторх Луарын торхтой дарсан дунд нуугдаж байсан бөгөөд батальоныг дивиз болгон ярьдаг байсан хүмүүс энэ домгуудыг гаргажээ. Германы танкийг устгаж чаддаг увдистай буу шуу байсан гэж ч ярьцгаадаг байлаа. Тур яагаад тэсээд байгааг мэдэх хүн олдохоо больсон юм. Хамгийн их балмагдмаар үед ч гэсэн зориг шантардаггүй хүмүүс байдаг л юм бил ээ. Турийг хоёрхон батальон хамгаалж байсан бөгөөд түүн дээр шархтай цэрэг зуу орчим баахан сайн дурынхан буюу түрүүчийн дайныг туулсан настайчуул цэргийн насанд хүрээгүй хэсэг багачуул нэмэгдсэн байв. 

	Хамгаалагчдын дунд парламентын депутат дэслэгч Дюкан байлаа. Ганцхан жилийн дотор хачин өтөлсний нь улмаас түүнийг цэргүүд «өвөө» гэдэг байлаа. Урьд өмнийн нь амьдрал байдал огт хоосон зүйл мэт санагдана. Дюкан сохор хүн биш учраас алдаагаа ухаардаг бөгөөд эрэлхэг хүмүүсийн тэмцэлд асгаруулсан цус л ном бичигт гардаг сайхан франц орны аминд орно гэж дотроо боддог байлаа. Турийг хамгаалалцах явдал Дюканд олдсон хувь заяаны шувтарга болов. 

	Гучин таван жилийн өмнө Дюкан нэгэн уран зохиолын үдэшлэгт очсон юм. Тэр үед мань хүн том дэлдэн чихтэйгээс гадна нисгэгч болохын хэнээ туссан царай муутай жаал байв. Яруу найрагч Пеги Шарли гуай шүлэг уншиж байсан юм: 

	 

	Ахуй нутгаа хамгаалж яваад 

	Ариун дайнд алагдах бахтай!

	 

	Пеги тулалдаан дэгдсэн өдөр алагдсан бөгөөд тэр тулааныг хожим Марнын тулалдаан гэж нэрлэсэн юм. Пеги уг тулалдаанд өөрийнхөө талыг ялалт хийнэ гэж мэдээгүй бөгөөд нурж сүйдэж байгааг, айж балмагдаж байгааг дүрвэж зугтаж байгааг харж, Парис хотоо хамгаалж яваад нас барсан юм. Гэтэл Франц ялсан бил ээ. Дюкан одоо өөрийнхөө дуртай хоёр мөр шүлгийг байнга давтан хэлдэг юм. Мэгдэх цагт Пегийн шүлэг түшиц болдог байлаа. Бордод юу болж байгаа талаар бодохыг үл эрмэлзэнэ. Их бууны пижигнээн, шархтны орилоон дунд олон шөнө нойргүй хонож, сульдсан боловч Дюкан ялалт хийнэ гэж итгэсээр энэ бяцхан хотыг хамгаалах нь Франц орныг хамгаалж буй хэрэг гэж бодсоор байлаа. 

	Луарын баруун эрэгт байрласан герман цэргийн их бууны гал Турийг шаргуухан хуйхалж байлаа. Бөмбөгдөх онгоцнууд бас нэрмээс өгч байлаа. Хүнд бөмбөгний дэлбэрэлтэд наамал нүүртэй, баганатай, цамхагтай хуучин байшингууд яйран унаж байв. Хамгаалагч нар хоол хүнсний зүйл, ороох боох материал, их бууны сумгүй болов. Францын талын их буу дуугарахаа больж, зөвхөн пулемётын галаар дайсныг хорьж байлаа. 

	Маргааш орой нь жаахан завсарлах завшаан тохиолдов. Эргийн гудамж руу цухуйсан хэдэн байшингийн нэгэнд Дюкан түрүүч Майо хоёр оройн хоол идсэн бөгөөд цэргүүд тэр хоёрт бяцхан талх хиам авчирч өгсөн юм. Ойрд тохиолдоогүй анир чимээгүйн дунд юм чанга зажлах нь чихэнд аятай сонстож байв. Цонхыг нь шуудайтай элсээр тагласан тул өрөө нь харанхуй байлаа. Ягаан өнгийн тахиан хээтэй гангар шаазан аяга дээр нь өрөөстэй эргэнэг тэргүүтэн дайнгүй цагийн байдал бодогдуулав. Шалан дээр нь хонгио, хоосон лааз, захидлын тасархай хэвтэнэ. Хажуу талын нь өрөөнд цэргүүд амарч байлаа. 

	Нэг нь радио залгалаа. Тессийн хэлсэн үгийг Бордогоос нэвтрүүлж байв. Шинэ засгийн сайд танк «мөнхийн сүнс хоёрын талаар ярьж байлаа. 

	— Амаа хавчаасай, муу урвагч! гэв. Цэргүүд инээлдэн

	— Тесс өвөөгийн хоолыг хасаад байгаа юм гэв. 

	Радио унтраалаа. Үрэвсэж улайсан нүдтэй буурал сахлын ёзоор цухуйсан Майо түрүүч гэв гэнэт Дюканд

	— Та гучин зургаан онд яагаад тэдэнд тусалж байсан юм бэ?.. Та бол шударга хүн. Бид ч эндээ л нэг тийш болох байх аа даа... Мэдэх сэн гэж бодох юм... гэж хэлэв. 

	— гэнэ ээ?.. Дюкан жуумганаад: 

	— Би өөрөө огт мэдэхгүй байна. Хар юм цагаан, цагаан юм хар болчхоод байна. Тэгээд л бидэнд мэдэх юм алга болчхоод байна. Эсвэл тийм биш байх, харин нүдээ нээж эхэлж байгаа юм уу бүү мэд ээ. Шударга хүмүүс байна аа. 

	Англичууд бууж өгөхгүй. Гэтэл бидний хувь заяа... гээд гараа савчив. Майо

	— Өмнөх дайны үеэр би хойд зүгт Арраст тулалдаж байсан юм. Тэр хотыг газрын хөрснөөс арччихсан юм. Саяхан дайны эхээр би Арраст дахин очлоо. Инээд хүрмээр шүү! Хорьхон жилийн дотор л хот байгуулчихсан байх юм. Ар тал нь Бельги учраас тэнд тайван байсан юм. Хэн тэгж бодох сон бил ээ... Гэтэл дахиад л... Биднийг Аррасаас хөдлөхөд хот хог новшноос өөр юу ч үлдээгүй... Бас л дахиад барих болно. Яршиг юм! Ингэж аж төрж болно гэж үү? Өөр л болгох хэрэгтэй байна үнэхээр шүү... гэв. 

	— Та коммунист уу!

	— Биш ээ. Би багш байсан юм. Та нарын эсрэг буюу Ардын фронтын талд саналаа өгч байсан. Гэвч би улс төрөөр хөөцөлдөөгүй. Харин одоо би учраа олохоо болиод байна. Өчигдөр надад Греми ахмад: «Та бол адгийн франц хүн...» гэж хэллээ. Бүх юм энэ л чигээрээ байх уу?

	Дюкан

	— Хэрэв бид амьд үлддэг юм бол би хамгийн түрүүнд л: тийм биш ээ гэж хэлнэ!.. Гэвч одоо бол тийм цаг биш юм... Та хэлээд аль л даа (ээрэн байж, арай ядан хэлэв) та хотоо хамгаалалцахгүй гэж үү? гэж хашхирав. 

	Хариуг нь хэлж байгаа мэтээр их бууны дуу гарсан тул тайван байдал унтрах тийшээ хандав. 

	Нөгөөдөр нь бүх юм шийдвэрлэгдэж герман цэрэг Турт орж ирлээ. Номын сан шатлаа. Тулалдаан эргийн гудамж цэцэрлэгт гудамж хоёрын хоорондох нарийхан гудамжинд болж байв. Утааны цаанаас ёлтойх наран халтартан ягаарч хэншүү ханхалж байлаа. 

	Дюкан дээврийн хөндийн цонхны дэргэд зогсож байв. Нүдний нь өмнө тахирлаж мухирласан вааран дээврүүд харагдаж байлаа. Мань хүн сайн бууддаг юм... Жаалхан байхад нь түүний өссөн бяцхан хотод Троицод яармаг нээгддэг байв. Дюкан хүүхэн эргүүлж ч чадахгүй ээрээд л өөрийнхөө согогоос ичээд л явдаг байсан юм. Байны хажууд л нэрд гарсан хүн бөгөөд амьтан хүмүүс тойрон зогсоод: «Буудаад өгдөг жаал юм даа!..» гэж шагшдаг байжээ. Энэ нь жаал хүүд урам оруулжээ. Тэр нь одоогийн ганц л найдах юм нь болж байлаа. Дюкан зүгээр сууж байгаад амиа алдах хүн биш ээ!.. 

	Мань хүн тэртээ тэнд яваа герман цэргүүдийн бараа харлаа, тэд саарал хананы ёроол даган цувж явав. Гудамжинд хэвтээ торх гэрийн тавилга, ширдэг тэргүүтэн тэдэнд саад болж байлаа. 

	Дюкан нэг франц цэрэг байхыг олж харав. Тэр нь Майо түрүүч юм санжээ... Энэ яаж байгаа нь энэ вэ?.. Өвчтэй золиг вэ!.. Майо германчуудын өмнөөс нэг ухасхийснээ болиод гранат шидлээ. Гүүрийн гудамжинд гурван герман гулдайж бусад нь зугтав. Дюканы бах ханаж ингэж хашхирлаа. 

	— Сайн байна, түрүүч ээ! Сайн байна!.. 

	Майо улайрснаасаа болоод хөдлөхгүй зогсож байлаа. Буу тасхиймэгц тэр гараа сарвайлган унав. 

	Бас германчууд гараад ирлээ. Дюкан цэцэн буудаж байв. Германчууд давшиж эс чадан, эргийн гудамж тийш ухран гүйлдлээ. 

	Дюкан ханцуйгаараа духныхаа хөлсийг арчиж ихэд цангаж явсан тул ташмагаа шүүрэн авав. Германчуудыг байшин дээгүүр яваад, хажуу талын гудамжнаас дайрна гэж бодоогүй бил ээ. Нэг харсан чинь урд талд нь өндөр нуруутай шар цэрэг зогсож байлаа. Тэр хоёр удтал ноцолдлоо. Дюкан арай ядан тэр герман цэргийг унагаж авав. 

	Хормын төдий нам гүм болсон юм. Өрөөнд орж ирсэн үхэр хэдгэнэ шунгинаж байв. Дюкан винтовоо шүүрэн авч байшингийн дээвэр даган мөлхөж яваа германчууд руу шагайлаа. Мань хүн дахиад хоёр удаа буудав. «Есийг нидэрчихлээ шүү!..» гэж л бодож амжлаа. Тэгээд ургаа мод унах мэт чимээтэй гэгч савж унав. 

	 

	 

	XXXIV

	Тесс дэртэй диван дээр ядан цөхөн хэвтэнэ. Ялаа батгана амар заяа үзүүлэхгүй, хамар дээр нь зулай дээр нь сууж, чихийг нь загатнуулна. Эргэж тойрч үл чадах тул унтахын мөрөөсөл болох боловч нойр үл хүрнэ Минутын хугацаа урт санагдана. Гэтэл дорхноо өнгөрч байсан өдөр сарууд бий шүү дээ... Айхынхаа эрхэнд ингэж бодлоо: «Дениз хаана байгаа бол?..» Түүнийг германчууд бариад авсан. Бас Полет алагдсан байх. Амьд яваа бол Тессийг олоод л ирэх байсан юм, сайд хүнийг олж ядах юу байх вэ. Зам бүрээр л дүрвэгчдийн сэг дүүрэн гэж хэн хүнгүй л ярилцана. Ээ дээ. Люсиэн ч өнгөрөө биз дээ, тиймэрхүү хөөрүү монди хамгийн түрүүнд л яваад өгнө... 

	Цаашдаа ямар байх бол? Лавали инээмсэглэж байгаа. Марке Бордогийн дарсаар бахархаж байгаа. Бретейли: «учир нь олдоно» гэсэн товчхон хариу хэлчхээд л байгаа. Өөр юу ч болохгүй... Германчууд давшин давшсаар Брест Лион хоёрыг эзэлчихсэн. Одоо Ла Рошелид орчхоод байгаа, Бордогийн хажууханд очоод байгаа нь тэр. Парламентынхан яваад өгсөн тэдэн дотор Пикар яваа. Гэвч тэдэнд юу гэхийг хэн мэдэх бил ээ?.. Германчууд зориуд удаашруулаад байгаа ч байж юуны магад. Орон даяар тайван биш байгаа. Марселид коммунистууд талбай бүхэн дээр хашхичаад байна... гэж Поммаре ярьж байна. Энд ч гэсэн муу ёрлоод л байгаа юм... (Тессийн сэтгэлд ажилчидтай уулзаж байсан нь санагдахад чангаар санаа алдав) Мэдээжийн хэрэг, Вайс бол ичих нүүргүй хүн, гэвч түүний зөв, онгоц алга болсны хариуцлагыг Тесс л хүлээх байсан... Зарим радикал нар Африк руу тонилохыг завдаж байна. Энэ бол шал дэмий биш... Тессийг «Массили» онгоцоор морилно уу гэж л байсан юм. Явахаас буцахгүй л байсан. Гэтэл Бретейли: «Массили»-гээр зорчигчдыг алаад байх хэрэгтэй...» гэсэн юм. Тэгэхээр нь Тесс: «Зөв!» ийм үед эх орноо хаях ёсон байхгүй!..» хэмээн яаран сүүрс алдсан юм санжээ. 

	Утас дуугарч, Тессийг хуралдаанд дуудав. 

	Лебрений нусаа татаад байхыг хараад, өөдтэй бус юм сонсгох нь!.. гэдгийг Тесс мэдлээ. Бретейли нас барсан хүний хойноос ном уншиж байгаа юм шиг тойвтой аялгуугаар германы гаргасан болзлыг уншлаа, үүнийг Пикар генерал утсаар дамжуулсан ажээ. Тесс дургүйцэх байдлаар хашхирсан нь: 

	— Гутамшигтай болзол байна!

	Бретейли түүний зүг дурамжхан харж хэллээ: 

	— Бут цохигдчихоод байгаагаа мартах хэрэггүй шүү дээ. 

	— Би л хувьдаа гарын үсэг зурах саналтай байна... гээд Тесс толгой сэгсрэв. 

	Сульдсаны улмаас арай ядан микрофоны дэргэд сажилж очиж ханиагаад идэр залуу явсан шигээ цовоо янзаар Тесс «үндэстэндээ» хандаж үг хэллээ: 

	— Сэтгэлээр унахгүй юм шүү! Хоёр орны төлөөлөгчдийн баталсан эвлэрлийн болзол хатуухан боловч гутамшигтай биш юм. Энэ бол хүндэт болзол байгаа юм шүү. Би бүх насаа үүнийг биелүүлэхэд зориулна!

	Дараа нь аяга рашаан уучхаад дорой дуугаар Бретейлид хэлсэн нь: 

	— Хэвлүүлэхгүйг л хичээх юм шүү!.. Цэргийг зэвсгээ хураалгатал л... Галаар тоглоод яах юм?.. Цэргүүдийн дотор яаж ч мэдэх хүн олон бий... 

	Пикар Бордод буцаж ирэв. Тессийн саваагүй хөдөлсөн тул төдхөн тавиад хүрлээ. 

	— За ямар шуу байв? Би хүмүүсийн байдлын талаар ярьж байгаа юм шүү... 

	Генерал түүний зүг бүдэг ноозгой харцаар харж

	— Надад өмссөн хувцаснаасаа ичмээр санагдлаа гэв. 

	— Тэглээ ч гэсэн ямаршуу байв? Надад нарийн ширийн явдал л сонин байна. 

	— Нарийн ширийн явдал уу? Сонсгож бололгүй яах вэ. Биднийг нэг асарт орууллаа. Тэнд дээр нь шилэн савхантай ус, савтай бэх, хэдэн үзэг тавьсан ширээ байлаа. Нэг офицер: «Та нарыг бид өршөөнгүй угтаж байна, үнэн биз дээ?» гэж хэлээд шилэн савхан руу заалаа. Дараа нь тэр нөхдөдөө хандаж: «Би бол маршал Фош биш ээ...» гэж хэллээ. 

	— Тэгээд яав? Тэр хүн ямар янзтай байв?

	— Кинонд гарч байгаа жүжигчин шиг л байсан. Нааш цаашаа яваад л, үг хэлээд л байсан, хоолой нь сөөчихсөн юм бил ээ. Ойн цоорхойд зогсож байгаад: франц нутгийг гишгэчиж байгаагаа харуулахыг оролдож ногоон дээр дэвсэж байлаа. За ийм л байна. Харин бас бус зүйлийг танд хэлэх байтугай өөрөөсөө ч нуумаар байна, даанч ичмээр байсан шүү... 

	Түүнээс хойш гурав хонолоо. Тесс ажил ихтэй байлаа. Өдөр тутмынхаа ажилд дарагдчихаад юм ч бодох завгүй байв. Сэтгүүлчидтэй уулзах, цагдан сэргийлэхийн харуулыг шалгах, гурил тээвэрлэлтийг хянах, испанийн элчин сайдад долигонох мэтийн олон янзын ажлаар хөөцөлдөх ёстой болсон юм. Гэтэл бас танхимыг өөрчилж хоёр шинэ сайд нэмэх хэрэг гарлаа. 

	Парламентынхан энэ үед Ром тийш чиглэж байв. Цөмөөрөө л төгсгөлийг хүлээн харна. Германчууд хот тосгоныг бөмбөгдсөөр л байлаа. Жолио

	— Одоо би нэг ч хүнийг итгэхгүй... харж л байгаарай тэд Бордод ороод ирэх вий... гэнэ. 

	Тэгж тэгж эвлэрлийн болзлыг нийтэд зарлав. Бретейли «үндэсний гашуудлын өдөр» болгох санал гаргалаа. Тесс инээд алдаж хэлсэн нь: 

	— Мань хүн мөргөл үйлдэх л далим хайгаад байна. Гүгэлд дуртай юм чинь дээ. 

	Баярт үдэлтийн мөргөл хийхээр шийдэв. Тэр мөргөл дээр Петэн болон бүх сайд нар байлцлаа. Тесс оршуулгад очиж байгаа мэт хар зангиа зүүжээ. Сүмийн дэргэд хэсэг хүмүүс: «Маршал мандтугай!» хашхиралдав Тесс: бас л ерөнхий сайдыг давууд үзэж байна шүү!.. гэж гоморхов. 

	Мөргөлийн үед есөн шидийн бодол толгойд нь орж ирээд мань хүнд уйтгартай байлаа. Полет алагдаагүй бөгөөд нэг хүнтэй нийлчихсэн юм биш байгаа?.. Виар танхимын бүрэлдэхүүнд ороогүйдээ баярлаж байгаа байх, тэгээд хожим: «Би гарын үсэг зуралцаагүй учраас миний гарт бузар ороогүй ээ...» гэж хэлнэ дээ. Нөгөөдрөөс бас л нүүдэл хийх болох вий... Аяа юутай балиар явдал болчхов доо!.. Гитлер Чаплиных шиг жижигхэн сахалтай хүн бил ээ. Халуун байна!.. Тессийг сүмээс гарч явахад захныхаа тэмдэг дээр тууз хадсан тохилог царайтай ахимаг насны нэг хүн хүрч ирэв. Тесс эелдгээр ингэж асуулаа: 

	— Эрхэм та яах гэсэн бол?

	Үл таних тэр хүн хариу дуугарахын хооронд Тессийн нүүр лүү цохиод авлаа. Тесс хацраа дарж ямар ч учрыг олохгүйн эрхэнд: 

	— Яасан гэж энэ вэ?.. гэж хашхирав. 

	Тессийг хорсгосон тэр хүн занал дүүрэн хар нүдээр өөдөөс нь ширтэн

	— Би хоёр хүүгээ алуулчихсан хүн... гэв. 

	Үгээ дуусаагүй байтал нь цагдаа нар түүнийг аваад явчихлаа. Хүмүүс цугларав. Гашуудлын хувцастай авгай уйлж байв. Нэг хүн: «хоншоор луу нь дэлсээд өгчээ...» хэмээн тавлан инээв. Тесс яаран машиндаа суулаа. 

	Тессийг тайвширч хараахан амжаагүй байтал Жолио гүйж ирж

	— Та намайг бас л хөөдчихлөө. Германчууд чинь гэрээ ёсоороо Бордог эзэлж байгаа юм байна шүү дээ. Би ойлгохгүй байна, та харин Марселийг яагаад тэдэнд өгчхөөгүй юм бэ?.. гэв. 

	Клермон-Ферранед маш сайхан хэвлэлийн газар бий тул тэнд сониноо улам үзэмжтэй болгож болохоос гадна мөнгөн хөрөнгийг нь нэмэгдүүлнэ гэж түүнийг тайтгаруулахыг оролдсон нь талаар болов. Бандгар Жолио сүүрс алдан

	— Таны тусламж над хэрэгтэй! Гэтэл тэр чинь сохор зоосны ч үнэгүй юм.. Эзний зарц байж болох юм, харин зарцын зарц байхаа л больё! Марселдээ явуу зарж явсан нь дээр... гэв. 

	Жолио удтал бухимдаж байгаад, дараа нь Марийн хүлээж байсан зочид буудал руу сажилсан бөгөөд уур нь гарч өгөхгүй тул юүлүүр домбо дүүрэн хийлэг ус залгилаад сүүлээс нь ингэж хэллээ: 

	— Тесс Клермон-Ферран руу явах гэнэ. Дөрөв дэх нийслэл нь тэр. Бас тав дахь нийслэл гарч ирнэ... За би чинь л болъё! Цэглэе. Францыг германчууд л удирдахаас хойш нэг л үг. Харин тийм дээрээ хүрвэл Парис руугаа буцсан нь ч дээр. Ядахдаа сууц маань байгаа шүү дээ. 

	— Гэтэл чи Парист юу хийх хүн бэ?

	— Хийдгээ л хийнэ. «Ла вуа нувели» сониноо гаргана. Германчуудад сонин хэрэггүй болоогүй! Надаар хэн оролдох юм бэ? Тесс үү? Тэр чинь тун саяхан хоншоор дундуураа гүвүүлчхээд, хацар нь хавдчихсан яваа. Сэтгэл амар хэд хонох л юм сан... 

	Хэд хоногийн дараа засгийн газар Клермон-Ферранд нүүж очлоо. Тесс бичиг баримтаа том цүнхэнд хийгээд, хэдэн чемоданыхаа цоожийг шалгаж үзэв. Тэгээд цонхоор хартал нь гудамжаар германчууд жагсаж явсан тул эргэж ухасхийлээ. Дэгжин хувцасласан дэслэгч нааш цааш яаж байгаа ганц хоёр хүмүүсийг амарлингуй харж явна. Тесс: Орой болтол хүлээж чаддаггүй мондиуд байжээ! хэмээн гоморхов... Тусгаар тогтносон засгийн газар атлаа хажуудаа дайран эзлэгчдээ байлгах нь ямар ч гэсэн эвгүй юм... Гадаад орныхон юу гэж бодох вэ? Тесс германчуудаас биеэ далдалж байгаа мэтээр цонхныхоо хамбан хөшгийг буулгав. 

	Моторыг нь засаж байгаа тул таны машин цагийн дараа ирэх нь гэж нарийн бичгийн дарга нь хэлэв. Тесс явахаасаа өмнө жаахан хажуулаад авахаар хэвтлээ. Хөшигний завсраар ханан дээр туссан нарны хэсэг хэсэг туяа алтлаг өнгөөр гялалзаж байв. Гэтэл өөрийг нь гомдоосон тэр нэгэн хүний ширүүн бөгөөд төмөр мэт хүйтэн харцтай нүд харагдах бодлоо. Намайг мөн ч дөнгөв өө? Бас Дениз... Люсиэн... хоёр ч гэсэн эцгийнхээ сэтгэлийг таних л хэрэгтэй сэн гэж бодов. 

	Тэгээд Тесс цагдаагийн газарт утасдаж

	— Надад танаас гуйх нэгэн зүйл байна. Өнөөдөр над руу дайран халдах явдал гарлаа. Баярлалаа танд, сайн байна... Тэр хүнийг суллан тавихыг танаас гуйя. Хоёр хүүгээ фронт дээр алагдсан гэж л бухимдсан хүн юм бил ээ. Та өөрөө үр хүүхэдтэй хүн болохоороо тиймэрхүү явдал хэчнээн харамсалтай байдгийг ойлгох биз!.. Амь ч хайран биш болно шүү дээ... Би бас хоёр хүүхэдтэй л дээ... Тийм ээ, тийм алуулцгаачихсан... гэв. 

	Нулимс нь асгараад байсан тул Тесс үгээ арай ядан дуусгав. Нарийн бичгийн дарга нь орж ирж

	— Таны машин ирсэн гэлээ. 

	Тесс нус нулимсаа арчлаа. Хэдхэн минутын дараа үндэстнийхээ найдварыг хүлээснээ ухамсарладаг байдалтай хүний царай гарган машин дотроо ханхайж явав. 

	Эргэн тойрондоо рашаан булаг ихтэй бөгөөд тохилог сайхан зочид буудал бүхий рашаан сувиллын газар олонтойг нь харгалзан засгийн газар Клермон-Ферран хотод суурьшив. Лавали Клермон-Ферранд буусан ба бусад сайд нарын зарим нь Вишид, зарим нь Мондорт, бас зарим нь Бурбулид буух дуртай байлаа. Руайд ерөнхийлөгчид зориулсан хэдэн өрөө байдаг учраас Тесс түүнийг арай дээр гэж бодож байсан юм. 

	«Де Севини хатагтай» гэдэг хүнсний том дэлгүүрт хөл ихтэй байв. Хүмүүс ширээ сулрахыг хүлээн гудамжнаа чихэлдэнэ. Дүрвэгчид Руайн нэрд гарсан аагт шоколадыг сонирхохоосоо зовлон зүдүүр эдэлснийхээ дараа танил дотно хүмүүстэйгээ уулзаж учрах нь сайхан тул ирж очиж байгаа хүмүүсийг илүүтэй шохоорхон байлаа. Елисейн талбайд байдаг: «Рондпуани» «Марини» «Карлитоны шөнийн гуанз», мань Люсиэний ором болох шахаж байсан «Фукетс» мэтийн хамаг гуанз энд ирчихсэн юм шиг санагдаж байсан бил ээ. 

	Монтини хатагтай халууцах гоморхох хоёрын эрхэнд амьсгаагаа давхцуулан байж

	— Нөхрийн маань хоолой өвчтэй байсан учраас би аюул болохоос долоо хоногийн өмнө Парист ирэх болсон юм. Тэгээд дараа нь чүү чамай л нүүж гарсан юм. Ярвигтай явдал болсон шүү! Бензингүй болсон тул «кадилияк» тэргээ Неверийн дэргэд хаясан юм. Биднийг нэг луйварчин Вишид хүргэж өгсөн. Гэвч тэрэг маань бүрэн бүтэн байгаа байх гэж найдаж байна... гэв. 

	Өөр ширээнд сууж байсан чамин хувцасласан нэгэн жүжгийн зохиолч хүн гоморхон

	— Арван зургаанд жүжиг тоглох ёстой байсан юм... Гэтэл арванд энэ бүхэн эхэлсэн... Одоо театр дахин хэзээ нээгдэх вэ, бүү мэд... гэв. 

	Нэг худалдаачин чихэндээ сонсуур хийсэн хүнд хандаж ингэж хашхирлаа: 

	— Нью-Йоркийн ханшийг мэдэхгүйгээр тодорхой нэг үг дуугарах хэцүү л дээ. Гэвч би худалдахгүй л юм сан... Будилаан дарагдахтай зэрэг л энэ муусайн цаас чинь дийлдэхээ болино. 

	Хүмүүсийн үг яриа зөн бэлэг хүсэл эрмэлзэл тэргүүтнийг сонссон Дессер зовуурьтай байдлаар жуумганав. Тэд юу болсныг мэдээгүй бөгөөд долоохон хоногийн дараа буюу ганцхан сарын тэртээ хуучин хэвээрээ болох мэт бодож байсан юм. 

	Дессер яах гэж энд ирсэн байх бил ээ? Энэ бол гоёмсог байгууллагад дургүй бөгөөд дарсыг бурмаас дээрд үздэг хүн шүү дээ. Гэтэл одоо сандарч мэгдсэн хатагтай нарын гонгиноон тоос шороо болсон хумбаган сав барьсан харчуулын гаслаан, япон нохдын ба анч нохдын хуцаан «Би чемоданаа Мулленд алдчихлаа» хэмээх харамсал, «хаалгачид нь гурван мянган франк атгуулаад нэг өрөө олоод авчихсан» хэмээн гайхуулах үг самуун дэгдэж байгаа хорвоогийн хамаг л хөл үймээн мань хүнд бүр ч ой гутмаар байсан юм. Гэвч Дессер яахаас ч буцамгүй болсон байв. Тесс нарийн боовны дэлгүүрт орохыг хараад Дессер тэргээ зогсоолоо. 

	Дессер шулганалдаан чагнан, амьсгаадаж байлаа. Хамаг өөдгүй явдал бузар булай энд л байв! Алаан хядаан ч арилаагүй байлаа. Мань хүн «Номин» гэдэг замаар явсан бөгөөд энэ нь Парисаас Ницц ордог зам бил ээ. Урьд энэ замаар биеийн тамирчид оготор өмдтэй хатагтай нар гангачуул өмнөд нутаг буюу ээрүүлэн гувчуур шохоорхогч нар явдаг байсан юм. Гэтэл энэ замаар дүрвэгчид цувжээ. Дээгүүр нь германы нисгэгчид ойрхон нисэж пулемётоор шүршин, доог тохуу хийж байлаа... Дессерт ахан дүүсийн нь булш харагдаж байв. Тэрчлэн орох оронгүй болсон олон мянган хүн харагдана. Автобуснаас өөр орох оронгүй тул золтой нэг нь түүнд толгой хоргодож байлаа. Өлссөн цэргүүд манжин буюу хулуу хайж хээгүүр тэнэнэ. Алдуул багачуудаа дуудсан авгай хүүхнүүд солиотой юм шиг хашхиралдана. Хот байсан газар байшин барилгын ул мөр төдий үзэгдэнэ. Саамшиж, мансуурсан үнээд мөөрөлдөнө. Хүүр хэншүүний үнэр ханхална. 

	«Номин замын» намтрыг дурсан, нүдээ анив. Мань хүн Тессийн инээх чимээгээр ухаан оров. 

	— Чи бас энд ирээ юү? Хорвоо дэлхий үнэхээр бачуу байна! Учирсан зовлонг давчхаад «Де Севини хатагтайн»-д уулздаг байна!.. 

	Дессер дуугарсангүй. Тесс үл сална: 

	— Царай чинь муухай байна. Муу даа, Дессер минь сэтгэлээ барих хэрэгтэй шүү! Би хувьдаа их л айж байсан юм. Харин ч гайгүй өнгөрлөө... Мандели болон түүний нөхөд болох мангуу амьтад Африк руу зугатах санаатай байсныг чи мэднэ. Гэвч бид тэднийг явуулаагүй л дээ. Иймэрхүү үед үндэсний нэгдэлтэй байх ёстой юм шүү. Мөдхөн энэ будилаан дуусаж германчууд Лондон тийш хөдөлнө. Хоёр гуравхан сарын л явдал байна... Манайхан ийм юманд оролцохоо больсон нь бүр ч амар юм. Чи яах санаатай байна? Чи бидэнд тусалж болох байна, мөдхөн эдийн засгийн сэргээн босголт явагдана. Чи юу гэж инээгээд байна? Би тоглоогүй байна шүү... 

	Дессер инээхээ больж бодлогошрон хэлсэн нь: 

	— Чи юу ч ойлгодоггүй нь сайхан юм... Бурам амталчхаад л юу ч бодохгүй байх юм! Чи бол бясаа юм. Надад битгий уурлаарай, чи бол нэр хүнд олсон хөгшин бясаа юм. Бас чи нэрд гарсан хуучин өргөөндөө суудаг байлаа. Одоо тэр нь шатчихсан. Гэтэл бясаа та амьд л байж байх юм. Гэвч хэдийхэн наслах бил ээ?.. Чамайг би өрөвдөх юм, чам шиг амьтан байх ч гэж дээ... 

	Тесс

	— Өөрийгөө өрөвдсөн нь дээр байх аа! Намайг өрөвдөөд яах вэ! Би Фуже биш шүү! Би бол шинэ зорилттой хүн... Харин чи л Ардын фронт, либерализм, Америк энэ тэр гээд л хуучин үзэлтэйгээ зууралдаад байсан... Бид франц орныг хөгшрөлөөс нь ангижруулна... Би одоо шинэ үндсэн хуулийн төсөл бэлдэж байгаа. Гитлерээс ангиудыг хамтран ажиллах үзэл хатуу сахилга гэх мэтийн шилдэг сайн зүйлийг нь аваад, түүн дээр өөрийн уламжлал гэр бүлийн ёсорхол, францын нарийн ухааныг нэмчихнэ тэгэхтэй зэрэг... хэмээн уурлан хашхичив. 

	Дессер түүний үгийг үл сонсох бөгөөд бодлогоширсон хэвээрээ ахин дахин

	— Хөөрхий муу хөгшин бясаа... гэж байлаа. 

	Тесс явлаа. Дессер суусаар байв. Тэр яриаг цааш нь сонсоогүй бөгөөд хажуугийнхаа хүмүүсийг хараагүй бил ээ. Эцэст нь босоод хаалга руу сажлав. Нэг хүн чанга дуугаар

	— Бас Дессер энд байна!.. Тэгэхлээрээ л болоод явчих нь тэр дээ.. гэв. 

	Дессер эргэж харсан ч үгүй, сонсоогүй ч байх юуны магад. Хар манан татсан Парис хот, тэрэг түрсэн дүрвэгчид уул шиг овоолоостой хог тэргүүтэн дахин харагдах шиг боллоо. Энэ бол өөрийн нь хамгаалж аврах санаатай байсан франц орон буюу загасчид хятад дэнлүү ихтэй «худалдаачны гуанзтай» бага наснаасаа дассан франц орон юм... Хэдэн жилийн өмнө чимээгүй сэлүүн гудамжны гэрэлтэй цонхыг Пиэрт зааж өгч, шөлтэй хоол идэж, хичээл номоо давтаж, бэлхэнцэг сүлжиж хардалцаж, үнсэлцэж байсан юм. Ухаад хаячихсан нүд шиг хүнхийсэн хар цонх, бөмбөгөнд бутарсан хана туурганаас өөр юу ч үл харагдах бөгөөд Конкордын талбайд герман цэрэг ярайн үзэгдэнэ... Бодож дүгнэлт хийх хэрэгтэй юм. Дессер бол аврахыг бодсон хүн... Бас бясааг хэдэн зуун бясааг тэжээж байсан хүн... Жирийн нэг архины мухлаг олон сая төгрөгт дуртай явсан хүн. Шударга юм даанч алга байжээ! Тийм учраас ч Жаннет хэдэрлэдэг байсан биз... Тийм ээ, Дессер энэ яваа насандаа задрангуй зантай, сайхан сэтгэлтэй, хэрэгцээ багатай, ганц л эмэгтэй хүнд сэтгэлээ өгч үзсэн юм. Жаннет яаж яваа бол?.. Орох орон хайгаад хажууханд нь тэнэж яваа байж ч магадгүй еэ? Эсвэл замдаа алуулчихаа бол уу? Хуучирсан гудамжаар цэргүүд ногоон сааралтан цувна... Дессер Жаннетад тусалж чадахгүй ээ. Дессер бол хамгийг хөөдөж гүйцсэн хүн. 

	Зочид буудал, хоршоо дэлгүүр машин тэрэг байхыг болиод удлаа. Хээрийн бэлчээрийн эрүүл агаар анхилна. Зовлон зүдүүрээс болж зовуурилсан харцтай нүдийг өтгөн хөх ногоо баясгана. Дессер ямар ч бодлогогүйгээр машиныхаа жолоог хандсан зүг тийшээ зална. Яагаад ч юм бүү мэд баруун гар тийш нь мушгисан бөгөөд тэр нь уул өөд авирах зам байсан юм. Сэрүү татлаа. Юутай таатай бил ээ! Машинаа зогсоож, буув. Энэ нь эл цөл газар аж. Дессер ингэж гав ганцаараа байж үзэлгүй асар удсан ажээ. Мань хүн шар, ягаан хөх өнгийн цэцэгтэй нугыг эелдэг харцаар ширтэв. Энэ цэцгүүдийг л «арслангийн ам»... гэдэг байсан биз. Яасан томоогүй өгсөн нэр вэ!.. Бас наана нь уулс бараантан цэнхэртэх бөгөөд түүнийг бүрхсэн хонин сүрэг үүлс мэт цайран харагдана. 

	Агаар даанч цэвэр байсан тул Дессер түүний сайхныг гайхан амьсгалан зогсоно. Ойрдоо дандаа л дотор нь цухалдаад байх шиг санагдах болсон юм санжээ. Гэтэл энд бол зүрхний нь цохилт сэргэж чамархайны нь судас гүрэлзэх мэт болж анир чимээгүйн улмаас чих нь шуугин байв. 

	Эртний нь найз Бернар сэтгэлд нь орлоо. Бернарыг чадамгай мэс засалч гэдгийг хэн бүхэн мэдэх ажээ. түүнийг биеэ буудаж үхэж гэнэ ээ хэмээн өчигдөрхөн Дессерт хүмүүс ярьсан бил ээ. Тэр хүн даяанч лам шиг цонхигор ширүүн царайтай байсан юм. Тийн атлаа амьд явахын хүслэн болж таримал гүдэн дамжиж, охинтойгоо тоглож нааддаг байв... Гэтэл тэр цонхныхоо ёроолд герман цэрэг байхыг үзэж өврийнхөө дэвтрийн нэгэн хуудсан дээр «Тэссэнгүй ээ. Үхлээ» гэж бичээд биеэ буудсан байв. 

	Үхэл гэдэг ер бусын үл ойлгогдох зүйлээс Дессер дээр үед айдаг байсан юм. Одоо мань эр Бернарын үхсэнийг цэцэн атлаа хорвоод байдаг явдал гэж бодов. Үхэл гэдэг нь жамтай бөгөөд үхэл гэдгээс айх хэрэггүйг гэнэт танив. 

	Дессер цэцгийг гишгэчихгүйн тулд нэгэн ургаа модыг хүртэл шалбааг гатлан инээдэмтэй явлаа. Тэр мод Жаннеттай уулзаж учирч байсныг бас Флерийг сэтгэлд нь орууллаа. 

	 

	Елисейн талыг ч 

	Ертөнцийн жамыг ч 

	Ердөө л хамт үзэлтэй... 

	 

	Жам шингээсэн тал гээч нь диваажин л даа!

	Хөндлөнгөөс харахад хачин наргиантай байсан гээч. Бандайсан, боольхой настай эр урт пальто өмссөн бөгөөд хоёр гараа сарвагануулан аман дотроо: «үр... дурлал... хүйтэн...» хэмээн бувтнан шалбааг гаталж явлаа. Гэвч эргэн тойронд нь хүнгүй байв. Гагцхүү малчин хүмүүс уулан дээр гал түлж байсан бөгөөд радиогийн паржигнаан дүрвэгчдийн орилоон тэдний чихэнд үл хүрэх тул тэд урьдын адил амар жимэр оршино. 

	Наран уулын цаагуур шургалаа. Тэрчлэн үхэл шингэн манан адилаар төдхөн дөтлөв. Тэр хөл тавин сажилсаар хонин сүрэг мэт нөмрөн хүрч ирлээ. Дессер мэгдүүхэн инээмсэглэж өмднийхөө халааснаас том гар буу гаргаж ирээд халуун өдөр ангаж амь алдахад хүрсэн хүн ташмагтай ус сорж байгаа мэт ховдгоор ам руугаа шургуулаа. 

	Буун дууны чимээг цуурай дуурайн давтав. Малчид өнөө гайтай хар дайн нь айсуй юм байх... гэж чих тавин сонсов.

	 

	 

	XXXVI

	Зургаадугаар сарын хууч атлаа Лимузен нутгийн нуга зүлэг тавдугаар сард байдаг шигээ нов ногоон байв. Ногоо харахаар санаа нь тайвшрах тул Люсиэн хэдэн цаг ногоо ширтлээ. Дараа нь босоод цаашаа явав. Хаашаа явж байгаагаа үл мэдэх бөгөөд том ховилын ёроолд хэвтэж амралтай санагдсаар байх боловч өлсөхийн эрхэнд өндийхөөс өөр аргагүй болж байлаа Амьд амьтан учраас ганц удаа инээмсэглэх төдий болов. Тэр лууван манжин олж идлээ. Заримдаа өөртэй нь адилхан хэрдээ баригдаж сахал үс нь ургасан цэрэг хүмүүс тааралдвал үмх талх өгдөг байв. Зарим тосгонд очиход аяга саам сүү хийж өгөх бөгөөд урьд эвгүй санагддаг байсан тугалын пүнзний шивхийн үнэр одоо болохоор залуу насыг бодогдуулсан амьдралын үнэр мэт гайхамшигтай сайхан санагдаж байлаа. 

	Люсиэн мод огтолж таяг хийж авлаа. Долоохон хоногийн өмнө шугаман ангийн наян долоодугаар хорооны цэрэг байсан юм. Гэвч анги нь баларсан тул өөрийгөө тэнэмэл хүнд тооцох боллоо. Нэг тосгонд очоод эцгийнхээ эвлэрэл тунхаглаж үг хэлж байхыг радиогоор сонсов. Хажууд нь зогсож байсан нэгэн чавганц: «Дуусаа юу даа? За яамай» гэж хэлээд нүцгэн хүний зураг шиг ягаарсан арьстай гахайгаа цааш нь туулаа. Цэргүүд хараал тавьсан бөгөөд Люсиэн эцгийнхээ царгиа дууг чагнан гайхав.. Бага нас нь бодогдов Люсиэнийг өвчтэй байхад эцэг нь дэргэд нь суугаад: «Амали хонгор минь битгий цухалд! Шинжлэх ухаан юуг ч дийлнэ...» гэж байсан бил ээ. Харин одоо: «Сүнс мөнх..» гэж байх юм. Гэтэл Жаннет амьд байхыг хүснэ... Германы нисгэгчид эхнэр хүүхдүүдийг хайр найргүй буудаж алдаг учраас чулуу шиг хатуу зүрхтэй юм... Тэгэхлээр, эцэг нь Бретейлээр хилэнцээ цагаатгуулсан байж таарах нь. Аягүй бол Гитлерээс төмөр загалмайгаар шагнуулах биз... Люсиэн байдгаараа эвшээлээ. Сүү өгөх хүн олдох бол уу үгүй бол уу? Гэвч мань хүнээс өмнө энэ тосгоныг олон мянган цэрэг дайрч гарсан юм байгаа биз. Тариачид айн хаалга үүдээ түгждэг бөгөөд Люсиэнтэй тохиолдсон тэр чавганц урагш муутай, улцан ягаан гахайгаа хоёр гараараа дарж: «Надад юу ч байхгүй ээ би хоосон хүн!.. гэж чарлав. 

	Тэр орой Люсиэн тун сүрхий өлсөж байв. Тэгээд тэр чавганцад буу гаргав. Мань чавганц чарлахаа болиод. гахайгаа оосорлосон дээснээс улам чанга зуурч: «Өгөхгүй ээ » гэж шивнэв. Люсиэн чавганцыг бус харин гахай бодож байсан учраас: «Яршиг нь их юм» гэж бодоод нулимав. 

	Люсиэн цаашаа явлаа. Замын хажууханд ферм байлаа. Хамаг цонх нь хаалттай юм. Тариачид шөнийн цагт толгойгоо цухуйлгахаас ч айдаг ажээ Ноход л тасралтгүй хуцаж байв. Люсиэн: «Талх өгөөч ээ, муусайн золигууд аа!» хэмээн хашхирлаа. 

	Хариу үл сонстоно. Харин ноход зогсоо зайгүй боргооно. Люсиэн жаахан зогсож байгаад бяцхан гол тийш явав. Замаг ханхалсан бүлээн уснаас нь залгилж аваад нэг саравчны ёроолд хэвтээд өглөө. Эмэгтэй хүний: «Цэрэг ээ!.. Хүүе цэрэг ээ!.. гэх дуугаар сэрэв. Дэргэд нь нэг хүүхэн зогсож байв. Дотуур цамцан дээрээ эрэгтэй хүний пальто өмссөн байх юм. Саруулхан шөнө байсан тул Люсиэн тэрхүү тариачин хүүхнийг сайтар ажиглав. Тэр ч байтугай «Аятайхан хүүхэн...» гэж бодлоо. Баясгалантай байгаа биш боловч цовоо харц шантгар хамар нь түүнийг баясгалантай харагдуулах бөгөөд тэр айсан байдлаар: «Цэрэг ээ! Чи унтаж байна уу?.» хэмээн ахин дахин асуулаа. Люсиэнд том талх, зүсэм өөх өгөөд

	— Би эзэгтэйг унтахыг хүлээж байлаа. Энэ өөхнөөс бусад нь зооринд бий... Чамайг би хашаан дотор зогсож байхыг чинь харсан л даа... Манай эзэн муухай зантай биш ээ, цэрэг даанч олон явдаг болохоор эзэн маань: «Өөрсдөдөө идэх юмгүй болох нь...» гэдэг болоод байгаа юм. Би гарч хараад гол руу явчихыг чинь үзсэн юм. Эзэн эзэгтэй хоёрыг хэвтээд өгмөгц л наашаа гүйчихлээ гэв. 

	Люсиэн хариу дуугаралгүйгээр хутгаа гаргаад ум хумгүй үмхэлж байв. Тэр хүүхэн нөгөө л янзаараа зогссоор байлаа. Люсиэн удтал идэж цадсан атлаа шунал нь үл дарагдана. Нозоорч нойрмоглосон хэвээрээ боловч

	— Охин нь уу? гэж асуув. 

	— Зарц нь... 

	Люсиэн өөх талхаа идэж дуусаад хутгаа ургаа өвсөнд арчаад тэр хүүхнийг харлаа. Өөдөөс нь эмээсэн янзтай харж байхыг мэдэж надаас айдаггүй хүнгүй болжээ гэж гайхан бодов. Люсиэн ширүүн шар сахалтай болсон байлаа. Гэвч ногоон нүд нь гялтганаж байв. Шинелиэс нь хөлс шороо хоёр ханхална. Суу гэж гараараа дохив. Хүүхэн суулаа. Люсиэний мөрөөр татсан намхан хүүхэн ажээ. Аажуухан бөгөөд гуньхарсан байдлаар солгой гараа сунгаж хүзүүгээр нь тэвэрч аваад толгойг нь аяархан гэдийлгэж үнсэв. Цангаж яваад ус залгилж байгаа мэт сайхан санагдлаа. Гэтэл хүүхэн бас түүнийг олонтоо үнссэн бөгөөд дараа нь ногоон дээр зэрэгцэн хэвтэж байхдаа. «Цэрэг ээ!..» Хүүе цэрэг ээ!..» хэмээн хэлж байлаа. 

	Үүр хаяарав. «Эзэгтэй сэрж байгаа байх» гэж хүүхний санаа зовлоо. Люсиэн

	— Нэр чинь хэн бэ? гэв. 

	— Жанна Перлис

	Тэгэхэд нь Люсиэний сэтгэл хачин болж тэр хүүхний ширүүн ягаан гарыг аяархан илбэж ямар нэгэн янагийн үг хэлэхийг хүсэж уруулаа хөдөлгөсөн боловч эс чадсан бөгөөд адаг сүүлд нь: 

	— Жаннет.. гэж хэлэв. 

	— Чиний нэр хэн бэ?

	— Люсиэн

	— Овог нэр хэн бэ?

	— Дювалийн Люсиэн

	Люсиэн шинелийнхээ шороог гүвээд замын зүг эргэж харалгүй алхаж гарав. Голын зах дээр өнгөрөөсөн энэ нэгэн шөнө хэрэгтэн хүнд тохиолдсон сайхан зүүд мэт бөгөөд хувь заяа хайрласан хачин том хишиг байв. Люсиэнийг нойрноос нь сэрээжээ. Тесс л гээд хэлчихгүй бол Дювали Дюран, Перлис ямар ч хамаагүй нэр хэлсэн нь дээр гэдгийг мэдээд авлаа. Эрүү тулгасан ч эс хүлээхээр болов... мэдээжийн хэрэг, Тессийн хүү гэдгээ хэлэх л юм бол хоол өгч хувцас өмсгөж машинд суулгаад Вишид хүргээд өгчихнө л дөө. Гэвч тэгснээс тэр нэг гахайтай чавганцыг алчихсан нь бараг дээр биз... 

	Өөдөөс нь бас нэг таяг тулсан цэрэг ирж явлаа. Өөд өөдөөсөө харж нүд ирмэлцэв. Тэр цэрэг

	— Маршал минь цэргээ алдчихсан.. гэж тохуурхав. 

	— Тун ч амархан алдсан... 

	Тэгээд хоёр тийшээ салан одоход бас л нэг өдөр мандсан тул хоол хайх хэрэгтэй боллоо. 

	Гэтэл маршал Петэн цэрэг арми бодохтой мантай байв. Өчигдөр нь мань маршал франц үндэстэнд хандаж дэлгэрэнгүй үг хэлсэн бил ээ. Тэр хэнийг ч хуурах бодлогогүйгээр: «Засагт битгий найдаарай. Засаг та нарт тус болохгүй. Үр хүүхдэдээ л найдаарай. Тэднийгээ л шашны ба удмын үзэлтэй болгож хүмүүжүүлээрэй. Тэд чинь л та бүхнийг дэмжинэ...» гэж нуршуун байдлаар давтан хэлсэн юм. Маршалын үгийг сонсоод Тесс анхандаа: намайг дэмжих хүн гарахгүй нь, архичин Люсиэн ч дэмжихгүй, нэрэлхүү Дениз ч дэмжихгүй.. гэж зовнив. Гэвч хэдэн минутын дараа дооглох янзаар Лавалид шивнэсэн нь: 

	— Наян тав хүрсэн хүн хэлж байхад яг л таарсан үг байна шүү засгаар тэжээлгэдэг бус харин үр хүүхдээрээ тэжээлгэдэг юм шиг ярьж байх юм даа. 

	Сайд нар нүүдэллэсэн түшмэдийг хуваарилах, Бретейли тэргүүтэй төлөөлөгчдийг Парист илгээх, шинэ үндсэн хууль зохиох, цэргийн эд хогшлыг германчуудад хүлээлгэж өгөх германыг эсэргүүцэгчидтэй тэмцэх ажилтай байсан тул цэргүүдийнхээ талаар ганц үг дуугарсангүй. Цэрэг нь аяндаа бутран тархав. Галт тэрэг явахаа больсон байв. Эзлэгдээгүй байгаа нутгийн хүмүүс зам бараадан өмнө зүг цувна. Парисынхан, умар нутгийнхан хоёр тэнэмэл амьтад болов. Тариачид цэргээс биднийг хаацайлж өгөөч хэмээн цагдаа нараас хошуу цорвойн гуйна. 

	Люсиэн уул өөд авирлаа. Өдөржингөө шалбаагийн захад хэвтсэн бөгөөд хөдлөхөөс дургүй нь хүрч байв. Наран бөөн бөөн сэвсгэр үүлний цаагуур байн байн далд ороод байсан тул сэрүүн өдөр байлаа. Үүлс дорно тийш чиглэх бөгөөд зэргэлдээ хотын хоёр саарал цамхгийн зүг нүүнэ. Үүл нүүх нь Люсиэнд зугаатай харагдана. Тэр цохлон бодсон зүйлгүй байсан ба өнгөрснөө сэргээхийг хичээгээгүй юм. Гэвч үүл нүүх байдал тэр цаг үеийг дүрслэх мэт санагдана. Охорхон атлаа хөлтэйхөн өнгөрсөн амьдралыг нь бодогдуулав. Юм бүхэн сэтгэлд орж: Анрийн үхэл, эмийн пүүзний дэргэд зогсож байхдаа тулгарч байсан Жаннетын харц, элсэн манхны тэртээ харагдаж байсан тэнгисийн бараа, хоёр цамхгийн дээгүүр нүүх манан тэргүүтэн бодогдов. Ийм учраас наран шингэж, дорхноо нөмөрсөн үдшийн бүрэнхийд үүл танигдахаа болиход амьдрал дуусчих шиг болов. Хүйтэн оргих шиг ч, айх шиг ч болсон учраас бие нь зарсхийв. Үүнээс өмнө Люсиэн үхнэ байх гэж ер айдаггүй байсан юм. Энэ нэгэн чийглэг орой л, сүүмэлзэн ёлтгоносон оддын дор, уулын орой дээр байхдаа яагаад үхэхээс айгаа вэ?.. гэж өөрөө гайхаж байснаа гэнэт: «Хоол идэх сэн» гэж хашхирав. Тийм ээ, мань эр өнөөдөр юу ч идээгүй юм!.. Ам хөдөлгөх юм хайх хэрэгтэй болов. 

	Люсиэн хөндий рүү буулаа. Модон дотор бяцхан дөрвөлжин цонхоор гэрэл сүүдгэнэж байлаа. Хаалгыг нь тоншиж: «Цэрэг хүнд идэх юм өгөөч ээ!» гэж хашхиран хэлэв. Хариу дуугарсангүй. Тэнд гуулин зоосыг хумиртал имэрдэг, ичээндээ байгаа баавгайг нуга дардаг туйлын баяртай бөгөөд мөргөл хийдээ гэж эхнэрийгээ багалзуурдаж алсан, Серже гэдэг зоргоороо зантай өвгөн суудаг байв. Тэр Серже ямагт айж байдаг бөгөөд эзнийгээ хараал тавихад зогьстлоо сандарч байдаг залуухан зарц хүүхэнтэйгээ хамт суудаг бил ээ. Сержегийн ууган хүү нь аль хэдийн Канадад очсон ба отгон хүү нь зэргэлдээ тосгонд хадам эцгийндээ суудаг, урьд өмнө нь солгой учраас цэргийн албанд татагддаггүй байсан атлаа цэрэгт татагдаад сар хэртэй болж байлаа. Хувь заяа Люсиэнийг Сержегийн байшингийн хаяанд хөтлөн аваачжээ. 

	Люсиэн хаалгыг нь балбаж: «Идэх юм өгөөч ээ!» гэв. Зарц хүүхэн нь шөлтэй хоол чанаж байсан тул нөгөө нэг цонхоор байцаа сонгинын үнэр ханхалж байлаа. Энэ үнэр Люсиэний шүлсийг гоожуулав. Уур нь хүрлээ. Гэрэлтэй цонхноос хариу үл сонстох тул даанч гомдмоор байв. Загнах байлаа ч гэсэн, хөөх байлаа ч гэсэн, дуугарахгүй байдаг нь юу ч бил ээ дээ?.. Ээ чөтгөр ав гэж, хэний төлөө Люсиэн дайтаж явсан бил ээ дээ?

	Люсиэн цонхны шилэнд нүүрээ наав. Торон хөшигний цаад талд өвгөн хүний царай харагдсан бөгөөд тэр нь Брейтейлийн царайг санаанд оруулав. Серже «үнэнч нарын» манлайтай төсөөгүй боловч цухалдсан Люсиэнд л төсөөтэй мэт санагдсан ажээ, тэгээд, мань хүн байшингаас нь зайлж бархирсан нь: 

	— Хаалгаа тайл, монди минь! Буудна шүү!

	Зэвүү хүргэн ёлтойж байгаа цонх руу буудчихъя гэж үнэхээр бодсон юм. Гэтэл буу тас хийсэн бөгөөд Люсиэн бүжиглэх мэт өрөөсөн хөлөөрөө хагас тойрог хийгээд газар унав. 

	Үг дуугаралгүй уналаа. Тэр биш, харин Серже хүн аймаар чарлаж бил ээ. Ойр тойрон айлтай сан бол хүмүүс гүйлдэн ирэх байсан биз, гэвч тэднийх хоосон хөндийд ганцаараа байсан тул: «Пээ!» гэх уулгалал цуурайтсан ба үхтлээ айсан зарц хүүхэн нь гал тогооныхоо өрөөнд зогсож байлаа. 

	Серже дээр үед бодон авлаж байсан буугаа шидэж, Люсиэн тийш гүйв. Люсиэн дөнгөж голтой байлаа. Төдхөн амьсгаа тасарлаа. Бүдэг сарны гэрэлд Люсиэний хацар ногоовтор харагдах бөгөөд, нүд нь муурын нүд мэт гялтганаж хонгор үс нь асаж байгаа мэт галын өнгөөр гялалзана. Энэхэн хоромд Люсиэн бар зургаар дүрсэлсэн үзэсгэлэн төгс дээрэмчин залуу мэт харагдсан ба Сержегийн дэнлүү авчирч харахад шинель дээрх цус нь дөнгөж найруулсан өтгөн будаг шиг хүрэнтэж байв. 

	Серже дэнлүүгээ газар тавиад дэргэд нь суусан хэвээрээ шөнө дунд болгосон бөгөөд тамхи татах санаатай хавтгаа гаргасан боловч түүнээ таг мартсан бил ээ. Сэгсгэр буурал үстэй дэнхэр толгой нь салганахаас өөр хөдөлгөөнгүй суусаар байв. 

	Зарц хүүхэн нь гарч ирээд, үхдэлийн дэргэд эмээн очиж «Сайхан хүн» гэж дуун алдаад, тэр дорхноо бас зогьсож гарлаа. Серже: «Дуугүй бай л даа!» гэж уцаарлав. Явахыг завдахад нь өвгөн: «Байз» хэмээн тушаалаа. Дараа нь өөрөө босоод, хайнгууд, хүйтэн дуугаар хэллээ: 

	— Ээ дээрэмчид!.. Гэтэл энэ ямар хүн бил ээ? Цэрэг франц хүн... 

	Тэгээд, эзэн нь үхдэл цэргийг гэнэт тэврэн унаж:

	— Биэро минь!.. хүү минь! гэж дуу алдахад зарц хүү хэн нь царайгаа зэвхийлгэж, ухаанаа гартал айн мэгдэв. 

	Өглөө нь тогтоол бичлээ. Серже гарын үсэг зураад: Аваад яв» гэж хэллээ. Гэтэл цагдаа нар бас түүнээс гадна ажил ихтэй байв. Бригадын ахлагч: «Учир нь олдох юм байгаа биз. Хэрэв хэрэгцээ тохиолдвол дуудах л юм байгаа биз» гэж хариу дуугарав. Люсиэний биед нэгжлэг хийсэн боловч бичиг цаас олдоогүй тул нас барсан тухай тогтоолд нь: «Цэрэг хувцастай, үл мэдэгдэх нэгэн хүн» хэмээн бичив. Зарц хүүхэн нь гэнэт: «Би оллоо!..» гэж хашхиран хэлэв. 

	Тэр дотуур цамцны нь бяцхан халаасыг тэмтэрч байж олсон нэгэн бичгийг бригадын ахлагчид үзүүллээ. Бригадын ахлагч түүний нь задалж үзсэн бөгөөд тэр нь хичээнгүйлж бичсэн: «Франц, Жаннет. Новш» гэсэн гуравхан уг байсан юм. Тэгээд бригадын ахлагч нулимж хэлсэн нь: 

	— Муусайн дээрэмчид!

	 

	 

	XXXVII

	Дениз Клемансынд бүгж байсан тул Клеманс авгай Паристаа байх болсон юм. Товонт тэр гудамжинд бөмбөрийн нижигнээн, дуулалдах чимээ үл сонстоно. Энд гайхалтай чимээгүй. Дениз гадаа гарахыг олонтоо оролдсон юм. Гэвч Клеманс гуай

	— Азна! Хүн цөөн байна. Содон харагдах вэ... гэнэ. Клеманс гуай өглөө бүр тулам барьж гараад, ногоо, талх, ба заримдаа мах авчирдаг байсан юм. Тэр Жаногоо эрхлүүлж байгаа мэт өөрт нь санагддаг тул хоол ундаа их шохоорхолтой хийдэг байлаа... 

	Клеманс гуай

	— Девилихэн, бас Руссо гэргийтэйгээ ирсэн байна. Олон хүн буцааж байгаа гэнэ. Девили надаас: «Коммунистууд яаж байна даа?..» гэж асуугаад уйлж байна. Түүнд би; «Коммунистууд нууц байгаа. Чухам ямар байгааг нь мэдэх бэрхтэй байна... Гэвч буугаад өгчих л дорой амьтад биш юм даг...» гэсэн хариу хэллээ. Өөр юу гэх вэ дээ? Тэдний сэтгэл үүгээр ханасангүй. Тэгээд «Одоо найдах юм байна уу?..» гэлээ. Германчуудын гарт орох сон гэх хүн хаа байх вэ. Чи хиам ид, сайхан хиам шүү. Шар тос алга. Мөдхөн юу ч олдохоо болих байх. Германчууд зөөгөөд дуусна. Марк тэмдэгт ихтэй юм. Шуудхан барлаад л цэрэгтээ тарааж өгөөд байгаа юм. Зөөвөрчид хайрцагтай тэмдэгт гадагш нь зөөж байхыг би харсан!.. Кофе, оймс, гутал тун их авах юм даа. Чи хоолоо сайн идэж бай! Юмыг яаж мэдэх вэ... аягүй бол өлсгөлөн тохиолдоно. Тэвээрэг авч л байх хэрэгтэй. «Найдах юм одоо коммунистууд л байна...» гэж Девилийн хэлдэг үнэн шүү гэв. 

	Айх үймээн дэгдэхэд: «Чи Парист хоцорч ажиллана шүү. Гастоноор дамжуулж холбоо бариарай» гэж Денизэд хэлсэн юм. Германчууд орж ирдгийн урд өдөр Дениз заасан хаягаар нь явж очив. Уйлсан эмэгтэй хаалгаа нээж: «Гастоныг аваад явчихсан. Би явгаар дүрвэн одно..» гэсэн бил ээ. Дениз нөхдийнхөө гэрийг хэсэж үзэхэд цөмөөрөө эзгүй хаалга цонхоо дарж хадсан байлаа. Яваад өгсөн юм бол уу? Эсвэл нуугдчихаа юм бол уу? Бүү мэд. 

	Хамгийн аймшигтай нь таг чимээгүй болсон явдал санагдав. Цаг үл өнгөрөх бөгөөд шөнийн цагт зогсоо зайгүй дуугаран байх ханын цагийг хэмх дэлсмээр санагдана.. Бас угаагуураас ус тасралтгүй чол чол дусална... 

	Мишо юу болж яваа бол? Дениз амь алдаад, түүний амьд явааг үл мэдэх бөгөөд «мөн ч бэрх ээ! гэж хэлэхийг нь үл сонсох биз. Тэр хоёр аз жаргалтай амьдарч болох л байсан юм. Одоо бол тэд уулзаж учрах ч үгүй амьдын жаргал эдлэх ч үгүй биз. Парист германчууд ирчихлээ. Даанч санаанд оршгүй явдал тохиолдох нь энэ. Бас Мишо энд алга. Амь алдсан байх ч магадгүй. Олзлогдсон байх ч юуны магад... Амьдаараа германчуудын гарт орно гэдэг юутай аймшигтай хэрэг вэ!.. Тэд өдий төдий армийг олзолсон шүү дээ... 

	Зургаадугаар сарын шөнө өнгөрч өгөхгүй санагдаж байсан тул Дениз дэн дун нойрон дундаа: «Мишо...» хэмээн улиглан үглэдэг байв. 

	Парист байхаар болсон гэж Клодын хэлж байсан нь Денизийн сэтгэлд гэв гэнэт орж ирлээ. Клодыг олох хэрэгтэй болов. Тавдугаар сард болсон самууны дараа өөрөө түүнд өрөө олж өгсөн учраас хаягийг нь мартаагүй байлаа. Тэндээ байж магадгүй еэ дээ?.. 

	Клеманс Денизийг алсын замд үдэж байгаа мэтээр тэвэрч хэлсэн нь: 

	Чи уруул амаа зэгсэн будчих тиймэрхүү хүүхнүүдийг германчууд төдий л ойшоодоггүй юм бил ээ... 

	Хотыг гол дундуур нь гатлах хэрэг гарлаа. Хамгийн анхан тохиолдсон герман цэргийг хараад Денизийн үнхэлцэг хагарах шахсан тул зугтаад гүйчих дөхлөө. Зэвүүн царайтай монди байв! Бас ханцуй дээрээ хас тэмдэгтэй юм... Гэвч учиргүй зэвүүцэж байгаагаа харуулж яахин болох бил ээ. Гилбэлзэлгүйгээр гэмгүй царайлахаас өөр замгүй байлаа. Клодыг олж аваад ажлаа явуулахаас өөр юм бодолгүйгээр цаашлан одов.. 

	Цэцэрлэгт гудамж харагдаж эхэллээ!.. Дениз харахыг бодоогүй атлаа харсаар явлаа. Томоохон гуанзнуудын саравчинд герман цэргийн дарга нар янхан хүүхнүүд сууцгаана. Тэр хүүхнүүд усанд орж байгаа мэт нүцгэн хөлдөө ногтон шаахай угласан бөгөөд хөлийнхөө хумсыг хондон өнгөтэй болтол нь буджээ. Бас инээд хөөр болон, хундага тулгалцан, шампанск дарс ууцгаана. Цонхон дээгүүр нь герман хэлээр бичсэн толь бичиг, парис хотыг тайлбарласан гарын авлага тэргүүтэн тавиастай харагдана. Худалдаачид герман цэргүүдтэй Эйфелийн цамхгийн бяцхан зураг энгэрийн зүү, завхай зураг элдэв төрлийн ил захидлын панз үсэргэнэ. Наймаа нь урагштай явагдана. Франкийг маркаар арилжаална. Сонин худалдагч нар: «Матэн» аваарай! «Виктуар» аваарай хэмээн хашхиралдана. 

	Дениз нэг сонин худалдаж аваад дэлгэж харваас: «Манай элэгсэг зочид Парис хотын маань нарийн хоолыг зохих ёсоор үнэлж байгаа нь гарцаагүй...» гэсэн зүйл ба «Би хоёр анги төгслөө. Германаар ярьдаг болоод авлаа. Аягачийн ажил хайж байна» гэсэн зарлал гарсан байв. Дениз тэр сониныг шидэж орхилоо

	Харьд эзлэгдэж, эл хуль болсон Парис хот хүүр иддэг хар цох, өт хорхой мэт сэжиглэн зэвүүцмээр амьдралтай байлаа. Зураг цамц инээмсэглэл сэтгэл тэргүүтэн тал засах болж байв. Денизийн ой гутаж: «Парис ийм болдог байжээ?..»гэж өөрөөсөө шалгааж байв. 

	Дениз зүүн талын эрэгт хүрч очоод хүн амьтангүй учраас улам урт юм шиг санагдсан хоосон гудамж даган удтал явав. 

	Оршуулагдсан хот болжээ! Хаягдсан хоршоо дэлгүүрийн цонхон дээр: зангиа тоглоом, мөсөн чихэртэй хундага мэтийн жирийн зүйл тавиастай харагдана. Эзэн нь мартсан бололтой нэг нарны хаалтыг эзэнгүй хаалга түшүүлэн тавьсан байх нь юм налан зогсож байгаа өвгөн хүн мэт санагдана. Байшингийн тагтан дээр хатаж гандсан тарлан цэцэг харагдана. Торон дотор байсан нэгэн шувуу үхсэн байлаа. «Унтаа үзэсгэлэнт бүсгүй» гэдэг зүйл бага насанд хүүхдийн номд тохиолдож байсан нь санаанд оров. Байшин барилгын гоёмсог нүүрэн тал сэргэлтийн үеийн баримал Людовикийн багана тэргүүтэн урьд өмнө ингэж содон харагддаггүй байсан нь хүн олны сүрд чулуу дарагдаж байсных юм санжээ. Харин одоо болохоор хүн цөөрч чулууны сүр нэмэгдэж байгаа нь энэ ажээ. 

	Пор-Ройялийн цэцэрлэгт гудамжинд нэгэн бөгтөр хүн ургаа модны орой ширтэн зогсоно. Бас нэг сохор хүн таягаараа мөрөө тэмтрэн өнгөрөв. Нэг доголон жаал хазганаж яваа харагдлаа. Дүрвэн зайлах чадалгүйн улмаас их хотын буг болон хоцорсон тахир татуу тэр хүмүүс хоргодож байсан газраасаа гарч ирж байлаа. 

	Далдуу мод цэцэглэж байлаа. Эл хуль зуслангийн үнэр ханхална. Үргэсэн жигүүртнүүд бужигнах бөгөөд моторын дуунд үл дасна, өглөөнөөс аваад шөнө болтол автагдсан хотын дээгүүр германы нисэх онгоцнууд байшингийн дээвэр хуулчих шахам доогуур ниснэ. 

	Хүнгүй байсан юм... Гэтэл гэнэт хүнтэй боллоо! Гүүрийн гудамжаар ядарч, нойрмоглосон хүүхдээ тэвэрсэн дүрвэгчид цувж байлаа. Энэ хүмүүс долоохон хоногийн өмнө хотоо орхин зайлсан бил ээ. Тэр үед тэд айх горьдох хоёр хосолсон царай гаргаж, аль замаар явбал дээрийг асууж, урвагчдыг хараан зүхэж, амь хаацайлахыг эрмэлзэж байсан юм. Харин одоо «нядалгааны газар тийш туугдаж яваа туранхай мал мэт урамгүй царайлан сажилж явна. Энэхэн хэд хоногт тэд овоохон хал үзлээ! Пулемётын галын доогуур ч шургаж байлаа, галт тэрэг сүйдэхийг ч харж байлаа, хор цацсан устай худгийн дэргэд ч уйлаад зогсож байлаа. Өдий төдий хүн элгэн саднаасаа хагацсан бөгөөд цөм л горьдлого тасарсан амьтад боллоо. Эндээс явахдаа тэд Парис бүслэгдсэн байсныг мэдээгүй юм. Харин зарим нь Шартр хүрч, зарим нь Орлеон хүрч, бас зарим нь Жиси хүрч байж герман цэргийг анх үзсэн юм. Тэдний цааш явахыг зогсоож буцаан хөөсөн ажээ. Оргосон хоригдол шорондоо хүргэгдэж ирж байгаагийн адилаар төрөлх хотдоо туугдаж ирж байгаа юм санжээ. Герман цэргээс айж, ийш харж яваа нэгэн эмэгтэй, уйлсан хүүхдэдээ «Чимээгүй бай л даа!..» хэмээн шивнэж явав. 

	Герман цэрэг хүүхэд тэврээд нэгэн эмэгтэй хүн түүнд талархан инээмсэглэж байгаа зурагт хуудасны доод талд: «Францын хүн ардыг ивээгч энэ байна!» гэж бичээд хананд хадсан байхыг Дениз олж харлаа. Бас хажуу талд нь театрын хуучин зарлалын тасархай байх бөгөөд: «Одеон... тоглолт.. «Хэдэр занг нь дарсан нь ».. гэжээ. Герман цэргийн нүд гялалзан цэнхэртэнэ. Тэр цэрэг Денизийн зүг цэхлэн ширтээд байх шиг санагдана. Дениз нүүр буруулсан боловч паалан шиг тэр цэнхэр нүд гудамжны нөгөө талаас ч тодхон харагдаад байлаа. Тэгэхээр нь Дениз биеэ барьж эс чадан сүүрс алдсан бөгөөд тэр нүд хананаас ховхорч өөдөөс нь айсуй явах мэт бодогдов. Тэр нь хананд хадсан зурмал цэргийн нүд бус, харин нэгэн герман цэргийн нүд байхыг дөнгөж сая мэдэв. Гэтэл тэр дэслэгч дооглох янзаар уруулаа шогширлоо. 

	Дениз де Гобелений талбай руу одлоо. Наран шарсан тэр газар хорь гучин эмэгтэйчүүл дараалалд зогсож байв. Дараа нь боосон алчуур, сэглэгэр үс, барьсан түрийвч тэргүүтэн нь нааш цааш болж, тэд бутран хөдлөв. 

	— Цэрэг хайцгааж байна!.. гэлцэв. 

	Тэдгээр эмэгтэйчүүл хажуугийн байшин тийш гүйлдсэн бөгөөд засмал зам дээр цийлгэр шингэн сүү асгарлаа. Цагдаа нар хашааны нь хаалгаар нэг хөвгүүнийг гаргаж ирлээ. Тэр хөвгүүн цэрэг өмд, ажлын хөх цамц өмссөн байв. Тэгтэл нэг хүн ийн хашхирлаа: 

	— Ээжид нь зам тавиад өг л дөө!

	Нэг чавганц түүн тийш очиж, тэврэн авсан бөгөөд анхандаа Денизэд Клеманс гуай шиг харагдлаа. Хөвгүүн шивнэн хэлсэн нь. 

	— Баяртай, ээж минь!

	Тэр хөвгүүнийг мүглэн тэргэнд түлхэж оруулав. Ээж нь санаа нь зовсон цагдаа нарыг эргэцүүлэн хараад, ууртай байдлаар: 

	— Та нар чинь эдний зарц бол оо вий!.. гэж хэлэв

	Тэгтэл дахиад л гөлөн цэнхэр нүд харагдаад л шарз архи гүзээлээд л, хиам үмхлээд л, инээд хөөр болоод л байх шиг санагдлаа... 

	Дениз булан тойров. Тэнд Италийн талбайн цаана орших ядуусын хороо байдаг юм. Орон байшин нь нүцгэн хүн мэт болсон бөгөөд бохир боольхой тул хүмүүсийн шуугих дуун гоёмсог чимэглэлийн алинд ч сэхэл авахаа байсан газар бил ээ. Өвгөд хөгшид урт сандал дээр хөзөр тоглож үзэгдэнэ. Эмэгтэйчүүд нь герман цэргийн бараа харагдвал л буцаад орчиход бэлэн байдлаар хашааныхаа хаалган дээр зогсож харагдана. Гэвч герман цэрэг энд ирдэггүй ажээ. 

	Дениз хонх дарлаа. Чимээ ч алга... Яаж мэдэх вэ? Амьтан хүмүүс өөрсдийнхөө эр зоригийг үл харгалзан цагийн эрхэнд автаж бусдыг дагалдан, зулбан зайлдаг болоод байгаа шүү дээ. Бас Клодыг баривчилчихсан байж ч болох юм, учир нь герман цэргүүд айл хунараар ордог болоод байгаа юм чинь дээ... Дениз чимээ чагнаад юу ч олж сонссонгүй. 

	Гэтэл Клод хаалганыхаа түгжээн дээр гараа тавиад: «Баривчлахаар ирэх нь энэ дээ!» гэж зовнин бодож байв. Хоромхон зуур ч гэсэн хүний гарт орохгүй байхыг хичээх тул үл тайлна... 

	— Өө чи юм уу!.. 

	Мань хоёр удтал дуугүй суулаа. Тэгж тэгж Клод ам нээн хэллээ: 

	Хачин юм!.. Ийм юм болно гэж би даанч бодоогүй явсан шүү... Герман цэрэг Парист ороод ирчихдэг байна шүү! 

	Дениз түүний зэвхий царай өөд харлаа, нүд нь хурц байв. Сайндаа л тэгэв гэж дээ! Тасалгаа нь уйтгартай санагдах бөгөөд ширээн дээр нь талхны хэлтэрхий, шүлэгтэй дэвтэр «Болд хэрхэн хатаагдсан нь » гэдэг ном харагдана. 

	— Нэг л арга бодох хэрэгтэй байна. Чамд холбоо байна уу? гэж Дениз асуулаа. 

	— Байхгүй ээ. Манайхнаас ганцхан Жюлиэн л үлдсэн. Гэвч түүнийг яаж олох вэ? Хүрээд ирэх байх гэж л бодох юм... Гэтэл тэр одоо гудамжинд гарахгүй л дээ, хэн ч явсан содон харагдах болчхоод байна. Цаадуул чинь шиншлээд л байгаа. Киапп энд зүгээр үлдээгүй тэр эднийхэнд гар хөл болж байгаа гэсэн үг

	— Нэг л арга бодох хэрэгтэй байна даа Клод минь! Дүрвэгчид буцаж ирж байна, тэд уулзангуутаа л коммунистууд юу болж байна? гэж асуух юм... Зүгээр байж болохгүй ээ... Даанч дээ!

	— Бичиг хуулах машин бий. Бэх цаас юм юм л байгаа. Ашиг л багатай юм. Одоо чухам ямар зүйл бичвэл зохихыг чи бид хоёр бил үү?

	Клод зовуурьтайгаар ханиалгав. Дениз дуугарсангүй. Клод бол яахаас ч буцахгүй зоригтой сайн нөхөр гэдгийг мэдэх учраас Дениз түүнийг албадаж хөдөлгөх нь утгагүй зүйл болохыг ойлголоо. Гэвч Клод мэдэхгүй байгаа юм. Дениз ч мөн адил. Хаашаа хэнтэй холбоо барихаа мэдэхгүй байгаа юм. 

	Дениз цонхны дэргэд доошоо харан сууна. Эл хуль болсон гудамж нүдэнд нь харагдана. Гэтэл түүний сэтгэлд ийм зүйл гэнэт орж ирэв. Энэ гудамжаар жагсаал өнгөрч байж бил ээ. Байшин барилгын тагтанд улаан даавуу хадаастай байхыг Дениз нүдээрээ харж хүн ардын дуулж байхыг чихээрээ сонсож байсан юм. Багачуул модны оройд авирч гараад болжмор мэт шуугилдаж байж бил ээ. Эмэгтэйчүүл гараа зангидан өргөж дэмжиж байж бил ээ. Гудамж даяар цоохортон цуурайтан долгилж байж бил ээ. Цувааны магнайд Мишо алхаж явж бил ээ. Тэр хариу эс дуугаран урагш харан алхаж явж бил ээ. Өндөр нуруутай хөхиүн байдалтай харагдаж байж бил ээ. Мишо алдаа гаргахгүй, бусдаас хоцрохгүйгээ мэдэх учраас нуувч дээгүүр ч, герман цэргүүд дундуур ч, тэр байдлаараа л алхаж яваа. Түүнийг алагдсан байх гэж би яагаад бодоо юм бол? Мишо алагдах хүн биш ээ. Явж л байгаа. 

	Дениз инээмсэглэх төдий болж

	— Клод оо, цаас өгөөч гэж шивнэх шахам хэлэв. 

	Дениз шүлэг бичээд байх шиг санагдсан тул Клод өлмий дээрээ сэмхэн гишгэсээр булан тийш очив. Гэтэл Дениз бэлхэн байгаа үгийг олж ядаж байлаа. Цэцэрлэгт гудамжинд ахин дахин хэлж явсан «Парис ийм боллоо гэж үү? гэдэг үг санаанд нь дахиад орлоо. Тэгтэл: «Хувьсгалын өлгий... Коммуны хот... Францын зүрх...» гэсэн хэдэн үг хойно хойноосоо хөөцөлдөн орж ирэв. 

	Хэрэг нь барагдаад сул тэнэж яваа цэргүүдийн дуу сонстох шиг болж байлаа. Замын чулуу бэлтгэж, герман цэргүүдэд доромжлогдож байгаа олзлогдсон хүмүүсийн дуу ч сонстох шиг болно.... Францын ард түмний ярьж хэлж байгаа нь сонстох шиг ч болно. Бас бус зүйл сонстох шиг ч болно.... Ингэж өчүүхэн нэгэн эмэгтэйн чихэнд нам гүмийн амьсгал, уур хилэн, горьдлого найдлага, уйлж унжих чимээ сонстох мэт болж байв. Дениз цээж бичиг бичиж байгаа мэтээр зогсоо зайгүй бичиж суулаа. 

	Клод түүнийг уншиж ягаан бэх болсон гараараа нүднийхээ нулимсыг сэмхэн арчив. 

	— Дениз ээ, чи яаж ийм сүрхий бичээ вэ? 

	— Чимээгүй бай!

	Эргүүлийн хөлийн ширүүн чимээ сонсогдсон ажээ. Дараа нь машин дээр зоосон чанга яригчаар

	— Гэртээ орцгоогоорой! Цаг боллоо! Орцгоогоорой! Цаг боллоо шүү! гэж хашхирлаа

	 

	 

	XXXVIII

	Маршал Петэний удирдах үндэсний хурал Вишид болох ёстой байсан юм. Ёслолд нь зориулж цэнгээний танхимыг бэлдэв. Энэ танхимд саяхан Монтини хөзрөөр мөрийцөн тогтож байсан ба Жозефини Люсиэн юүгээ мартаж ядан Венецуэлийн хэвлэлийн төлөөлөгчтэй танго бүжиг хийж байсан юм. 

	Вишид тохиолдсон гамшиг элгэндээ рашаан эмнэлэг байсан хэдэн мянган сувилгааны хүмүүсийг гайтууллаа. Өвөл хэд хэдэн зочид буудлыг цэргийн эмнэлэг болгов. Нөмрөг хэдэрсэн шархтан ба өвчтөн алаг цоог харагдах олон янзын хүмүүсийг уруу царайлан ширтэж байх болов. Вишн танигдашгүй болсон байлаа. Энд сенатч депутатуудаас гадна үйлдвэрийн эзэд дамын наймаачид томоохон түшмэд, сэтгүүлчид, янхан хүүхнүүд зэрэг Парис хотын хамаг гангачуул цугларсан байв. Алхам бүрд л: «Ёх энэ чинь... гүн гуай шив дээ!» «Жюли чи бас энд хүрээд иржээ...»! «Хонгор чинь хаана байгаа вэ..?» гэсэн үг сонсогдсоор байлаа. 

	Өнөөдөр бол ер бусын энэ улирлын сод болох гайхамшигт өдөр үндэсний хурал болох өдөр учраас хүн бүхний сэтгэл хөдөлж байсан юм. Лавали ёс төргүй өнгөрөөчих санаатай байсан боловч Бретейли ёсорхолд дуртай тул гурав дахь бүгд найрамдах улсыг дуулиантайхан оршуулахаар шийдсэн бил ээ. 

	Энэ явдалд Тесс эртнээс бэлдсэн юм. Мань хүн нөгөө л янзаараа өөдрөг үзэлтэй хэвээрээ бөгөөд замынхаа ядаргааг гарсны дараа биеэ сэргээд ирэхээр амьд явахын хүслэн болов. Маршалын сэдсэн зүйл өөрт нь далим болж байгаа учраас шилсний дотроос өөрийгөө шилэгдэнэ гэж бодох бөгөөд тэр нь ч надад амар хэмээн бодон бодон горилж байлаа. Тийм хэдий боловч сэтгэл үл амрах бөгөөд: «Хөөрхий болсон хөгшин бясаа» гэж Дессерийн хэлж байсныг өөрийн эрхгүй боддог байсан юм. Дессер мөхөж яваа нь илэрхий боловч бусад хүмүүс Тессийн нэр цуунд хучигдаж, түүнийг ашиглаж байсан ба одоо болохоор хавчиж гаргах санаатай байгаа тул түүний хорсолтой хэлсэн зарим үг нь үнэний хувьтай бөгөөд чухам дээрээ Тессийг маргааш аваад хаячихыг хэн байг гэх бил ээ? Баруунтан түүнийг радикалд тооцдог шүү дээ. Бордод бол өөрийг нь хараад хүн бүр инээмсэглэдэг атал энд болохоор Лавали ч хямсгархан толгой дохиод өнгөрч байх юм. Шүүсийг нь авчихсан нимбэгийн хальсыг хайрлах хүн байх биш дээ. 

	Хэн бүхэн ад үзээд байх тул Тесс уйлахад хүрч байлаа. Лавалид Тесс тус болж байгаагүй гэж үү? Германчуудтай яриа тохирох хэрэгтэй байх үед новшийн тэр испани хүнийг хэн аргалсан бил ээ? Компиэний болзлыг хэрэглэж болох зүйл гэж радикал нарт хэн нотолж байсан бил ээ? Яасан амархан мартдаг юм бэ!.. Тэр ч байтугай, элгэн садан нь зөрөөд байдаг... Хэдэр Дениз... Түүнд Тесс хэчнээн хайртай бөгөөд яаж эрхлүүлж байсан бил ээ? Одоо Дениз германчуудад толгойгоо авхуулна даа. Бодохоос аймаар юм! Гитлер тоглож байгаа биш харин шоглож байгаа юм. Тийм учраас ч дайраад орж ирсэн хэрэг... Дениз юу болох бол?.. Нулимсанд хамар нь гашуун оргих тул Тесс хоёр дахин нусаа татлаа. Тэгээд Люсиэний гал шар үс санаанд нь ороход хамаг бие нь зарсхийв. Люсиэн л нэрийг минь заавал бузарлана гэсэн бодол орж ирлээ. Авга ах Викторыгоо дуурайвал тиймэрхүү удамтай байж таарах хүн. Виктор дөрвөн жилээр шоронд ороод гарч байсан бол мань хүн нэг насаараа шоронгийн тав болох төрөлхийн бүтэлгүй амьтан шүү гэж бодов. Гэвч Люсиэн алагдсан байж болох юм. Тэгсэн бол Тессийн үр үндэс тасрах нь тэр. Франц орон ч бас л балраад байна... Тесс гутарлаа. Тэнэг Полет герман цэргүүдэд дуу дуулж өгөөд л байгаа байх гэж санаад Тессийн царай барсхийсэн бөгөөд үндсээ гутаах нь Полетод падгүйгээс гадна түүнд чийрэгхэн залуу эр л байвал бусад нь хамаагүй л дээ гэж бодов. 

	Тэгээд нэг цагийн дараа шал дэмий юмаар шалтгаан гаргаж Бретейли утасдаад: «Бие тэнхээ чинь ямар байна?» гэсэн тул Тессийн сэтгэл сэргэж, өөрөө бусдад хэрэгтэй байгаагаа мэдэв. Мань хүн үнэндээ масончуудыг хурал дээр илчилж үг хэлэхээс татгалзсан боловч өөр талаар ноцтой үг хэлэх гэж байлаа. «Юманите» сонинд Эльзас нутгийн нэгэн еврей хүний эзэмшилд байдаг тавилтын үйлдвэрийн зарлал гарсныг товлон мэдэж авлаа. «Энэ еврейн хөрөнгө, коммунистуудын хооронд үл ажиглагдан холбоо байсан юм. Тэгээд л энэхүү бузар дайн дэгдсэн юм..» хэмээн хашхирч Тесс дөнгөх хүн бил ээ. 

	Яг салах үедээ Бретейли Тессийг хажуу тийш дагуулж аваачаад: «Чи үг хэлээгүй нь дээр биз дээ» гэж хэллээ. Тесс гайхшаа барж нүдээ цавчлав. Бретейли «Намбын асуудал шүү. Манай орны бухимдал цухуйчих гээд байна шүү» нийнтэгт орох л бодоод байна. Ставицкий Ардын фронт гэх мэтийн тойв болсон зүйлсийг тонилгоод өгөх биз» хэмээн тайлбарлаж хэллээ. Тесс зөвшөөрсөн атлаа амь зууж аж төрөх бололцоо тасрах нь гэж бодоод дахин уруу царайлав. 

	Грандели сэтгэлийг нь ялихгүй засав. Тэр урд өдөр нь Парисаас ирсэн ажээ. Тессийг цэнгээний газар байхыг нь хараад. Грандели гүйж ирэн, сайхан загнаж нийслэлийн талаар ингэж ярьжээ. 

	— Анхандаа хүн цөөнтэй байсан боловч одоогоос хүн олонтой болж байна. Тэр ч байтугай дуурийн театраа нээх санаатай байна... Ерөнхийдөө германчууд журам тогтоож өглөө. Ямар гэх вэ, хөөрхөс минь эзэлж авсан гэхийн оронд энэрэн тэтгэгчид гэмээр л байна... 

	Депутат нар дэргэд нь ирж Гранделийн яриаг чагналаа. Нэг сенатч хүн: «Мөн дөө!.» гэж хэлсэн бөгөөд Гран делийн яриаг сайн гэж уулгалж байгаа, муу гэж жигшиж байгаа алга болох нь танигдсангүй өнгөрлөө. 

	Бержери Тессийн гарыг чанга атгаж хэлсэн нь: 

	— Чи албан ажлаа хийгээд энд байж байгаа чинь сайхан байна. Франц орноо бэрхтэй цагт орхиод явчих хүн биш гэж би бат итгэж байдаг юм. 

	Тесс талархал болгож шувуун толгойгоо үл ялих бөхийлгөв. Царилан хамар дээгүүр нь хөлс бурзайж байлаа. Миний их үүрэг гүйцэтгэж байгааг зарим нь мэдэж л байдаг юм байна гэж бодоод Бержерийн үгэнд нэлээд тайтгарсан юм. Дайсантай эвлэрэх бичигт гарын үсэг зурчхаад өнгөрсөн явдлаа баллах ажилд оролцохоор энд ирчхээд байж байх гэдэг тийм хялбар гэж үү?

	— Би Франц орныхоо төлөө л зүтгэж байна даа. Далимд нь хэлэхэд Блюм энд ирсэн, бас Фуже ирээд байгаа. Санал хураалт дээр тэднийг яах бол гэдэг биш үү? Ялангуяа Фуже... Тоглоом биш шүү, өөд нь хаясан чулуу өөрийн толгой дээр гэгч тэр дээ. 3а яамай! Үйлийн үр юм.. «Үгүй» гэсэн санал гаргаж тэр чадахгүй л дээ. Дюкан байхгүй л харамсалтай байна. Энэ муу дайн дэгдээгч ч... 

	— Тэр яасан бэ?

	— Цэрэгт очсон юм байх аа. 

	Грандели хөндлөнгөөс

	— Хамгийн түрүүнд л олзлогдоо биз. Тэр сүрхий «эрэлхэг амьтдыг»би мэдэх шүү юм байх аа... гэв

	— Ингэхэд Виар хаана байгаа вэ?

	— Хэн мэдэх вэ. Биднийг Турээс гарснаас хойш л чимээ тасарсан. 

	— Испаниар дамжаад Лиссабонд очиж гэнэ гэж би сонссон шүү. 

	— Испанчууд түүнийг нэвтрүүллээ гэж үү?

	Мань хүн Франко генералаас пиу гуйж байна... гэдэг ч наргиан биз дээ. 

	— Испаничуудыг хил дээрээ пулемёт зоочхоод байдаг болсон гэлцэх юм. Бас хил рүүгээ нэвтэрсэн хүн л байвал хорих лагерьд аваачаад хийчихдэг болсон гэнэ бил ээ. 

	Тесс жуумганалаа. Түүх гээч маань юу бил ээ? Урагш хойш алхдаг бөгөөд харчуул нь хүүхнээ сольж хийдэг шогшоо бүжиг л гэсэн үг... Виарыг испаничуул шоронд хийчихсэн байх аа даа. Тэр яаж эгдүүцэж нүдний нь хүрээгүй шил хамар дээр нь тогтож ядан чичгэнэж байгаа бол. Гэтэл зургаа яагаа бол? Хамаг зургаа Авалонд хаяад явлаа гэж үү?

	— Ямар ч гунигт явдлын дотор инээдэмтэй зүйл бас байдаг. Виарын төөргийг би гайхах юм. Зургийн цоморлогоо хаяад явтлаа айна гэдэг мөн ч бэрх ээ! Виар нүдэнд харагдах шиг болж байгаа биз?..

	Араас гоморхон

	— Харахгүй байгаа бол харах чинь энэ. Тесс ээ, чиний хэлж байгааг би тоглоом биш харин шоглоом гэж үзэж байна гэх нь сонстов. 

	Тесс мэл гайхаж

	— Виар чи байгаа юм уу? Хаанаас ирээ вэ?.. гэв

	— Авалоноос ирлээ. Миний ирсэн явдалд чи яасан их гайхах юм бэ? Би хуучин хэвээрээ, хийдгээ хийгээд л байж байна. Шинэ журмын чинь жинхэнэ ундарга нь би юм шүү. Ялагдсан явдал биднийг аварна. Бид ялан дийлэгчээсээ үлгэр авах ёстой. Гитлерийнхэн яагаад Парист ирээ вэ? Бүдүүн зүрх гаргасных. Маршал Петэн шинийг санаачилдгаа харууллаа. Ер шахаж байгаа атлаа бас л зурх гаргаж байна. Би түүнд эн тэргүүнд баяр хүргэх байна... гэв. 

	Ингэж хэлэхэд Грандели ч байж ядлаа. Харин Тесс санаа алдан: «Зальтай монди! Энэ лүд бүгдийг нь араар нь тавьчихаж шүү..» гэж дотроо бодлоо. 

	Эцэст нь хурлын тэргүүлэгч хонх дуугаргав. Тесс илтгэгч нарын хэлж байгааг үл чагнана. Лавалид одоо ярьж цөхөх юу байх вэ.... Харин есдүгээр сард яагаад дуугарахгүй байсан юм бол? Виар алга ташихгүй байлаа. Блюм уурлаж байв. Блюм өөрөө тэртэй тэргүй хусагдахаас хойш эсрэг санал гаргах нь мэдээжийн хэрэг. 

	Завсарлагын үеэр депутатууд Гранделийг тойрон зогсож, тал засацгааж байлаа. Грандели тоомсор муутайхан байдлаар: «За, би таны ажлын талаар Абетецтай ярилцана...» хэмээн хариулж байв. Люсиэний хулгайлсан бичиг санаанд нь ороход Тесс ярвайлаа. Өчүүхэн нэг муу тагнуул Франц орныг авагч гэсэн нэр зүүж байгаа нь харамсалтай санагдсан ажээ. 

	Завсарлагын дараа Бретейли суртахуунгүй байдлын талаар ба «аугаа их цагаатгалын» талаар ярьж англичуудыг муучилж өгүүлээд, адаг сүүлд нь өрөөсөн гараа урагш сунгаж, баяр ёслолын байдалтайгаар: «эзлэгчид маань өршөөлтэйгөө харуулж байна» гэж хэлэв. Тесс: муу хөгшин бялдууч гэж бодоод эвшээлээ. Мань хүний Лотарингий нь германчуудын эзэмшилд тэр өгчихсөн юм санжээ... Тойвтой хар новш.. 

	Фужег индэр дээр гараад ирэхэд хүн бүр гайхан харлаа. Тэр ум хумгүй

	— Эх оронд дайсан халдаж, өөдгүй амьтад гар далайж байгаа энэ үед.. гээд л эхлэлээ. 

	Амьтан үгийг нь хэлүүлсэнгүй. Санал хураалт эхэллээ. Хагас цагийн дараа хурлын тэргүүлэгч: «Таван зуун жаран есөн хүн сонгож, наян хүн татгалзсан байна» гэж сонсголоо. 

	Тесс нэг их дэлгэрэнгүй үг хэлсэн мэт бие нь сулдайгаад нэг л хачин байлаа. Цэцэрлэг дотроос хатагтай нар: «Лавали мандтугай!» хэмээн хашхиралдав. Тесс түүнийг ер хайхарсангүй. Толгой нь өвдөөд байлаа. Уруу царайлсаар зочид буудлын зүг сажлав. 

	Аз болоход мань хүн зочид буудлын их тасалгаа дотор шунхан улаан уруултай сэргэр хоёр хөхтэй үл таних нэгэн сайхан хүүхэн олж харлаа. Түүнийг хараад Полетыг дурсан санав. Тессийн сэтгэл сэргэсэн бөгөөд ойртож очсон хойноо нүдэндээ нулимстай байгааг нь сая анзаарав. 

	Уйлж байгаа эмэгтэй хүн Тессийн сэтгэлд онц таатай санагддаг бил ээ. Мань хүн Франц оронд тохиолдож байгаа гамшгийн талаар яриа үүсгэв. Тэр хүүхэн толгой дохиж байлаа. Тесс даруу царайлан: «Би сайд хүн учраас...» гэсэн үг яриандаа хавчуулаад орхилоо. Үл таних тэр эмэгтэй инээмсэглэв. Тэр өөртөө учирсан зовлонгийн талаар ярьсан бөгөөд Неверт чемоданаа алдсан, настай эхээ Парист орхисон ба одоогоор энд худалдааны яаманд албан хаадаг авга ахыгаа эрж яваа юм санжээ. Гэвч тэр нь Клермон Ферранд хоцорсон бололтой юм. Цүнхэндээ ганцхан зуун франктай болсон учраас яах учраа олохоо болиод байгаа ажээ. 

	Тесс түүнийг тайтгаруулангуутаа өөрийгөө тайтгаруулаад авлаа. Оройн хоолон дээр мань эр баясгалантай наргиантай байв. Тэр хоёр шампанск дарсыг анхандаа; «Франц орон мөнх орштугай» гэж ууж байснаа сүүлдээ «Бидний хайр сэтгэл мөнхөртүгэй» гэж уулаа. 

	Шөнө Тесс хөхиүн байдлаар

	— Хөөрхөн минь намайг хэдэн настай гэдгийг чи яасан ч таахгүй дээ гэв. 

	— Тавьтай юу?

	Тесс инээд алдаж ганц хуруугаараа занган

	— Үгүй ээ хөөрхөн минь! Дурлалын хувьд би арван наймтай. Харин хүмүүсийн харахад хэдтэй юм шиг байвал таарах вэ? Ямар ч л гэсэн маршал миний аав баймаар хүн гэв. 

	Тессийн сэтгэлд гэнэт: Бретейлийн ширүүн харц, Виарын залирхаг байдал, Фужегийн сахал харагдаж, дур гутам 80-ын тоо сонсогдсон түүхт өдрийн бүх явдал орж ирлээ. Наян монди байгаа гэсэн үг! Тэд «буултын» эсрэг тэмцэж байсан тухайнхаа дурсамжийг бичих нь гарцаагүй. Энэ уйтгарт өдөр хойч үеийнхэнд төрийн эргэлт мэт харагдах болно. Бас Тесс энэтхэг маягаар чанасан хурганы мах идсэний уршгаар дотор нь хорсон тарчилж байсан юм.. Одоо хүртэл бие нь муу бөгөөд толгой нь өвдөж байв. Шампанск уусных ч байж магадгүй еэ дээ? Тесс өндийж, нойрмог байгаа «хөөрхнийгөө» хараад уйлчих шахлаа. 

	— Цэнгээний газар өнөөдөр юу болсныг чи мэдэж байна уу?

	— Нэг л сүрхий хуралдаан болж байгаа гэж хаалгач надад хэлсэн... 

	— Чааваас. Чи ойлгохгүй байна уу? Одоо би тайлбарлаад өгье. Депутат, сенатч нар цугларсан юм. Лавали үг хэллээ... Хөөрхөн минь ээ. тэр бол дандаа цагаан зангиатай явдаг юм... Тэгээд дараа нь „ Дараа нь бид амиа хорлож үхсэн юм. Чи үнэмшихгүй байна уу? Нээрэн шүү! Өөрсдийгөө үхсэн гэж зарлаад, алга ташчихсан юм. Таван зуун жаран есөн хүүр болох нь тэр дээ. Наян балмад амьтан үлдсэн юм. Тэгээд л тэр. Одоо бол чиний хажууд Тессийн сүнс сүүдэр хоёр байж байна гээд нэг зогьссоноо гэмшингүй янзаар: би шампанск арай их уучихжээ. Нэг бодлын нас барсан тухайнхаа актыг зохиолгочхоод байгаа хүн учраас би яасан ч яах вэ дээ... гэлээ. 

	Тэр хүүхэн унтмаар байсан боловч өөрийгөө албадаж байгаад, эелдэг байдлаар ингэж хэллээ: 

	— Гоморхоод яах юм бэ? Германчуудыг Парисаас тонилоод өгөхөөр дахиад л хуучин янзаараа аж төрнө шүү дээ. Чи өөрийгөө сэтгэлээр залуу гэж хэлсэн шүү дээ. Чи бол... 

	Тэгээд амаа таглан эвшээгээд: «Чи ёстой янаг минь» гэж шивнэн хэлсэн юм. 

	Тесс толгой сэгсэрч хэлсэн нь: 

	— Тийм биш ээ. Тэр бүхнийг үзсээн... Харин одоо бол!.. Би яруу тод, зүй ёсны юманд дуртай юм. Би чухам ямар хүн болохоо чамд илэн далангүй хэлье. Би бол бясаа. Юмны завсар хавчуулсан хөгшин бясаа шүү дээ. 

	Тесс босож угаагуурын зүг сажлав. 

	Фуже цэнгээний газраас ихэд бухимдсан байдалтай гарч ирлээ. Тэр гараа сарвагануулан амандаа нэг юм бувтнан, ганцаараа ярьж явав. Гутамшигт муусайн хулчгарууд бүгд найрамдах улсаа авсалсан юм. Валимийн баатрууд юуны төлөө амь биеэ алдаж байлаа? Вердений «пуалю» нар юуны төлөө тулалдаж явлаа! Шившиг шүү, та минь шившиг шүү! Гитлерийн хөлийг долоож байгаа франц орноос дэлхий дахинаараа ой нь гутаж буруу харах болно. 

	Фуже эсэргүүцсэн нь мэдээжийн хэрэг. Гэвч түүнд үнэнийг хэлэх боломж олгосонгүй. Тэр одоо зочид буудал тийш явж байна. Үдийн хоолны цаг юм. Аяга шөлтэй хоол авчирч өгнө. Дараа нь Фуже унтах ёстой. Болж өнгөрсөн явдлын дараа амар тайван байх гэдэг нь санаанд багташгүй сайхан бил ээ. Фуже гуниг зовлон, бөмбөгний исгэрээн толгой авдаг машины хүслэн болж байв. Гэтэл зарим нь гуанзны саравчинд суугаад вермут дарс гүзээлж байх юм... 

	Мань хүн шөнөжингөө тасалгаа дотуураа нааш цааш явж хоносон бөгөөд Мари-Луиз хөвгүүдээ санагалзан бухимдуу аахилж байлаа. Тэр Кобленцэд орших болсон юм. Тийм ээ, Виши бол Кобленц юм. Урвагч нарын тэргүүн хэн бил ээ? Хэрэв Лавали... Лавали бол өөдгүй новш бөгөөд хулгайчийн шинжтэй харамч лүд байгаа юм. Бас Тессийг хараад тэр гайхаагүй хүн. Тесс бол улаан хоолойноосоо болсон новшийн амьтан шүү дээ... Гэвч урвагчдын толгойд бүгд найрамдах улсын цэрэг болох нас ахисан маршал сууж байна. Францын цэргийн нэр төрийг унагааж гүйцлээ. Буурал толгойгоо хямдруулчихлаа. Одоо хэнийгээ итгэх вэ? Хэн бүхнээр нэр төрөө унагааж гуанзны саравчинд согтуурч, алдар гавьяа, жирийн тохитой чанараа алдаж гүйцлээ. 

	Маргаашаас л: «Франц орныг авран ивээгч энэрэл ихт германчууд мандтугай!» гээд хашхирцгаах вий. Бас пруссчуудийн өмнө бөхөлзөх вий. Аягүй бол Герингийг Жанна д’Арк болгож тунхаглах вий. Тэгээд инээдэмтэй бус харин ой гутмаар юм болох вий. 

	Фуже хэнд ингэж хэлж байгаа бил ээ? Байшин цаасалсан цаасан дээрх эрвээхэйнүүдэд хэлж байгаа юм уу?Гонзгой толинд туссан бүүдгэр дүрсэндээ хэлж байгаа юм уу? Үүрийн гэгээнд хэлж байгаа юм уу?

	Өглөөний есөн цагт хаалга тогшив. Гялгар даавуун хүрэмтэй цагдаа нар орж ирлээ. Нэг нь ингэж хэлэв. 

	— Нэгжлэг хийх бичиг байна гэв. 

	Фуже инээмсэглэж

	— Үзүүл л дээ. Энэ чинь яагаад герман хэл дээр биш байгаа юм бэ? Ноёд та нар герман хэл сурцгаа! Хэлмэрч хэрэглэхээ больцгоо! Би бодит зүйлд дуртай хүн. Харин битгий ичиж зовцгоо. Та нар чинь Верденийг хамгаалж байгаагүй улс шүү дээ. (Фуже сахлаа самнаж бүрх малгай өмсөв) Би бэлэн боллоо... Бүгд найрамдах улс маань мандаж байх болтугай!

	Шатны тавцан дээр очоод мань Тесс сахад сармайгаа хусаж өглөөнийхөө хоолыг идэж амжсан байхыг харав. Тесс өмгөөлөгч нарын зөвлөлийн хуралд очихоор яарч явлаа. Фужег баривчлагдаад явж байхыг харчхаад Тесс нүүрээ бурууллаа. Тесс оршуулгад оролцож байгаа хүн шиг дүнсгэр бөгөөд чиггүй царайлж байлаа. Гэтэл Фуже шат руу буунгуутаа: «Новш юм даа, ноёд минь новш л юм’ » хэмээн хараал тавив. 

	 

	 

	XXXIX

	Леридо генерал Парист байхдаа: «Дайнд ялагдах болчихсон үед дайныг үргэлжлүүлэх нь утгагүй бөгөөд бүдүүлэг явдал гэж хэлж болохоор зүйл» хэмээн өгүүлдэг байсан юм. 

	Бретейли эвлэрлийн бичигт гарын үсэг зурах төлөөлөгчдийн бүрэлдэхүүнд Леридог оруулах санаатай байв. Гэтэл элэгний нь өвчин хөдлөөд Леридо хэвтээд өгсөн юм. Өөрөө ч түүнийг «Аятай далим! Иймэрхүү базаахгүй баримт бичигт гарынхаа үсгийг үлдээж огт болдоггүй хэрэг!..» гэж бодсон ажээ. 

	Засгийн газрыг өөрчлөхөд Леридо генералыг зэвсэгт хүчний яамны орлогч сайдаар томилов. Тэр яам Бурбули гэдэг бяцхан сувиллын газар байрласан юм. Тэнд багтраа өвчтэй хүмүүсийг эмчилдгийг сонсоод Леридогийн урам хугарсан бөгөөд Вишид очиж элгээ эмнүүлэх бодолтой байлаа. Багтраагаар өвддөггүй байсан боловч өглөө бүр хий залгих эмнэлэгт очдог бөгөөд, «Дайн дууслаа, одоо сэргээн босголтын үе эхэлнэ. Эмнүүлсний гай гэж байдаггүй юм» гэж ярьдаг байсан юм. 

	Леридо гэргийгээ дуудуулж авчирсан ба ягаан хөх даашинзтай гэргийгээ хараад нүд нь сэргэсэн юм, тэр хоёр зочид буудалд сууж байсан боловч тавлаг бус тэр өрөө нь гэргийг ирснээс хойш нэхмэлийн зүүтэй цахилгаан индүүтэй юмны үнэ нэмэгдэж байгаагийн тухай яриатай болж айл өрхийн шинж орсон юм. Леридо жаргалтай л байлаа. Гагцхүү эвлэрлийн бичигт дурдсан ёсоор цэргийн эд хогшлыг германчуудад хүлээлгэж өгөх ёстой байсан тул хариуцлагын талаар санаа нь зовж «Урьд би зэвсэглэхийг л хэцүүд тооцдог байлаа. Тийм биш юм. Софи минь, харин зэвсгээ хураалгах нь улам ч хэцүү юм байна шүү» гэж санаа алдан хэлдэг байв. 

	Леридо германчуудын мэдээгүй байгаа юм бүхнийг нуун дарах явдлыг өөрийн үүрэг хэмээн бодож байлаа. Моро хурандаа түүнтэй хамт ажиллаж байсан бөгөөд Леридо түүнд: «Бид одоогоос эхлэн 1960 онд бэлтгэх ёстой шүү. Тийм! Тийм юм шүү! Германчууд ялагдмагцаа л хонзон авах бэлтгэл хийгээд эхэлсэн шүү дээ. Энэ бол жам болсон зүйл...» гэдэг байсан юм. Агаарын гучин их буу германчуудаас далдлах сиймхий олдсонд Леридо хүүхэд шиг баярлаж байлаа. Гэтэл Моро тоомсор муутайхан инээмсэглэж: «Та дэмий юманд чармайж байна. Сар маань нарны эсрэг дайн хийхгүй шүү дээ...» гэж хэлэв. 

	Өглөө Леридо хий залгих эмнэлгээс буцаж ирээд хүрэн цай ууж байлаа. Хаалгыг нь тогшив. Хиа юм уу аягач юм байх гэж бодоод «Ор» хэмээн хэллээ: Гэтэл Вайс ороод ирлээ.

	Колимар нутгийн радикал байснаа Лавалийн баруун гарын найз бөгөөд франко-германы нэгдсэн комиссын гишүүн болсон хүн бил ээ. 

	Мань генерал эмнэлэгт орсон нөмрөгөө тайлж амжаагүй байсан тул шийний хүүхэлдэйрхүү харагдаж байлаа. Вайс биеэ барьж эс чадан жуумалзан инээсхийв. Генерал хүн бусдад бишрэгдмээр харагдах ёстой байтлаа иймэрхүү байдалд орсондоо Леридо баахан бантлаа. 

	— Бид хээрийн байдалд байна.. Бас тэгээд манай хиа туршлага муутай. 

	— Өршөөгөөрэй, генерал аа... Өглөө эрт ороод ирчихлээ шүү. Би тантай уулзах яаралтай ажлаар яваа юм.. 

	Арван таван минутын дараа мань генерал энгэртээ зургаан тууз хадсан бүрэн хувцсаа өмсчхөөд Вайс дээр ороод ирлээ. Вайс түүнээс шуудхан ингэж асуулаа: 

	— Генерал та хэлж өгөөч дунд гарын танк Монпелид дөчин хоёр байсан биз дээ? Гэтэл та ердөө л арван зургаахныг хүлээлгэж өгсөн байхаа?.. 

	Леридо толгой дохиж, тавтайхан хариу хэлсэн нь: Тэгсээн. Германчууд чинь арван зургаа л гэсэн байна бил ээ шүү дээ. 

	— Гэвч бид юу гэж гарын үсэг зурлаа?

	Ноён Вайс минь бид үр үндэснийхээ өмнө хүлээсэн үүргээ биелүүлэх байх гэж надад санагдах юм. Хэрэв эхлэх юм бол... 

	Вайс үгийг нь тасалж

	— Гоёмсог үгээр яах юм бэ? Арван зургаа гэдэг чинь арван зургаа л гэсэн үг. Харин дөчин хоёр гэдэг бол дөчин хоёр гэсэн үг юм шүү. Танд хорин зургаан танкийг нуун дарагдуулах ямар учир байсан юм бэ? гэв. 

	— Юу л гээд байна даа? (Леридо генералын дуу чангарав) Би үүргээ л биелүүлсэн хүн. Надтай та битгий хүүхэдтэй ярьж байгаа юм шиг харилцаарай. Ноёнтон минь ээ, би чинь цэргийн албан хаагч шүү дээ тэгээд л тэр?.. 

	Жаахан зориг орсон учраас биеэр өөрөө намхан боловч Вайсаас хааш хаашаа илүү юм шиг санагдсан ажээ. Гэтэл Вайс далаа хавчиж хэлсэн нь: 

	— Генерал та бухимдаад байна. Энэ бол тулалдаан биш ээ, энэ маань ноцтой албан ажил шүү дээ. Тоо бодлого гэж ямар юм байдгийг танд тайлбарлаж өгөхийг би танай даргаас гуйх болно.. 

	Ингэж хэлээд Вайс гарч одов Леридо удтал бухимдлаа. Тэгээд Софидоо хэллээ: 

	— Би ойлгохгүй юм өчигдөрхөн харийн дайсан байсан улсдаа хорин зургаан танк илүү өгүүлэх гээд байдаг чинь юу гэсэн үг вэ? Бретейлид итгэгдсэн бөгөөд Лавалийн найз франц ястан хүн хүрч ирээд над герман офицер шиг авирлаж байх юм. Энэ бол маапаантай явдал тэгээд л тэр!.. 

	Маргааш нь Леридо Пикар генерал дээр хүрч очлоо. Вайс мэтийн улс төрийн бодлоготны тамтаг цэргийн хэрэгт оролцож байгаа нь маршалын заалттай нийцэхгүй байна гэсэн илтгэл бэлдсэн ажээ. 

	Гэтэл Пикар хөндийвтөрхөн мэндлээд, ингэж хэллээ: 

	— Та чинь де Голлийн дэмий үгэнд итгэсэн хүн юм аа даа? Дэмий шүү! Наймдугаар сарын дундаас хэтрэхгүй германчууд Лондонд оччихсон байх улс юм шүү. Та бол залуу хүн биш. Хашир таньсан хүн. Бас байлдааны гавьяатай хүн. Иймд та урвагчдыг дагалдаж болохгүй. 

	Леридо сандарч арай ядан хэлсэн нь: 

	— Би ийм үг сонсох хэрэг хийгээгүй... 

	Пикар уурлаж байгаагаа ухаарав. Мань хоёр түнжин хагаралгүй саллаа. Харин Бурбулид очмогцоо Леридо албархаг зан гаргаж, ийнхүү хашхичдаг боллоо. Хошууч та суурьт пулемётуудыг хариуцаж байгаа шүү... Пулемёт гэдэг чинь сүлбээр зүү биш юм шүү: тэгээд л тэр!.. Авсан үүргээ бид ялимгүй зүйлийг ч орхилгүйгээр биелүүлж байгаа гэдгээ дайсан байсан хүмүүстээ харуулах ёстой юм шүү. Ахмад та, ганц товч ч нуун дарж болохгүй шүү! Миний хэлснийг ойлгов уу?.»

	Оройн хоолны дараа Леридо Моротой улс төрийн яриа үүсгэж хэлсэн нь: 

	— Балмад этгээд де Голли ташаарчээ, би таамаглаад л байсан юм. Германчууд тэнгисийн эрэгт хүч базаагаад авлаа. Та үүнийг эндэл гэх үү? Гайгүй байлгүй! Нарвикэд тэд шүхэрчдийн ажиллагааны тухай бодлыг няцаасан. Нэг сарын дараа гитлерийн цэрэг Лондонд оччихсон байх нь хоёр хоёрын дөрөв гэдгээс тодорхой байгаа... Лавалийн бодлогыг би зөвшөөж байгаа. Мэдээжийн хэрэг бид цэргийн хүмүүс учраас улс төрд оролцох ёсгүй. Гэвч бид одоо парламентын хагарлаар хөөцөлдөхийн оронд франц орны хувь заяагаар хөөцөлдсөн нь дээр. Би танд илэн далангүй хэлье, германчууд ялсан нь бидэнд ашигтай юм. Манайх Италийн адилаар шинэ Европт буурь суурь олж чадах болно. Гитлер маань Английг төхөөрснийхөө дараагаар Оростой ноцолдоно. Улаан арми юухан байх вэ. Гэвч газар нутаг дүүлэгдэнэ, найз минь, их л дүүлэгдэнэ дээ... Иймд Гитлер манайхаас туслалцаа авна гэж би бат бодож байна. Тэгвэл манайд бага сага хонжоо гарна. 

	Гитлерийн цэрэг Киевийг авахтайгаа зэрэг л Лиллийг буцаагаад өгчихнө гэж Пикар генерал бодоод байна. Гэвч одоо Англи ялах юм гээд хоромхон зуур бодоод үзье л дээ. Тэгвэл баларлаа гэсэн үг. Черчилль гэдэг чинь бидний ингэж тусгаарлах эвлэрэл хийснийг өршөөх хүн огт биш. Бас де Голли бол бүтэлгүй амьтадтай хэлхээтэй этгээд юм. Түүнийг коммунистуудтай хуйвалдаж гэнэ гэхэд би ер гайхахгүй. Тийм ээ яаж ч мэдэх хүмүүс юм шүү| Германчууд бидний дайсан байсан боловч шударга хүмүүс учраас би хувьдаа тэднийг дээр гэж боддог юм. Пейрутон буюу өчигдөрхөн депутат байсан хүмүүс ч хааш яаш болж магадгүй. Би хэн нь дээрийг мэдээд авчихсан байгаа. Иймд бид германчуудад зөвхөн тусалсан төдий болж харагдах бус харин үнэн голоосоо туслах ёстой нь илэрхий юм! Хурандаа та ямар саналтай байна?

	— Сарны туяа ч хуурамч болчхоод байна гэж би танд хэлээд байгаа шүү дээ. Байгаа юмыг баллах бэрх ээ. Германчуудыг нухаад авах юм бол бидний толгойг илээд байхгүй нь илэрхий. Би ч гэсэн ургаа модонд дүүжлээстэй байснаас Бурбулидээ аж төрж байсан нь дээр гэж бодож байна гэв. 

	Хэд хоногийн дараа Леридо генерал Софигоо дагуулаад хурандаагийн хамтаар ууланд байдаг нууран дээр очиж хээрийн байдлаар бяцхан цайллага хийв. Тэд машинаар явж тосгон хүрээд тэндээсээ явган явж тэр нуур хүрлээ. Замбараагаа алдсан байдлыг зөгнөсөн мэт дээр дороо орж овооролдон тогтсон саарал хад чулуутай байгалийг харахад Леридод төдий л аятай санагдсангүй. Тиймэрхүү эвгүй янзтай байгаа байгалийг ямар ч ой мод цэцэг навч зөөлрүүлж чадамгүй санагдлаа. Орчин тойрон шигээ саарал өнгөтэй өргөс ихтэй арзгар бут хад чулууны завсраас сэрвийн байх нь бүр ч аягүй харагдана. Ус нь ч сааралтана. Леридо ёстой л нэг бууж өгсөн үеийн байгаль юм даа гэж бодов. Яагаад ч тэр юм Арденнад тохиолдсон ой мод хөлгүй жаал бүсгүй сэтгэлд нь орлоо. 

	Тэр гурав хүйтэн хоол авч гарсан юм. Генералын хатагтайд Моро нүдэлсэн туулайн бөөрний зурагтай «Нутгийн хийц» гэдэг нэг хайрцаг чихэр бэлэглэв. Ухаалаг Софи; ийм цагт наян франкаа чихэрт үрж байдаг нь юу ч бил ээ дээ!.. гэж бодоод санаа алдлаа. 

	Наран цухуйв. Нуурын ус ягаарав. Леридогийн сэтгэл засрах байтугай сайхан зан нь хөдөлж хэллээ: 

	— Байгалийн үзэсгэлэн хүний сэтгэлийн чимэг юм... 

	Софи Минионы аяыг гунганана. Моро түүн тийш эелдгээр ширтэн тоглоомоор «Ийм эхнэртэй байх сан...» Леридо үнэртний ханд мэт агаар амтлан нэг сэргэн, нэг мансууран үүрэглэн суулаа. 

	Хиагийнхаа сандруу дуугарахыг сонссон атлаа Леридо сэрж ядан байв. Гүйцэд сэрмэгцээ ингэж зандарлаа: 

	— Хэн чамайг сэрээ гээ вэ. Өнөөдөр ням гараг.. Бид ямар фронт дээр байгаа биш!.. 

	Ноён генерал аа сүйд болоод байна... 

	Мань генералын ням гарагийн амралтыг замруулах тэр явдлыг «Сэн» үйлдвэрийн ажилчин байсан бөгөөд одоо хоёр зуун наян долоодугаар шугаман хорооны бага дарга Легре тарьсан ажээ. 

	Легре Бриансоны хажуугийн хорих лагерьд тавдугаар сар хүртэл суужээ. Тэнд хоригдлуудаар уул өөд чулуу зөөлгөдөг байжээ. Ямар хэрэгтэй чулуу байсныг хэн ч үл мэднэ. Легре хоригдол манасан цэргүүдтэй маргадаг ч үгүй, тэднээс зэвүүцдэг ч үгүй байсан юм. Мань хүн нэг л хачин болсон ажээ. Үг ч дуугарахгүй уруу царайлж гөлрөөд л туужуу шиг сахлаа бавайлгаад л байх болсон юм санжээ. 

	Тавдугаар сард цэргүүдийг гэнэт суллаж, тэдэнд хурандаа яриа хийж: «Франц оронд эмгэг туссан» гэдэг үгийг хэдэнтээ давтан хэлсэн ажээ. Суллагдсан хүмүүсийг италийн хил рүү илгээсэн байна. Легред бага дарга цолыг нь дахин олгожээ. Легре тэр явдалд сэтгэл нь төдий л хөдлөөгүй юм. Харин германчууд Бельгид ороод очсоныг олж уншаад ухаан орох шиг болж ухуулагч байлдагчийнхаа маягт буцаж оров. Тэгээд тэр огт өөр болж, өөрийнхөө хороог умар тийш явуулаад өгөөсэй гэсэн хүсэлтэй байлаа. 

	Легре фронтод очих хүсэлтэй боловч ялалт хийчихнэ байх гэсэн найдлага багатай байсан юм. Франц орныг нүдийг нь сохор, чихийг нь дүлий болтол тархий нь эргүүлээд, томоохон гүрэн байхыг нь болиулж. тоглоомын орон болгоод авлаа гэж хорих лагерьд байхдаа өвөлжингөө л бодсон бил ээ. Ингэж урам нь хугарсаар байгаад, сэхэл авна гэдэгт итгэхээ байсан юм санжээ. Тэр бодолдоо удтал автах зав ч гарсангүй ганцхан сарын дараа италичуул франц руу дайраад орж ирсэн юм. Легрегийн байдаг хороо бага Сен-Бернарын хажууд байв. Легре буудлагын хорго хамгаалж байсан юм. 

	Италичууд дөрөв хоног ширүүн дайн хийсэн боловч Францчууд тогтоогоод байлаа. Амсхийх нэгэн өдөр тохиолдов. Халуун хоол залгууллаа. Сонин ирэхгүй байлаа. Шамберээс ирсэн нэг дэслэгч Парис германчуудад эзлэгдсэн гэж ярив. Францын засгийн газар хаана байгаа нь хүнд мэдэгдэхээ байлаа. 

	Цэргүүд ийн хашхиралдлаа: 

	— Засгийн газар сөнөсөн юм байлгүй... 

	Фашистууд Лавали, Дорио зэргийн бүлэг этгээд засгийн эрхийг авсан байлгүй. 

	— Лавалийн өмнөөс бид үхэх хэрэг үү? Больё доо!

	Легре уурсан

	— Хулчийж байна уу? Лавалийн өмнөөс үхэх гэсэн хүн алга. Харин засгийн газар Лавалийн гарт байгаа гэдгийг чи яаж мэдэж байгаа хүн бэ? «Гэлцэнэ гэнэ ээ?» Гэлцэх бол бага хэрэг... Лавали байлдахгүй. Тэр чинь Муссолиний дотно хүн... Тэнд хэн байгааг бид мэдэхгүй... (өрнө зүг заав) харин хэнтэй дайтаж байгаагаа л сайн мэдэж байна. Энэ л харин баараггүй. Та нар яацгаадаг л санж вэ, би л фашистуудыг нааш нь оруулахгүй гэв. 

	Хоромхон зуур хилэн гуниг хосолсон харцаар бодлогошрон ширтэв.

	Нөхөд нь Легрег дэмжлээ. Маргааш өглөө нь италичууд бууж өг гэсэн мэдэгдэл ирүүллээ. Францынхан татгалзав. Бас дахиад тав хоног тогтоосон бөгөөд ар талаасаа тасархай байлаа. 

	Легрегийн чихэнд: «Эвлэрэлд гарын үсэг зуржээ..» гэсэн үг сонстоход зүүд мэт санагдав. Тэгэхэд Легре: «Лавали толгойлж байгаа хэрэг!..» гээд хэлчихлээ. Тэд гадаа гараад нэг франц хурандаа хоёр итали хүнтэй зэрэгцэн явж байхыг харав. Нэг хүн: «Муусайн гоймончид...» гээд орхилоо. Легре дахин дорой царайлав. Үг ч дуугарахаа байсан бил ээ. 

	Легрегийн батальон тохиолдлоор тэсэж байсан юм. Тэднийх Клермон-Ферранд байлаа. Хотын ойр байлдааны хэрэглэлийн томоохон агуулах байв. Хошуучийн хэлж байгаа үг Легрегийн чихэнд ус нэвт тусах гэрэл мэт бүдэг бадаг сонстож байлаа. Мань хошууч Брези дэслэгчид: «Лхагва гарагт германчуудад хүлээлгэж өгнө» гэх нь сонстов. 

	Газар сэрүүцүүлэмгүй зөөлөн борооны дараа халуун шөнө боллоо. Легре манаанд гарсан байв. Тэр Жозетийг бодно. Түүнээс ганц ч захидал ирээгүй ажээ. Бичсэн боловч ирээгүй байж болох юм. Гэтэл одоо шуудан ч байхаа болиод байгаа үе бил ээ. Галт тэрэг ч үл явна. Юм бүхэн л Легрегийн амьдрал шиг нурчхаад байв. Мишо хаана яваа бол? Нам юу болж байгаа бол? Хажуухан талд айлын хүний зүрхэнд байгаа байж ч магадгүй. Тээ хол байгаа байж ч магадгүй. Юу ч гэсэн л гитлерчүүд хүрч ирээд хань нөхөд гар хөл болсон хүмүүстэйгээ» нийлээд л, намын хүмүүсийн таамаглан хэлж байсан ёсоор л боллоо. Хоёр жилийн өмнө энэ талаар «Юманите» сонинд айхтар мэргэ» бичсэн нь гайхалтай бодогдоно. Гэтэл хэчнээн гашууныг амсав! Орон даяар гамшиг боллоо. Германчууд суурь машин чихэр, гутал хувцаснаас эхлээд хамаг байдгийг зөөж гүйцлээ. Олзлогдсон хүмүүсийг тэд тавихгүй. Мишо тэдний гарт орчихсон бол яана?.. Одоо германчууд англичуудыг дайрна. Бас дараа нь оросуудыг дайрна. Оготно шиг л, бүр өлөн оготно шиг л дайрна! Ингээд хөдөлмөрийг баатарлаг ёсыг хүний жирийн амьдрал тэргүүтнийг цөмийг нь баллаад хаячихна гэж үү?... 

	Иймэрхүү урт бөгөөд уруу бодлоор тэр нэгэн шөнө эхэлсэн юм. Энэ нь Легред анх тохиолдож байгаа зүйл биш бил ээ. Өдрийн цагт Легре юм хүм ярихыг хичээж урам нь хугарсан маягийн бүдэг дуугаар юм асууж хөхрөнгө харцаар ширтдэг байлаа. Хүн бүхэн цаг төрийн байдалд нэрвэгдсэн байгаа учраас үл дуугарах бөгөөд төрөл саднаа хайж орох орон идэх хоолны эрэлд хатаж, зовлон эдэлж байгаа үе тул энэ тэрийг эргэцүүлэн бодохтой манатай байсан юм. 

	Гэвч үүр манхайтал цайж ой мод тодрон харагдах үеэр Легрегийн толгойд нэгэн зүйл шийдвэр төрөв. Энэ шийдвэр ямар ч санамсаргүй өчүүхэн ч болгоомжлолгүй, өөрийн эрхгүйгээр төрсөн бил ээ. Сэтгэлээс л ургасан юм. Энэ нь элдэв төрлийн бодолд автаж буудлагын хоргыг үр ашиггүй хамгаалж, дүрвэсэн хүмүүсийн гоморхлыг сонсож хотыг тойрон тэнүүчилж яваа орох орон идэх хоолгүй болсон амьтдын яриаг чагнаж бүдүүлэг хошуучийн «Лхагва гарагт хүлээлгэж өгнө гэж хулчгар байдлаар хэлэхийг сонсож ч үзсэн саяын хоёр долоо хоногт тохиолдсон хамаг явдлын түлхээсээр төрсөн шийдвэр бил ээ. Энэ нь эднээр ч хүлээлгэж өгүүлэхгүй. тэднээр ч хүлээлгэж авхуулахгүй юм шүү! гэсэн л шийдвэр байсан юм. 

	Легре гурван цэрэг хот руу илгээж орхив. Дэслэгч Брези өрөөндөө унтаж хэвтлээ. Эргэн тойронд хүн амьтан огт алга байлаа. Мань Легре аж төрж явсныхаа нэгэн адилаар буюу жирийн даруу, шударга байдлаар гав ганцаараа амь алдсан юм. Тэр тэсрэлт хавь даяарыг донсолгов. Модон дээр сууж байсан жигүүртэн шувууд ч үргэн нислээ. Уг агуулахаас гурван километр зайтай оршиж байсан тоосгоны заводын цонхны шил доргин дуугарсан бил ээ. 

	Энэ явдлын талаар Леридо генералд илтгэн мэдэгдэхэд тэр далдирч өрөөсөн гараараа нүүрээ дарж бил ээ. Болж өнгөрсөн тэрхүү тэсрэлт франц орны сүйрлээс илүү аюул учруулах шиг санагдсан ажээ. Энэ тэсрэлтийн хариуцлагыг мань хүн хүлээх л болно шүү дээ... Уг явдлыг ямар нэгэн хорон санаатан тарьсан гэдгийг германчууд даанч үнэмшихгүй юм байх аа. Бас Пикар бүх бурууг өөрөөсөө зайлуулаад Леридо рүү чихчихээ мэднэ... 

	Леридогийн сэтгэлд зэвүүн царайлан сааралтаж байсан нуурын толио хад чулуу тэргүүтэн ороод ирлээ. Тэгээд Софидоо

	— Бүгдийг тэслээд хаячихжээ. Бүгдийг зад бөмбөгдөөд дуусжээ. Алтан дэлхийг ч. Тэр ч байтугай махан зүрхийг ч дэлбэ цохиод өгчээ хөө... гэв. 

	 

	 

	XL

	«Ла вуа нувели» сониноо Парист гаргадаг болсон тул Жолио суурьшаад авлаа. Мань хүнд Вишигээс франк, германчуудаас марк урсаж орж ирэх болов. Гэвч бандгар Жолио нь Зибург гэдэг герман хүнийг харамч нарийн гэж гоморхох бөгөөд: «Өмхий хүрэнтэй нэг торонд хийчихвэл өмхий хүрэн нь урьдаж үхмээр..» муухай үнэртэй хүн гэж муулна. 

	Генерал фон Шаумбергд хийсвэр авиртай, гэнэн хонгор марсели хүн гэж үзэгдсэн Жолио аятай санагдана. Гэтэл Жолио нь ухаа ягаан цамцандаа ч өөд татагдахааргүй болтлоо уруу царайлан гансарна. Жолио алиа наргиан үг хэлэх нь цөөрч зожиг зантай болсоор байлаа. Сонины газраасаа харьж ирээд, хувцсаа тайлалгүйгээр орон дээрээ дуугүй сууна. Авгайгаа: «Чи яагаад байна?» хэмээн асуухад: «Яагаа ч үгүй ээ» гэж толгой сэгсэрнэ. 

	Бретейли өчигдөр сонины газар ирэв. Жолио өгүүллийг нь уншилгүй «хэвлэе» гэж цохчхоод Бретейлид «Мөдхөн би гаргасан зүйлээ зөв л байгаасай гэж залбирахад хүрэх нь харамсалтай байна» гэж хэллээ. Жолио мэрийгээд яах юм бэ! гэж бодоод сонин хачин гарчиг олж тавихыг ч хичээхээ больсон юм. Германчууд өөрснөө сонинтой бөгөөд парисынхан ой нь гутаад Жолиогийн сониныг уншдаггүй байлаа. Герман хэлнээс бойлхойдуухан орчуулсан өгүүлэл бишгүй л ирдэг байсан тул «бид» гэсэн үгийг нь «германчууд» гэсэн үгээр сольдог бөгөөд «Ла вуа нувели» нь францын сонин мэт харагдаж байх ёстой байсан юм. Үүний тулд л Жолио цалин авч байгаа юм чинь дээ. Гэтэл Бретейли яадаг бол?.. Бас л тийм байх. Ер нь тэгээд Бретейли одоо хэнд хэрэгтэй юм бэ?.. Хоёрдугаар сарын зургаан «үнэнч нар», танхимд хэлж байсан үгийг нь санахад хачин байна... Өнгөрсөн хатсан зүйл л дээ. Тэр цагт франц орон бүрэн бүтэн байжээ... Харин одоо тус сонины газар чандаганы нүд шиг ягаан нүдтэй, нямбай хэрцгий зантай Франк гэдэг нэртэй герман ахлах дэслэгч суудаг болчхоод байна. 

	— Бретейли ирлээ дээ. Мөдхөн Лавали, Тесс энэ тэр гээд л цөмөөрөө л ирэх байх даа гэж Жолио эхнэртээ хэлэв. 

	Эхнэр нь санаа алдаж

	— Тэглээ гээд ямар нэмэр байх вэ дээ. Би өнөөдөр дэлгүүр бүхнийг гүйцээгээд саван олсонгүй. Ер нь л юу ч алга. Бүгдийг нь зөөгөөд дуусжээ гэв. 

	— Мэдээж л дээ. Гэвч очих газар алга. Марселид бас л ижил байна. Энэ муусайн оготно чинь Европ тивийг бяслаг идэж байгаа юм шиг л идчихсэн амьтад шүү дээ. Дессер өөрийгөө буудаж үхэж гэнэ гэж Бретейли ярилаа. Овернид бололтой юм... Марна Верден хоёроос дутахгүй нэг эрэлхэг явдал гарах нь тэр дээ. Хөгийн юм! Надад яамаар санагдаж байгааг чи мэдэж байна уу? Гэнэт л... (Жолио цонхоо хаагаад, шивнэн хэлэв) Гэнэт л эднийг дэлсээд өгвөл яана? Ямар заваан юм болно гэдгийг чи таамаглаж байна уу? Ганцхан үдэш л таван сая хувь яаралтай сонин гараад л ирнэ шүү дээ. Бретейлийг дүүжлээд алчихна даа... 

	— Ямар юмаа донгосоод байна вэ? Хэрэв англичууд дийлж гэм чамайг ч бас алаад л хаячихна. 

	Жолио цовоолгоор толгой дохиж хэлсэн нь: 

	— Заавал л даа! Ямар ч гэсэн сүрхий л юм болно... эднийг яаж нядлах бол, ээ бурхан минь!.. Үүний төлөөсөнд дүүжлүүлнэ л биз. 

	Жолио сониныхоо газар луу явлаа. Явах замдаа аперитив архи ууя байз («Энэ муусайны цөлөмчихөөс өмнө») гэж шийдээд германчууд орж гараад баймааргүй хажуунийн гудамжинд орших нэгэн жижиг гуанзыг чиглэв. 

	Нүдээ бөлцийтөл уйлчихсан залуухан үйлчлэгч хүүхэн нэг аяга «пастис» авчирч өглөө. Жолио сонин гаргаж барив. Тэр сүүлийн үед газар гишгэж яваагаа мэдэхийг байтлаа алмайрч яваа учраас сонин унших байтугай юу ч үл бодно. 

	Хаалга хяхтналаа. Унжуу эрүүтэй, булингартсан нүдтэй, нэгэн герман офицер ороод ирэв. Тэр эелдэг янзаар мэндэллээ. Ганц ч хүн мэндийн хариу дуугарсангүй. Үйлчлэгч хүүхэн нэг аяга пиво авчирч өглөө. Мань офицер тэр хүүхнийг суухыг урив. Хүүхэн дуугүйхэн татгалзав. Офицер бас нэг аяга пиво нэмж уугаад, хүүхэнд

	— Хонгор минь ийм дуугүй байж болдоггүй юм. Та яагаад ярьдаггүй юм бэ?.. гэв. 

	Хүүхэн тосгуураараа нүүрээ таглаж: 

	— Ноёнтон минь, би франц хүүхэн шүү дээ гэж хариу өчив. 

	Офицер уурсан босож хаалгаар гарах зуураа зандран

	— Наад нүүрээ толинд хар! Ээж чинь чамайг негр хүнээс олсон юм байна шүү дээ... гэв. 

	Үйлчлэгч эмэгтэй удтал мэгшин уйлаад

	— Манайх яагаад танкгүй байсан юм бэ?.. гэв. 

	Жолио хариуд нь: 

	— Танктай байсан юм аа. Тессийн мэдэлд байсан юм... Уйлаад яах вэ. Уйлаад, уйлаад, тэднийг устгаж чадахаар биш дээ. Эд чинь оготно л гэсэн үг. Эднийг хядаад л байх хэрэгтэй юм сан. Би тэр ажилд хамаардаг хүн биш л дээ. Би тэгж болохгүй, би бол эднээс мөнгө авдаг хүн. Цөмөөрөө л тийм юм шив... Би яах юм? Марсели ч манай биш болчхоод байна. Ер нь тэгээд герман гаслан хоёроос өөр юмгүй болоод байна шүү дээ. Чи битгий нялх тугал мөөрч байгаа юм шиг уйлаад байгаач! Хоёр «пастисныхаа» үнийг хурааж авсан чинь дээр. Ямар ч янзаар дуусаж мэднэ, намайг дүүжлүүлээд алуулчихсан байхад чи нэг марсели хүнтэй бүжиглэж байж ч магадгүй. Манай нутгийн марсели хүмүүс гэдэг чинь бүжиглэнэ гэдгийг үзүүлээд өгдөг улс юм шүү... гэв.

	 

	 

	XLI

	Бретейли нотлохыг оролдож шударга ёс дурдаж, зүй ёс дурсаж үзлээ. Генерал Фон Шаумберг тун сүрхий хүн учраас Бретейли өөд дүгрэг цэнхэр нүдээр ширтэн хуйлмал тамхины хахуун утаа савсуулан байн байн: «Боль доо. Боль» хэмээн бүдэг дуугаар давтан хэлнэ. Үүнээс өөр ганц ч үг мэддэггүй юм байх гэж бодож бараг болохоор байлаа. 

	Генерал Фон Шаумберг францчуу;тай албархаг ярьж болохгүй гэж үздэг ажээ. Түүнд Жолио аятай санагдана. Тэр бүжгийн газрын хүүхнүүдийг оройн хоолоор дайлаад л, «франц орон гэдэг чинь туйлын сайхан сувиллын газар, Парис хот гэдэг чинь тун гайхамшигтай цэнгээний газар» гэж ярьдаг хүн. Бретейли бол тэр генералд «албархаг франц хүн» буюу тэнэг амьтан санагдана. 

	Бретейли нь аль хэдийн Бордод байхаасаа, германчуудын шаардлагыг сонссон цагаасаа л сандралд учирсан хүн байлаа. Бретейли зарим модоо нууж заль гаргаж, луйврын жаа тоглохыг бодоод түүнийхээ шанд зандруулчхаад байгаа янзад орсон хүн юм. Ялангуяа эвлэрэл тогтсоны дараагаар радио нэвтрүүлэг зогсоох талаар германчуудын тавьсан шаардлага голд нь орсон бил ээ. Тэр далаа хавчиж: «Эд чинь францыг дүлий орон болгох санаатай байх нь » гэж хэлсэн юм. Тийн хэдий боловч Бордод байхдаа Бретейли: Гитлер нүд хуурах талд дуртай бөгөөд түүнд Компиений шившиг хэрэгтэй байгаа, урьд нь мань эр цусыг цусаар угааж байсан бол одоо нулимсыг нулимсаар угаах бодолтой байгаа биз, гэвч энэ гайхууллын нь мансуу дуусаад, германы хонх дуугарахаа больж, ялалтын сор болсон герман нутгийн ууланд асаасан түүдэг гал нь унтраад ирэхийн цагт ярьж болохтой болно вий гэж горьдсоор л байсан хүн. Бас Франц орон бут цохиулчхаад байгаа ч гэсэн том гүрэн хэвээрээ л байх болно. Колони орнуудтай, усан флоттой гүрэн юм шүү. Харин Гитлер Английг бөөцийлөөд байна. Биднээр оролдознохоос өөр яах вэ гэж бодож байсан хүн юм. 

	Хэд хэдэн яаралтай асуудал шийдвэрлэх хэрэгтэй байсан тул Петэн Бретейлийг Парис руу илгээсэн юм. Эзлэгдээгүй нутагт хэдэн сая хүн орох оронгүй, өлбөрөн зүдэж байлаа. Гэтэл дүрвэгчдийг эзлэгдсэн нутагт оруулахыг германчууд зөвшөөрч өгөхгүй байв. Олзлогдсон хүмүүсийг хүчир ажилд тамлаж байлаа. Шархадсан хүмүүсийг гадаа байлгаж байлаа. 

	Энэ бүгдийн талаар Бретейли генералд хэллээ. Тэр анхааралтай сонсож байснаа, Бретейлийг: «Та миний хэлснийг зөвшөөрч байна уу?» хэмээн асуухад: «Үгүй ээ» гэж хэнэггүй хариулав.

	Лотарингид эзлэгчид францаар бичсэн хаяг бүхнийг хуулж хаяж байгаа талаар Бретейлийг дурсахад мань генералын нүд сэргэж

	— Лотарингид эзлэгчид гээч юм байхгүй, тэр чинь германы нутаг байгаа юм гэжээ. 

	Бретейли байж ядахынхаа эрхэнд энэ яваа насандаа анх удаа дипломат аялгуугаа алдаж

	Би Лотарингид төрсөн хүн юм шүү... гэлээ. 

	Фон Шаумберг хуйлмал тамхиныхаа үнсийг бэхийн саванд болгоомжтой унагаад, үг эс дуугарав. Бретейли дүрвэгчдийн асуудлыг сэргээж хэллээ. Генерал тойвшоосон янзаар хумсаа цэвэрлэн эвшээв. Адаг сүүлд нь энэ дэмий яриаг зогсооё гэж шийдээд

	— Жижиг сажиг юмаар хөөцөлдөх нь надад төвөгтэй байна... гэв. 

	— Энэ чинь бидэнд жижиг сажиг юм биш болоод байна. Энэ маань хэдэн сая франц хүний үхэл сэхлийн тухай асуудал юм. Германы мэдэлтний татгалзаанаас болоод хоёр улсын маань ард түмний хамтран ажиллах ёс нурчих гээд байна. Иймд... гэтэл генерал

	— Тийм биш ээ гэв. 

	Бретейли бослоо. Өндөр, цонхигор тул Бретейли герман офицер шиг харагдсан бөгөөд фон Шаумберг ялихгүй мухардсанаа булахын үүднээс яриагаа зөөлрүүлэхийг оролдож хэллээ: 

	— Таныг өчүүхэн ч баярлуулж эс чадсандаа харамсаж байна. Бид хоёрын санаа зөрж байна. Та бол дипломат хүний шинжээр ярьж байна. Гэтэл би бол ерөнхийдөө л цэргийн хүн. Би францыг ялагдсан орон л гэж үзнэ. Бид нигүүлсэнгүй байж болох нь мэдээжийн хэрэг хэдий тийм боловч таны хэлсэн зүйлд онцолж үзүүштэй юм надад тааралдсангүй. (Бретейлийн царай өөд ширтэж бухимдуу янзаар нэмж хэлсэн нь: ) Тийм байна даа ноёнтон минь. тийм л байна даа!

	Бретейли гудамжинд гарч байж дотор нь онгойлоо. Фон Шаумбергийн штаб Конкордын талбайд орших гоёмсог нэгэн зочид буудалд байрласан байв. Бретейли хоосон цэлгэр талбайг эргүүлэн харлаа. Газар сайгүй л герман туг харагдана. Нааш цааш зорчих хүн үл үзэгдэнэ. Гүүрийн гудамжинд герман цэргүүд: нэг, хоёр, нэг, хоёр! хэмээн жагсаж явна. Сааралтан ногоорч харагдана... Гэтэл эргэн тойрон: тэнгэр Сен мөрөн, байшин сав, цөм цэнхэртэн үзэгдэнэ. 

	Бретейли саяын яриаг нэхэн бодоод: «Балмад хог!..» гэж хэлээд ярвайв. Тийм ээ, германчууд яллаа гэж омойтож байна. Ялалтдаа мансуураад арван жил болсон ч ухаан орохооргүй болжээ. «Тийм л байна! Тийм л байна!..» гэнэ шүү. Тийм хүнтэй хамтын ажиллагаа гэж яриад яах юм? Ухаан ороогүй монди байна. Аягүй бол биднийг хавтгайгаар нь мөлхүүлэх байх. 

	Бретейли Ройялийн гудамж руу эргэж, харуулын цэргийн хашхирахыг ч анзаарахгүй бодлогошрон сажилж явлаа. Герман цэрэг гүйж ирээд: «Гүүрийн гудамжаар яваач ээ зөнөг минь!» гэж зандарлаа. Бретейли дуулгавартайгаар явган замаас буугаад, дараахан нь зогсоод инээд алдав. Бараг инээдэггүй хүн учраас цангинатал инээсэн дуунаасаа өөрөө бараг цочлоо. 

	Явган зам дээрээс хөөж буулгаж байгаа тэр жил Гринег алж байсан Лотаринги германы муж болсон, мань генерал хамаа намбаагүй «Тийм л байна даа» гэж байгаа тэргүүтэн цөм инээдэмтэй байв. Хамгийн инээдэмтэй нь: франц улс гэдэг юм байхгүй болсонд оршино. Парис, гудамж, байшин, хаяг, өвгөн болсон маршал, зовлон эдэлсэн дөрвөн жаваа франц хүн л байна. Франц улс гээч юм байхгүй. Фон Шаумбергийн «Тийм л байна. Тийм л байна даа!» гэж хэлдэг газар ёстой л мөн дөө. 

	Ер нь юу байна?.. гэж бодоод Бретейлийн айдас хүрэв. Хоосон гудамжны тус газар мань хүн амаа хөдөлгөн бага насандаа тогтоож байсан мөргөлийн үгийг давтан уншив. Үүнийг уншлаа ч гэсэн сэтгэл үл тайтгарах бөгөөд дэмий л хэдэн үг уншсанаас өөр ашиггүй санагдана. 

	Сент-Огюстений хажуугаар өнгөрөөд нэгэн сүмд орлоо. Тэнд сэрүүхэн бөгөөд дүрвэгчид ч байхгүй, германчууд ч байхгүй тул нам гүм байв. Шүтээний тэнд Бретейлийн танил нэгэн санваартан харагдана. Тэр Бретейлид адис өглөө. Бретейли

	— Лагшин тунгалаг биз дээ? гэж асуув. 

	— Зовж байна... Парист байж хамаг будилааныг өнгөрөөж байна. Зовлон их л үзлээ... Нүд нь сохорсон хэдэн удирдагч нарын үйлдэж байгаа хилэнцийг өршөөн соёрхохыг л бурхан тэнгэрт айлтгаж суудаг даа. Энэ хэдэн дарга нар чинь ард түмнээ хаячихдаг амьтад юм байна... Бас энэ муусайн германчууд. Эдэнд ер нь хүний үнэр алга шүү. 

	Бретейли нүдээ анив. Түүний дотор хэчнээн хачин болж байгаа: мань санваартан анзаарсангүй. 

	Би ингэнэ гэж бодоогүй ээ, тэнгэр харж байна... Гэвч одоо юу гэж хэлсэн ч хүн үнэмшихээр биш дээ. Миний хүү эргээд л төрнө. Нэг умайд л заяана.. Харин би тэгэхгүй ээ. Өөрөөр хэлбэл би хүн чанараа алдаад гүйцсэн хүн гэж хэлэх санаатай юм. Ерөөсөө би өөдтэй ч амьтан биш байх, сайн төрлийг ч олж яваагүй байх... 

	Бас нэг гансарсан хүн тохиолдлоо гэж санваартан бодлогошров. Цаг төрийн самуурал хүн ардын ухаан бодлыг хиртээсний улмаас мань санваартан өдөр бүр л элий балай юм донгосож мөргөл эргэл хийдэг хүмүүстэй тохиолдох болсон юм. 

	Бретейли сүмээс гарч одов. Өндөр нуруутай горзгор биетэй, хар өнгийн бүрх малгай өмссөнөөс гадна нугастай хиймэл хүн шиг харагдаж байгаа энэ хүн бол «үнэнч нарын» тэргүүн бөгөөд бусдыг сүрхий хилсдүүлэн хороолгож байсан яргачин атлаа хойд насандаа талийгаач хүүтэйгээ уулзах горьдлого бүхийн дээр өссөн төрсөн Лотаринги нутгаа алдсан Бретейли гуай бил ээ. Үеэ өнгөрөөсөн учраас «үнэнч нар» ч үгүй, үзэл санаа ч үгүй өчүүхэн жижиг нутаг ч үгүй болсон хүн юм. Бас энэ хотын гудамжаар прусс хүмүүс сэлгүүцэн өндөр нам дуугаралдан, хиам, гутал, оймс, тоглоом, хүүхэнд өгөх бэлэг мэтийн боодолтой юмны яриа, франц орны сэг ба цусаар нь гол зогоож байгаа германчуудын ташуурын дуун сонстоно. Бретейли аман дотроо «Өнгөрчээ хөөрхий» хэмээн шивнэнэ. 

	Сөөнгө нэгэн эмэгтэй: «Ла вуа нувели» аваарай! Шинэ гарсан сонин шүү!» гэж хашхирна. Сонин авч болно л доо. Бретейли нэгийг аваад дэлгэн үзвээс: «Хамтын ажиллагааны зарчим баясал бадрааж байна...» гэсэн байв. Энэ өгүүллийг Фон Шаумбергтэй уулзахаасаа өмнө өчигдөрхөн Бретейли өөрөө хэлж бичүүлсэн ажээ... Аягүй бол маргааш болоход мань хүн: «Хамтын ажиллагааны зарчим унтарлаа...» гэж бичихэд хүрэх биз. Дүрвэгчид хээрийн замд зовж, олзлогдсон хүмүүс тамаа цайж франц орон германчуудад гишгэчүүлж байгаа үе юм. Жолио найруулаад л, Бретейли бичээд л байгаа хэрэг... 

	Бретейли «Гэртээ орцгоогоорой! Цаг боллоо шүү! гэж чанга яригчаар хэлэн хэлтэл явав. 

	Тэр диван дээр тарааж хаясан хантааз, тууз зэрэг хувцас хунарыг харж сууж дасаагүй өрөөн дотроо чанга дуугарч эвшээлээ. Дараа нь юм хийлтэй санагдав. Нэг хуудас цаасан дээр чагт зураад яагаад ч юм бүү мэд: «Хүний сэтгэлийн гансрал» гээд бичиж орхив. Үзгээ тавиад өрөөн дотуураа нааш цааш явж, хүүхдийн сандлын өмнө очиж юу ч бодолгүй юунд ч мөргөлгүй түр зогссоноо ширээ рүүгээ дахин очиж суулаа. 

	Тэгээд яаран бичсэн нь: 

	— Ноён дээдэс Фон Шаумберг танаа

	Англи улс де Голли нарын талынхны далдуур хатгах явдал ширүүсэж байгаатай уялдуулж герман захиргааны газраас: тун ядаж олон хүүхэдтэй эмэгтэйчүүлийг Парис хотод нэвтрэн орох зөвшөөрөл олгох мэтээр уян хандаж олны сэтгэлд нөлөө үзүүлэх нь чухал болоод байна. 

	Английн тагнуул этгээд коммунистууд болон де Голлийг баримтлагчдыг устгах талаар тантай хамтран зүтгэхэд миний бие бэлхэн байна. Би өөд муутай франц хүмүүсийн дансыг танай комендантын газарт өгөх болно... 

	Бретейли удтал бичлээ. Шургаагийн сүүдэр мэт урт нарийхан сүүдэр нь байшингийн ханан дээр зурайн харагдаж байв. 

	XLII

	Гудамжинд тохиолдох герман цэргүүдээс зэвүүцэх тул Парисынхан тэр хэд хоног гэрээсээ гардаггүй байлаа. Аниэс өглөө мухлагт очихоор явлаа. Элдвийг бодохгүй байхыг хичээсэн хүмүүсийн урт дараалал яриа хөөрөөгүй байв. Ганц кило төмс юм уу эсвэл ганц лонх сүүний эрлээс өөр юм бодохыг больсон ажээ. Хэрэв дуугарч гэм сураггүй алга болсон садан төрлийнхөө талаар ярих бөгөөд заримын нь ханилсан нөхөр, заримын нь төрсөн хүү алга болсон сонстоно. 

	Дараалалд зогсож байсан нэгэн өвгөн санаа алдаж хэлсэн нь: 

	— Ингэхэд франц улс байна уу?

	Хэн бүхэн: бас л алга болсон шүү дээ... гэж дотроо бодох боловч өвгөний асуултад нэг ч хүн хариу хэлсэнгүй. 

	Парисын хөшөө дурсгалууд нас барсан хүний эд юм мэт өрөвдөлтэй харагдана. Хөгжмийн сүлд тэвэрсэн яруу найрагч нарын баримал ч байна. Амьгүй морь унасан маршлууд ч байна. Тагтаа шавуулсан хүрлэн илтгэгч нар ч байна. Хүмүүсийн сэтгэлд өнгөрсөн явдал орох бөгөөд Дантоны хөшөөний дэргэд би Мадленийгээ хүлээж байж бил ээ гэх хүн ч бий... 

	Амьтан хүмүүс амь хоргоосон болоод л, дараалалд зогсоод л, шош чанаад л, захидал бичээд л байгаа боловч ингэж зүдэн ядан аж төрөх сөн гэж боддоггүй байлаа. Алга болчихсон хаяг тэргүүтнийг сэргээн бичиж байлаа. Гэвч шуудангүй хэвээрээ л байлаа. Өнчин болсон Парис хот герман цэргийн үл ойлгогдох дуу, сүүдэртэй байх цэцэрлэгт гудамжинд дуугарах жигүүртний жиргээн хоёроос өөр чимээ үл сонсоно. 

	Аниэсийн байрладаг сургуулийн ойрхон хэдэн модтой цэцэрлэг байсан юм. Том модны ёроолд Дуду жижигхэн гараараа алтан шаргал элсийг хомхойёо хутгана. Хажууд нь байгаа «Пиэр шиг огцом түргэн зантай» борхон царайтай жаал хүү л Аниэсийн сэтгэлийг зогоож байгаа юм.

	Эцгийн нь тэнд байдаг Дакс гэдэг газар санагдаад анхандаа Аниэс Парисаас явахыг бодож байлаа. Дакст бас герман цэрэг ирснийг сонсоод урам нь хугарсан юм. Ийнхүү сэтгэлд нь согог орж эцсийн зам нь хаагдсан тул: «Германчуудаас салж үхэхгүй!..» гэсэн үг юм гэж бодсон ажээ. 

	Тэгээд хуучин эдлэлийн наймаачинд хувцас хунар, ном дэвтэр, юухан хээхнээ худалдаж хоног төөрүүлж байлаа. Түүний арай ядсан амьдрал ичээндээ хэвтээ амьтныхтай төсөөтэй байсан юм. Ганцхан Аниэс л ингэж амьдарч байсан биш шүү. Парис хот бас л тэгж амьдарч байсан бөгөөд газар сайгүй л түүнийг харамсах, тавлах, өрөвдөх яриа түгж байсан юм. Гэвч Парис хлороформтой даавуу амнаасаа аваад хаячхаж чадахаа болиод мэс заслын ширээн дээр хэвтээ өвчтөн мэт болсон учраас юу ч дуугардаггүй байлаа. 

	Аниэс нэгэн бүгчим үдэш Дудугээ хэвтүүлчхээд цонхныхоо дэргэд суулаа. Цаг мөч өнгөрч ядна. Дөнгөн данган зүүрмэглэх зуурт хаалгыг нь тогшиж сэрээв. Өдийд ирдэг чинь хэн байх бил ээ? Тэднийхэн л байх... гэж бодлоо. Германчуудыг Аниэс «тэднийхэн» гэхээс өөрөөр боддоггүй байсан юм... Яах гэж ирээ юм бол?.. «Үрээ орхиод үхнэ гэхэд үнэхээр бэрх байна» гэсэн бодол орлоо. 

	Хаалгаа нээгээд хартал гурван хөвгүүн байв. 

	— Тэднийхэн биднийг хөөж яваа шүү. 

	Аниэс тэр гурвыг бохир нэгэн тасалгаанд орууллаа. Арай том нь ингэж хэллээ: 

	— Би их бууч цэрэг. Энэ нь миний дүү, тэр нь манай найз... Бид Бовегээс ирлээ... Аятайхан л яваад ирсэн юм сан. Энд ирээд л метроны дэргэд мэдэгдчихлээ. Тэгээд л зугтаачихлаа... Айл амьтны хонхыг ч дарж үзлээ, хаалгыг нь ч балбаж үзлээ, ер нээдэггүй шүү, дандаа л дүрвэчихсэн айлууд байсан байх... 

	Доод давхарт хаалга сүрхий балбалаа. Аниэс яая даа гэж сандарлаа. Зооринд хэдэн хоосон хайрцаг бийг гэнэт санав. Хөвгүүдийг бушуухан хайрцагт оруулж дээрээс нь дүрвэгчдээс хоцорсон муусайн навтсаар дарж орхив. Дараа нь яах учраа мэдэлгүйгээр унтаа Дудугээ шүүрч аваад хаалгаа нээлээ. 

	Хоёр герман нэг франц гурван хүн орж ирэв. 

	— Хэнийх энд байдаг юм бэ?

	— Би хүүтэйгээ байдаг юм. Хүү маань дөрвөн настай. 

	— Өөр хүн байдаггүй юу?

	— Үз л дээ... 

	Франц хүн нь наад талын өрөөнд орж ханын шүүгээ нээж үзээд ширээн дээр байсан ном авч үзлээ, ямар учиртайг нь бүү мэд. Нэг герман нь эелдгээр хэллээ: 

	— Уучлаарай хатагтай минь. Эндүүрсэн байна. 

	Тэднийг явсны дараа ярдаглан байгаа Дудугээ хэвтүүлчхээд зооринд орлоо. Бага нь «Жак гэдэг нэртэй нь» түрүүлж гарч ирээд инээн

	— Би найтаах вэ гэж айж байлаа. Энэ дотор тоос ихтэй юм!.. гэв. 

	Та нар хоол идэх хэрэгтэй гэж Аниэс хэлэв. 

	Аз таарахад тогоонд жаахан шөл, талх, шанцай үлдсэн байв. Цэрэг хөвгүүн: «Өчигдөр оройноос хойш юу ч идээгүй ээ...» гэж үнэнээ хэллээ: 

	— Одоо унтацгаа. 

	— Үгүй ээ. Тэднийг намжтал нэг цаг хэртэй хүлгэлзээд хөдөлнө. Шартр л хүрч авах хэрэгтэй байна... Тэнд биднийг аваачих хүн бий. 

	— Та нар Шартраас хаашаа очих вэ? Герман цэрэггүй газар байхгүй ээ... 

	Хариу хэлэх үү, байх уу? гэсэн байдлаар бие биеийгээ харцгаав. Цэрэг хөвгүүн хэлсэн нь: 

	— Хэлж болохгүй. Гэвч та франц эмэгтэй учраас ойлгоно биз. Лондон руу явна. Тулалдахаар л

	Аниэс гэнэхэн байдлаар хэлсэн нь: 

	— Тулалдах аа? Эвлэрэлд гарын үсэг зурчихаа биз дээ... Жак дургүйцэж хашхирсан нь 

	— Хэн? Муусайн урвагчид уу?

	— Чимээгээ! гэж цэрэг хөвгүүн түүнийг дуугүй болгоод Аниэст хандаж: «Дайн дуусаагүй ээ. Би Дюнкеркед байлаа... Манай дүү Жак цэрэгт татагдаагүй хүмүүс. Гэвч одоо шударга хүн бүхэн тулалдах ёстой байна... Эд францаар мөн ч сайхан тоглож байна даа! Бовед... яршиг, яриад ч яах вэ... Харин дайн дуусаагүй ээ. Бид радиогоор сонссон... Шартраас Бретани руу нэвтрэх хэрэгтэй. Тэндээс юухан байх вэ загасчид хүргээд өгнө. Парисаас мэнд мултрах юм сан... Би цамц, цув олоод авсаан, гэвч та харж байгаа биз дээ... 

	Тэр хөвгүүн цэрэг өмдтэй байлаа. Аниэс: «Одоохон...» гэж хэлээд юм хайв. Дүрвэгчдээс үлдсэн новш дотроос нэг өмд гаргаж өглөө. Хөвгүүний өмсөж үзэхэд жаахан богинодоход цөмөөрөө инээд алдсан боловч болгохоор тогтлоо... 

	Аниэс гэнэт хэлсэн нь: 

	— Миний нөхөр фронт дээр амь алдсан юм. Ялалтаар яах юм?.. «Пиэртэйгээ маргаж байгаа шиг бодоод Аниэс түр зуур өрвөсхийв. Сэтгэл амар байх нь чухал. Гэтэл хүмүүс хилийн төлөө, газрын зургийн төлөө бодол болоод л байх

	— Бид чухам л хүний сэтгэлийг амраахын төлөө бодол болж байгаа юм шүү. Жак хашхичлаа (цэрэг хөвгүүн түүнийг дахин дуугүй болголоо» Тийм шүү, түүний л төлөө юм. Франц орон зураг дээр л байгаагаас өөр юу байна? Энэ байна... Франц орон бодитойгоор байхаа болих юм бол надад амьд явах хэрэг алга. Одоо би арван наймхан настай амьд явах сан гэж бодох юм үнэхээр их бодох юм... Бид үхнэ биз? Тэглээ ч гэсэн амьд үлдэх хүн бий. Танай хүү байна... Энэ чинь л франц орон гэсэн үг. Тийм биш гэж үү?.. 

	Үгийг үл итгэх учраас Аниэс толгой сэгсрэв. Гэвч салах үедээ гурван хөвгүүнийг тус бүрий нь чанга үнсэж, нүднээсээ нулимс унагасан юм. 

	Дараа нь Дудугийнхээ дэргэд очиж суугаад ханатлаа уйлж авав. Удтал уйлах шиг санагдсан боловч цөөхөн минут уйлсан байв. Хаяанд нь хоёр дахин буу дуугарсан тул дуу алдаж, цонхон тийш гүйв. Дуду сэрж уйллаа. Хаалгыг нь цөм цохиод орхив. Герман цэргүүд ороод ирцгээлээ. 

	Түрүүчийн ороод гарсан франц цагдааг Аниэс танилаа. 

	«Энэ хүүхэн дээ!..» хэмээн хашхирав. Герман офицер нэг юм хэллээ. Аниэсийг хоёр цэрэг бариад авлаа. Тэр офицер франц цагдаад: «Та нар яагаад тэднийг алдчихав?..» гэлээ. Дуду уйллаа. Аниэсийг машин тийш чирч аваачив. Гарыг нь мулталсан боловч Аниэс айх өвдөхийг мэдэхгүй байлаа. «Дудугээ яах бил ээ?.. гэсэн бодол сэрхийн төрөв. Чадлаа шавхаж сулхан чарлалаа. Герман офицер: «Энэ чинь хайрын тэврэлт биш тул янцгаан янаглах хэрэггүй...» гэж тавлан хэлэв. 

	Пад харанхуй шөнө байлаа. Аниэс байшин барилгыг ой мод гэж бодов. Дараа нь түүнийг урт хонгилоор туув. Арьс, байцаа, шээсний үнэр ханхална. Түүнийг нэгэн хоосон тасалгаанд түлхэж орууллаа. «Гяндан биш байна. Гэтэл энэ юу байсан газар байх нь вэ?» гэж бодлоо. Шалан дээрээ бэхэн толботой юм. Сургууль байсан юм бол уу?.. Пиэрийн борхон царай харагдах шиг болов. Мөрөн дээгүүр нь тонгойн сурагчийн дэвтэр шагайн байн байн үнсдэг нь бодогдлоо... Таазандаа хадаатай, маш хурц гэрэлтэй чийдэнтэй юм! Аниэс хананы ёроолд суулаа. Дуду ганцаараа байгаа гэдэг бодол орж ирэв... Тэгж бодохоос дотор нь хачин болж муужран унах шахлаа. Тасалгааны ханан дээр хадаасаар юм уу сүлбүүр зүүгээр бололтой: «Баяртай ээж минь! Баяртай франц орон минь! Робер» гэж бичсэн байхыг хараад Аниэс гэнэт дотор нь хүйтэн оргив. Яагаад Аниэст: «Баяртай Дуду минь!» гэж бас бичилтэй санагдаа юм бол? Гэвч үзүүртэй юм эс олдов. Угаар нь авсан хумсаа хараад уйллаа. Тэд яагаад алдчихав гэж хэлж байсныг бодлоо. Гурван хөвгүүн амь зайлсан хэрэг. Генерал дээрээ хүрээд очиж чадах л байх... Жак гэнэхэн хөвгүүн... Тэр гурвын амь мэнд гарсан явдал Аниэсийн энэ яваа насанд тохиолдоогүй эрхэм явдал санагдаж байв. 

	Түүнийг байцаалтад аваачив. Герман офицер өөрөө францаар сайн ярьдаг учраас орчуулагчаа гаргаж явуулаад ямар бодолтойг нь бүү мэд: «Би Греноблид хоёр жил болсон юм. Сайхан хот шүү» гэж хэлэв. Аятай загнаж Аниэсийг тайтгаруулахын тулд: «Хүүг чинь хүн харж байгаа» гээд ятгах санаатай: «Тэд ямар улс байсныг л хэлбэл таныг суллана» гэв. Аниэсийн эс дуугарахад бухимдаж хэлсэн нь: 

	— Хатагтай минь би завгүй байна. Та дуугарахгүй юу? Тэгвэл та английн тагнуул. 

	Аниэс толгой дохиж: 

	— Тийм ээ, гэж хэлээд Пиэрийг бухимдан цухалдаж байхад Беливилид дээврийн хөндийн цонхон дор байсныхаа адилаар хачин зөөлөн бөгөөд эелдэг харцаар харав. 

	Тэгээд аяархан дуугаар цааш нь ингэж хэллээ: 

	— Тийм шүү. Би тагнуул. Та нар яах гэж манайд ирсэн юм бэ? Одоо хүн бүр та нарын эсрэг байна. Хүүхэд багачуул ч мөн адил. Тэд ямар улс байсныг би танд хэлэхгүй. Тэд л баригдаагүй бол болох нь тэр. Хамгийн гол нь л тэр. Харин намайг алж болно. Би хэрэгцээгүй хүн, ядаж буудаж чаддаггүй хүн байгаа юм... 

	Аниэс үхэхээс буцахааргүй болчхоод байлаа. Энэ бодол зориг оруулж цовоо байдалтай болгов. Саяхан тэр гурван хөвгүүнтэй маргаж байж бил ээ. Одоо болохоор энэ ягаан царайтай дэгжин офицерын өмнө тэр гурвын хэлж байсан үгийг дахин давтан хэлээд баймаар санагдлаа. Мань офицер тун догшин хүн!.. 

	Тэр бэхний савыг цааш нь түлхэж хэллээ: 

	Маяглахаа боль! Таныг маяглуулах гэж энд авчирсан биш харин байцаах гэж авчирсан юм. Мэдүүлгээ өг! Та тэр хүмүүсийг таних уу?

	— Танина

	— Ямар хүмүүс вэ?

	— Франц хүмүүс

	Офицер уур нь шатлаа. Ерөөсөө дэгжин бөгөөд аятайхан харагддагаараа ноднин жил Свинемюндэд байхдаа хатагтай нарын шохоорхлыг татаж байсан тэр офицер Аниэс тийш гүйн очиж улаан нүүр лүү нь цохиод авлаа. Аниэс дуугараагүй бөгөөд санамсаргүйгээр гараа амандаа хүргэхэд цус гарсан байв... Энэ нь ид шийдсэн үе байсан учраас өвдөхийг ч мэдэхгүй сүрчгийн үнэр ханхлуулсан дэгжин офицерын бурангуйг ч гайхсангүй. Архи ууж зориг орсон юм шиг л байлаа. Зориг нь бадарч сэтгэл нь хөөрөх мэт болсон тул: «Надад сэтгэл бий, би Дудудээ ч хайртай. Пиэрт ч хайртай, аавдаа ч хайртай. Жакад ч хайртай, Роберт ч хайртай, Парисын унасан өдөр овон товонтой гудамжийг уруудаж явсан тэрээр ядарч зүдэрсэн хүмүүст ч хайртай» хэмээн ахин дахин бодож байлаа. Нэг хүн Аниэст; «Баяртай!..» гэхэд: —«Тэгдэггүй юм хонгор минь, харин сайн байна уу!.. гэдэг юм. Бид нэг замаар явж байгаа юм... Пиэртэйгээ ч... Паристайгаа ч...» гэж хэлсэн бил ээ. 

	Аниэс хонгил доторх урт сандал дээр сууж байхдаа ингэж бодов. Түүнийг нэг хурандаа дээр аваачив. Хацар дээрээ сорвитой тэр эр суу гэж дохиод: 

	— Би таныг аврах гэсэн юм. Та надад хэл л дээ тэр ямар улс байсан юм? Та хүүгээ ч бодохгүй байна гэж үү? Би хоёр охинтой учраас үүнийг танд эцгийн ёсоор хэлж байгаа юм гэв. 

	Аниэс түүний өөдөөс үнэхээр нэг хачирхсан царай гарган ширтэв. Тэгээд ганцаараа ярьж байгаа мэт анзааргагүй байдлаар

	— Хүүгээ өрөвдөх гэнэ үү?.. Өрөвдөхгүй байна... Би өнөөдөр бүгдийг мэдэж авлаа... нэг хүн амиа өгч байж нөгөө хүнийг авардаг юм байна, гарцаагүй л тийм юм... Ард түмэн... Миний ард түмэн... (байцаагдаж байгаагаа санаж, босож зогсоод, ерөөсөө бэгцгэр атлаа биеэ цэхлээд, өөрийн эрхгүйгээр ингэж хэллээ): Та эцэг хүн гэж үү? Худал аа! Та ямар хүн гэдгээ мэдэж байна уу? Та бол герман хүн! Герман хүн! гэв. 

	Хурандаа хуяг дуудуулаад: «Аваад яв» гэж хэлэв. 

	— Хатагтай та дуусах нь энэ дээ... 

	Аниэс зөрүү харж хариу хэлсэн нь: 

	— Франц орон дуусаж байгаа биш дээ... Ер нь дуусах гэж байдаггүй юм... Дуусгавар байхгүй юм шүү... 

	 

	 

	XLII

	Дениз түүн тийш ухасхийсэнгүй, тэвэрч ч авсангүй, юм ч хэлсэнгүй бөгөөд айсан баярласан аль болох нь үл танигдах харцаар дэмий л гөлөрч байв. 

	Мишо инээсхийснээ, сандарч асуулаа. 

	— Дениз ээ чи яаж байна аа?

	Мишо энэ учралыг хэчнээн хүлээлээ дээ! Ес хоногийн өмнө харуулын цэргийн толгойг чулуугаар дэлссэн бил ээ. Наранд халсан учраас тэр чулуу хав халуун байсан юм. Герман цэргийн богинохон сүүдэр харагдахаа больсон юм. Мишо шөнө болтол ганганд бүгсэн бил ээ. 

	Нэгэн настай авгай түүнд хувцас өгсөн бөгөөд өөрийндөө хоноод явахыг зөвшөөрсөн юм. 

	Мишо цагаан будагтай хана ширтэн хэвтэв. Харин тэр авгай Сен-Жюстийн католик ёсны сүмийн захирал байгаад нас эцэслэсэн нөхрийнхөө хүрэмд товч хадаж байлаа. Мишо «сонин хэвлэлд юу гарч байна даа?» гэж асуув. Авгай хариуд нь «сонин германаар гардаг болсон учраас сонин уншихаа больсон» гэв. Ханын цаг дуугарч байлаа. Удаж удаж л нэг дуугарах шиг болж байв. Хэн хэний нь нойр үл хүрнэ. Хааяа нэг ярих бөгөөд тэр хоёрын яриа хачин санагдана. 

	—... Нэрийг нь Легре гэдэг юм. Бас л коммунист хүн... 

	—... Би бол шал өөр хүн. Би бол сүсэгтэн хүн. Гэтэл Гитлер бол... 

	—... Би үзэн яддаг юм!.. 

	—... Тийм учраас л би таныг гэртээ оруулсан юм. Эд чинь олзлогдсон хүмүүстэй хуйвалдсан хүнийг буудаж ална гэсэн зарлал Сен-Жюстээр нэг тарааж наачхаад байгаа. 

	—... Намайг алах гэж байсан юм. Нэг хоног хойшлуулсан байлаа. Өглөө болоод л шувууд... 

	— Би одоо тавин наймтай. Үхэх дөхөж л байна, гэвч аж төрж л байх юм. Учир нь ч олдохоо болилоо.. Манай нөхөр бол та нарын гарт үхэх байх гэж боддог байсан. Би ч бас ялгаагүй ээ... Энэ бодол өчигдрийн хувьд зөв байсан байж ч магадгүй... Гэвч одоо бол... Коммунистууд бол эх оронч хүмүүс... гэж Дюкан бичсэн байна бил ээ. 

	— Дюкан хожуу ухаарсан л даа... 

	— Та бол?.. Цөмөөрөө хожуудсан... Тэгээд л эд ороод ирсэн хэрэг... Миний бодоход одоо: үнэн гэдэг чинь түр зуурын юм биш, харин үүрдийн юм байж таарна биз?.. 

	Авгайн булингартай нүдний харц шуумал бурхан дээр тогтов. Цонхны хаалтын завсраар үүрийн гэгээ туслаа. Халуун шийдэмгий Дениз өмнө нь зогсож байх шиг санагдав. Мишо малгайгаа базаж авгайтай салах ёс хийв. 

	Одоо Дениз дэргэд нь байна. Гэвч тэр инээхгүй байна... Мишо түүнийг үнсээд авлаа, уруул нь зөөлхөн байлаа. 

	— Дениз ээ, чи яагаа вэ? Хар л даа. би оргоод амьд хүрээд ирлээ шүү... 

	Дениз хүүхдийн адил бөөн бөөн нулимс асгаруулан уйлав. Мишо аргадаж хэлсэн нь: 

	— Амьд ирлээ... Битгий уйл, Дениз ээ!.. 

	Дениз уйлангуутаа ингэж хэллээ: 

	— Мишо намайг үнсэхэд чинь аймаар юм шиг байлаа... Би амьд байгаагаа үнэмшихгүй байна... Чи ойлгохгүй байгаа биз?.. Би үг хэлж чадах биш дээ... Бид цөмөөрөө үхчхээд байна... Германчуудын тушаалаар л амьд хүмүүс болж харагдаж байгаа юм шиг санагдаад болохгүй байна... 

	Арраст байснаасаа хойш өөрөө бас л тийм бодолтой болсон боловч Мишо үнэнээ хэлэхийг түдгэлзээд хариуг нь шууд хэлсэнгүй... Зориг муутай байж л болохгүй гэж дотроо бодсон юм. Дениз инээд алдаж халуун гараа барилцаж уулзана гэж бодож явсан учраас тийм дүрийг мөрөөдөн зоригжиж байсан бөгөөд одоо Денизийн цөхрөнг байдалтай байхыг хараад гарыг нь илбэн дуугүй сууж байв. 

	Энэ явдал Порт-де-Версалийн дэргэдэх тугалга зайлуурын бяцхан газар болж байлаа. Дениз Клод хоёр энд хуудас хэвлэдэг байсан юм. Мишог харах минутыг хүртэл Дениз тайван бөгөөд Клодод тэмцлийн талаар, чадал хүчний талаар, ялалтын талаар ярьдаг байсан юм. Одоо Мишо Дениз хоёр хоёулхнаа байв. 

	— Битгий уйл, Дениз ээ... 

	Клод хүрээд ирлээ. Тэр Мишог анзааралгүйгээр, амьсгаадан байж, баяртайгаар

	— Маргааш үсэгтэй болно. Мэдэж байна уу?... гэснээ гэнэт: Мишо! Чи мөн үү?.. За болоод явчих нь тэр! Дениз ээ, ингэж гялайх гэж! Ойлгож байна уу? хэмээн хашхиран хэлэв. 

	Мишо ирсэн явдал Клодод ялалт мэт бөгөөд өөрсдийн нь ажил эцэстээ хүрчих шиг сэтгэл төрүүллээ. Түүний тэр их баяр Мишогийн зоригийг дэвжээв. Мишо өөрийг нь хэчнээн ихээр хүлээж байсны нь ойлгоод сэтгэл нь зовж эхлэв. Денизийн сэтгэл мөн л зовно байх гэж бодоод хэлсэн нь: 

	— Ажлаа явуулна даа. Клод бид нар хамт байгаа нь маш сайн. Үсэг олсон чинь туйлын сайн. Хуудас хэвлээд байна даа.. 

	Дениз санаа алдаж хэллээ: 

	— Таван зуугаас хэтрүүлж болохгүй шүү... 

	— Эхний удаад тэр чинь ч их л юм. Эхнээс нь л эхлэхээс биш дээ. «Юманитег» таван зуун мянган хувь хэвлэсэн байна бил ээ. Гэвч бидний ажилд садаа их орсон шүү... Түүнийг нөхөх хэрэгтэй. Одоо хамаг шударга хүмүүс хядуулчхаад байна. Өөдгүй амьтдын л нар гарч байна. Би өнөөдөр Дориогийн хуудсыг үзлээ. Яасан сүрхий бардам бичнэ вэ! Яг л өөрөө Парисыг авчихсан юм шиг бичсэн байх юм. Яая ч гэх вэ дээ. Бас тэгээд фашизм шүү. Чи ойлгож байна уу, фашизмыг туулна гэдэг чинь юу гэсэн үг бил ээ? Үүний талаар бүхэл бүтэн үеийг дурдаж байгаа юм шиг л мянга түмэн ном бичнэ. Зуун жилийн дараа л... Гэвч бид өөрсдийнхөө амьдралын төлөө үзэлцсээр байгаад л ялалт хийнэ л дээ, мөн ч бэрх ээ, Дениз ээ|

	Дениз түүний гараас атгаж: 

	— Мишо минь! гэв. 

	Мишо түүнд хэвээрээ санагдана. Тэгэхлээрээ Дениз амьд байгаа л юм байна. Парис ч амьд л байна. Иймд энэ зовлонг туулаад ялалт хийж болохоор л байгаа юм... 

	Клод хэлсэн нь: 

	— Эднийх зэвсэг ихтэй. Шөнө бүр л цуваад байх юм... Эд одоо өмнөөсөө хойшоо тэнгис тийш явж байна. Английг авах санаатай байна. 

	Мишо жуумалзаж хэллээ: 

	— Санаатай л байх. Гэвч авах эсэх нь мэдэгдээгүй л байна. Эд Парисыг авчихсан гэж үү? Парис өөрөө давхиад ам руу нь орчихсон шүү дээ. Эднийг зэвсэггүй гэж хэлж байгаа юм биш шүү. Би мөн олхон танкийг нь харсан даа!.. Журамтай ч гэж яахын аргагүй, ёстой л герман дэглэмтэй шүү. Гэвч нэг унана, заавал нэг унана даа. Англид ч унаж магадгүй, өөр газар ч унаж магадгүй, бүү мэд, унах нь л унана. Хүчээр манай тал илүү юм шүү. 

	Дениз хөмсгөө хөдөлгөж асуусан нь: 

	— Яагаад тэр бил ээ?.. 

	— Тоол л доо. Англи улс байна. Өөрөөр хэлбэл усан флот нисэх хүчин, ард түмэнтэй. Америк байна. Эзлэгдсэн орнууд байна. Бүх ард түмнүүд байна. Норвег, Голланди, Дани, Бельги, Франц, Польш, Чехословаки гэсэн долоон орон байна, би хуруу дарж тоолж үзсэн. Цэрэг байхгүй л дээ, гэвч ард түмэн гэдэг чинь их хүч шүү дээ. Бас Герман оронд манай талын хүн байхгүй гэж бодож байна уу? Бий шүү! Байзнаарай!.. Гол хүч л орос орон юм шүү. 

	— Тэднийх чинь гэрээтэй шүү дээ гэж Клод санаа алдан хэлэв. 

	— Тэр ямар хамаа байна? Гитлер заавал довтолно. Тийм гүрэн байлгахыг бодно гэж үү? Үүнийг нялх хүүхэд ч ойлгоно. Тэгээд л оросуудад дэлсүүлчихнэ! Дениз минь, бид улаан армийг үзнэ, заавал үзнэ шүү!

	— Чи «мөн ч бэрх ээ!» гэж (Дениз инээд алдав)

	— Хэлье л дээ: мөн ч бэрх ээ!

	Клод цаасанд яваад өглөө. Замдаа мань хүн Мишогийн хэлсэн үгийг бодож явлаа. Мишо хэлж байгаа болохоор л үнэн л дээ. 

	Клод инээмсэглэж, дутуу үхсэн Парисын хоосорсон, бохир гудамжинд байгаа герман цэргүүдийг харсан боловч тэднийг анзаарч харахгүйгээр инээмсэглэж явсан юм. Тэр өөр зүйл болох бяцхан улаан таван хошуу цайвар манан дунд байхыг харж явав. Үгдэрсэн эмгэгтэй, зовлон үзэж, царай алдсан, горзгор биетэй Клод хүүхэд мэт баясаж байлаа. Тэгснээ халааснаасаа жижигхэн шохой гаргаж, ийш тийш хараад нэгэн дүлий саарал ханан дээр: «Гитлер эхэлсэн. Сталин дуусгана» гээд бичиж орхив. Тэгээд зэвхий өнгийн засмал зам дээр байгаа хар хөөндэй рүү нүд ирмэв. 

	Тугалга зайлуурын газар нам гүм байлаа Мишо Дениз хоёр таг дуугүй тэврэлдэн суув. Дараа нь Дениз Мишогийн гарыг тавиулж ингэж хэллээ: 

	— Парис юу болж байгааг чи мэдэхгүй байна!.. Өчигдөр нэг герман франц ажилчин хүний тархи руу гар буугаар дэлсчхээд, эргэж харах ч үгүй яваад өгч байхыг би үзсэн... Жемийг Лондоны радио чагнасан хэрэгт ялласан. Хоёр өдөр эрүү тулгасан гэнэ бил ээ. Герман офицер Марид: «Аавын чинь хүрэм цус болчихсон. Чи өөр хүрэм авчир» гэж хэлжээ. Тэгээд авчирсан хүрмийг нь аваад цаашаа орсноо буцаж ирээд: «Та энд л байгаа юм уу? Та юу хүлээгээ вэ? Аавын чинь сүнс Лондоны диваажинд оччихсон юм байна л даа» гэж хэлсэн гэнэ. Мишо минь, тийм амьтдыг хүн гэдэг юм уу?.. 

	— Хүн биш ээ! Фашистууд. Би бас үзсээн... нэг хүүхдийг... За больё, яриад ч яах вэ... Гэвч хувь заяа, том хувь заяа ирнэ. Дениз минь! Үнэмшихгүй байна гэж үү? Бид ялна, чи ойлгож ав. Энэ амархаан, шөнийн дараа өдөр мандаж өвлийн дараа хавар ирдэгтэй л адил. Өөрөөр байж болох замгүй л дээ. Өөрөөр байдаг ч юм биш. Манайхан юутай сайхан хүмүүстэй вэ! Ёстой л үнэн сэтгэлтэй шүү. Гэтэл тэднийхэн ямар бил ээ? Дээрэмчид шүү дээ. Эсвэл хүний шаарнууд байдаг юм. Заавал ялна! Тэр цагт л зол заяа ирнэ. Үүнийг бодсоор байгаад хүмүүс ядарч гүйцжээ! Том бөгөөд эгэл зол заяа хүсэж байна. Аж төрж, амьсгалж, алхаж гишгэхээсээ айхгүйгээр, түгшүүрийн дохио эс чагнан, үр хүүхдээ асарч, чи бид хоёрын адилаар хайрлалцаж байх хамгийн эгэл зол заяаг хүсэж байна... Зол заяа ир

	Дениз баясаж хариулсан нь: 

	— Ирнэ.

	XLIV

	Тэр нэгэн халуун өглөө Андре хотоос айхынхаа эрхэнд гонхон дээрээ баахан суулаа. Лорийг балбаж: «жүүд» хэмээн хашхичиж, сохор нүдээ тагласан хар даавууг нь хуу татаж хаясныг Андре өчигдөр олж сонссон юм. 

	Андрегийн уур шатаж, зургийн газраа нааш цаашаа алхаж “яах гэж тэр дов дээр гарлаа, яах гэж түүнтэй найзаллаа?” гэж бодов. Өөрийг нь орхиод, Лорийг нэг тийш нь аваад арилсан юм. Тэр өрөөсөн нүдээрээ энэхүү аймшигт хотыг харж байгаа даа. Урвагчаар дүүрсэн хотыг... 

	Андре яах гэж оромжоосоо гарч, яах гэж бүрхэг гудамж зээлээр сажилж яваа вэ?

	Тэгтэл хайрт хотын нь үзэсгэлэн бүхнийг мартуулан сэтгэлийг нь хөдөлгөв. Шившгээ хутгасан Парис хот сайхан хэвээрээ харагдана. Нүд баясан гарын хүч чангарах шиг боллоо. Сен-луи арал дээрх утаа баагьсан байшингууд, Сен мөрний диваажингийн рашаан мэт увдист ус, танигдах төдий харагдах зэвхий тэнгэр тэргүүтэн сэтгэл татаж, санаа тайтгаруулах тул бид өөр байхыг нь үзсэн, бид сайхан байжээ, бас сайхан байх л болно, бид гэдэг маань хөлөг онгоц мэт дүнхийсэн Парис хот юм шүү дээ гэж бодогдов. 

	Тэр Шатли тийш явлаа. Анир чимээгүй байдалд дасаж эс чадан гайхсаар явав. Машин үзэгдэхээ больж, хүмүүс инээлдэхээ хязгаарлаж аяархан ярилцах болсон байлаа. Бас Риволийн гудамжны гулдан хаалган доогуур герман цэргүүд баярын жагсаал хийх мэт шир шир алхан дэлгүүр буюу гуанз руу явж байх чимээ тархана. Шунх тавихаа байчхаад тэр юм уу, эсвэл царай алдчихаад тэр юм уу эмэгтэй хүмүүсийн царай дандаа цонхигор харагдана. Хэн нь ч арай л цонхигор арай л доожоогүй, арай л муухай харагдахыг боддог болсных ажээ. Андре: «хорхой шавж шиг...» гэж бодсон юм. Хүн нь хоосон бие, Парис уран барилга тэргүүтэн нь яс мэт санагдаж, Парис бус харин өөр нэгэн харийн хот шиг харагдав. 

	Гэтэл гэнэт яндан дуугарч цочоов. 

	Нэг мэдэхэд Оперын талбай хүрсэн байлаа. Театрын өргөн довжоон дээр шаргал ногоон хувцастай герман цэргийн хөгжимчид суугаад бүрээ үлээцгээж байв. Үлээж байгаа марш нь Парисын амьдралын чимээ болон гулдангууд доогуур шир шир хийх герман цэргүүдийн хөлийн хэмээр дуугарч байлаа. Эргэн тойронд орших гуанзнуудын саравчинд өнгө өнгийн хувцастай хүүхнүүд тойруулсан герман офицерууд наалинхайтан сууна. Харин Парисын тэнгэр л хуучин янзаараа тэртээ дээр цэлийнэ. 

	Андре хана түшин зогслоо. Чухам юу болж байгаагийн учрыг олохыг чармайж биеэ зүдрээж байх шиг санагдсан ажээ. Чухамдаа юу ч бодох тэнхэлгүй бөгөөд урам нь хугарсан байдалд дахин оржээ. Тийм учраас: өрөөсөн нүдний дуран шагайсан герман офицер домботой ус нь дууссан усан оргилуур Тюилирийн замд ургасан сахлаг ногоо, дов, нөгөө нэг дов тэргүүтэн санаанд нь орж байсан юм.. 

	Оройн сонин худалдаж явсан нэгэн охин түүний сэтгэлийг өөрчлөв. Андре сонин авахаас дургүйцэж, гараа дохилоо. Тэр охин нууцгай яриатай мэтээр шивнэн хэлсэн нь: 

	— Би мэднэ... Манай дүү охин... 

	Андре түүнд задгай мөнгө өгч сонин автал: долоодугаар сарын арван дөрвөн гэсэн дөрвөн үг нүдэнд нь тусахад өөрийн эрхгүй инээмсэглэв... Тийм учраас герман цэргүүд хөгжимдөөд байгаа байх нь?.. Бас өнөөдөр баярын өдөр гэдгийг хэн хүнгүй мартсан байлаа. Сүү авах дараалалд л зогсоцгоож байх юм. Булан тохойд айнцарлан хоргодоцгоож байв. 

	Парис Бастилийг авсан бил ээ... 

	Мань хүн хөх заантай тойруулга тоглоом, туулайн бөөр, олон дэнлүүнүүд ассан шөнийг үзэж байж бил ээ. Жаннет одоо хаана байгаа бол?.. Тэр хүүхэн бас л энэхүү гунигт хотоор тэнүүчилж танигдахаа больсон байшин савыг харан, найз нөхдийнхөө оронд ногоон саарал хувцастантай уулзаж яваа гэж үү?.. Эсвэл эндээс зайлж өөрийгөө авраа юм бол уу?.. Гэвч энэ гамшгаас чинь хаашаа зайлж, хаана очиж өөрийгөө аврах юм бил ээ дээ?... «Аргаа барахад аавын толгой маажна» л гээч л болох байх... Энэ үг тэр цагт үзэсгэлэнгийн л үг болж байжээ. Шөнийн цагт ганц эмэгтэй хүн замын тоосонд дарагдаж, цус нөжид булагдсан, франц орны сэгтэй хамт чарлаж байна гэдгийг хүсэх хүн даанч байхгүй л дээ... 

	Энэ хэдэн үгийг Андре гэртээ харьсан хойноо, цонхныхоо дэргэд зогсож байхдаа аман дотроо хэлсэн юм. Шерш-Мидийн гудамж байна... Үүнийг даган герман цэргүүд цувж явна. Жозефина өнөөдөр: «Гуанзаа нээхгүй бол амь зуухгүй нь шиг байна...» гэж хэлж байсан юм. Андре дуугараагүй тул тэр эмэгтэй түүний царай өөд асар гэмшингүй харсан ажээ. Тийм ээ, тэр эмэгтэй германчуудад л ястай шөл чанаад байх болно. Гуталчин ч тэдний гуталд тах тавих болно. Цэцгийн худалдагч мөдхөн нас барна. Оронд нь өөр нэг хүүхэн ирээд нөгөө өрөөсөн нүдний дурантад баглаа цэцэг барих болно. Энэ гудамж Парисынхаа л адил харуул манаанд хаагдаад ганц ч хүн гадагш гаргахаа болино, эндээс холдъё гэвэл энэ харагдаж байгаа төмөр гохноос дүүжилж үхэх л нэг зам бий болно. 

	Андре саарал хананд хадаатай хар тэмдгийг гөлөрсөөр байв. Хаалга тогшихыг сонсоод, ямар нэгэн гутамшигт явдал хийж байгаад баригдаж байгаа мэтээр ичих бодол төрсөн бөгөөд хаалганыхаа дэргэд очсон хойноо л «Хэн байх бил ээ? Хэрэв тэднийхэн байвал...» гэж бодлоо. Цааш нь бодсон ч үгүй. 

	Нэг герман ороод ирлээ. Ногоон саарал хувцсыг нь харангуутаа Андре инээмсэглэж хэлсэн нь: 

	— Ерөнхийдөө тааллаараа л бол... Намайг аваад явж болно. Надад эндээс авч явах юм байхгүй шүү... 

	— Та намайг танихгүй байна уу? Би Коад хатагтайнд сууж байсан шүү дээ. Таны зурсан байгалийн зураг надад таалагддаг байсан юм. Та бид хоёр «Тамхичин нохой» гэдэг гуанзанд танилцав даа. 

	Тэр хүн заавал гар барихыг бодсон боловч Андре гар барьсангүй. 

	— Мэдлээ. Та загасаар хөөцөлддөг байсан. Юу гэдэг бил ээ дээ, нэг нэртэй тэр чинь... 

	— Загас судлагч гэдэг юм. 

	— Тийм ээ. тэгж байсан шиг санагдаж байна. Бас тэгээд та надад Парисыг устана гэж хэлж байсан. Та энд загасны биш харин тагнуулын ажилтай байсан байх шүү. Та Берлиний харшийн хамаг нууцыг мэддэг байсан. За тэгээд таны бах ханаж байна уу? Үнэндээ Парисыг та устгаагүй л байна л даа. Орогнох газар хэрэгтэй тул та нар энэ хотыг сонгож аваа биз дээ. (Андре түүн тийш тулж очив) Та нар Парисыг авчихлаа гэж бодож байна уу? Дэмий шүү. ноёнтон минь, сайхан зүүд төдий л байх! Парис яваад өгсөн. Буцаж ирж байна гэж та хэлэх биз? Ортой л үг. Жозефина гуанзаа нээсэн. Хүмүүс буцаж ирж байгаагаас биш Парис буцаж ирж байгаа юм биш ээ. Парис буцаж ирэхгүй. Одоогоор эзгүй байна. Хаана ч байхгүй. Яриагаа ч дуусгая! За намайг аваад яв... 

	— Хааш нь

	— Бүү мэд. Та мэднэ. Комендантын газраа юм уу, шорондоо юм уу, нүхэнд юм уу хэн мэддэг юм!.. 

	Тэр хүн үл дуугарна. Андре занасаар байв. Бүр сүүлд нь тэр хүн ингэж хэллээ: 

	— Надаар оролдоод яах вэ!.. 

	— Танаар оролдож болохгүй ээ. Та бол нэгд танктай, хоёрт бөмбөгдөх онгоцтой, гуравт пулемёт буутай, дөрөвт автомат буутай, тавд тэнэг толгойтой. Гэтэл надад юу байна? Энэ нэг гох л байна... За аваад яв намайг, эсвэл би таны багалзуурыг шахаж ална. 

	— Таныг би хааш нь ч аваачихгүй ээ. Тэр ч байтугай би юунд танайд орж ирлээ гэж зовж байна... Мартаагүй явсан учраас л ороод ирчих шиг байна. Намайг өөдгүй герман гэж өнөөдөр надад манай дэслэгч хэлсэн шүү. Балай юм даа. Аягүй бол намайг маргааш буудаад алчих юм байгаа биз... 

	—Тэгнэ дээ... гэж хэлэхэд нь Андрегийн дуунд өрөвдсөн буюу гайхсан шинж эс тодров. Жаахан уужирсан учраас далаа хавчсан бөгөөд өөрөө амь алдах нь гэж бодож байснаа харин загас судлагчид зовлон тохиолдоод байгааг ойлгов. Тэгээд: «Танд энд эвгүй санагдаа юу? Хоол муу байна уу? Эсвэл Ламаншийн хоолойн загасанд бариулчих байх гэж айгаад байна уу?»

	—Тайлбарлаж би чаддаггүй юм. Юу эвгүй санагдаж байна уу гэнэ ээ? Манай үндэстэн Парист орж ирчхээд байна. Би бас энд байгаа нь... ядаж энэ муу шинельтэй байгаа минь л эвгүй санагдаж байна... 

	— Уухай! Та чинь гоо сайханч хүн шүү дээ. Сааралдуухан дэвсгэртэй зураг мураг сонирхдог шүү дээ.. Та намайг франц хүн гэдгийг ойлгож байгаа биз дээ ноёнтон минь?

	— Ойлгож байна. Харин тэгээд л ярьж болохгүй байна. Бид хоёр нэг соёлд бишрэгчид гэж би боддог юм. Гэтэл бид хоёрын завсар шуудуу бий болчхоод байна. Юугаар түүнийг дүүргэж тэгшлэхээ мэдэхгүй байна... 

	— Би ч бас мэдэхгүй байна. Цусаар л дүүрэгдэг байх даа... Цус гаргалгүйгээр дүүргэж дийлэхгүй л байх аа даа... гэж Андре дуугаа намжаан хэллээ. 

	— Цус асгарах багадаж байна гэж үү?.. 

	— Багадаагүй байна, гэвч энэ бол ёстой цус биш... За одоо яв. 

	— Явах ёстойгоо ч би мэдэж байна. Тун их эвгүй юм боллоо. Би л дэмий ирж дээ. Би одоо танаас нэг тэнэг зүйл асууна... Яагаад ч юм миний сэтгэлийг зовоогоод байгаа зүйл юм шүү... Хэл бичигт хамаарах зүйл шүү. Энэ гудамжийг Шерш-Миди гэдэг өөрөөр хэлбэл «Үдийг хайнам» гэсэн үг... Яагаад тэгээ юм бол?

	— Өртөггүй хоол хайсан цагаач нарыг дээр үед тэгж хочилдог байсан юм. Танай Гитлерхүү амьтдыг шүү. Олж л өгсөн хоч доо. «Үдийг хайна» гэнэ... Харин гудамж нь хайж байсан юм биш шүү... Энд цонхоо хаагаад өдөн хөнжилдөө хөлбөрөөд, маш тавтай унтдаг байсан юм. Хэрэв хайж гэм энэ гудамж шөнө дундын жаргалыг л хайх байсан байх. Гэтэл та нар ороод ирсэн юм... 

	— Та намайг зовохгүй л байгаа гэж бодож байна уу? Бидэн шиг амьд яваад юу хийх вэ. Биднийг нэг нүдээрээ харах хүн алга. Өчигдөр би Монжийн гудамжаар явж байлаа. Өөдөөс нэг эмэгтэй хүн айсуй. Намайг харахтайгаа зэрэг л эрлэгийн элчээс зугтааж байгаа юм шиг цочин зайлах юм. Би хүн алаагүй ээ, гэвч үүнийг хэн үнэмших вэ. Гитлерийн буруу гэж би хэлж чадна. Тэр амархан... Гэвч тэр худал үг болно, миний ч буруу бас байгаа. Дүгнэлт хийх хэрэгтэй юм... Болно биз дээ. Баяртай. 

	— Баяртай. Маргааш гэхэд та сайн хүн болчхож магадгүй л юм, гэвч би тантай тохиолдохгүй биз дээ. Одоо чинь үнэн сэтгэлийг цусаараа нотолдог цаг болчхоод байна шүү, юутай цөвүүн цаг вэ! Ядаж тэгээд ойлгогдох ч юм алга... Та нар юунд энд ирээ вэ? Ёстой дэмий! Хэрэв та коммунист байсан бол өөр хэрэг. Тэд бол харин нэг юм бүтээнэ. Тэд бараг дийлэх шахаж байсан юм. Гэтэл одоо Тесс танай дэслэгч хоёр л... Та ер яах вэ дээ? Та ганцаардана. Бас би ч ганцаардана. Хоёулаа нийлбэл хоёр биш харин тэг болно. Бид хоёрын завсарт амь нас байна. Хэрэв та сайн хүн бол миний ингэж өөдгүй авирласныг битгий зэмлээрэй... Та Любекээс ирсэн нэг герман хүн байсан. Балай амьтан. Калавадас ууж байж бил ээ.. Харин одоо ногоон саарал хувцастан байна... Хамаг учир Парист л байна.... 

	Герман хүн гарч одсон бөгөөд түүний ирснийг Андре мартсан тул хүн огт ирээгүй шиг бодогдоно. Өрөөн дотуураа нааш цааш жаал явлаа. Цэнхэртсэн бүрэнхий цонхыг нөмрөв. Байгалийн нэгэн зураг нөгөө талын хананд өлгөөстэй байсан тул Андре дороо зогсоод: тойруулан тоглоом, туулайн бөөр дэнлүүнүүд алсад харагдах сүүдрийг ширтэв. Энэ бол бас л долоодугаар сарын арван дөрөвний зураг юм... Жаннет тэгэхэд инээмсэглэж байж бил ээ. Парис бас бүжиглээд л, улаан дарцаг дэрвүүлээд л, ирээдүйтэй л байсан юм... Шал өөр амьдралд байжээ... Сайхан болсон зураг шүү... Андрегийн хамгийн сайн зураг л даа. Парис номоороо харагдаж байв. Парис байгаагийн бэлгэдэл юм. Музей үзэсгэлэнг шатааж, зураг хөргийг устгалаа ч гэсэн Парис байсаар л байх болно. 

	Андре инээмсэглэв. Цонх руугаа очлоо. Шерш-Мидийн гудамж харагдана. Байшингийн цонхнууд таг хаалттай бөгөөд нүүрэн талд нь хаалганы самбарууд харлан харагддаг нь хэвээрээ л байлаа. Дээврийн хөндийн цонхон дотор нэг үхсэн цэцэг үзэгдэнэ. Гуринхатсан муурууд гүйлдэж цэцгийн худалдагч хүүхэн уйлж, нярай хүүхэд чарлаж байв. «Үдийг хайнам» гудамж... Харин би үдийг олно: дээд тэнгэртээ гэрэл баяр бүхий балын архи, намуу цэцэгтэй цэнхэр униар суунагласан Парисын өдөр мандсан үдийг би заавал олно... 

	Чанга яригчаар: «Гэртээ орцгоогоорой! Цаг боллоо! Цаг боллоо!» хэмээн бачимдуу хашхирч байхыг Андре эс сонссон бүлгээ.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

